
  قابل توجہ


  



  قارئین محترم السلام علیکم


  موسسۃ آل البیتؑ لاھور کی یہ کوشش رہے کہ تعلیمات محمد و آل محمد علیہم السلام کو عوام الناس تکعصر حاضر کی ٹیکنالوجی میں پیش کیا جائے۔ تاکہ زیادہ سے زیادہ لوگ استفادہ کر سکیں۔ 


  اس اپلیکیشن کی تیاری میں بہت سے دوستوں کا تعاون شامل حال رہا خدا وند منان ان سب کی توفیقات میں اضافہ اور ان کے مرحومین کی مغفرت فرمائے۔ 


  آپ سے بھی التماس ہے کہ اس کار خیرمیں کتب کی ڈیجیٹل فائل کی فراہمی اورمالی تعاون کے ذریعہ شریک ہوسکتے ہیں ۔


                                                    آپ کے تعاون کا شکریہ


                                                       والسلام علیکم


                                                     aalulbayt@gmail.com


  


  

  عرضِ ناشر


  قرآن واحادیث اورفرموادتِ معصومین علیہم السلام میں ایک فقیہ کامقام ومرتبہ دین میں تفقہ اورشرائع اسلام نیزاحکامِ حلال وحرام سے آگاہی اورآگاہ گری کے سبب نہایت بلندوبالا اورمحترم ومعظم ہے۔ اورپھرفقیہ بھی رہبرِ معظم ولیِ فقیہ اورمرجعِ خلائق حضرت آیت اللہ العظمیٰ السید علی الحسینی الخامنہ ای دام ظلہٗ الوارف کاساہوتواس ہستیِ نام دار کے استفتا ٔات بابرکات کامجموعہ یقیناً کواکبِ فقہ میں خورشید ِفقہ کے مانند جلوہ ریزوضاخیزہوگا۔


  ولیِ امرِ مسلمین یقیناًاس فرمودۂ امام حسن عسکری ؈کے کامل ترین مصداق ہیں:


  ’’لوگوں کوچاہیے کہ فقہامیں سے جوشخص اپنے آپ کو گناہوں سے بچاتاہو، اپنے دین کی حفاظت کرتاہو، اپنی نفسانی خواہشات کاغلام نہ ہو، اوراحکامِ الٰہی کی اطاعت کرتاہو اس کی تقلید کریں۔ مزید فرمایا کہ یہ اوصاف معدودے چند شیعہ فقہامیں ہیں، سب میں نہیں ۔‘‘


  (احتجاج طبرسی، ج۲،ص۲۶۳)


  امام راحل خمینی رضوان اللہ تعالیٰ علیہ کے بعد آپ یقیناًفرمان امام زمانہؑ کے مطابق ہم پر بعینہٖ اُسی طرح حجت ِ اعظم ہیں جس طرح حضرات ِ آلِ محمدؑ (دوازدۂ آئمہؑ)اُمت ِ مسلمہ حقیقیہ کیلئے حجت ہیں۔ جس طرح انسان دوہی طرح کے ہیں:معلم یامتعلم ۔اُسی طرح انسان مجتہد ہو سکتاہے یامقلد، ورنہ حلال وحرام کوسمجھے بغیر غیر مہذب رہ جائے گااور اعراف کہلائے گا۔


  ہماری خوش نصیبی ہے کہ غیبت امام ؑ کے دورمیں ہمیں فقہاومجتہدین اورمراجعِ عظام کی رہ نمائی کی عظیم سہولت حاصل ہے۔ ولیِ امر مسلمین ،مرجع اعظم حضرت آیت العظمیٰ خامنہ ای اس عہد میں ہمارے لئے خدائے متعال کی عطاکردہ نعمت ِ غیر مترقبہ کی حیثیت رکھتے ہیں۔ اعلیٰ حضرت کے استفتا ٔات کی صورت میں ہزاروںفقہی سوالات کے جوابات سے نوازاہے اوربحمداللہ ان سوالوں اورجوابوں کاازحدترجمہ بھی ہوچکاہے۔ یہ ترجمہ اگرچہ باقاعدہ شعبۂ تراجم حکومت ِ ایران کی طرف سے کروایاگیاہے لیکن ہم نے اپنے ذوق کی تسکین اور قارئین کے بھرپوراستفادے کے پیش نظروطنِ عزیزپاکستان میں اس ترجمے کی تصحیح اور نظرثانی کااہتمام کیاہے۔


  اب آقائے خامنہ ای دام ظلہ الوارف کے اردو دان مقلدین کیلئے ’’توضیح المسائل‘‘ایک جامِ جہاں کی صورت میں پیش کی جارہی ہے جوہر طرح کے سوالات اورعبادات کے ہرپہلوکومحیط ہے۔ البتہ ہم نے ’’حج‘‘کوعلیحدہ رسالے کی صورت میں مرتب کیاہے، کیوں کہ یہ حجِ بیت اللہ پرجانے والوں کے لیے مخصوص ہے، لہٰذامختصر اور علیحدہ والیم میں پیش ہے۔


  آخر میں عرض گزارہوں کہ ناچیز کو معمم بھی آقائے معظم نے فرمایااوراب تقابلِ اَعلمیت اورعصرِ حاضر میں تقلید کے جدید تقاضوں کے تناظر میں مقلد بھی اُنھی کاہوں ،لہٰذا رہبرِ مکر م کی ’’توضیح المسائل‘‘کوشایانِ شان طریقے سے شائع کرنا میراعشق ہے۔


   میں نے اس ضمن میں ہرممکن سعی کی ہے اورکوئی دقیقہ فروگزاشت نہیں کیالیکن انسان خطاکا پتلا ہے لہٰذاکوئی کمی بیشی ہوگئی ہوتواہل نظر اورصائب الرائے حضرات اس سے ضرورمطلع فرمائیں۔ بصورت ِ دیگرہم لوگ آپ کی دادوتحسین کے بھی خواہاں ہیں تاکہ خوب سے خوب ترکے سفر میں معاون ثابت ہوں۔


  


  

  رہبرِ معظم کے مختصراحوال وسوانح


  وصلی اللہ علی سیدناومولانا محمد واٰلہِ الطاھرین ولعنۃ اللہ علی اعدائھم اجمعین


  واناالحوادث واواقعہ فارجعوافیھاالٰی رواۃ احادیثنا


  ’’جدید معاملات اورواقعات میں ہماری احادیث کے راویوں کی طرف رجوع کرو۔‘‘


  حضرتِ انسان کی ہدایت کاسامان خالقِ متعال نے اس کی خلقت کے ساتھ ہی فراہم کردیاتھا۔ ایک لاکھ چوبیس ہزارانبیاکی بعثت اورآسمانی کتب وصحف کے نزول کامقصدہی انسانوں کی ہدایت اوردنیا وعقبیٰ کی سعادت کاحصول ہے۔ ختمی مرتبت کے انتقالِ پُرملال کے بعد کیلئے خود ختمی مرتبت نے حکمِ خدا کے مطابق ثقلین (قرآن واہلِ بیت کوبنی نوع انسان کی اصلاح وفلاح کاضامن ٹھہرایا۔


   صدیاں گزریں اہلِ خرد اورپیروانِ شریعت نے حوض ِکوثر تک رسائی کیلئے اسی سلسبیل سے استفادہ کیا، یعنی قرآن واہلِ بیت کادامن کبھی ہاتھ سے نہ چھوڑ ااوراپنی زندگیوں کے لائح عمل کومحمدوآلِ محمدکی فقہ پراستوار کیے رکھا۔


  عصرِ حاضر میں فقۂ مقدسہ کے آسمان زعامت ومرجعیت کے روشن کواکب میں سے ایک کوکبِ درخشاں عالم ِ تشیع کے مرجعِ اَ علم آیت اللہ العظمیٰ امام سید علی خامنہ ای دام ظلہٗ الوارف ہیں ، جن کے بارے میں رہبرِ انقلاب امام راحلؒ نے فرمایاتھا:


  ’’آقائے خامنہ ای جیسااسلام کاپابنداورخدمت گزار انسان آپ کو ڈھونڈنے سے بھی نہیں ملے گاکہ جس کی دلی رغبت اورمیلان طبع کی بنیاد عوام کی خدمت گزاری ہو۔ آپ کوایسا شخص(ہرگز) نہیں ملے گا، میں انہیں کافی عرصے سے (بہت اچھی طرح ) جانتاہوں ‘‘۔


  انقلابِ اسلامی کے مذکورہ صدررہبرحضرت آیت اللہ العظمیٰ خامنہ ای دام ظلہٗ العالی مرحوم حجۃ اللہ الاسلام والمسلمین سید جواد حسینی خامنہ ای کے چار میں سے دوسرے فرزند ِ ارجمند ہیں ۔ آپ ۲۸صفر ۱۳۵۸ہجری قمری میں مشہدمقدس میں متولد ہوئے۔ آپ کے والد ِ گرامی کی زندگی بہت سادہ تھی۔ آپ نے بھی اپنے گھرسے قناعت اورسادگی کا عملی درس حاصل کیا۔ آپ کے والد گوشہ نشین متقی تھے، جن کی زندگی اکثر مشکلات سے دوچاررہتی تھی۔ بعض اوقات گھر میں رات کاکھانا تک نہیں ہوتا تھا۔ والدہ بہت محنت ومشقت کے بعد روٹی اور کشمش پرمشتمل کھانا مہیا کرتی تھی۔


  والد مرحوم کاگھرساٹھ سے ستر مربع میٹرکاایک چھوٹاسامکان تھا جومشہدکے ایک محلے میں واقع تھا۔ گھرمیں ایک چھوٹاساکمرہ اورایک تاریک ساتہہ خانہ تھا۔ جب لوگ آپ کے والد ِگرامی سے مسئلے مسائل پوچھنے آتے یاپھرکوئی مہمان ملنے کیلئے آتا تواسے چھوٹے کمرے میں بٹھایا جاتااوراہلِ خانہ مہمان کے جانے تک اس بے دریچہ تہہ خانہ میں بیٹھے رہتے ۔ پھر عقیدت مندوں نے تھوڑی سی زمین لے کرگھرسے ملحق کرنے کودی ۔یوں گھرتین کمروں کاہوگیا۔


  تنگ دستی اورفقروفاقہ میں زندگی بسرکرنے والے اس خاندان کے چشم وچراغ آقائے خامنہ ای نے طہارتِ قلب کی خوش حال فضائوں میں پرورش پائی ۔ابھی چارسال ہی کے تھے کہ اپنےبڑے بھائی سید محمدکے ساتھ مدرسہ جاناشروع کردیا۔ اس کے بعد والدہ نے انھیں ’’دارالتعلیم دیانتی ‘‘ میں داخل کروادیا، جہاں سے آپ نے پرائمری تک تعلیم حاصل کی۔ پھرایک سیکنڈری اسکول میں داخلہ لیا۔ آپ نے اسی سطح پر جامع المقدمات یعنی صرف و نحو کا آغازکردیاتھا۔ اس کے بعد حوزہ علمیہ میں وارد ہوئے اوراپنے والد کے ساتھ ساتھ دیگر فاضل اساتذہ کے سامنے زانوئےادب تہ کرکے عربی ادبیات اورعلمی مقدمات کی تعلیم حاصل کی۔


  آپ نے عربی ادب کی کتب مثلاًجامع المقدمات ، سیوطی ،مغنی ،معالم ،کی تعلیم مدرسہ سلیمان خان اورمدرسہ نواب کے اساتذہ سے حاصل کی۔ اس کے بعد شرائع الاسلام اور شرح لمعہ کواپنے والدِ گرامی اورآقامیرزامدرس یزدی کی رہنمائی میں تمام کیا۔ پھررسائل و مکاسب جیسی عظیم فقہی کتابیں مرحوم حاج شیخ ہاشم قزوینی سے پڑھیں جب کہ بقیہ دروس سطح، فقہ واصول اپنے والد سے پڑھے۔ آپ نے کمال شوق اوردل جمعی کامظاہرہ کرتے ہوئے اس مشکل علمی منزل کوساڑھے پانچ سال میں ختم کرلیا۔ آپ کی اس علمی پیش رفت میں یقیناً آپ کے والد گرامی کاخصوصی کردارشامل ہے، جب کہ والدہ معظمہ نے بھی اس نورانی راستے کاسفرطے کرنے کی ترغیب دلارکھی تھی۔


  آپ نے منطق وفلسفہ اورحکیم سبزواری کی کتاب منظومہ کی تعلیم آیت اللہ آقاجواد تہرانی اوربعد میں شیخ رضامرحوم سے حاصل کی۔ آپ نے اٹھارہ سال کی عمرہی میں فقہ و اُصول کادرسِ خارج مشہد میں مقیم مرجع عالی قدرآیت اللہ العظمیٰ میلانی سے شروع کردیاتھا۔ پھرعلم وزیارات کے مقصد سے نجف ِ اشرف روانہ ہوئے۔ وہاں پہنچ کرآیت اللہ محسن الحکیم، آیت اللہ خوئی، آیت اللہ شاہ رودی ،آیت اللہ میرزاباقررنجانی، آیت اللہ یحییٰ یزدی، آیت اللہ حسن بجنوردی کے دروسِ خارج میں شرکت کرتے رہے لیکن والدہ کی مجبوری کے سبب کچھ ہی مدت بعد مشہدلوٹ آئے۔


  نجف اشرف کے سفرسے واپسی پرآیت اللہ خامنہ ای حوزہ علمیہ قم میں فقہ ،اُصول اورفلسفہ کے دروس میں مشغول رہے ۔اس دوران میں آپ نے آیت اللہ بروجردی، شیخ مرتضیٰ حائری یزدی، علامہ طباطبائی اورخود امام خمینی جیسے جید علمائے کرام اورمراجع عظام سے کسب فیض کیا۔ اس اثنامیں آپ کے والد آنکھوں کی بیماری میں مبتلاہوئے اوران کی ایک آنکھ کی بینائی چلی گئی۔آپ نہایت پریشان ہوئے ۔ایک طرف ضعیف باپ کی بصارت کامسئلہ اور دوسری طرف عظیم اجتماعی ذمہ داریاں ۔آپ مشہدواپس آگئے اوروالدین کی خدمت میں مصروف ہوگئے ۔آپ کاعظیم انقلابی اورسیاسی سفروالدین کی خدمت ہی کاسلسلہ ہے۔بقولِ خود آپ کے:


  ’’خداوند عالم نے مجھے بہت زیادہ توفیقات عنایت فرمائیں کیوں کہ میں نے جس ذمہ داری کااحساس کیاتھااسے نبھایااسی لئے میرا عقیدہ ہے کہ جوتوفیقاتِ خدامیرے شامل حال رہیں وہ سب اسے نیکی کی وجہ سے ہیں جووالد کے حق میں انجام دی تھیں۔‘‘


  آپ کی سیاسی جدوجہد کے زمرے میں یہ بتانا بھی ضروری ہے کہ آپ کے اندر انقلاب کااحساس شہید نواب صفوی نے بیدارکیا۔ البتہ فقہ ،اُصول ،سیاست اورانقلاب میں کامیابی کیلئے امام خمینی کی شاگردی اختیارکی۔آپ استعمار کے خلاف اُٹھنے والی تحریک میں امام راحل ؒ کے ساتھ رہے اورکسی قربانی سے دریغ نہ کیا۔ امام کی طرف سے آپ کی پہلی ذمہ داری خراسان کے مراجع ،علمااورحوزہ علمیہ مشہد کے معلمین اورمتعلمین کوامام خمینی کا خصوصی پیغام پہنچاناتھا۔ پھرآپ شاہ کے خلاف عوام کوبیدار کرنے کیلئے خراسان کے پیرجندنامی شہرروانہ ہوئے جہاں محرم کی مجالس میں آپ کی ایک دن کی گرفتاری عمل میں آئی۔ آپ مجالس نہ پڑھنے کے وعدے پررہاکیے گئے لیکن کچھ ہی دنوں بعد آپ کود وبارہ گرفتار کرلیاگیا اورپندرہ دن کی سخت قیداورشکنجوں کاسامنا کیا۔


  امام خمینی کے اس مجاہد نے ہمت نہ ہاری اورامام کاپیغام ایران کے گوشے گوشے تک پہنچانے کیلئے کرمان اورزاہدان تشریف لے گئے جہاں اپنی تقاریر کے ذریعے لوگوں کو حکومت کے خلاف اُکسایا اوراسلامی انقلاب کی راہ ہموار کی۔ اسی بناپر تیسری بار گرفتار ہوئے ۔ایران کے انٹیلی جنس نے آپ کوتہران لے جاکر دوماہ کی سخت قیداوراذیتوں میں رکھالیکن آپ نے ان تمام مشکلات کوصبروتحمل سے برداشت کیا۔ چوتھی بار ساواک نے آپ کو حدیث وتفسیر کا درس دینے کے جرم میں گرفتار کیاکیوں کہ نوجوانوں نے آپ کے دروس کاوالہانہ استقبال کیا تھا اور آپ کے خیالات لوگوں کے دلوں میں گھر کرگئے تھے۔


  پانچویں بارآپ کوسیاسی جدوجہد کے الزام میں گرفتار کیاگیا۔ آپ چندماہ کے لیے جیل بھیج دئیے گئے۔آپ نے مسلح جدوجہدکے بجائے مخفی نظریاتی بحثوں کاآغاز کیاتو نہج البلاغہ کادرس دینے پر چھٹی بار گرفتاری عمل میں آئی۔ اس دفعہ آپ کو جیل بھیجنے کے بجائے ایران کے گرم ترین علاقہ ایران شہر میں تین سال کیلئے شہربدر کردیاگیا۔ مگربحمداللہ تحریک ِ آزادی اپنے آخری مراحل میں تھی، لہٰذاآپ نے حکومتی پابندیوں کی پروانہ کرتے ہوئے مشہدپہنچ کرخراسان کے علاقے میں تحریک کی قیادت سنبھالی۔


  جب امام خمینی پیرس سے واپس ایران تشریف لانے لگے توواپسی کے انتظامات اور تحریک انقلاب کے دیگر اہم کاموں کی ذمہ داریاں سنبھالنے کیلئے بعض اہم شخصیات مثلاً شہید مطہری،شہید بہشتی، ہاشمی رفسنجانی، اورموسوی اردبیلی وغیرہ پر مشتمل ’’شورای انقلاب اسلامی‘‘ تشکیل دی گئی اورامام راحل کے فرمان کے مطابق آیت اللہ خامنہ ای کوبھی اس کمیٹی میں شامل کیاگیا۔ یوں آپ مشہد سے تہران تشریف لے آئے۔


  آخرکار اللہ کے فضل وکرم سے انقلاب برپاہوگیاتوآپ نے اسلامی جمہوری ایران کے کئی اہم اورحساس اداروں میں ذمہ داریاں انجام دیں۔ آپ سیکرٹری وزارت ِ دفاع رہے، سپاہ پاسدارانِ انقلاب کی سرپرستی کی، امام جمعہ تہران مقررہوئے، دفاع کی اعلیٰ کمیٹی (شورای عالی دفاع) میں امام خمینی نمایندے کے طورپرشامل ہوئے۔ صوبہ سیستان وبلوچستان میں امام کے نمایندے رہے ۔تہران سے قومی اسمبلی کے رکن منتخب ہوئے ۔انقلابی ثقافتی کونسل (شورای انقلابِ فرہنگی) کی صدارت سنبھالی۔ مجمع تشخیص مصلحت ِ نظام کی صدارت کے عہدے پرفائز ہوئے اوراسلامی جمہوریہ ایران کی آٹھ سالہ صدارات پر متمکن ہوئے۔


  امام خمینی کی رحلت کے بعد تاحال آپ رہبری اورولیِ امرِ مسلمین کے منصب پر خدمات انجام دے رہے ہیں۔ آپ کے علمی آثار سے آگاہی کیلئے آپ کی تصانیف ، تالیفات اورتراجم کی فہرست بھی پیش خدمت ہے:


  طرح کلی اندیشۂ اسلامی درقرآن (قرآن میں اسلامی فکرکے خدوخال)۔


  ژرقہای نماز(نماز کی گہرائیاں)۔


  صبر۔


  چہارکتاب اصلی علم رجال( علم رجال کی چاربنیادی کتابیں)۔


  ولایت۔


  گزارش از سابقہ ،تاریخی ،اَوضاع کنونی علمیہ مشہد،(حوزہ علمیہ مشہد کی تاریخ اورموجودہ حالات)۔


  زندگی نامہ ائمہ تشیع (اہلِ بیت کے حالاتِ زندگی)۔


  پیشوای صادق(سچے رہ نما)۔


  وحدت وتخّرب ( وحدت اورگروہ بندی)۔


  ہنراز دیدگاہ آیت اللہ خامنہ ای دام ظلہٗ۔


  درست فہمیدن دین( دین کاصحیح فہم)۔


  حدیثِ ولایت (آپ کی تقاریر اورخطبات کامجموعہ جس کی ۹جلدیں شائع ہوچکی ہیں)۔


  صلح امام حسن (مولفہ راضی آل یاسین کافارسی ترجمہ)۔


  آیندہ قلم رواسلام( مؤلفہ سیدقطب کافارسی ترجمہ)۔


  مسلمانان درنہضت آزادیِ ہندوستان (مؤلف عبدالمنعم نمری نصرکاترجمہ)۔


  ادّعانامہ علیہ تمدنِ عرب(مؤلفہ سید قطب کاترجمہ)۔


  ولی امرِ مسلمین زندہ باد………عالمِ اسلام پایندہ باد


                                                          طالبِ دعا!


                                                   ریاض حسین جعفری فاضل قم


                                                     ادارہ منہاج الصالحین، لاہور



  



  مقدمہ


  الحمدللہ الذی شرع الحلال والحرام فأحل الطیبات وحرم الخبائث والصلاۃ والسلام علی البشیر النذیر الرسول الامین محمدوعلی أھلہ بیتہٖ الطیبین الطاھرین واصحابہ المنتجبین المتقین ۔


  گزشتہ چندبرسوں میں قائد ِ امت اسلامیہ حضرت آیت اللہ العظمیٰ سید علی الحسینی خامنہ ای دام ظلہٗ الوارف کے دفتر میں دنیاکے گوشے گوشے سے مسائل شرعیہ کے سوالات کی اتنی بہتات ہوگئی جیسے سیلاب آگیاہو، یہاں تک کہ بڑھتے بڑھتے ان کی تعداددس ہزار سے بھی زیادہ ہوگئی، جن میں سے کچھ کے جوابات معظم لہٗ نے اپنی رائے اورنظریہ کے مطابق مرحمت فرمائے اوربعض مسائل کے جوابات فقیہ عصر،نادر روزگار مؤسس جمہوری اسلامی امام امت روح اللہ الموسوی الخمینی قدس سرہ کے فتاویٰ کے مطابق دئیے اوران کی تائید فرمائی۔


   زیرِ نظررسالہ میں وہ سوالات رکھے گئے ہیں جوجملہ ابواب فقہ ومسائل شرعیہ کومحیط ہیں، علی الخصوص یہ ایسے استفتا ٔات کابیش قیمت اورنفیس مجموعہ ہے جس سے عوام کوہرروز واسطہ پڑتاہے۔اس کے ساتھ ساتھ اس میں عصرِ حاضر میں پیداہونے والے نت نئے مسائل کا اضافہ بھی شامل ہے، جن کاسامنا مومنین کووفتاًفوفتاًکرناپڑتاہے۔ چنانچہ عالمِ اسلام کے عمومی نفع کی خاطر جلیل القدر علماوفضلا کی ایک جماعت اس کی طباعت واشاعت کیلئے بےچین تھی مگر ولیِ فقیہ دام ظلہٗ نے اسے منظور نہیں کیااورمنع کرتے رہے۔ البتہ جب دنیابھرکے مومنین کی جانب سے آپ کے رسالہ عملیہ کی طباعت واشاعت کااصرار بہت بڑھ گیا نیز اہلِ خبرہ وعلمائے کرام نے آپ کومرجعیت جیسے عظیم منصب کی ذمہ داری سونپ دی تواس وقت ان سوالوں کے جوابات کوعام کرناآپ کااہم شرعی فریضہ بن گیا، لہٰذاموصوف نے اس کی اشاعت کی اجازت عطافرمائی۔


  اتناہی نہیں بلکہ جب استفتا ٔات کایہ مجموعہ اپنی تہذیب وترتیب ،عربی ترجمہ اورابواب کی تقسیم وغیرہ کے مراحل سے گزرچکاتوکثرتِ کاروافکار کے باوجود معظم لہٗ نے پوری باریک بینی کے ساتھ اس پر نظرثانی فرمائی۔ اس کے بعدہی اسے شائع کرنے پررضامند ی ظاہر کی۔


  آخرمیں ہم ان تمام افاضل برادران کے شکرگزارہیں جنہوں نے اس کام میں زحمت ومشقت اٹھائی اورمومنین کے سفرِ معنوی کاتوشہ مہیا کرنے اور تشنگان روحانیت کوچشمہ آبِ زُلال تک پہنچانے میں بھرپورحصہ ڈالا۔


  شبہ استفتا ٔاتِ شرعیہ


  دفتر حضرت اللہ آیت العظمیٰ سید علی خامنہ ای دامہ ظلہٗ الوارف


  اَحکامِ تقلید



  مسئلہ ۱:ہر مُکَلَّف پر ،شرعی مسائل نماز، روزہ، طہارت اور کچھ معاملات کے مسائل سیکھنا واجب ہے، اگر وہ اَحکام نہ سیکھے اور اس سے کوئی واجب چھوٹ جائے یا حرام کا ارتکاب ہو جائے تو وہ گناہ گا ر کہلائے گا۔ لفظ” مُکَلَّف “کا اطلاق اس شخص پر ہوتا ہے جس میں شرائطِ تکلیف موجود ہوں۔


  مسئلہ ۲: شرائطِ تکلیف درجہ ذیل ہیں:


    بلوغت     عقل     قدرت


  مسئلہ ۳:بالغ ہونے کی علا متیں ، مندرجہ ذیل تین علا متوں میں سے کو ئی ایک موجودہو۔


    شرم گاہ کے اَطراف میں سخت بالوں کا اُگنا۔


    احتلام ( منی کا خارج ہونا)۔


  چاند کے حساب سے لڑکوں کے پندرہ(۱۵) سال اور لڑکیوںکے نو(۹) سال پورے ہونا۔


  بغیر اِنزال کے جماع یا منی کا نکلنا بلوغت کی علامت نہیں ہے‘لیکن مجنب ہو جانے کا با عث ہے اور اگر غسل نہ کرے تو بالغ ہو نے کے بعد اُس پر غسل واجب ہو گا۔


  مسئلہ ۴:اگر کسی شخص میں مذکورہ علامتوں میں سے بلوغت کی کوئی علامت نہ ہو تو اسے شرعاـ ًبالغ نہیں کہا جائے گا اور نہ ہی شرعی اَحکام اس پر لاگو ہوں گے، صرف یہ احتمال دینا کہ سخت بال اُگے ہوں گے یا احتلام ہوا ہو گا ، سنِ تکلیف سے پہلے بلوغ کے حکم کے لئے کافی نہیںہے۔


  مسئلہ۵:نو سال پورے ہونے سے پہلے لڑکی جو خون دیکھتی ہے وہ بلوغت کی شرعی علامت نہیں ہے۔


  مسئلہ۶:سن ِبلوغت کا معیار قمری سال ہے۔ اگر تاریخ ولادت شمسی حساب سے لکھی گئی ہو تو اس کو قمری سال میں تبدیل کرنا ممکن ہے، اس کے لیے! شمسی و قمری سال میں جو اختلاف ہے اس کا حساب لگاناچاہیے۔ پس!ہر قمری سال شمسی سال سے ۱۰ دن ۲۱ گھنٹے اور ۱۷ سیکنڈکم ہوتا ہے۔


  اَحکام معلوم کرنے کے طریقے


  مسئلہ۷:دینی اَحکام معلوم کرنے کے تین طریقے بیان کئے گئے ہیں:


    اجتہاد۔   تقلید۔    احتیاط


  1اجتہاد


  مسئلہ۸ :اجتہاد: اس کا مطلب ہے ا َحکامِ شرعیہ و قوانینِ الٰہیہ کا اِستنباط واِستخراج ‘اُن مقرر شدہ مصادر سے جو فقہا ئے اسلام کے نزدیک ثابت ہیں۔


  2 احتیاط کا مطلب


  مسئلہ۹: احتیاط ‘ اس کامطلب ہے کہ اس طرح عمل کرنا کہ جس کے بعد مکلف کو اپنی شرعی ذمہ داری پوری ہونے کا یقین ہوجائے ، مثلاً جس فعل کے بارے میں کچھ مجتہد کہتے ہیں کہ حرام ہے اور کچھ کا فتو یٰ یہ ہے کہ حرام نہیں ہے ، اس سے اجتناب کرے اور جس فعل کو کچھ مجتہد کہتےہیں واجب ہے اور کچھ کہتے ہیں کہ واجب نہیں ہے اس فعل کو بجا لائے۔


  3 تقلیدکا مطلب


  مسئلہ۱۰: تقلید‘ اس کا مطلب ہے اَحکام شرعیہ معلوم کرنے کے لئے جامع الشرائط مجتہد کی طرف رجوع کرنا ،دوسرے لفظوں میں شرعی اُمور کو مجتہد کی تشخیص اور اُس کے فتویٰ کے مطابق بجالانا، تقلید کے جواز پر لفظی دلیلیںبھی دلالت کرتی ہیںاور عقل بھی کہتی ہے کہ جو نہ جانتا ہو اُسے شریعت کے احکام د ریافت کرنے کے لیےجامع الشرائط مجتہد کی طرف رجوع کرنا چا ہیے ، بشرطیکہ مکلف خود مجتہد نہ ہو اور احتیاط پر عمل نہ کرتا ہو۔


  مسئلہ۱۱: مکلف اگر مجتہد نہ ہو تو اُس پر واجب ہے کہ وہ جامع الشرائط مجتہد کی تقلید کرے یا احتیاط کے مطابق عمل کرے،لیکن یاد رہے کہ احتیاط کے لئے ضروری ہے کہ انسان اس کے موارد سے واقف ہو، اس کا طریقہ جانتا ہو۔ جب کہ اس پر وقت بھی زیاد ہ صرف ہوتا ہے لہٰذ ابہتر یہ ہے کہ انسان "جامع الشرائط " مجتہد کی تقلید کرے۔


  مسئلہ۱۲: مقلّدکےلیے ان شرائط کاپایاجاناضروری ہیں :


    تکلیف۔   یہ کہ مجتہد نہ ہو۔  احتیاط پر عمل نہ کرتا ہو۔


  اَقسامِ تقلید ِمیّت


  مسئلہ ۱۳: میّت کی تقلید کی دو قسمیں ہیںیعنی میّت کی تقلید دو طرح سے ہو سکتی ہے:


  ابتدائی     بقائی


  ابتدائی:یعنی ایسے مردہ مجتہد کی تقلید کرنا کہ جس کی تقلید اس کی زندگی میں نہ کی ہو ، احتیاط یہ ہے کہ ابتدا میں زندہ عالم کی تقلید کی جائے۔


    بقائی: یعنی زندگی میں جس کی تقلید کی ہو اُس کی تقلید پر باقی رہنا جائز ہے اورتمام مسائل میں کافی ہے۔ حتّٰی ان مسائل میں بھی جن پر مکلف نے عمل نہ کیا ہو۔


  مسئلہ۱۴: مردہ مجتہد کی تقلید پر باقی رہنا جائز ہے چاہے وہ مجتہد ،اَعلم ہو یا اَعلم نہ ہو، لیکن بہتر یہ ہے کہ میّت اَعلم کی تقلید پر باقی رہنے کی اِحتیاط ترک نہ کی جائے۔


  مسئلہ۱۵: میّت کی تقلید پر باقی رہنے کے لئے اِحتیاط واجب کی بنا پر زندہ اَعلم کی طرف رجوع کرنا ضروری ہے


  ہاں! اگر میّت کی تقلید پر باقی رہنا تمام موجودہ فقہا کے نزدیک اجماعی ہو تو پھر بقاکے لئے مجتہد ِاَعلم کی طرف رجوع واجب نہیں ہے۔


  مسئلہ۱۶: جو شخص مجتہد کی زندگی میں بالغ نہ ہوا ہو مگر اس نے صحیح طور سے مجتہد کی تقلید کی ہو تواس کے لئے وفات کے بعد اس کی تقلید پر باقی رہنا جائز ہے۔


  مسئلہ۱۷: ایک شخص ایک مجتہد کی تقلید کرے اور اس کی وفات کے بعد کچھ مسائل میں وہ دوسرےمجتہد کی تقلید کرے پھر دوسرا مجتہد وفات پا جائے تو جن مسائل میں اس نے عدول نہ کیا ہو، ان میں اس کے لئے پہلے مجتہد کی تقلید پر باقی رہنا ممکن ہے اور جن مسائل میں اس نے دوسرے مجتہد کی طرف عدول کیا تھا ان میں اسے اختیار ہے کہ اسی مجتہد کے فتوئوں پر باقی رہے یا زندہ مجتہد کی طرف عدول کرے۔


  تقلید کے بغیر عمل


  مسئلہ۱۸: تقلید کے بغیر عام آدمی کا عمل یا باطل تقلید کے مطابق عمل باطل کہلائے گا مگر یہ کہ :


    احتیاط کے موافق ہو۔


    واقع و اصلیّت کے مطابق ہو۔


    اس مجتہد کے فتوئوں کے مطابق ہو جس کی تقلید اس پر واجب ہے۔


  مرجع تقلید


  مسئلہ ۱۹ : مرجع تقلید کی شرائط مندرجہ ذیل ہیں:


  مرد ہونا۔   بالغ ہو نا۔  عاقل ہونا۔   شیعہ اثنا عشری ہونا۔   حلال زادہ ہونا۔


    بنا بر احتیاط زندہ ہونا۔   عادل ہو نا۔   مجتہد ہونا۔   بنا براحتیاط اعلم ہونا۔   چونکہ مرجعیت کا منصب فتوے کے لحاظ سے نہایت حساس اور اہم ہے ، اس کے پیشِ نظر لازم ہے کہ مجتہد کے پاس نفسِ سر کش کو کنٹر ول کرنے کی طاقت ہو اور وہ دنیا کا حریص نہ ہو۔


  عدالت


  مسئلہ۲۰ : عدالت اس حالتِ نفسی کو کہتے ہیں جو انسان کو ایسے تقویٰ پر اُکسائے جو اُسے ترکِ واجبات اور انجامِ محرمات شرعیہ سے روکے عادل وہ ہے جو عدالت کا مالک ہو، دوسرے لفظوں میں عادل وہ شخص ہے جو اس مرحلے تک پہنچا ہو کہ عمدا ً گناہ نہ کرے ، ترکِ واجب اور فعلِ حرام کا مرتکب نہ ہو ، اثباتِ عدالت کے لئے ظاہراً اچھا ہوناکافی ہے۔


  اجتہاد


  مسئلہ۲۱ : اجتہاد کو دو قسموں میں تقسیم کیا جا سکتا ہے۔


    اجتہادِ مطلق ۔  اجتہاد ِمتجزّی (جزوی)


    اجتہا دِ مطلق : یہ وہ اجتہاد ہے کہ جس کا مالک تمام ابواب فقہی میں شرعی اَحکام کے استنباط کی صلاحیت رکھتا ہو اور اجتہاد مطلق پر فائز شخص کو” مجتہد ِمطلق“ کہتے ہیں۔


    اجتہاد متجزّ ی : یہ وہ اجتہاد ہے جس کا مالک تمام ابوابِ فقہی میں شرعی احکام کے استنباط پر قادرنہ ہو ،اجتہاد متجزّی والے کو” مجتہد متجزّی“ کہا جاتا ہے۔


  مسئلہ۲۲: مجتہد ِمطلق کا فتویٰ خود اس کے لئے حجت ہے اور دوسرے بھی اس کی تقلید کر سکتے ہیں۔ یہی حکم مجتہد متجزّ ی کے فتوے کا بھی ہے‘ اگر چہ احتیاط مستحبی کی بنا پر، مجتہد متجزّ ی کی تقلید نہیں ہوسکتی۔


  اَعلمیت بنا بر اِحتیاط


  مسئلہ۲۳ : اَعلم اس شخص کو کہتے ہیں جو اَحکام شرعیہ کے اِستنباط پر سب سے زیادہ قادر ہو، دوسرے لفظوں میں یہ وہ شخص ہے جو دوسرے مجتہدوں کے مقابلے میں اَحکامِ شرعیہ کی معرفت اور دلیلوں سے ان کے استنباط پر سب سے زیادہ قادر ہو اوروہ اپنے زمانے کے اَوضاع واَحوال سے اس قدر واقف ہو جس کی احکام شرعیہ کے موضوعات کی تشخیص اور اظہارِ رائے کے سلسلے میں ضرورت ہوتی ہے۔


  مسئلہ ۲۴: اَعلم کی تقلید واجب ہونے کی دلیل، عقلا کی روش اور حکمِ عقل ہے اور اعلم کی تقلید کا وجوب ،احتیاط پر مبنی ہے اور یہ ان مسائل میں سےہے کہ جن میں اَعلم کا فتویٰ غیر اَعلم کے فتوے سے مختلف ہو۔


  مسئلہ ۲۵ : صرف اس احتمال کی بنا پر کہ َاعلم میں تقلید کے لئے ضروری شرا ئط موجود نہیں ہیں، بنا بر احتیاط اختلافی مسئلے میں غیراعلم کی تقلید جائز نہیں ہے۔


  مرجع تقلید کی شرائط سے مربوط بعض مسائل


  مسئلہ۲۶: مجتہد جامع الشرائط کی تقلید صحیح ہونے کے لئے اس مجتہد کا مرجعیت پر فائز ہونا یا اس کے پاس رسا لۂ عملیہ کا ہونا شرط نہیں ہے ، بنا بر ایں جس مکلف کے نزدیک ثابت ہو جائے کہ وہ جس کی تقلید کرنا چاہتا ہے "جامع الشرائط" مجتہد ہے تو اس کی تقلید میں کوئی اشکال نہیں ہے چاہے اس کے پاس رسالۂ عملیہ نہ ہو اور وہ مرجیعت پر فائز نہ ہو اور مجتہد ”جامع الشرائط“کے لئے یہ بھی شرط نہیں ہے کہ وہ مکلف کا ہم وطن ہو یااس کے شہر کا رہنے والا ہو۔


  مسئلہ۲۷: ماںاور باپ کی ذمہ داری ان بچوں کے سلسلے میں جو سنِ بلوغ تک نہ پہنچے ہوں اور جن کے لئے ”مرجع تقلید“ کا اختیار کرنا ممکن نہ ہو بلکہ یہ امر اُن کے لئے مشکل اور مشقت آمیز ہویہ ہے کہ وہ ان بچوں کی اس سلسلے میں راہنمائی کریں۔


  تقلید میں تبعیض


  مسئلہ۲۸ : تقلید میں تبعیض کا مطلب ہے تقلید کو تقسیم کرنا، یعنی کچھ اَحکام ایک مجتہد سے اخذ کرے اور کچھ دوسرے مجتہد سے مُقَلِّد کے لئے تقلید میں تبعیض جائز ہے ، مثلاً وہ عبادات میں ایک مجتہد کی تقلید کرے اور معاملات میں دوسرے مجتہد کی یا انفرادی اَحکام میں ایک مجتہد کی تقلید کرے اور اجتماعی‘ سیاسی اور اقتصادی اَحکام میں دوسرے کی ‘بلکہ اگر جن مسائل میں وہ مجتہدکی تقلید کرنا چاہتا ہے ان میں ہر مجتہد کو اَعلم فرض کر لیا جائے تب بھی بنا براِحتیاط تبعیض واجب ہوگی، اگرچہ ان مجتہدوں کے فتوے ان مسائل میں مختلف ہوں۔


  مجتہد جامع الشرائط کی شناخت کے طریقے


  مسئلہ ۲۹: درجہ ذیل دو میں سے ایک طریقے سے مجتہد جامع الشرائط کی شناخت حاصل کی جا سکتی ہے:


    اطمینان چاہے لوگو ں کے درمیان شہرت سے حاصل ہو یا ذاتی تجربے سے ہویا دوسرے طریقوں سے حاصل ہو۔


    باخبراَفراد میں سے دو عادل گواہی دیں‘ چاہے وہ باعث ِاطمینان نہ ہوں۔


  مسئلہ ۳۰: جب کسی مجتہد کی صلاحیت پر شرعی حجت مثلاً گواہی قائم ہو جائے اور وہ ”جامع الشرائط “ہو، جب تک اس کے خلاف دوسرے دو عادل گواہوںکا وجود ثابت نہ ہو تو وہ حجت اپنی حجیّت پر باقی رہے گی اور اس پر اعتماد کرنا صحیح ہو گا‘ چاہے وہ اطمینان کا باعث نہ ہو اور اگر مخالف گواہی کا احتمال ہو تو اس کا تلاش کرنا اور یہ یقین کرنا کہ ایسا کوئی ثبوت نہیں ہے واجب نہیں ہے۔


  مسئلہ ۳۱: مجتہد کے فتوے معلوم کرنے کے طریقے :


    خود مجتہد سے سننا۔


    دو عادل اشخاص سے یا ایک عادل شخص سے سننا۔


    ایک ایسے شخص سے سننا جس کے قول پر اطمینان ہو۔


    ایسے رسالۂ عملیہ کی طرف رجوع کرنا جو خطا سے محفوظ ہو۔


  مسئلہ ۳۲: مجتہد کا فتویٰ نقل کرنے اور شرعی اَحکام بیان کر نے کے لئے مجتہد کی اجازت شرط نہیں ہے ہاں! جو شخص خطا اور اشتباہ کا مرتکب ہو تا ہو اس کے لئے ایسا کرنا جائز نہیں ہے۔اگر مسئلہ نقل کرنے میں کسی سے اشتباہ ہو جائے ا ور اس کے بعد اس اشتباہ کا پتا چل جائے تو اس پر واجب ہے کہ وہ سننے والے کو بتائے کہ مسئلہ بتانے میں غلطی ہو گئی ہے۔ بہر حال کسی بھی سامع کے لئے ناقل کی نقل پر عمل کرنا اس کی بات کے درست ہونے کااطمینان حاصل کئے بغیر جائز نہیں ہے۔


  اَحکامِ عدول


  مسئلہ ۳۳ : وہ مقامات کہ جن میں غیر اَعلم کی طرف رجوع کرنا جائز ہے۔


    وہ مسائل کہ جن میں اَعلم کا فتویٰ نہ ہو اور غیر اَعلم نے اس مسئلے میں احتیاط کا حکم نہ دیا ہو ، بلکہ اس کا فتویٰ صراحت پر مبنی ہو تو بنا بر احتیاط اَعلم سے ”اَعلم تَر“ کی طرف عدول کیا جا سکتا ہے۔


    وہ مسائل کہ جن میں غیر اَعلم کا فتویٰ اَعلم کے فتوئے سے مختلف نہ ہو۔


    وہ مسائل کہ جن میں اَعلم کا فتویٰ خلاف ِاحتیاط ہو جبکہ غیر اَعلم کا فتویٰ احتیاط کے مطابق ہو۔


  وہ موارد کہ جن میںغیر اَعلم کی طرف عدول جائز نہیں


  مسئلہ۳۴: بنابر احتیاط زندہ مجتہد "جامع الشرائط "کی تقلید سے دوسرے مجتہد کی طرف عدول جائز نہیں ہے ، مگر یہ کہ اس کے اندر کچھ شرطیں نہ ہوں، جیسا کہ دوسرا پہلے کے مقابلے میں اَعلم ہو اور اُس کا فتویٰ اس مسئلےمیںپہلے مجتہد کے فتوے کے خلاف ہو۔


  مسئلہ۳۵: زندہ جامع الشرائط مجتہد کی جن مسائل میں تقلید کرچکا ہو ان میںبنابر اِحتیاط میّت کی طرف عدول جائز نہیں ہے۔


  مسئلہ۳۶: مجتہد اَعلم کی تقلید سے بنا بر اِحتیاط غیر اَعلم کی طر ف عدو ل صرف یہ سوچ کر جائز نہیں ہے کہ جس کی تقلید واجب ہے اس کے فتوے زمانے کے تقاضوں سے میل نہیںکھاتے یا صرف اس بنا پر کہ اس کے فتووں پر عمل کرنا مشقت آمیز ہے۔


  تقلید کے متفرقہ مسائل


  مسئلہ۳۷: نماز کے دوران اگر مکلف کو کوئی مسئلہ در پیش آجائے اور وہ اس کا حکم نہ جانتا ہو اور اس کے لئے جاننا بھی ممکن نہ ہو تو دو احتمال میں سے کسی ایک پر بنارکھے اور نماز کو تمام کرے لیکن نماز کے بعد اس پر واجب ہے کہ وہ اس مسئلے کا حکم معلوم کرے اور اگر پتا چلے کہ جو اس نے انجام د یا ہے وہ باطل ہے تو اس پر واجب ہے کہ نماز کا اعادہ کرے۔


  مسئلہ۳۸: جاہل دو طرح کے ہوتے ہیں :


    اہلِ قاصرِ  اہلِ مُقَصِّر


    جاہلِ قاصر: اس جاہل کو کہتے ہیں کہ جس کو اپنی جہالت کا پتا نہ ہو یا وہ طریقے معلوم نہ ہوں کہ جن سے جہالت دور کرسکے۔


    اہلِ مُقَصِّر : اس جاہل کو کہتے ہیں کہ جسے اپنی جہالت کا پتا ہو اور اسے جہالت دور کرنے کے ممکنہ طریقے بھی معلوم ہوں ، لیکن وہ سستی کی بناپر ان طریقوںکو نہ اپناتا ہو۔


  مسئلہ ۳۹: احتیاط واجب کا مطلب یہ ہے کہ کسی کا م کو انجام دینا یا اُسے ترک کرنا اِحتیاط کے باب سے واجب ہے اور جہاں جہاں احتیاط واجب ہے ان جگہوں پر مکلف دوسرے مجتہد کی طرف رجوع کرسکتا ہے جس نے فتویٰ دیا ہو احتیاط نہ کی ہو اور رجوع میں بھی احتیاط یہ ہے کہ” اَلاَ علَم فَالأَعلَم “کی رعایت کرے۔


  مسئلہ۴۰: درجہ ذیل عبارتیں جو فقہی کتابوں میں آئی ہیں سب کی سب احتیاط پر دلالت کرتی ہیں اور وہ عبارتیں یہ ہیں :


  ”فِیہِ اِشکاَلٌ “ ،”مُشکِل “،”لَا یَخُلومِنِ اِشکَالٍ “


  اور عبارت:”لَا اِشکَالَ فِیہِ “ فتوے پر دلالت کرتی ہے، اسی طرح عملی اعتبار سے عبارت ”لَایَجُوزُ“اور ” یَحُرمُ“میں کوئی فر ق نہیں ہے۔



  

  قیادت اور ولایتِ فقیہ


  مسئلہ۴۱: ولایتِ فقیہ سے مراد ہے ،عادل اور دین شناس فقیہ کی حکومت اور اس کا مطلب ہے انسانی معاشرے کی قیادت کرنا اور اجتماعی مسائل کو حل کرنا جو اُمتِ اِسلامیہ کو ہر دور میں درپیش ہوں اور یہ اثنا عشری حقیقی مذہب کے اَرکان میں سے ہے،بلکہ اس کی بنیادیں امامت کی جڑوں کے اندر ہیں۔


  اجتہاداً یا تقلیداً،فقیہ کی ولایت مطلقہ پر غیبت ِامام عجل اللہ فرجہٗ الشریف کے زمانے میں اعتقاد نہ رکھنا، مرتد ہونے کا یا اسلام سے خارج ہونے کا موجب نہیں بنتا ، اگر کوئی دلیل اور برہان کے ذریعے اس پر اعتقاد نہ رکھے تووہ معذور ہے لیکن اس کے لئے مسلمانوں کے درمیان تفرقہ اور اختلاف پھیلانا جائز نہیں ہے۔


  ولایتِ فقیہ کی ضرورت


  مسئلہ۴۲: دینِ اسلام سب سے آخری آسمانی دین ہے اور قیامت تک باقی رہنے والا ہے ۔اس دین میں حکومت اور سماج کو چلانے کے لئے قانون موجودہے۔اسی وجہ سے اسلامی سماج کے ہر طبقے کے لئے ولی ٔ ٔ اَمر ،حاکم شرع اور قائد کا ہونا ضروری ہے،تاکہ وہ اّمتِ اِسلامیہ کو اسلام اورمسلمانوں کو دشمنوں کے شر سے بچا سکے۔ وہ ان کے نظام کی حفاظت کرے اور ان کے درمیان عدل قائم کرے۔طاقت والوں کو کمزور وں پر ستم کرنے سے روکے اور سیاسی، سماجی اور تمدنی ترقی کے وسائل کے راستے ہموار کرے۔


  ولایتِ فقیہ ایک تعبُّدی شرعی حکم ہے کہ عقل بھی جس کی تائید کرتی ہے۔جمہوری اسلامی ایران کے دستور میں نہایت عقلی طریقہ ہے جو ولی ٔ ٔ فقیہ کے مصداق کو معین کرنے کے لئے مددگارہے


  ولایتِ فقیہ کا دائرہ


  1 ولی ٔ ٔ فقیہ کے ولائی احکامات


  مسئلہ۴۳: ہر مسلمان پر ولی ٔ ٔ فقیہ کی طرف سے صادر شدہ حکومتی اوامر و نواہی کی اطاعت کرنا اور اُن کو تسلیم کرناواجب ہے اور اس حکم میں بڑے بڑے مراجع کرام بھی شامل ہیں تو پھر ان کے مقلدین کیسے شامل نہیں ہوں گے؟


  مسئلہ۴۴: کسی کے لئے اس شخص کی مخالفت کرناکہ جو منصب ِولایت فقیہ پر فائزہو جائز نہیں ہے۔ اس دعوے کے ساتھ کہ وہ اس سے زیاد ہ قابل ہے ،یہ ا س وقت ہے کہ جب ولایتِ فقیہ کے منصب پر فائز شخص کو یہ مقام مقررہ ومبیّنہ قانونی طریقے سے ملا ہو۔


  2 ولی ٔ ٔ فقیہ کے حکومتی اَحکام


  مسئلہ۴۵: حکومتی اَحکام اور ولی ٔ ٔ امر مسلمین کی طرف سے منصوب کردہ افراد کی اگر مدت معین نہ ہو تو وہ باقی ،جاری اور نافذ رہیں گے ۔اگر نیا ولی ٔ امرِ مسلمین مصلحت سمجھے تو ان کو بدل سکتا ہے۔


  3 حدیں جاری کرنا


  مسئلہ:۴۶: حدود شرعیہ جیسے چوری اور زنا وغیرہ کی حد جاری کرنا زمانۂ غیبت میں بھی واجب ہے اور اس کا اختیار صرف ولی ٔ ٔ امرِ مسلمین کو حاصل ہے۔


  4 ولی ٔ ٔ فقیہ کے اَحکامات کا لوگوں کی مرضی اور ارادے پر مقدم ہونا


  مسئلہ۴۷: عامۃَ المسلمین کی فلاح و بہبودسے متعلق ولی ٔ ٔ فقیہ کے اَحکام عام لوگوں کے اَحکام پر مقدم ہیں اور ٹکرائو کی صورت میں ان پر حاکم ہیں۔


  5 ذرائع ابلاغ پر کنٹرول


  ذرائع ابلاغ کا ولی ٔ ٔ امرِ مسلمین کے کنٹرول میں ہونا واجب ہے اور واجب ہے کہ ان کو اسلام کی خدمت اور معارفِ الٰہیّہ کی نشر و اشاعت کی راہ پر لگا یا جائے اور یہ بھی واجب ہے کہ اسلامی سماج کی فکری صلاحیتوں کی ترقی اور سماج کی مشکلات دور کرنے کے لئے اُن سے کام لیا جائے ۔واجب ہے کہ تبلیغی وسائل سے مسلمانوں کی صفوں میں اتحادپیدا کرنے اور اُخُوّت وبرادری کی روح پھونکنے اور اسی نوعیت کے کام انجام دینے کے لئے استفادہ کیا جائے۔


  ولایت فقیہ کے دائرۂ کار سے مرتبط چار اُصول


  1 نمائندہ ولی ٔ ٔ فقیہ کے اَوامر کی اطاعت


  مسئلہ ۴۸: ولی ٔ ٔ فقیہ کے نمائندے کی طرف سے صادر شدہ اَحکام اگر الزامی ہوں اور ولی ٔ ٔ فقیہ کی طرف سے مقرر کرد ہ اس کی حدود کے اندر ہوں تو ان کی مخالفت جائز نہیں ہے۔


  2 دفتری ولایت


  مسئلہ ۴۹ : اسلامی مفاہیم میں ’ ’دفتری ولایت “ نام کی کوئی چیز نہیں ہے( یہ کہ دفتر کا جو افسر ہے اس کے اَحکام کو بغیر اعتراض کئے ماننا واجب ہو) لیکن دفتر سے صادر شدہ ان احکامات کی مخالفت جائز نہیں ہے جو قانونی ضوابط اور اُخصولوںکی بنیاد پر صادر کئے گئے ہوں۔


  3 ولایت ِتکوینی


  مسئلہ ۵۰: ولی ٔ ٔ فقیہ کو ولایتِ تکوینیہ حاصل نہیں ہے۔ یہ چیز تو ائمۂ معصو مین ؊سے مخصوص ہے۔


  4 ولی ٔ ٔ فقیہ اور مرجع تقلید کی رائے میں اختلاف


  مسئلہ۵۱: ولی ٔ فقیہ اور مرجع تقلید کے درمیان اگر کسی مسئلے میں اختلاف ہو اوروہ مسئلہ اجتماعی ہو جیسے کافروں ، باغیوں اور حملہ آوروں کے مقابلے میں اسلام اورمسلمان کا دفاع وغیرہ، تو ایسے میں ولی ٔ امرِ مسلمین کی رائے کی پیروی اور اطاعت واجب ہے،لیکن اگر اختلاف ،انفرادی مسائل میں ہو توہر مکلف پر لازم ہے کہ وہ اپنے مرجع تقلید کے فتوے کی پیروی کرے۔


  


  احکامِ طہارت


  پانی


  دین اسلام نے طہارت و پاکیزگی کو بہت اہمیت دی ہے۔اسلام نے بعض اعمال اور تکالیف ِشرعیہ کی انجام دہی کو طہارت کے ساتھ مشروط کیا ہے اور نجاستوں سے مطلق اجتناب کرنے کا تقاضا کیا ہے یا یہ کہ بعض مقامات پر نجاستوں سے پرہیز کیا جائے۔فقہ اسلامی جو دائمی طہارت و نظافت چاہتی ہے اس میں ایک خاص قسم کا ”دھونا“ پایا جاتا ہے‘ جو وضو اور غسل کی شکل میں ہے اور اس کا نام طہارت ہے ۔یہ ”دھونا“کبھی واجب ہوتا ہے اور کبھی مستحب۔


  اس فصل میں طہارت و مُطَہرّات کے اَحکام اور لباس و بدن اور دوسری چیزوں کے پاک کرنے کے اَحکام بیان کئے گئے ہیں۔ اسی طرح نجس اور ناپاک چیزوں اور اُن سے مربوط مسائل کو بیان کیا گیاہے۔


  پانی کی اقسام


    مضاف پانی   مطلق (خالص) پانی   بارش کا پانی   جاری (بہتا ہوا ) پانی   ٹھہرا ہوا پانی۔


  ٹھہرے ہوئے پانی کی اقسام


    کُر پانی۔   قلیل پانی۔{مضاف پانی(یعنی ملا ہواپانی) یا کسی چیز کا عرق}


  آب مضاف کا مطلب:


  مسئلہ۵۲: مضاف پانی : اس پانی کو کہتے ہیں ،جس کو بغیر قید کے یا بغیر کسی چیز کی طرف نسبت دیئے ہوئے پانی نہ کہا جاسکے،چاہے ا س کو کسی چیز سے نچو ڑا گیا ہو جیسےخربوزے اورآلو بخارے وغیرہ کا پانی یا کسی چیز سے اس طرح مخلوط ہو کہ پانی کا وصف اس سے سلب ہو جائے، جیسے عرقِ اُنگور یا نمک وغیرہ کا پانی۔


  مضاف پانی کے احکام


  مسئلہ ۵۳: مضاف پانی کسی بھی طرح کی نجاست کو پاک نہیں کرتااورمطہرات میں شمار نہیں ہوتا۔


  مسئلہ۵۴: مضاف پانی جب نجا ست سے ملتا ہے تو نجس ہوجاتا ہے، چاہے نجاست بہت کم ہو اور اس کا ذائقہ ، رنگ اور بُو تک نہ بدلے اور چاہے وہ پانی کُر کے برابر کیوں نہ ہو۔


  مسئلہ ۵۵: مضاف پانی سے وضو اور غسل کرناصحیح نہیں ہے۔


  مسئلہ ۵۶: کبھی کبھی پانی میں کچھ ایسی دوائیں ملا ئی جاتی ہیں جن سے اس کا رنگ دودھ جیسا سفید ہو جا تا ہے، لیکن اُس سے وہ مضاف پانی کے حکم میں نہیں آتا،اس بنا پر اس سے متنجّس چیزوں کو پاک کرنا اور وضو و غسل بھی صحیح ہے۔


  {خالص پانی} خالص پانی کا مطلب


  مسئلہ ۵۷: خالص پانی ، وہ پانی ہے جسے بغیر قید و شرط کے پانی کہا جا سکے جیسے بارش کا پانی اور چشموں وغیرہ کا پانی۔


  مسئلہ۵۸: خا لص پانی کی اقسام:


    وہ پانی جو آسمان سے برستا ہے(بارش کا پانی )۔


    وہ پانی جو زمین سے اُ بلتا ہے (جاری پا نی)۔


    وہ پانی جو ٹھہر ا ہوا ہوتا ہے (جو نہ برستا ہے نہ اُ بلتا ہے)۔


    کُر پانی (جو تقریباً ۳۸۴ لیٹرہو )۔


    قلیل پانی (جو اس مقدار سے کم ہو یعنی ۳۸۴ لیٹر سے کم ہو)۔


  مسئلہ ۵۹:پانی آسمان سے برستا ہے یا زمین سے اُ بلتا ہے، یا نہ برستا ہے نہ اُ بلتا ہے۔جو پانی آسمان سے برستا ہے اسے ”بارش کا پانی“ کہتے ہیں ،جیسا کہ زمین سے اُ بلنے والے پانی کو” جاری پانی“ کہتے ہیں اور رہ گیا وہ پانی جو زمین سے اُبلتا ہے نہ آسمان سے برستا ہے۔ اسے” آبِ رَاکد “ کہا جاتا ہے ۔اس پانی کی مقدار اگر ۸/۷، ۴۲ بالشت، ۳۸۴ لیٹر ہو تواسے ”کُر “اور اگر اس سے کم ہو تو اسے”آبِ قلیل “کہا جاتا ہے۔


  خالص پانی کے احکام


  مسئلہ ۶۰:خالص پانی نجس چیزوں کو پاک کرتا ہے۔ (اس کا شمار مطہرات میں ہو تا ہے )۔


  مسئلہ ۶۱:خالص پانی : آبِ قلیل کو چھوڑ کر، صرف نجاست کے ساتھ ملنے سے نجس نہیں ہوتا ، ہاں! اگر اس کے تین اَوصاف رنگ ، ذائقہ اور بُو میں سے کوئی ایک بدل جائے تو نجس ہو جاتا ہے۔


  مسئلہ ۶۲: خالص پانی سے وضو اور غسل ہو جاتا ہے۔


  مسئلہ ۶۳: خالص پانی پر شرعی آثار مرتب ہونے کے لئے ، عرفِ عام کی نظر میں اس عنوان کا اس پر صادق آنا کافی ہے، بنا بر ایں نمکیات کی وجہ سے اگر پانی میلا یا غلیظ ہو تو اس عنوان کے اس پر صدق آ نے میں رکاوٹ نہیں بن سکتا، یہی وجہ ہے کہ سمندر کے پانی سے پاک کرنا اور وضو و غسل کرنا صحیح ہے چا ہے وہ نمکیات کی وجہ سے کثیف اور غلیظ ہی کیوں نہ ہو ، جیسا کہ بحیرۂ اُرومیہ کا حال ہے۔


  آبِ مطلق کی قسمیں اور اُن کے اَحکام


  1 بارش کا پانی


  مسئلہ۶۴: اگر کسی نجس چیز پر بارش کا پانی گر جائے تو اسے پاک کر دیتا ہے۔


  2 کُر اور جاری پانی


  مسئلہ۶۵:اگر نجس چیز کو کُر یا جاری پانی میں رکھا جائے تو پانی اس کو پاک کر دیتا ہے۔


  مسئلہ ۶۶:اگر کسی نجس چیز کو کُر یا جاری پانی میں رکھا جائے اور نجاست کے سبب اس کا ذائقہ، رنگ یا اس کی بو بدل جائے تو وہ پانی بھی نجس ہوجائے گا اور اس سے نجس چیز پاک بھی نہیں ہو گی۔


  مسئلہ۶۷: پاک کرنے کے اعتبار سے آبِ کُر اور آبِ جاری میں کوئی فرق نہیںہے۔


  3 آبِ قلیل:


  مسئلہ۶۸: اگر نجس چیز کو قلیل پانی میں رکھا جائے تو وہ پانی نجس ہو جائے گا اور نجس چیز بھی پاک نہیں ہو گی۔


  مسئلہ۶۹: اگر قلیل پانی کو متنجّس چیز پر ڈال دیا جائے تو آئندہ تفصیل کے مطابق وہ چیز پاک ہو جائے گی،لیکن اس سے ٹپکنے والا پانی نجس ہو جائے گا۔


  مسئلہ۷۰: اگر قلیل پانی کسی چیز پر بغیر دبائو کے پڑے اور اس کے نچلے حصے سے نجاست لگ جائے ، تو اگر پانی کا اُ وپر سے نیچے کی طرف جاری ہونا کہلائے تو اُوپر والا حصہ پاک رہے گا۔


  مسئلہ ۷۱: اگر آبِ قلیل ، آبِ کُر یا آب ِجاری سے متصل ہو جائے تو ان دونوں کا حکم اس پر نافذ ہوگا۔


  پانی کے بارے میں شک کے اَحکام


  مسئلہ۷۲: جس پانی کے بارے میں شک ہو کہ پاک ہے یا نجس تو شرعاًاس کو پاک مانا جائے گا، لیکن اگر پانی پہلے نجس تھا بعد میں شک ہو کہ وہ پاک ہوا ہے یا نہیں تو اس پر نجاست کا حکم نافذ ہو گا۔


  مسئلہ۷۳: اگر پانی کے کُر ہونے میں شک ہو ، پس! اگر وہ پہلے کُررہا ہو تو اب بھی اس کو کُر ہی ماناجائے گا۔


  مسئلہ۷۴: کسی بھی پانی پر کُر کے آثار مرتب کرنے کے لئے یہ شرط ضروری نہیں ہے کہ اس کے کُر ہونے کا یقین ہو ، بلکہ اگر وہ پہلے کُر تھا تو اب بھی اس کو کُر ماننا جائز ہے۔(یہی حکم ریل گاڑیوں کی ٹنکیوں میں جو پانی ہوتا ہے اس کا بھی ہے) جو پہلے کُر یا اس سے زیادہ تھا ، اب اگر شک ہو کہ وہ کُر ہے یا نہیں تو اسے کُر مانا جائے گا۔


  مسئلہ ۷۵: جو پانی کُرسے کم ہو تو جب تک اس کا کُر میں تبدیل ہو نا معلوم نہ ہو جائے،اس پر آبِ قلیل کے احکام نافذہوں گے۔


  پیشاب اور پاخانےکے احکام


  قبلے کی رعایت


  مسئلہ۷۶:پیشاب اورپاخانے کرنے کی حالت میں رُو بہ قبلہ یا پشت بہ قبلہ ہونا حرام ہے۔


  سِتر (شرمگاہ) کا چھپانا


  مسئلہ ۷۷: پیشاب اور پاخانے یا کسی دوسری حالت میں شرمگاہ کا ہردیکھنے والے سے چھپانا واجب ہے‘ صرف میاں اوربیوی کو چھوڑ کر ،چاہے وہ مرد ہو یا عورت ، محرم ہو یا نامحرم،چاہے تمیز رکھنے والا بچہ ہی کیوں نہ ہو ،ہاں! میاںاور بیوی کاایک دوسرے سے شرمگاہ کو چھپانا واجب نہیں ہے۔


  رفع حاجت کے مکروہات


  مسئلہ۷۸: پیشاب اور پاخانے کے مکروہات:


    کھڑے ہو کر پیشاب یاپاخانہ کرنا۔


    سخت زمین پر یا کیڑے مکوڑوں کے سوراخوں میں پیشاب یاپاخا نہ کرنا۔


    پیشاب اورپاخانے کو رو ک کر رکھنا۔


    پانی میں پیشاب کرنا خاص کر ٹھہرے ہوئے پانی میں۔


    راستوں اور گزرگاہوں پر اور پھل دار درختوں کے نیچے پیشاب اورپاخانہ کرنا۔


  استبرا کے اَحکام


  مسئلہ۷۹: اگر مرد پیشاب کرنے کے بعد اِستبرا کرے پھر پیشاب کی جگہ سے کوئی رطوبت خارج ہو اور شک ہو کہ وہ پیشاب ہے یا منی ، یا اس کے علاوہ کوئی اور چیز ہے تو اس پر پیشاب کا حکم نافذ نہ ہو گا، بلکہ اسے پاک مانا جائے گا اور اس سلسلے میں تلاش اور تفتیش واجب نہیں ہے۔


  مسئلہ۸۰: اِستبرا واجب نہیں ہے اور اگر نقصان کا باعث بنے تو جائز نہیں ہے ،مثلاً اگر شرمگاہ زخمی ہو اور اس پر دبائو ڈالنے سے خون نکل آتا ہو اور زخم کے ٹھیک ہو نے میں تاخیر ہوتی ہو، ہاں! اگر اِستبرا نہ کرے اور پیشاب کرنے کے بعد مشتبہ رطوبت خارج ہو تو اس پر پیشاب کا حکم نافذ ہوگا۔


  مسئلہ ۸۱: اِستبرا کا طریقہ یہ ہے کہ تین مرتبہ پاخانے کے مقام سے آلۂ تناسل کی جڑ تک دبائو کے ساتھ جھٹکے پھر بائیں ہاتھ کی انگشت سَبَّابَہ(کلمے کی اّنگلی) کو آلۂ تناسل کے نیچے اور اّنگوٹھے کو اّوپر رکھے اور دبائو کے ساتھ اس کے سرے کی طرف تین مرتبہ کھینچے، پھر تین مرتبہ اس کو جھٹکے، اس کے بعد مقامِ پیشاب کو نجاست سے پاک کرے۔


  مسئلہ۸۲: اِستبرا میں کوئی فرق نہیں کہ اسے پاخانے کا مقام دھو نے سے پہلے کیا جائے یا بعد میں کیا جائے۔


  مسئلہ۸۳: پیشاب ، اِستبرا اور وضو کرنے کے بعد اگر رطوبت خارج ہو جو پیشاب اور منی کے درمیان مشتبہ ہو توواجب ہے کہ غسل اور وضو دونوں بجالائے‘ تا کہ حدث سے پاک ہو نے کا یقین حاصل ہو جائے۔


  پاک رطوبتوں کی اقسام


  مسئلہ۸۴: انسان کے اندر سے خارج ہونے والی پاک رطوبتوں کی اقسام:


    وہ رطوبت جو کبھی کبھی منی کے بعد نکلتی ہے اس کو” وَذِی“ کہتے ہیں۔


    وہ رطوبت جو پیشاب کے بعد نکلتی ہے اس کو” وَدِی“ کہتے ہیں۔


    وہ رطوبت جو میاں بیوی کی آ پس کی چھیڑ چھاڑ کے بعد نکلتی ہے اس کو” مَذِی“ کہتے ہیں۔


  یہ ساری رطوبتیں پاک ہیں ان کی وجہ سے طہارت پر کوئی اثر نہیں پڑتا۔


  استنجا (پیشاب اور پاخانے کے مقام کو پاک کرنا)


  مسئلہ۸۵: محل پیشاب کو پاک کرنے کا طریقے :


    پیشاب کی جگہ کو صرف پانی سے پاک کیا جاسکتاہے۔


    احتیاط کی بنا پر پیشاب کی جگہ کو قلیل پانی سے دو مرتبہ دھونا ضروری ہے‘ جبکہ آبِ کثیر وغیرہ سے ایک مرتبہ دھونا کافی ہے۔


  مسئلہ ۸۶: پاخانے کی جگہ کو دھونے کا طریقہ:


  پاخانے کی جگہ کو درج ذیل دو میں سے ایک طریقے سے پاک کیا جا سکتا ہے:


  پہلا طریقہ : پانی سے دھوئیں یہاں تک کہ نجاست اور اس کے آثار زائل ہو جائیں، اس کے بعد دھونا واجب نہیں ہے۔


  دوسرا طریقہ : تین پتھروں یا تین کپڑوں سے صاف کرنا یا ان جیسی کسی چیز سے صاف کرنا بشرطیکہ وہ پاک ہوں اور اگر اس سے نجاست برطرف نہ ہو تو مزید پتھر یا کپڑے استعمال کئے جائیں،یہاں تک کہ نجاست مکمل طور پر زائل ہو جائے۔ایک پتھر کے تین کونوں یا کپڑے وغیرہ کے تین سروں سے صاف کرنا بھی ممکن ہے۔


  مسئلہ۸۷: تین صورتوں میں پاخانے کی جگہ کو صرف پانی سے پاک کیا جاسکتا ہے پتھر یا کپڑے سے نہیں:


  الف۔ جب پاخانے کے ساتھ کوئی اور نجاست جیسے خون وغیرہ نکل آئے۔


  ب۔ جب پاخانے کے مقام پر باہر سے کوئی نجاست لگ جائے۔


  ج۔ جب پاخانہ معمول سے زیادہ پھیل جائے، اس طرح کہ اس کی وجہ سے استنجا صادق نہ آئے(یعنی پاخانہ اپنی جگہ کے علاوہ دیگر جگہوں پر سرایت کر جائے)۔



   نجاسات کے احکام


  مسئلہ۸۸: نجا ستیں درجہ ذیل ہیں:


  ئ پیشاب۔ئ پاخانہ۔ئ   انسان کی منی۔ئ   مردار۔ئ   خون۔ئ   خشکی کا کتّا۔ئ   خنزیر۔ئ   بنا بر احتیاط وہ مُسکر(نشہ آور) جوا َصَاَلتاً بہنے والا ہو۔ئ  وہ کفّار جو کسی آسمانی دین پر یقین نہیں رکھتے ہوں۔


  مسئلہ۸۹: تمام چیزیں پاک ہیں صر ف و ہی چیزیں نجس ہیں جن کے نجس ہونے کا شارع نے حکم دیاہے۔


  1پیشاب 2پاخانہ


  نجس ہےئ   انسان کائ   اس حیوان کا جس کا گوشت حرام ہو اور خون جہندہ رکھتا ہو جیسےچوہا اور بلّی، پرندو ں کے فضلات کو چھوڑ کر۔


  پیشاب اور پاخانہ پاک ہے:


    اس حیوان کاجس کاگوشت حلال ہو‘ چاہے وہ پرندہ ہو، جیسےچڑیا، گائے یا بھیڑ،بکری وغیرہ۔


    اس حیوان کا جس کا گوشت حرام ہو لیکن وہ خون جہندہ نہ رکھتا ہو، جیسے، سانپ اور بغیر چھلکے کی مچھلی۔


    حرام گوشت پرندوں ،جیسے ،کوّے اور شکاری باز وغیرہ کا۔


  مسئلہ۹۰: انسان اور ہر اس حیوان کا پیشاب اور پاخانہ، جس کا گوشت حرام ہو اور خون جہندہ رکھتا ہو، نجس ہے، لیکن پرندوں کے فضلات پاک ہیں، خواہ ان کا گوشت حرام ہی کیوں نہ ہو۔


  مسئلہ۹۱: حلال گوشت حیوانوںکا پیشاب اور پرندوں کے فضلات پاک ہیں۔


  3 منی


    انسان کی منی نجس ہے۔


    ر کوئی پیشاب کے بعد اِستبرا کرے اور اُس کے بعد رطوبت خارج ہو اور معلوم نہ ہو کہ منی ہے یا نہیں؟ جب تک منی ہونے کا یقین نہ ہو اور خروجِ منی کی شرعی علامتیں بھی موجود نہ ہوں تو اس پر منی کا حکم نافذ نہیں ہو گا بلکہ وہ پاک ہے۔


  مسئلہ ۹۲: منی کی علامتیں: اگر شک ہو کہ جو رطوبت خارج ہوئی ہے وہ منی ہے یا نہیں تو اس کے منی ہونے کی علامت چند چیزوں کا اکٹھا ہوناہے۔


  مرد میں:


    شہوت (وہ جنسی لَذَّت جو محلِ لَذَّت تک پہنچنے سے حاصل ہوتی ہے)۔


    زور سے اُچھل کر نکلنا۔ئ   سستی اور ڈھیلاپن۔


  عورت میں


    شہوت۔   سستی اور ڈھیلا پن۔


  4 میّت کا بدن (مُردار)


  مسئلہ۹۳: مُردار،انسان مسلمان : مسلمان میّت کا بدن نجس ہے،ان چیزوں کو چھوڑ کر:


    وہ اَجزا جس میں زندگی حلول نہیں کرتی جیسے ، ناخن،بال اور دانت وغیرہ۔


    جو میدانِ جہاد میں شہید ہوا ہو۔


    وہ میّت جس کو غسل دیا جا چکا ہو۔


  کافر اَہلِ کتاب :مردہ اَہلِ کتاب کا بدن نجس ہے۔ ان اَجزا کے علاوہ جن میں زندگی حلول نہیں کرتی۔


  غیر اہلِ کتاب : اس کا تمام بدن نجس ہے۔


  حیوان:خشکی کا کتّا اور خنزیر اور ان کے بدن کے تمام اَجزا نجس ہیں۔خشکی کے کتّے اورخنزیر کے علاوہ دوسرے جانور،اگر خون جہندہ رکھتے ہوں:


    تو وہ اَجزا جن میں زندگی ہو ،جیسے ، گوشت اور کھال نجس ہیں، لیکن اگر ان کا تزکیہ ہو چکا ہو تو نجس نہیں۔


    جیسا کہ بعد میں آئے گا۔


    وہ اَجزا جن میں زندگی نہیں ہو تی ،جیسے بال اور سینگ پاک ہیں، اگر خون جہندہ نہ رکھتے ہو ں تو اس کے بدن کے تمام اَجزا پاک ہیں۔


  مسئلہ۹۴: انسان کا اور اس حیوان کا مردہ کہ جو خون جہندہ رکھتا ہو نجس ہے۔ چاہے وہ حلال گوشت ہو یا نہ ہو۔


  مسئلہ۹۵: تز کیہ شدہ حیوان اور اس انسان کی میّت جس کو غسل دیا جاچکا ہو پاک ہے۔ غسل میّت سے مراد تینوں غسل ہیں، پس! جب تک تیسرا غسل مکمل نہ ہو جائے اس وقت تک ا س پر نجاست کا حکم نافذ ہو گا۔


  مسئلہ۹۶: مُردار کے جن اجزا میں زندگی نہیں ہوتی،جیسےاُون، بال،دانت،سینگ، روئیں، پَر ، چونچ اور ناخن وغیرہ وہ پاک ہیں مگر یہ کہ مردار خشکی کے کتّے اور خنزیر کا ہو یا میّت کافر غیر کتابی کی ہو۔


  مردار کے بارے میں دو باتیں


  مسئلہ۹۷:۱:۔ ہاتھوں کی جلد کے باریک چھلکے یا ہونٹوں اور پاؤں کے چھلکے یا بدن کے اجزا کی باریک کھال، جو خود بخود بدن سے الگ ہوجائے اُن پر طہارت کا حکم نافذ ہوتا ہے۔


  مسئلہ۹۸:۲:۔ گوشت اور چربی اور حیوانات کے دوسرے اَجزا جن کو مسلمانوں کے بازار سے خریدا گیا ہو اُن پر طہارت کا حکم نافذ ہو گا اور یہی حکم اس چیز کا ہے جو مسلمانوں سے لی جائے،البتہ اگر مذکورہ اشیا بلاد ِکفّار (کافروں کے شہر) سے لی جائیںاور معلوم ہو کہ ان کا تزکیہ نہیں ہوا ہے تو وہ نجس ہیں۔دوسرے لفظوں میں اگر حیوان کاتز کیہ نہیں ہوا ہے تو اُس پر نجاست کا حکم لگے گا، لیکن اگر معلوم ہو جائے کہ تزکیہّ ہوا ہے یا تزکیہ ّکا احتمال ہو لیکن انسان اس میں شک کرے تو اس پر طہارت کا حکم لگے گا۔


  5 خون


  مسئلہ ۹۹: انسان اور خونِ جہندہ رکھنے والے ہر حیوان کا خون نجس ہے چاہے اس کا کھانا حلال ہو یا حرام۔


  مسئلہ ۱۰۰: ذبیحہ کے بدن میں رہ جا نے والا خون پاک ہے۔


  مسئلہ۱۰۱: انڈے میں کبھی کبھی جو خون کا قطرہ دکھائی دیتا ہے وہ پاک ہے، مگر اس کا کھانا حرام ہے۔


  5زمینی کتّا ،7 خنزیر


  مسئلہ۱۰۲: زمینی کتّا اور خنزیر نجس ہیں، چاہے ان کے وہ اَجزا ہوں کہ جن میں زندگی ہوتی ہے یا نہیں ہوتی۔


  مسئلہ۱۰۳: جن اُمور میں طہارت شرط ہے ،جیسے وضو اور غسل کے برتن ،ان میں زمینی کتّے اور خنزیر کے بالوں سے استفادہ جائز نہیں ہے، لیکن ان کا ایسے اُمور میں استعمال کرنا جن میں طہارت شرط نہیں ہے بِلا اِشکال ہے، جیسےتصویر ساز ی ا ور خطاطی کے لئے پَروں کے قلم وغیرہ۔


  بے ہوش کر دینے والے مشروبات


  مسئلہ ۱۰۴: بنا بر احتیاط ایسے مشروبات جو اَ صا لتاً مائع (بہنے والے)ہوں نجس ہو تے ہیں۔


  مسئلہ۱۰۵: تمامَ اقسام کے بیہوش کر دینے والے اَلکحل جو اَصَاَ لتاً مائع(بہنے والے) ہوں بنا بر احتیاط نجس ہیں۔


  مسئلہ۱۰۶: اگر بیہوش کر دینے والی چیز اَصَاَ لتاً مائع (بہنے والی)نہ ہو، جیسے حشیش اور نشہ آور چیزیں وغیرہ، وہ ا گر پانی یا کسی دوسرے مائع سے مخلوط ہو کر مائع میں تبدیل ہو جا ئیں تو اس سے وہ نجس نہیں ہوں گے۔


  مسئلہ۱۰۷: اُنگور کا رَس جس کو آگ پر جوش دیا گیا ہو اور اس کا دو تہائی ختم نہ ہو اور وہ مسکر نہ ہو تو وہ نجس نہیں ہوگا لیکن اس کا پینا حرام ہے۔


  مسئلہ۱۰۸: اگر کچھ مقدار اُنگور کے رس کو اُبلے ہوئے پانی میںاُنگور کے چند دانوں کے ساتھ رکھا جائے اور اُنگور کے دانے بہت ہی کم ہوں اور ان کا پانی انگور کے پانی میں اس طرح مخلوط ہو جائے کہ اس پر اُنگور کا پانی ہونا صادق نہ آئے تو وہ حلال ہے، لیکن اگر صرف اُنگور کے دانے آگ پر جوش کھائیں تو ان کا کھانا حرام ہے۔


  8 کافر


  مسئلہ۱۰۹: جو شخص توحید‘ نبوّت یا ضروریاتِ دینِ اسلام میں سے کسی کا انکار کرتا ہو جیسے نماز ، روزہ ،یا رسالتِ محمدیہ کے ناقص ہونے کا اعتقاد رکھتا ہو تو وہ کافر اور نجس ہے، مگر یہ کہ وہ اہلِ کتاب میں سے ہو۔


  مسئلہ۱۱۰: ضروریات ِدینِ اسلام کا انکار کرنے والا ، اگر اس کا انکار ِرسالت کے انکار پر تمام ہو یا نبیٔ کریمﷺ کی تکذیب ہو یا شریعت کی تنقیص ہو تو وہ کافر ہے۔


  مسئلہ۱۱۱: اہلِ کتاب محکوم با لطہارت ہیں۔


  مسئلہ۱۱۲ : اہلِ کتاب سے مراد وہ ہیں جو اَدَیانِ اِلٰہیّہ میں سے کسی دین پر عقیدہ رکھتے ہوںاور خود کو اللہ کے انبیا ء میں سے کسی نبی کا ماننے والے بتاتے ہوں اور ان کے لئے انبیاء پر نازل شدہ کتابوںمیں سے کوئی کتاب ہو جیسے یہود، نصاریٰ، زرتشتی ، اور صابئی (ستارہ پرست )(ان کا دعویٰ ہے کہ وہ حضرت یحییٰ ؈کے ماننے والے ہیں، اور وہ کہتے ہیں کہ حضرت یحییٰ ؈کی کتاب ان کے پاس موجود ہے۔)


  مسئلہ۱۱۳: خاتم النبییّن ؐپر اعتقاد رکھنا ہی مسلمان ہونے کے لئے کافی نہیں ہے بنا بر ایں جو اہل کتا ب خا تم النبییّن ؐ کی رسالت پر عقیدہ رکھتے ہیں لیکن وہ اپنے آبا و اجداد کا طور طریقہ استعمال کرتے ہیں وہ مسلمان نہیں کہلائیں گے، لیکن چوں کہ وہ اہلِ کتاب ہیں لہٰذا اُن پر طہارت کا حکم نافذ ہو گا۔


  مسئلہ۱۱۴: مرتدمسلمان کافر ہے اور اگر وہ کافر کتابی نہ ہو تو وہ نجس ہے، لیکن صرف نماز ،روزے اور دیگر تمام شرعی واجبات کا ترک کر دینا مسلمان کے اِرتداد اور اس کی نجاست کا باعث نہیں بنتا اور جب تک اس کے اِرتداد کا پتا نہیں چلتا اس کا حکم وہی ہے جو تمام مسلمانوں کا ہے۔


  مسئلہ۱۱۵: علی اللٰہی فرقے کے ماننے والے اگر یہ عقیدہ رکھتے ہوں کہ علی ابن ابی طالبؑ معبود ہیں۔”تَعَالٰی اللہُ عَن ذٰلِکَ عُلُوًّاکَبِیرا“یا یہ کہتے ہوں کہ خدا وند متعال شریک رکھتا ہے تو وہ کافر ہیںاور نجس ہیں۔


  مسئلہ۱۱۶: جو شخص ائمۂ معصومین ؊میں سے کسی کو سَب و شتم یا اہانت کا نشانہ بنائے تو وہ کافر اور نجس ہے۔


  مسئلہ ۱۱۷ : گمراہ فرقہ بہائیہ کے تمام ماننے والے نجس ہیں۔


  نجاسات سے متعلق کچھ مسئلے


  مسئلہ ۱۱۸: حرام سے مجنب ہو نے والے کا پسینہ پاک ہے لیکن احتیاط واجب یہ ہے کہ اس میں نماز نہ پڑھی جائے۔


  مسئلہ۱۱۹: اس شخص کے منہ کا لعاب اور بدن کا پسینہ، جس نے حرام اور نجس چیز، مثلاً خنزیر کا گوشت کھایا ہو پاک ہے۔


  مسئلہ۱۲۰: لباس کو دھو نے اور پاک کرنے کے بعد اس پر باقی رہ جانے والے خون کا ہلکا سا نشان پاک ہے بشرطیکہ اصل خون موجود نہ ہو، صرف اس کا رنگ ہو جو دھونے سے نہیں مٹتا۔


  مسئلہ۱۲۱ : اُلٹی (قَے)پاک ہے چاہے دودھ پیتے بچے کی ہو یا دودھ پینے والے اور کھانا کھانے والے کی یا بالغ انسان کی ہو۔


  نجاست ثابت کرنے کے طریقے


  مسئلہ۱۲۲: کسی بھی چیز کی نجاست تین میں سے ایک طریقے سے ثابت ہو گی :


    انسان کو خود نجاست کا یقین ہو جائے۔


    جس کے تصرف میں ہو وہ اس کے نجس ہونے کی خبر دے۔


    دو عادل نجس ہونے کی خبر دیں۔


  مسئلہ۱۲۳: سن بلوغ کے قریب بچہ کہ جس کے تصرف میں کوئی چیز ہے اگر اس کے نجس ہونے کی خبر دے تو اس کی بات مانی جائے گی یعنی یہاں اُس کا قول معتبر ہے۔


  پاک چیزوں کے نجس ہونے کی کیفیت


  مسئلہ۱۲۴: اگر درجہ ذیل چار شرطیں پائی جائیں تو پاک چیز نجس ہوجائے گی۔


    پاک چیز کا نجاست سے ملنا۔ ئ   ان دونوںمیں یا ایک میں رطوبت ہو۔


    رطو بت ایسی ہو کہ سرایت کرسکتی ہو۔ ئ   نجاست اندرونی حصے میں نہ لگی ہو۔


  مسئلہ۱۲۵: رطوبت سرایت کرنے میں معیار یہ ہے کہ رطوبت اتنی ہو کہ ایک چیز کے دوسری چیزسے ملنے کے بعد اس کی رطوبت اس میں سرایت کر سکے۔


  مسئلہ۱۲۶: کپڑا اور اس جیسی چیز اگر تر ہو اور اس کے ساتھ کہیں پر نجاست لگ جائے تو جو جگہ نجاست سے متصل ہو گی صرف وہی نجس ہوگی دوسری جگہیں پاک رہیں گی۔


  مسئلہ۱۲۷: وہ پانی جو منہ میں داخل ہو کر مسوڑے میں جمع ہوئے خون کے ساتھ ملتا ہے ا ور پھر منہ سے خارج ہوتا ہے وہ پاک ہونے کے حکم میں ہے،اگر چہ احتیاط مستحب یہ ہے کہ اس سے اجتناب کیا جائے۔اسی طرح جو کھانا منہ میں جاتا ہے اور مسوڑے میں لگے ہوئے خون کے ساتھ مس ہو تا ہے و ہ نجس نہیں ہے اور نہ منہ نجس ہے اور اس کو نگلنے میں بھی کوئی حرج نہیں ہے۔


  مسئلہ۱۲۸: پہلی نجس چیز وہ ہے جو عین نجاست کے ساتھ متصل ہو نے سے نجس ہوتی ہے۔ اب اگر اس سے عین نجاست زائل ہوجائے اور وہ کسی پاک چیزسے ملے جب کہ اس میں سرایت کرنے والی رطوبت ہو تو وہ متصل ہونے والی چیز کو نجس کر دیتی ہے ۔اب یہ دوسری نجس چیز جو پہلی نجس چیز کے ساتھ ملنے سے نجس ہوجاتی ہے،جب سرایت کرنے والی رطوبت کے ساتھ کسی پاک چیز سے متصل ہو تو بنا بر احتیاط اس کو نجس کردیتی ہے، لیکن یہ تیسری نجس چیز خود سے متصل ہونے والی کسی شے کو نجس نہیںکرتی۔


  نجاسات کے احکام


  مسئلہ۱۲۹: نجس چیزوں کا کھانا پینا حرام ہے ۔اسی طرح جو ان کی نجاست کے بارے میں نہ جانتا ہو اس کو کھلانا بھی حرام ہے۔ ہاں !اگر کسی کو دیکھو کہ نجس کھانا کھا رہا ہے یا نماز میں نجس کپڑے پہن رہا ہے تو اس کو نجاست کے بارے میں بتانا واجب نہیں ہے۔


  مسئلہ۱۳۰: جو شخص یہ سوچ کر کپڑے دھو رہا ہو کہ وہ نجس ہیںاس کو بتانا واجب نہیں ہے لیکن جس کے کپڑے نجس ہیں اس کے لئے ان پر طہارت کے آثارمرتب کرنا اس وقت تک ممکن نہیں جب تک اس کو ان کے پاک ہونے کا یقین نہ ہو جائے۔


  مسئلہ۱۳۱: اگر مہمان، میزبان کے گھر کی کسی چیز کو نجس کردے تو نجاست کے بارے میں خبر دینا اس پر واجب نہیں ہے، مگر یہ کہ وہ چیز کھانے کے برتنوں سے متعلق ہو یا ماکولات (کھانے کے لائق چیزیں) و مشروبات میں سے ہو تو اس صورت میں بتانا واجب ہے۔


  وسوسہ اور اُس کا علاج


  ” وسوا سی“ اس شخص کو کہتے ہیں جو نجاست کے سلسلے میں نفسیاتی طور پر زبردست حساس ہو، وسوسے کی اس بیماری سے چھٹکارا پانے کے لئے اسے چاہیے کہ مندرجہ ذیل چیزوں پر توجہ دے اور ان پر کاربندرہے۔


    طہارت اور نجاست کے باب میں شریعت مقدسہ کی نظر میں اصل طہارت ہے یعنی اگرکسی جگہ کے نجس ہو جانے کے بارے میں معمولی سا بھی شک ہو تو واجب ہے کہ طہارت کا حکم عائد کیاجائے۔


    بعض ایسے موارد میںجہاںوہ نجاست کا یقین رکھتا ہے طہارت کا حکم لگانا واجب ہے،مگر ان جگہوں پر جہاں کسی چیزکو نجس ہوتے ہوئے آنکھ سے دیکھے اس طرح کہ اگر کوئی اور شخص دیکھے تو ا سے بھی نجاست کے سرایت کر جانے کا یقین ہوجائے ،صرف ایسی جگہوں پر نجاست کا حکم لگانا واجب ہے اور یہ حکم ان لوگوں کے لئے اس وقت تک رہے گا جب تک ان کی یہ حساسیت با لکل ختم نہ ہوجائے۔


    کوئی بھی چیز یا عضو جو نجس ہوجائے اس کو پاک کرنے کے لئے عین نجاست کے زائل ہوجانے کے بعد اس کو نلکے کے پانی سے ایک مرتبہ دھونا کافی ہے۔ بار بار دھو نا اور پانی کے نیچے رکھنا واجب نہیں ہے اور اگروہ نجس چیز کپڑا یا اس جیسی کوئی چیز ہوتو احتیاط واجب یہ ہے کہ اس کو معمول کے مطابق نچوڑے یا ایسا کرے کہ جس سے اس کا پانی نکل جائے۔


    دین اسلام کے احکام سہل‘ آ سان اور فطرتِ بشر کے ساتھ سازگار ہیں۔مکلف کو ان پر عمل کرنے میں کوئی دشواری نہیں ہوتی اور نہ ان کی وجہ سے اس کو رو حانی یا جسمانی کسی طرح کا نقصان ہو تا ہے۔ان کے سلسلے میں شک اور اضطرابی کیفیّت فضائے حیات میں تلخی گھو ل دیتی ہے۔ خدا وند سبحان اس کو اوراس سے مربوط کسی کو عذاب میں مبتلا کر کے خوش نہیں ہوتا ہے۔پس! واجب ہے کہ انسان دین کی نعمت پر شکر اَدا کرے اور اس نعمت کا شکریہ ہے کہ اللہ تبارک و تعالیٰ کی تعلیمات کے مطابق عمل کیا جائے۔


    وسوسے کی یہ حالت عارضی ہے جو قابل علاج ہے ۔ اس سے نجات حاصل کرنے کے لئے کسی خواب یا معجزے کی ضرورت نہیں ہے بلکہ مکلف پر واجب ہے کہ وہ اپنے ذوق شخصی کو استعمال کرے، شریعت ِمقدسہ کی تعلیمات پر کار بند رہے اور ان پر یقین رکھے۔بہت سارے افراد جو اس حالت میں مبتلا تھے مذکورہ تعلیمات پر عمل کرنے سے اس حالت سے نجات پا چکے ہیں اس کام کے لئے اللہ تعالی پر توکّل اور ہمت کی بلندی کی ضرورت ہے تاکہ انسان کا نفس اس سے راحت پا سکے۔


  
    

  


  اَحکامِ مطہرات


  مسئلہ ۱۳۲: مطہرا ت مندرجہ ذیل ہیں:


  ض  پانیض  زمین ض  سورجض  استحالہئ   انتقال ض  اسلام ض  تبعیّتض  عین نجاست کا زائل ہونائ   نجاست خوار حیوان کا اِستبرائ   مسلمان کا غائب ہو نا۔


  مطہرات ان چیزوں کو کہتے ہیں جو نجس چیزوں کو پاک کردیں۔


  1پانی


  برتنوں کو پاک کرنے کا طریقہ


  مسئلہ۱۳۳: نجس برتن ،آب ِقلیل سے تین مرتبہ دھونے سے پاک ہو جاتا ہے‘ لیکن آب ِکُر اورآبِ جاری سے صرف ایک مرتبہ دھونا کافی ہے۔


  مسئلہ ۱۳۴: کتّے کے چاٹنے سے جو برتن نجس ہو اہے وہ پہلے مٹی سے مانجھنے اور پھر اگر آبِ قلیل ہو تو دو مرتبہ دھونے سے پاک ہو جاتا ہے۔


  مسئلہ۱۳۵: خنزیر کے پانی پینے سے جو برتن نجس ہوا ہے وہ پانی سے سات مرتبہ دھونے سے پاک ہو جاتا ہے اسےمٹی سے مانجھنا واجب نہیں ہے۔


  غیر برتنوں کو پاک کرنے کا طریقہ


  مسئلہ۱۳۶: ا صل نجاست زائل ہو جانے کے بعد نجس چیزیں آبِ کُر ، آب ِجاری اور اس نلکے کے پانی سے جو آب کُر سے متصل ہو ایک مرتبہ دھونے سے پاک ہو جاتی ہیں‘ بشرطیکہ پانی تمام نجس جگہوںتک سرایت کر جائے‘ البتہ احتیاط واجب یہ ہے کہ لباس اور کپڑے وغیرہ کو نچوڑا جائے یا جھاڑا اور جھٹکا جائے، بلکہ ایسا کوئی طریقہ اختیار کرنا کافی ہے جس سے اندر کا پانی نکل جائے چاہے پانی کے اندر سے ہلکی سی حرکت دینے سے ہی ایسا ہو جائے۔


  مسئلہ ۱۳۷: پیشاب سے نجس شدہ چیز کو اصل نجاست دور ہو جانے کے بعد اگر آبِ قلیل سے دو مرتبہ دھویا جائے تو پاک ہو جاتی ہے، لیکن پیشا ب کے علاوہ کسی نجاست سے نجس شدہ چیز سے اصل نجاست چھوٹ جانے کے بعد وہ آبِ قلیل سے ایک مرتبہ دھونے سے پاک ہو جاتی ہے۔


  مسئلہ۱۳۸: آبِ قلیل سے دھونے میں شرط یہ ہے کہ جس چیز کو پاک کرنا مقصود ہے اس سے دھوون الگ ہو جائے اور اگر نچوڑے جانے کے قابل ہو جیسے لباس ، فرش وغیرہ تو نچوڑنا یا اس جیسا کرنا شرط ہے۔


  مسئلہ۱۳۹: نجس جانماز کو نلکے کے پانی سے پاک کرنے کے لئے دھوون کا الگ ہونا شرط نہیں ہے،بلکہ اصل نجاست زائل ہو جانے کے بعد نجس مقام تک پانی پہنچ جانے سے جانماز پر ہاتھ کے دبائو کی وجہ سے دھوون کے محلِّ نجاست سے الگ ہو جانے سے ہی وہ پاک ہو جائے گی۔


  مسئلہ۱۴۰: نجس پانی سے گوندھے ہوئے گارے سے بنا ہوا تندور پانی سے دھونے سے پاک ہو جاتا ہے اور تندور کے اس ظاہری حصے ہی کو پاک کرنا کافی ہے جس پر روٹی لگائی جاتی ہے۔


  مسئلہ۱۴۱: وہ نجس ملبو سات کہ جن کو پاک کرنے کے دوران رنگ چھو ٹتا ہو،اگر کپڑوں کا رنگ پانی میں گھل کر اس کے ”مضاف“ ہو جانے کا سبب نہ بنے تو ان پر پانی ڈالنے سے وہ پاک ہو جاتے ہیں۔


  مسئلہ۱۴۲: اگر نجس لباس کو برتن میں رکھا جائے اور کُر سے متصل پانی میں وہ ڈوب جائے،تو برتن پانی اور لباس سے جداہونے والے ذرّات جو پانی کے اُوپر تیرتے ہیں پھر پانی ان کو باہر نکال دیتا ہے یہ سب چیزیں پاک ہیں اور فطری ہے جیسا کہ ہم نے پہلے ذکر کیا ہے کہ احتیاط واجب یہ ہے کہ لباس یا اس جیسی چیز کو نچوڑا جائے۔


  2 زمین


  مسئلہ۱۴۳: جس کے پاؤں کا نچلا حصہ یا جو تے کا تلوا زمین پر چلنے سے نجس ہو گیا ہو ، جب وہ پاک اور خشک زمین پر تقریباً پندرہ قدم چلے تو پاک ہوجاتا ہے بشرطیکہ دونوں سے اصل نجاست زائل ہو جائے۔


  مسئلہ ۱۴۴: پختہ سڑک اور تار کول والی زمین پاؤں اور جوتے کے نچلے حصے کو پاک نہیں کرتی۔


  3 سورج


  مسئلہ۱۴۵: سورج زمین کو اور ہر اس چیز کو جو نقل و حمل کے قابل نہیں ہو تی جیسے عمارت اوراس سے متصل اشیا اور اس میں لگی ہوئی اشیا جیسے لکڑیوں، دروازوں، کھڑکیوں، دیواروں اور ستون وغیرہ کو پاک کر دیتا ہے۔ اسی طرح درختوں اور چو کھٹوں کو بھی پاک کرتا ہے۔


  مسئلہ۱۴۶: سورج کے ذریعے پاک کرنے کی شرائط:


    ان کے اُوپر سورج کی کرنیں پڑنے سے پہلے اصل نجاست ان سے زائل ہو گئی ہو۔


    نجس چیزیں تَرہوں۔


    سورج اور ان کے درمیان حائل نہ ہو جیسے بادل اور پردے۔


    سورج کی دھوپ سے وہ چیزیں خشک ہو جائیں، اگر ان میں رطوبت باقی رہے تو پاک نہیں ہوں گی۔


  4 استحالہ


  مسئلہ ۱۴۷: جب ایک نجس جسم تبدیل ہو کر دوسرا جسم بن جائے تو وہ پاک ہو جاتا ہے جیسا کہ نجس لکڑی راکھ میں تبدیل ہو جائے یا شراب سرکہ بن جائے یا کتا نمک کی کان میں گر کر نمک میں تبدیل ہو جائے، لیکن اگر دوسری جنس میں تبدیل نہ ہو اور صرف اس کی شکل بدل جائے تو پاک نہیں ہو گا، جیسا کہ نجس گیہوں کا آٹا بن جائے یا نجس شکر کو پانی میں گھول دیا جائے۔


  مسئلہ۱۴۸: نجس مواد کے پاک ہونے کے لئے کیمیکلی اس میں صرف ایسی تبدیلی کافی نہیں ہو تی جس سے اس کو نئی خاصیت مل جائے ، جیسے نجس تیل کا مادہ اگر کیمیاوی تحلیل سے نئی خاصیت کا مالک بن جائے(تو اس عمل سے استحالہ متحقق نہیں ہو گا)۔


  مسئلہ۱۴۹: صحیح اور خالص پانی سے آلودہ معدنی مواد اور جرا ثیم کو الگ کرنے سے اس کا استحالہ نہیںہو جاتابلکہ استحالہ تب ہو گا جب پہلے اس کو بخارات میں تبدیل کیا جائے اور پھر ان سے نیا پانی بنایا جائے۔


  5انتقال


  مسئلہ۱۵۰: وہ خون جس کو مچھر یا دوسرے حشرات انسان کے بدن سے چوستے ہیںاسے اگر انسان کا خون کہا جائے تو وہ نجس ہے، (جیسے وہ خون جسے کیڑا انسان کے بدن سے چوستا ہے) لیکن جب وہ وقت گزرنے کے ساتھ کیڑے کا خون شمار ہونے لگے تو پاک ہو جاتا ہے۔


  6 اسلام


  مسئلہ ۱۵۱: اَہلِ کتاب کے علاوہ دیگر کفّار نجس ہیں جب تک وہ کلمۂ شہادتین زبان پر جاری نہ کریں اور جب کلمۂ شہادتین پڑھ لیں تو وہ مسلمان ہو جاتے ہیں اور ان کا پورا بدن پاک ہو جاتا ہے۔


  7 تبعیت


  مسئلہ۱۵۲: غیر کتابی کا فر اگر مسلمان ہو جائے تو طہارت میں اس کی اولاد اس کے تابع ہوگی، اسی طرح غسلِ میّت کے وسائل بھی جب میّت کے تینوں غسل پورے ہو جائیں تو میّت کے ساتھ ہی پاک ہو جاتے ہیں۔


  8 اصل نجاست کا زائل ہونا


  مسئلہ۱۵۳: حیوان کا بدن اگر نجس ہو جائے تو پاک ہونے کے لئے اس سے اصل نجاست کا دور ہو جانا ہی کافی ہے۔ پانی سے دھونے کی ضرورت نہیں ہے۔اسی طرح انسان کی کوئی اندرونی چیز جیسے منہ یا ناک کے اندر کا حصہ بھی پاک ہو جاتا ہے ، لیکن شرط یہ ہے کہ نجاست باہر سے نہ آئی ہو، بنا بر ایں انسان کے دانتوں سے جو خون نکلتا ہے اگر اصل خون لعاب دہن سے زائل ہوجائے تو پاک ہے۔


  9نجاست خور حیوان کا استبرا


  مسئلہ ۱۵۴:اس حیوان کا پیشاب، پاخانہ جو انسان کی نجاست کھانے کا عادی ہے نجس ہے اور اگر پاک کرنا چاہیں تو اس کا استبرا کرنا چاہیے۔ یعنی ایک مدّت تک اسے نجاست کھانے سے باز رکھا جائے یہاں تک کہ پھر اسے نجاست خور نہ کہا جاسکے۔اس دوران اسے پاک غذا دی جائے۔


  10 مسلمان کا غائب ہونا


  مسئلہ ۱۵۵: جب کسی مسلمان کے لباس ، سامان یا بدن کے نجس ہونے کا یقین ہو مگر وہ کچھ عرصے تک غائب ہو جائے تو اس کا غائب ہونا ان چیزوں کو پاک کر دیتا ہے۔ بشرطیکہ اس کو دیکھیں کہ وہ اس نجس چیز کو پاک چیزوں کی طرح استعمال کرتا ہے اور یہ کہ مسلمان، نجاست کا علم رکھتا ہو اورطہارت ونجاست کے احکام سے واقف ہو۔


  طہارت معلوم کرنے کا طریقے


  مسئلہ۱۵۶: تین چیزوں میں سے کسی ایک سے طہارت ثابت ہوجاتی ہے:


    انسان کو نجس چیز کی طہارت کا یقین ہوجائے۔


    مالک، جیسے گھر والا ، بیچنے والا اور خادم طہارت کی خبر دیں۔


    دو عادل طہارت کی گواہی دیں۔


  مسئلہ۱۵۷: جب سنِ بلوغ کے قریب بچہ اپنے زیر استعمال چیز کی طہارت کے بارے میںخبر دے تو اس کی بات مانی جائے گی، دوسرے لفظوں میں اس مقام پر اس کا قول شرعاً معتبرہے۔


  اَصَالَۃُ الطَّھَارَہ کا مطلب:


  مسئلہ ۱۵۸: عام طور پر طہارت و نجاست کے باب میں اصل طہارت ہے، یعنی ہر وہ چیز جس کی نجاست کا یقین نہ ہو وہ شرعاً پاک ہے اور اس کے بارے میں تلاش اور پوچھ تاچھ واجب نہیں ہے۔


  اَصَالَۃُ الطَّھَارَہ کے چند نمونے


  مسئلہ۱۵۹: وہ بچہ جس کا بدن نجس ہوتا رہتا ہے‘ اَس کے تر ہاتھ اور لعاب پر طہارت کا حکم نافذہو گا اور جو غذا اس کی باقی رہ جاتی ہے وہ بھی پاک ہے جب تک اس کی نجاست کایقین نہ ہوجائے۔


  مسئلہ۱۶۰: غبار اور ذرّات جن کے بارے میں معلوم نہ ہو کہ وہ نجس لباس کے ہیںیا پاک کے، تو وہ پاک کے حکم میں ہیں بلکہ اگر لباس کی نجاست کا علم بھی ہو لیکن شک ہو کہ وہ اس کے نجس حصے کے ہیں یا پاک کے، تب بھی پاک کے حکم میں ہیں۔


  مسئلہ ۱۶۱: وہ لباس جو دھونے اور سکھانے کے لئے دیا جاتا ہے اگر پہلے نجس نہ ہو تو پاک کے حکم میں آئے گا ، یہاں تک کہ اگر یہ معلوم ہو کہ ان دکا نوں کے مالک کیمیائی مادّہ استعمال کر تے ہیں۔


  مسئلہ۱۶۲: اس پانی کے چھینٹے ،جسے زمین پر گرایا جاتا ہے اور جس جگہ وہ پانی گرتا ہے ،اس کے بارے میں شک ہو کہ وہ پاک ہے یا نجس تو وہ محکوم باِلطّہاَرت ہیں۔


  مسئلہ۱۶۳: وہ پانی جو میونسپلٹی کی گاڑی کے ذریعے سڑکوں پر جاری ہوتا ہے، اگر شک ہو کہ وہ پاک ہے یا نجس تو محکوم بالطہارت ہے، یہی حکم اس پانی کا بھی ہے جو سڑکوں پر موجود گڑھوں میں ہوتا ہے اور جس کے بارے میں علم نہیں ہو تا کہ پاک ہے یا نجس۔


  مسئلہ۱۶۴: میک اپ کا سامان جو ہو نٹوں پر لگا یا جاتا ہے جس کے بارے میں معلوم نہیں ہوتا کہ اسے مُردار سے بنایا گیا ہے یا کسی اور چیز سے ، محکوم با لطہارت ہے، لیکن یہ کہ شرعی طریقے سے معلوم ہو جائے کہ وہ نجس ہے ،البتہ اس کے استعمال میں کوئی حرج نہیں ہے۔


  مسئلہ۱۶۵: جوتوں کے بارے میںاگر معلوم ہو جائے کہ وہ ذبح نہ کئے گئے جانور کے چمڑے سے بنائے گئے ہیں اور پتا چل جائے کہ ان جو توں میں پاؤں میں پسینہ آتا ہے تو اس صورت میں پاؤں نجس ہو جائیں گے اور طہارت کے لئے ان کا پاک کرنا لازمی ہو گا،لیکن اگر جوتوں کے اندر پسینہ آنے میں شک ہو یا شک ہو کہ جس جانور کی کھال سے جوتے بنائے گئے ہیں اس کا تز کیہ ہوا تھا یا نہیں تو ان پر طہارت کا حکم نافذ ہوگا۔


  مسئلہ۱۶۶: پُروں سے بنائے گئے قلم جو نقاشی اور خطاطی کے کام آتے ہیں اگر معلوم نہ ہو کہ خنزیر کے بالوں سے بنائے گئے ہیں یا نہیں، تو وہ پاک کہلائیں گے اور ان کے استعمال میں کوئی حرج نہیں، حتیٰ ان اُمور میں بھی کہ جو طہارت سے مشروط ہیں۔


  مسئلہ۱۶۷: وہ شخص جس کے بارے میں معلوم نہ ہو کہ کافر ہے یا مسلمان، وہ پاک ہے اور اس کے دین کے بارے میں پوچھ تاچھ کرنا اور تحقیق کرنا واجب نہیں ہے۔


  مسئلہ۱۶۸: غیر کتابی کفّار جیسے بودھوں (بودھسٹ) کے ہوٹلوں اور گھروں کی دیواریں اور دروازے اوران میں موجو د ساز وسامان کے نجس ہونے کے بارے میں اگر علم نہ ہو تو وہ پاک ہے بلکہ اگر ان کی نجاست کا یقین ہو جائے تب بھی ان کا پاک کرنا واجب نہیں ہے، صرف ان نجس چیزوں کو پاک کرنا واجب ہے جو کھانے پینے میں ا ستعمال ہو تی ہیں۔


  مسئلہ۱۶۹: جن چیزوں کو کفّار اور مسلمان دونوں استعمال کرتے ہوں جیسے بسوں کے اڈے اور ریلوے اسٹیشنز، اگر ان کے نجس ہونے کا علم نہ ہو توان پر طہارت کا حکم نافذ ہو گا۔


  مسئلہ۱۷۰: وہ الکحل جس کے اصالۃً مُسکر (نشہ پیدا کرنے والی چیز)اور مائع(بہنے والی چیز) ہونے کا علم نہ ہو وہ پاک کہلاتا ہے۔


  برتنوں کے اَحکام


  مسئلہ۱۷۱: سونے اور چاندی کے برتنوںکو کھانے پینے کے لئے استعمال کرنا حرام ہے، البتہ کھانے پینے کے علا وہ دیگر استعمال کے لئے ان کو رکھنا جائز ہے۔


  مسئلہ۱۷۲: سونے اور چاندی کا پانی چڑھائے گئے برتن یا وہ برتن جو سونے اور چاندی سے نہ بنائے گئے ہوں لیکن ان میںسونے اور چاندی کی آمیزش اس طرح کی گئی ہو کہ ان کو سونےاور چاندی کا نام نہ دے سکیں، ان پر مذکورہ بالا سونے اورچاندی کے برتنوں کا حکم نافذ نہیں ہو گا۔


  اِحکامِ وضو


  وضو کا مطلب


  مسئلہ۱۷۳: چہرے اور ہاتھوں کا دھونا، سرکے اگلے اور پاؤں کے اُوپری حصے کا مسح کرنا ، خاص شرائط اور طریقے سے وضو کہلائے گا۔یہ عمل جو شریعت ِمقدسہ میں معنوی طہارت کے حصول کا ذریعہ ہے بعض واجب اور مستحب اعمال کا مقدمہ قرار پاتاہے جیسے واجب اور مستحب نمازیں اور واجب طواف یا کچھ اعمال کے لئے شرط ہے، جیسے مستحب طواف، قرآن کی تلاوت اور مسجد میں داخل ہونا وغیرہ۔


  وضو کا طریقہ


  مسئلہ۱۷۴: دھونا: چہرے کا پیشانی کے اُوپری حصے سے ٹھوڑی کے نچلے حصے تک اور ہاتھوں کو کہنیوں سے اُنگلیوں کے سروں تک۔


  مسح کرنا:سر کے اگلے حصے کااور پاؤں کے اُوپری حصے کا اُنگلیوں کے سرے سے ٹخنوںکے جوڑ تک۔


  مسئلہ۱۷۵: وضو میں ترتیب واجب ہے، یعنی پہلے چہرے کو پیشانی کے اوپری حصے سے بالوں کے اُگنے کی جگہ سے ٹھوڑی کے نچلے حصے تک لمبائی میں اور اُنگوٹھے اور درمیانی اُنگلی کے اندر آجانے والے حصے کو چوڑائی میں دھوئے، اس کے بعد ہاتھوںکو کہنیوں سے اُنگلیوں کے سروں تک، اُوپر سے نیچے کی طرف دھوئے، دائیں ہاتھ سے شروع کرکے اس کے بعد بائیں ہاتھ کو دھوئے، اس کے بعد تیسرے مرحلے میں ہاتھ کی رطوبت سے سر کے اگلے حصے کا مسح کرے اور سب سے آخر میں ہاتھوں میںبچی ہوئی رطوبت سے دونوں پاؤں کی اُنگلیوں کے سروںسے لے کر ٹخنوںکے جوڑ تک مسح کرے۔


  چہرے اور ہاتھوں کا دھونا


  مسئلہ۱۷۶: چہرے کے جس حصے کو دھونا واجب ہے وہ ہے چوڑائی میں اُنگوٹھے اور درمیانی انگلی کے درمیان آجانے والا حصہ اور لمبائی میں سر کے بال اُگنے کی جگہ سے ٹھوڑی کے آخری حصے تک ، جیسا کہ بتایا جا چکا ہے۔


  مسئلہ۱۷۷: چہرے کی کھال تک پانی پہنچانا واجب نہیں ہے بلکہ ظاہری چہرے کا دھونا کافی ہے۔ بنا بر ایں چہرے پر اُگے ہوئے بالوں کا دھو لینا کافی ہے لیکن اگر بال اتنے پتلے ہوں کہ چہرے کی جلد دکھائی دیتی ہو تو جلد کا دھونا واجب ہے۔


  مسئلہ۱۷۸: دھونے کا معیار یہ ہے کہ پورے عضو تک پانی پہنچ جائے،چاہے ایسا ہاتھ پھیرنے سے ہی ہو ، لیکن اَعضا وضوکو تر ہاتھ سے مل دینا کافی نہیں ہے۔


  مسئلہ۱۷۹: چہرے اور ہاتھوں کو اُوپر سے نیچے کی طرف دھونا واجب ہے۔اگر برعکس یعنی نیچے سے اوپر کی طرف دھوئے گا تو اس کا وضو باطل ہو جائے گا۔


  مسئلہ ۱۸۰: چہرے اور ہاتھوں کا دھونا


   پہلی مرتبہ واجب ہے۔ ض  دوسری مرتبہ جائز ہے۔ض  تیسری مرتبہ جائز نہیں ہے۔


  پہلی، دوسری، تیسری مرتبہ دھونے کا معیار قصد اور ارادہ ہے۔ اگر پہلی مرتبہ دھونے کی نیّت سے کئی مرتبہ پانی ڈالے تو اس میں کوئی حرج نہیں ہے۔


  سر اور پاؤں کا مسح کرنا


  مسئلہ۱۸۱: سر کی کھال پر مسح کرنا واجب نہیں ہے بلکہ اگلے حصے پر مسح کرنا کافی ہے ، لیکن اگر ایک طرف کے بال اگلے حصے پر اکٹھا ہوئے ہوں یا اگلے حصے پر اتنے لمبے ہوں جو پھیلنے سے چہرے کی حد سے خارج ہو جاتے ہوں تو ان پر مسح کرنا کافی نہیں ہے بلکہ اگلے حصے یا سر کے جوڑ پر بالوں کی جڑوں میں مسح کرنا واجب ہے۔


  مسئلہ۱۸۲: جو شخص اپنے سر پر مصنو عی بال رکھتا ہو ۔اگر ان کا جوڑا بنا کر اگلے حصے پر رکھا گیا ہو تو اس کو ہٹا کر اس کے نیچے مسح کرنا واجب ہے لیکن اگر وہ سر کی جلد میں اُ گائے گئے ہوں اور ان کو الگ کرنا ممکن نہ ہو یا اگر ضرر اورمشقت کا باعث ہو اور ان کے رہتے ہوئے رطوبت کو سر کی جلد تک پہنچاناممکن نہ ہو تو انہی بالوں پر مسح کرنا کافی ہے۔


  مسئلہ۱۸۳: مسح کی جگہ پاؤں کا ظاہری حصہ اُنگلیوں کے سرے سے ٹخنوںکے جوڑ تک ہے ،رہ گیا اُنگلیوں کے نچلے حصے کا مسح کرنا جو چلتے وقت زمین سے لگتا ہے تو اس کا استحباب ثابت نہیں ہے۔


  مسئلہ۱۸۴: اگر پاؤں کا مسح اُنگلیوں کے سرے تک پورے حصے کوشامل نہ ہو بلکہ پاؤں کے ظاہری حصے اور کچھ مقدار میں اُنگلیوں کو شامل ہو تو وضو باطل ہو گا، لیکن اگر شک کرے کہ جب مسح کر رہاتھا تو کیا اُنگلیوں کے سروں تک مسح کر رہا تھا یا نہیں ؟ تو اس کا وضو صحیح ہے۔


  مسئلہ۱۸۵: شرط ہے کہ سر اور پاؤں کا مسح وضو کے پانی کی بچی ہوئی رطوبت سے کیا جائے اور اگر ہاتھوں پر رطوبت نہ بچی ہو تو الگ سے رطوبت نہیں لے سکتا بلکہ داڑھی سے یا ابروؤں سے تَری لے اور مسح کرے اور احتیاط واجب یہ ہے کہ سر کا مسح دائیں ہاتھ سے کرے البتہ یہ شرط نہیں ہے کہ مسح اُوپر سے نیچے کی طرف ہو۔


  مسئلہ ۱۸۶: اگر وضو کرنے والا، ہاتھوں اور چہرے کو دھوتے وقت وضو کی نیّت سے پانی کے نلکے کو کبھی کھولے اور کبھی بند کرے تو اس میں کوئی اشکالِ نہیں ہے اور اس کا وضو صحیح ہے لیکن اگر بایاں ہاتھ دھو لینے کے بعداور اس سے مسح کرنے سے پہلے تر ٹوٹی کے اُوپر اپناہاتھ رکھتا ہے تو ایسی صورت میں اگر یہ فرض کیا جائے کہ اس کی ہتھیلی کے و ضو کا پانی دوسرے پانی سے مل گیا ہے تو اس کا وضو صحیح ہونا مشکل ہے۔


  مسئلہ۱۸۷: چوں کہ واجب ہے کہ پاؤں کا مسح وضو سے جو رطوبت ہتھیلیوں پر بچی ہے اس سے کیا جائے، لہٰذ ا سر کا مسح کرتے وقت واجب ہے کہ ہاتھ کو پیشانی کے اُوپری حصے تک نہ پہنچنے دیں کہ وہ چہرے کی رطوبت تک پہنچ جائے ، تاکہ پاؤں کے مسح کرنے میں جس ہاتھ کی رطوبت کی ضرروت ہے وہ چہرے کی رطوبت سے مل نہ جائے۔


  مسئلہ۱۸۸: مسح کرتے وقت ہاتھ کا سر پر اور پاؤں پر رگڑنا واجب ہے۔ اگر ہاتھ کو رکھ دے اور سر اور پاؤں کو حرکت دے تو مسح باطل ہو جائے گا۔


  مسئلہ۱۸۹: واجب ہے کہ مسح کی جگہ خشک ہو ،البتہ اتنی رطوبت جوہتھیلی کی رطوبت پر اثر انداز نہ ہو کوئی ضررنہیں رکھتی۔


  مسئلہ۱۹۰: پاؤں کے ظاہری حصے پر جو مسح کی جگہ ہے موجود قطروں کو خشک کرنا واجب ہے تاکہ ماسح ، ممسوح پر اثرانداز ہونہ کہ اس کے برعکس۔


  مسئلہ۱۹۱: اگر پاؤں کا ظاہری حصہ نجس ہو اور اس کو پاک کرکے مسح کرنا ممکن نہ ہو تو تیمّم واجب ہو گا۔


  مسئلہ ۱۹۲: وہ شخص جس کے پاؤں شل ہو گئے ہوں اور وہ مصنوعی جوتے اور بیساکھیوں کے سہارے چلتا ہو‘ اگر مسح کرنے کے لئے جوتوں کو اُتارنا مشکل ہو اور حرج رکھتا ہو تو جوتوں پر مسح کرنا کا فی ہے اور اس کا وضو صحیح ہوگا۔


  مسئلہ۱۹۳: جس شخص سے ہمیشہ ریح خارج ہوتی ہو‘ اگر اس کو اتنی فرصت نہ ملے کہ وہ اپنے وضو کو نماز کے آخر تک روک سکے اور نماز کے دوران وضو کی تجدید باعث ِحرج ہو، تو وہ ایک وضو سے ایک نماز پڑھ سکتا ہے ،چاہے نماز کے دوران اس کا وضو باطل ہی کیوں نہ ہو جائے۔


  مسئلہ۱۹۴: وضوکے طریقے اور افعال کے اعتبار سے مرداور عورت میں کوئی فرق نہیں ہے۔ تاہم مرد کے لئے مستحب ہے کہ وہ بازوؤں کو دھوتے وقت ،ظاہری حصے (باہر کی طرف) سے شروع کرے جب کہ عورت کے لئے مستحب ہے کہ وہ باطنی حصے (اندرونی طرف) سے شروع کرے۔


  وضو کی شرائط


  مسئلہ ۵ ۱۹: وضو کرنے والے کی شرائط:وضو کے وقت قربت کی نیّت کرے، پانی استعمال کرنے کی راہ میں کوئی رکاوٹ نہ ہو۔


  آبِ وضو کی شرائط: ض  پانی خالص ہوض  پانی پاک ہوض  انی مباح ہویعنی غصبی نہ ہو۔


  برتن کی شرائط: برتن مباح ہو۔


  اَعضا ئےوضو کی شرائط:اَعضائے وضو پاک ہوںاورپانی پہنچنے کی راہ میں کوئی رکاوٹ نہ ہو۔


  کیفیّتِ وضو کی شرائط: دھو نے ا ور مسح کرنے میں ترتیب کا لحاظ رکھنا(ترتیب)۔


  اَفعال وضو کویکے بعد دیگرے بجا لانا(موالات)


  اختیاری حالت میں وضو کو اپنے ہاتھوں بجا لانا(مباشرت)۔


  وقت کی شرائط: وقت اتنا وسیع ہو کہ وضو اور نماز دونوں کے لئے کافی ہو۔


  1 نیّت


  مسئلہ۱۹۶: وضو کو قربت کی نیّت سے بجا لانا واجب ہے ۔ اس کا مطلب یہ ہے کہ خدا کے حکم کی بجا آوری کے لئے اس عمل کو انجام دے،اگرمثلاً دکھا وے کے لئے یا ٹھنڈک حاصل کرنے کے لئے انجام دے تو اس کا وضو باطل ہو جائے گا۔


  2 پانی کے استعمال میں رکاوٹ نہ ہو


  مسئلہ۱۹۷: جس کو پانی کے استعمال سے بیمار ہو جانے کا خطرہ ہو یا پانی کو وضومیں استعمال کرنے کے نتیجے میں پیاس کا ڈر ہو، تو واجب ہے کہ وہ وضو نہ کرے۔


  3 پانی خالص ہو


  مسئلہ۱۹۸: شرط ہے کہ وضو کا پانی خالص ہو ۔اگر آبِ مضاف سے وضو کرے گا تو اس کا وضو باطل ہو جائے گا۔


  4 پانی پاک ہو


  مسئلہ۱۹۹: شرط ہے کہ وضو کا پانی پاک ہو۔ اگر نجس پانی سے وضو کرے گا تو وضو باطل ہو جائے گا۔


  مسئلہ۲۰۰: اگر کوئی شخص پانی کی تلاش میںہو مگر اسے میلا اور آلودہ پانی ملے تو اگر وہ پانی پاک اور خالص ہو ، اس کے استعمال میں کوئی حرج نہ ہو اور اس سے ضررکا بھی اندیشہ نہ ہو تو اسی پانی سے وضو واجب ہوگا اور تیمّم کرنے کی نوبت نہیںآئے گی۔


  5 پانی مباح ہو


  مسئلہ۲۰۱: وضو کے پانی کے لئے شرط ہے کہ مباح ہو ْپس غصبی پانی سے وضو کرناصحیح نہیں ہے۔


  مسئلہ۲۰۲: اس پانی سے استفادہ کرنے میں کوئی حرج نہیں ہے جو ایسی جگہ پر رکھا گیا ہے کہ جو نمازیوں کے وضو کرنے کی جگہ ہے۔


  مسئلہ۲۰۳: اسلا می ممالک میں حکومت کی بنائی گئی مساجد اور دیگر مراکز میں جو پانی موجود ہوتا ہے اس سے وضو کرنے میں کوئی حرج نہیں ہے۔


  مسئلہ۲۰۴: اگرپانی کا محکمہ موٹرلگانے کی اجازت نہ دے تو موٹر لگانا اور اس سے استفادہ کرنا جائز نہیں ہے ،۔موٹر کے ذریعے حاصل شدہ پانی سے وضوکرنا محلِّ اشکال ہے حتی ان لوگوں کے لئے بھی جو اوپر والی منزلوں میں رہتے ہیں اور پانی کا دبائو کم ہونے کی وجہ سے موٹر لگانے پر مجبور ہیں۔


  مسئلہ۲۰۵: کالونی میں رہنے والا ہر شخص چاہے وہ کالونی رہائشی ہو یا نہ ہو ، شرعاً مدیون ہے کہ مشترکہ وسائل سے استفادہ کے بدلے میںجو کچھ اس پر عائد ہو وہ اَدا کرے ،چاہے پانی کا بل ، اس کو ٹھنڈا اور گرم کرنے کا ، اس کو فلٹر کرنے کا اور اس کی دیکھ بھال کرنے کا خرچہ وغیرہ ہی کیوں نہ ہو، اب اگر جس پانی سے وہ وضو کرتا ہے اس کی قیمت اَدا نہ کرے تو وضو میں اشکال ہے بلکہ باطل ہے۔


  6 برتن کا مباح ہونا


  مسئلہ۲۰۶: شرط ہے کہ جس برتن میں وضو کا پانی ہے وہ مباح ہو‘ پس غصبی برتن میں وضو صحیح نہیں ہے۔ اگر برتن ایک ہی ہو اور دوسرا برتن نہ ہو کہ جس میں پانی کو ڈالا جاسکے تو وضوبرتن میں ہاتھ ڈبو کر کیا جائے ، البتہ اگر وضو چُلّو میں لے کر کیا جائے تو صحیح ہے ‘اگر چہ غصبی برتن میں تصّرف کر کے فعلِ حرام کا مرتکب ہوا ہے۔


  7 اَعضائے وضو کا پاک ہونا


  مسئلہ۲۰۷: شرط ہے کہ دھونے اور مسح کرنے کے وقت اعضائے وضو پاک ہوں‘لیکن اگر دھوئے جانے والے یا مسح کئے جانے والے اَعضا میں سے کو ئی عضو اس کو دھو نے یا مسح کرنے کے بعد نجس ہو جائے تو وضو کی درستی کے لئے مضر نہیں ہے۔ ہا ں!نماز کے لئے اس کا پاک کرنا واجب ہے تا کہ خبث سے پاک ہو جائے۔


  مسئلہ۲۰۸: اگر وضو کے کچھ مقامات نجس ہوں ۔پس! وضو کرے اور شک کرے کہ وضو سے پہلے ان کو پاک کیا تھا یا نہیں تو اگر وضو کی حالت میں وہ اپنی طہارت و نجاست کی طرف متوجہ نہیں تھا تو اس کا وضو باطل ہے لیکن اگر جانتا ہو یا احتمال پایا جاتا ہوکہ وہ متوجہ تھا تو اس کا وضو صحیح ہے لیکن بہر حال اس جگہ کا پاک کرنا واجب ہے۔


  8 پانی پہنچنے کی راہ میں کوئی رکاوٹ نہ ہو


  مسئلہ۲۰۹: شرط ہے کہ اعضائے وضوپر کوئی رکاو ٹ نہ ہو جو پانی کو نہ پہنچنے دے ورنہ وضو باطل ہو جائے گا۔


  مسئلہ۲۱۰: بالوں میں یا جلد پر عام طور سے جو تیل ہو تا ہے وہ رکاوٹ شمار نہیں ہوتا مگر یہ کہ اس کی مقدار اتنی زیادہ ہو کہ جو پانی کو بالوں تک یا جلد تک نہ پہنچنے دے۔


  مسئلہ۲۱۱: اگر ناخنوں پر پالش ہو جو پانی کو ناخنوں تک نہ پہنچنے دے تو اس کے ہوتے ہوئے وضو باطل ہے۔


  مسئلہ ۲۱۲: وہ مصنو عی رنگ جسے عورتیں اپنے سر اور ابرو کے بالوں کو رنگ کرنے میں استعمال کرتی ہیں اگر صرف رنگ ہو اور اس کا کوئی وجود نہ ہو جو پانی کو بالوںتک نہ پہنچنے دے تو اس کے ساتھ وضوصحیح ہے۔


  مسئلہ۲۱۳: سیاہی کا اگر وجود ہو جو پانی کو جلد تک پہنچنے سے روکے تو اس کے ساتھ وضو باطل ہے ۔اس موضوع کی تشخیص مکلف کی ذمہ داری ہے۔


  مسئلہ۲۱۴: گودنے کا نشان اگر صرف رنگ ہو اور ظاہراً جلد پر کوئی ایسی چیز نہ ہو جو پانی کو جلد تک نہ پہنچنے دے تو اس کے ساتھ وضو صحیح ہے۔


  مسئلہ۲۱۵: اَعضائے وضو کے خشک ہو جانے کے بعد اگر ان پر صرف صابن کی سفیدی سی ظاہر ہو‘ جس کا کوئی وجود نہ ہو تو وضو کو کوئی نقصان نہیں دیتی مگر یہ کہ اس کا وجود ہو جو پانی کو جلد تک نہ پہنچنے دے۔


  مسئلہ۲۱۶: اگر جانتا ہو کہ اعضائے وضو کے ساتھ کوئی چیز لگی ہے لیکن شک کرے کہ وہ اپنے نیچے تک پانی پہنچنے کی راہ میں رکاوٹ ہے یا نہیں تو اس کا برطرف کرنا واجب ہے۔


  مسئلہ۲۱۷: اگر اعضائے وضو پر کسی رکاوٹ کا علم ہو اور وضو سے پہلے ہو پھر وضوکرے اور اس کے بعد شک کرے کہ پانی نیچے اس تک پہنچاہے یا نہیں اگر یہ احتمال ہو کہ وضو کرتے وقت وہ اس کی طرف متوجہ تھا تو اس کا وضو صحیح ہے۔


  مسئلہ۲۱۸: جب شک کرے کہ اَعضائے وضوپر رکاوٹ ہے یا نہیں ، پس! اگر اس کے موجود ہونے کی کوئی عقلائی وجہ ہو ، مثلاً اس نے عمارت سازی کا کو ئی کام کیا ہو تو اس مانع کو ڈھونڈنا واجب ہے، یا اس پر اتنا مسح کرے کہ فرضاً اگر مانع موجود بھی ہو تو زائل ہونے کا اطمینان ہوجائے۔


  9 ترتیب


  مسئلہ۲۱۹: و اجب ہے کہ وضو کو اس ترتیب کے ساتھ انجام دیا جائے جو کیفیت وضو کی بحث میں بیان ہو چکی ہے۔ اگر اس ترتیب میں خلل ڈالے گا تو وضو باطل ہوجائے گا۔


  10 موالات


  مسئلہ۲۲۰: واجب ہے کہ وضو کو معمول کے مطابق ایک کے بعد ایک کرکے بجالائے۔اس کا مطلب یہ ہے کہ اتنا فاصلہ نہ ہو جائے کہ دوسرے عضو کو دھونے یا اس کا مسح کرنے سے پہلے پہلا عضو خشک ہو جائے۔


  مسئلہ ۲۲۱: وضو کرنے والے پر واجب ہے کہ تمام اَفعالِ وضو خود انجام دے۔ اگر کوئی دوسرا شخص اس کام میں اس کی مدد کرے، مثلاً اس کو وضو کروائے یا اس کے چہرے اور ہاتھوں پر پانی ڈالے یااس کے سر اور پاؤں کا مسح کرے تو اس کا وضو باطل ہے۔


  مسئلہ ۲۲۲: جو شخص بیماری یا کسی وجہ سے خود وضو نہ کرسکتا ہو ، اس کے لئے جائز بلکہ واجب ہے کہ کسی کو نائب بنائے کہ وہ اسے وضو کروائے،یا وضو کرنے میں اس کی مدد کرے لیکن وضو کرنے والے پر واجب ہے کہ نیّت خود کرے اور اگر کرسکتا ہے ہو تو مسح اپنے ہاتھ سے کرے اور اگر نہ کرسکتا ہو تو نائب اس کا ہاتھ پکڑے اور اس کے سر اور پاؤں کا مسح کرائے لیکن اس سے بھی عاجز ہو تو نائب اس کے ہاتھ سے رطوبت لے کر اس سے اس کا مسح کرے اوراگر وضو کرنے والا شخص ہاتھ یا ہتھیلی سے محروم ہو تو بازوؤں سے رطوبت لے کر مسح کرے اور اگر بازو بھی نہ ہو تو چہرے سے رطوبت لے کر اس سے سراورپاوں کا مسح کرے۔


  11 وضو کے لئے وقت کافی ہو


  مسئلہ۲۲۳: اگر وقت اتنا تنگ ہو جائے کہ اگر وضو کرنا چاہے تو وقت کے اندر پوری نماز نہ پڑھ سکے بلکہ نماز کا کچھ حصہ وقت نکل جانے کے بعد پڑھنا پڑے تو اس صورت میں وضو ساقط ہو جاتا ہے اور تیمّم اور پوری نماز کو وقت کے اندر پڑھنا واجب ہو جاتا ہے۔ ہاں! اگر تیمّم کے لئے بھی اتنے ہی وقت کی ضرورت ہو کہ جتنے وقت کی وضو کے لئے ہوتی ہے تو اس صورت میں وضوواجب ہے۔


  ارتماسی وضو


  اِرتماسی وضوکا مطلب


  مسئلہ۲۲۴: اِرتماس کے ذریعے وضو صحیح ہے اور وہ اس طرح ہے کہ چہرے اور ہاتھوں کو پانی میں داخل کرے اور وضو کی نیّت سے ان کو باہر نکالے،بجائے اس کے کہ ان پر پانی ڈالے اور اس عمل کو ”اِرتماسی“ کہتے ہیں۔


  اِرتماسی وضو کے اَحکام


  مسئلہ ۲۲۵: اِرتماسی وضو میں چہرے اور ہاتھوں کو اُوپر سے نیچے کی طرف دھو نے کی رعایت کرنا شرط ہے۔


  مسئلہ۲۲۶: ارتماسی وضو میں چہرے اور ہاتھوں کا پانی میں دو مرتبہ ڈبونا جائز ہے۔پہلے واجبی دھونے کی نیّت اور دوسری بار مستحبی دھونے کی نیّت سے، اس سے زیادہ جائز نہیں ہے۔ ہاں! واجب ہے کہ ہاتھوں کو دھونے کا قصد ان کے پانی سے نکالتے وقت کرے تاکہ اس طر ح وضو کے پانی سے مسح ممکن ہو سکے۔


  جبیرہ وضو


  جبیرہ وضو کا مطلب


  مسئلہ۲۲۷: اگر جسم پر جبیرہ ہو تو وضو کرتے وقت جن اَعضا کادھونا ممکن ہو ان کو دھوئے اور جبیرہ کے اُوپر تر ہاتھ پھیرے اس عمل کو” جبیرہ“ کہتے ہیں۔


  مسئلہ۲۲۸: اگر اَعضائے وضو یعنی چہرے اور ہاتھوں پر زخم اور شکستگی کا اَثر نمایاں ہو اور پانی اس کے لئے مضر نہ ہو تو اس کو دھونا واجب ہے، لیکن اگر مضر ہو تو اس کے اَطراف کو دھونا واجب ہے اور ساتھ ہی بنابر احتیاط واجب، ہاتھ کی رطوبت سے مسح کرے بشر طیکہ وہ مضرنہ ہو۔


  مسئلہ۲۲۹: اگر اعضائے وضو سراور ہاتھوں پر زخم اور شکستگی ہو اور ہاتھوں کی رطوبت سے اس پر مسح کرنا ممکن نہ ہو تو اس کی تکلیف وضو کے بجائے تیمّم ہے لیکن اگر ممکن ہو کہ اس پر کپڑا رکھے اور مسح کرے تو احتیاط واجب یہ ہے کہ تیمّم کے ساتھ و ضو کو بھی شامل کرے اور مذکورہ مسح بھی انجام دے۔


  مسئلہ۲۳۰: اگر وضو کے مواضع پر د ائمی زخم ہو جو رِستارہتا ہو، چاہے اس پر جبیرہ بھی کیوں نہ رکھ دے تو اس صورت میں واجب یہ ہے کہ ایسا جبیرہ اختیار کرے جس میں خون نہ رستا ہو جیسے نائلن وغیرہ۔


  مبطلاتِ وضو


  مسئلہ۲۳۱: وضو کو باطل کرنے والی چیزیں مندرجہ ذیل ہیں :


  ض پیشاب کا نکلنا۔ض  پاخانے کا خارج ہونا۔ض پیٹ سے ہوا کا خارج ہونا۔ضایسی نیند جو سننے اور دیکھنے نہ دے۔ض  ایسی چیز جس سے عقل زائل ہو جائے جیسے دیوانگی ، بے ہوشی ،مستی وغیرہ۔ض  استحاضہ عورتو ں کے لیے۔ض  ایسی چیز جو غسل کو واجب کردے، جیسے ،جنابت ، حیض اور میّت کو چھونا،یہ اُمور جو وضو کو باطل کر دیتے ہیں ان کو” مبطلاتِ وضو“ کہا جاتا ہے۔


  مسئلہ۲۳۲: نابالغ بچہ اگر ان میں سے کسی چیز میں مبتلا ہو جائے تو بالغوں کی طرح محدث کہلائے گا۔


  وضو کے اَحکام


  مسئلہ۲۳۳: اگر کسی کو ا پنے وضو کے باطل ہونے کا علم نہ ہو لیکن وضو سے فارغ ہو جانے کے بعد اس کو معلوم ہو جائے تو طہارت سے مشروط اعمال کے لئے اس پر دوبارہ وضو کرنا واجب ہے جیسے نماز اور اس وضو سے نماز پڑ ھی ہو تو اس کو بھی دوبارہ پڑھنا واجب ہے۔


  مسئلہ۲۳۴: جو شخص وضو کے اعمال اور شرائط میں زیادہ شک کرتا ہو مثلاً پانی کے پاک یا غصبی ہونے کے بارے میں کثیرالشک ہو تواسے اپنے شک پر دھیان نہیں دینا چا ہیے ۔


  مسئلہ۲۳۵: وضو میں شک :


     اصل وضو کے بارے میں شک ہو کہ و ضو کیا ہے یا نہیں۔


   اگر نماز سے پہلے شک ہو تو وضو کرنا واجب ہے۔


   نماز کے دوران شک ہو تو نماز باطل ہو جائے گی دوبارہ وضو کرنا اور نماز پڑھنا واجب ہے۔


   نماز سے فارغ ہونے کے بعد مثلاً نماز سے فارغ ہونے کے بعد شک کرے کہ وضوکے ساتھ پڑھی ہے یانھیں، یہاں نماز کےصحیح ہونےکاحکم نافذہوگا لیکن بعد والے اعمال کے لئے جو طہارت سے مشروط ہیں،جیسے،نماز وغیرہ اس پر وضو کرنا واجب ہوگا۔


    وضو کے صحیح ہونے میں شک ، مثلاً شک کرے کہ جو وضو کیا ہے آیا وہ صحیح ہے یا نہیں تو اس کو صحیح قرار دیا جائے گااور باطل نہیں ہوگا۔


  وہ اعمال کہ جن کے لئے وضوکرنا واجب ہے


  مسئلہ۲۳۶: وضو شرطِ صحت ہے ،یعنی بغیر وضو کے عمل باطل ہے۔


   تمام نمازوں کے لئے چاہے واجب ہوں یا مستحب، نماز میّت کو چھوڑ کر۔


   نماز کے بھولے ہوئے اَجزا کی قضا بجالانے کے لئے، جیسے تشہّد اور سجدہ۔


   طوافِ واجب کے لیے۔


   جواِز عمل کی شرط ہے یعنی عمل وضو کے بغیر حرام ہے۔


   خط قرآن کو مس کرنے کے لیے۔


   اللہ کے اَسما اور اس کے خاص صفات کو مس کرنے کے لیے۔


   احتیا طاًانبیاءؑ اور ائمہؑ کے اَسما کو مس کرنے کے لیے۔


   کمال عمل کی شرط ہے(جیسے وضو کرنا قرآن پڑھنے کے لیے)۔


   تحقق عمل کی شرط ہے( جیسے با وضو رہنے کے لئے و ضو کرنا )۔


     عمل کی کراہت دور کرنے کے لئے شرط ہے۔(جیسے وضو کرنا جنابت کی حالت میں کھانے پینے کی کراہت دور کرنے کے لیے)


  مسئلہ ۲۳۷: نماز کی تمام واجب اور مستحب قسموں کی درستی کے لئے وضو شرط ہے۔ اسی طرح اس کے بھولے ہوئے اَجزا کی قضا پڑھنے کے لئے بھی، بنا بر ایں نماز بغیر وضو کے باطل ہے، نماز میّت کو چھوڑکر کہ اس میںوضو واجب نہیں ہے۔


  مسئلہ۲۳۸: واجب طواف کے صحیح ہو نے کے لئے وضو شرط ہے ۔اگر وضو کے بغیر طواف کرے تو طواف باطل ہو جائے گا۔ واجب سے مراد وہ طواف ہے جو حج و عمرہ کے اَعمال کا جز ہے چاہے مستحبی ہی کیوں نہ ہوں ،رہ گیا طوافِ مستحب جو حج و عمرہ کا جز نہ ہو اس کے لئے وضو شرط نہیں ہے۔


  مسئلہ ۲۳۹: واجب نمازکے لئے عرفاً وقت داخل ہونے سے ذرا پہلے وضو کو واجب کی نیّت سے بجا لانے میں کوئی اِشکال نہیں ہے۔


  مسئلہ۲۴۰: با وضو رہنے کے لئے وضو کرنا مستحب ہے اور شرعاً مطلوب ہے اور مستحبی وضو میں نماز جائز ہے۔


  مسئلہ۲۴۱: انسان کے لئے مستحب ہے کہ ہر حالت میں با وضو رہے۔خصوصاً مساجد اور مشاہد مشرفہ میں داخل ہونے کے وقت اور قرآن کی تلاوت کرتے وقت اور سونے کے وقت یا ا س جیسے دوسرے مواقع پر۔


  مسئلہ ۲۴۲: اگر صحیح وضو بجا لائے تو جب تک وہ وضو باطل نہ ہو جائے اس میں کوئی ایسا عمل انجام دے سکتا ہے کہ جس کے لئے طہارت شرط ہے،۔بنابر ایں ہر نماز کے لئے وضو کرنا واجب نہیں ہے بلکہ ایک وضو سے جتنی نمازیں پڑھنا چاہے پڑھ سکتا ہے جب تک وہ باطل نہ ہو۔


  1 قرآن کو مَس کرنا


  مسئلہ۲۴۳: قرآن کی تحریر کو بغیر وضو کے چھو نا حرام ہے اور صرف مصحف شریف سے مخصوص نہیں ہے بلکہ قرآن کے تمام کلمات اور آیات کو شامل ہے، چاہے وہ مصحف میں ہوں یا کسی دوسری کتاب میں‘کسی جریدے میں ہوں یا جملہ میں کسی لو ح پر ہوں یا دیوار پر نقش کئے گئے ہوں۔


  مسئلہ۲۴۴: بدن کے تمام اعضا جیسے چہرے اور ہونٹوں سے مَس کرنے کا وہی حکم ہے جو ہاتھوںسے مس کرنے کا ہے۔


  2 اللہ تعالیٰ ، انبیا ء اور معصومین کے اسما کا مَس کرنا


  مسئلہ۲۴۵: ذات باری تعالیٰ اور اس سے مخصوص صفات کو بغیر وضو کے مَس کرنا حرام ہے اور احتیاط واجب کی بنا پر انبیا ئے عظام ؑاور ائمۂ معصومینؑ کے اسما کا بھی یہی حکم ہے


  مسئلہ۲۴۶: لفظ ”جلا لہ“ (اللہ) کو بغیر وضو کے مس کرنا جائز نہیں ہے چاہے وہ اسما مرکبہ جیسے عبداللہ و حبیب اللہ کا جز ہی کیوں نہ ہو۔


  مسئلہ۲۴۷: ایران میں جمہوری اسلا می کے نعروںپر اگر عرفاً لفظ” جلالہ“ کا اطلاق ہو تا ہو اور اس کو اسی طرح پڑھا جائے تو بغیر وضو کے اس کو چھونا حرام ہے اگر ایسا نہیںہے۔ تو اس میں کوئی اشکال نہیں ہےاگر چہ احتیاط مستحب یہ ہے کہ بغیر وضو کے اس کو مس نہ کرے۔


  مسئلہ۲۴۸: لفظِ ”جلالہ “کی ضمیر کا وہ حکم نہیں ہے جو لفظ” جلالہ“ کا ہے۔ پس! ذات باری تعالیٰ کی طرف پلٹنے والی ضمیر وں کا مس کرنا حرام نہیں ہے۔


  مسئلہ۲۴۹: لفظ ”جلالہ“ (اللہ) کی جگہ ہمزہ لکھ کر اس کے آگے تین نقطے( ا...) لکھ دینے میں شرعاً کوئی مانع نہیں ہے ۔اسی طرح ہمزہ اور تین نقطوں کو وضو کے بغیر چھو نے میں بھی کوئی اشکا ل نہیں ہے۔


  مسئلہ۲۵۰: صرف اس احتمال کی بنا پر کہ کوئی شخص لفظ” جلالہ“ (اللہ) کو بغیر وضو کے چھو لے گا اس کو لکھنے سے پرہیز کرنے میں شرعاً کوئی مانع نہیں ہے۔


  چند باتیں


  آیات قرآنیہ، باری تعالیٰ کے اسما ئےمبارکہ انبیائے کرام اور ائمہ معصومین؊ کے ناموں کو مس کرنے کے بارے میں۔


  مسئلہ ۲۵۱: ایسی پٹی کہ جس پر آیات قرآنیہ اور باری تعالیٰ کے اسما ئےمبارک منقوش ہو ںگلے میں ڈالنے میں کوئی اشکال نہیں ہے لیکن بغیر وضو کے بدن کو ان کے سا تھ مس کرنے سے پرہیز کرنا واجب ہے۔


  مسئلہ ۲۵۲: جن برتنوں پر قرآنی آیات منقوش ہوں یا آیت ُالکرسی یا اللہ تعالیٰ کے اسماء لکھے ہوں ان میں کھانا کھانے میں کوئی حرج نہیں ہے لیکن واجب ہے کہ کھانا کھاتے وقت باوضو ہو یا پھر کھانا چمچہ وغیرہ سے کھائے۔


  مسئلہ ۲۵۳: جو لوگ لکھائی کے آلات کے ذریعے اسم ”جلالہ“ یا آیاتِ قرآنیہ اور معصو مینؑ کے اسما لکھتے ہیں ان کے لئے باطہارت ہونا شرط نہیں ہے مگر ان کے لئے ان کو بغیر طہارت کے چھونا جائز نہیں ہے۔


  مسئلہ۲۵۴: انگو ٹھیوں پر نقش شدہ کلمات اگر وہ کلمات ہوں جن کو چھونا جائز ہونے کے لئے طہارت شرط ہے تو ان کو طہارت کے بغیر چھونا جائز نہیں ہے۔


  مسئلہ۲۵۵: آیاتِ قرآنیہ اور اسمائے مبارکہ کی طباعت اور نشر واشاعت میں کوئی اشکا ل نہیں ہے لیکن وہ جس کے ہاتھ لگیں اس پر واجب ہے کہ ان کے شرعی اَحکام کی رعایت کرے جیسے ان کی بے احترامی کرنے ،ان کو نجس کرنے اور طہارت کے بغیر مَس کرنے سے پرہیز کرے۔


  مسئلہ۲۵۶: رسالوں اور کتابوں سے کہ جن میں قرآنی آیات اور اسمائے مبارکہ لکھے ہوں،کھانا ڈھکنے، ان کے اوپر بیٹھنے یا ان کو دسترخوانوں کے طور پر استعمال کرنے جیسا کام لینے میں کوئی حرج نہیں ہے، بشرطیکہ عُرف میں اسے اہانت اور توہین نہ سمجھا جاتا ہو ورنہ جائز نہیں ہے۔


  مسئلہ۲۵۷: آیات قرآن اور اسمائے مبارکہ پر مشتمل چیزوں کو ندی، نہروں میں پھینکا جاسکتا ہے بشر طیکہ اسے عرف میں اہانت نہ سمجھا جاتا ہو۔


  مسئلہ۲۵۸: ایسے کاغذوں کو جلانے یا پھینک دینے میں کوئی حرج نہیں ہے جن پرآیات قرآنی اور مبارک اسما دکھا ئی نہ دیتے ہو ں چنانچہ ان کو ڈھونڈنا اور تلاش کرنا واجب نہیں ہے،لیکن ایسے اوراق کو جلانا یا پھینک دینا کہ جن پر لکھنا یا ان سے فائدہ اُٹھانا یا کاغذ کی پیٹیاں وغیرہ بنانے میں استفادہ کرنا ممکن ہو ،فضول خرچی کے شبہ سے خارج نہیں ہے۔ پس! ایسا کرنا خالی اَز اِشکال نہیں ہے۔


  مسئلہ۲۵۹: آیات ِقرآنیہ اور اسمائے مبا رکہ مٹی میں دفن کرنے یا پانی میں ڈبو دینے میں کوئی اِشکال نہیں ہے لیکن ان کو جلانے میں اِشکال ہے اور اگر ایسا کرنا بے احترامی ہو تو جائز نہیں ہے مگر یہ کہ ضرورت اسی امر کی متقاضی ہو اور آیاتِ قرآنیہ اور اسما ئےمبارکہ کا کاٹ لینا ممکن نہ ہو۔


  مسئلہ ۲۶۰: آیاتِ قرآنیہ اور اسمائے مبارکہ کے ٹکڑے کرنا اگر بے احترامی کہلا تا ہو تو جائز نہیں ہے لیکن اگر بے احترامی نہ ہواور ٹکڑے کرنا لفظ ”جلالہ “اور آیاتِ قرآنیہ کے مٹ جانے کا باعث نہ ہو تو یہ چیز بغیر طہارت کے ان کو چھونے کے جواز کے لئے کافی نہیں ہے جیسا کہ ان کی تحریری شکل کو کو ئی حرف بڑھا کر یا گھٹا کر بدل دینا ان حروف سے کہ جن کو لفظ ”جلالہ“ یا آیات کی کتابت کے قصد سے لکھا گیا تھا، یہ حکم زائل ہوجانے کے لئے کافی نہیں ہے، البتہ اگر صورت حرف کی تبدیلی حرف کے مٹائے جانے کی صورت میں ہو تو حکم کا زائل ہوجا نا بعید نہیں ہے، اگر چہ احتیاط مستحب یہ ہے کہ بغیر وضو اس کو چھونے سے پرہیز کرے۔


  احکامِ غسل


  معنی غسل


  مسئلہ ۲۶۱: غسل کا مطلب یہ ہے کہ تمام بدن کو سرسے پاؤں تک خاص شرائط اور کیفیت کے سا تھ دھونا۔


  غسل کی اقسام


  مسئلہ ۲۶۲: غسل کی قسمیں درج ذیل ہیں:


  واجب: عورتوں اور مردوں کے درمیان مشترک:


    غسل جنابتز   غسل مس میّت۔ز   غسل میّت۔ز  وہ غسل جس کو عہد ، نذر یا قسم کے ذریعے خود پر واجب کیا جائے۔


  عورتوں کے مخصوص غسل:


    غسل حیض۔     غسل نفاس     غسل استحاضہ۔


  مستحب: جیسے جمعہ کے دن کاغسل


  غسل کا طریقہ


  مسئلہ۲۶۳: غسل دو طریقے سے ہوتا ہے:


  1 ترتیبی: اس کا مطلب ہے،غسل کو درج ذیل ترتیب کے ساتھ بجا لانا، پہلے سر اور گردن کو دھوئے، پھربدن کے داہنے حصے کو دھوئے‘ ا ٓخر میں بدن کے بائیں حصے کو دھوئے۔


  3 ارتماسی: اس کا مطلب ہےکہ پورے بدن کو یک بارگی اس طرح پانی میں ڈبوئے کہ بدن کے تمام حصوں تک پانی پہنچ جائے۔


  مسئلہ۲۶۴: احتیاط واجب ہے کہ تمام بالوں کو اور اُن کے نیچے کی جلد کو بھی دھوئے، بنا بر ایں عورتوں کے لئے احتیاط واجب یہ ہے کہ بالوںکو دھونے کے ساتھ ان کے نیچے کی جلد تک بھی پانی پہنچائیں۔


  مسئلہ ۲۶۵: غسل کرتے وقت قبلہ رُخ ہونا واجب نہیں ہے۔


  مسئلہ۲۶۶: غسل کی نیّت کرنے اور غسل شروع کرنے سے پہلے پیٹھ کو یا اَعضائے بدن میں سے کسی اور عضو کو دھونے میں کوئی مانع نہیں ہے۔


  مسئلہ۲۶۷: پہلے بیان شدہ ترتیب کے برخلاف اگر غسل ترتیبی بجالائے تو اس کا غسل باطل ہوگا‘ چاہے جان بوجھ کر ایسا کرے یا نادانی یا فراموشی کی بناپر ہو۔


  مسئلہ ۲۶۸: جو شخص غسل کرے اور غسل کے بعد اس کو پتا چلے کہ اس کے بدن کے کسی جز تک پانی نہیں پہنچا ہے، ایسا اگر غسلِ اِرتماسی میں ہو تو واجب ہے کہ دوبارہ غسل کرے چاہے اس جز کو جانتا ہو یا نہ جانتا ہو۔


  مسئلہ۲۶۹: اگر غسل ترتیبی میں ایسا ہو تو:


    اگر اس جز کو نہ جانتا ہو تو نئے سرے سے غسل کرنا واجب ہے۔


    اگر اس جز کو جانتا ہو تو :اگر وہ جز بائیں طرف ہو تو بائیں طرف کو دھوئے اور وہی کافی ہے۔اگر دا ہنی طرف ہو تو دائیں طرف کو دھوکر بائیں طرف کو بھی دھوئے۔اگر سر اور گردن میں ہو تو اس کو دھو کر پہلے دائیں طرف اور پھر بائیں طرف کو دھوئے۔


  غسلِ جبیرہ


  غُسلِ جبیرہ کا حکم وہی ہے جوبیان ہوچکا وضو جبیرہ کا ہے۔


  غُسل کی شرائط


  مسئلہ۲۷۰: وضو میں ذکر شدہ شرائط جیسے پانی کا پاک ہو نا وغیرہ غسل کی شرائط بھی ہیں لیکن غسل میں اُوپر سے نیچے کی طرف اور اَعضا کو دھونے میں موالات شرط نہیں ہے بلکہ نیچے سے اُوپر کی طرف بھی دھو سکتا ہے اور یہ بھی کرسکتا ہے کہ ایک عضو کو دھوکر کسی کام کے لئے جائے اور واپس آکر جہاں تک دھویا تھا اس کے بعد والے حصے کو دھوئے۔


  مسئلہ۲۷۱: ہر عضو کے دھو نے میں واجب ہے کہ وہ دھوتے وقت پاک ہو‘ البتہ غسل شروع کرنے سے پہلے تما م بدن کا پاک کرنا واجب نہیں ہے۔ بنا بر ایں ایک عضو کو غسل دینے سے پہلے اگر اس کو پاک کرلے تو غسل صحیح ہے لیکن اگر عضو کو دھونے سے پہلے اُسے پاک نہ کرے بلکہ ایک ہی بار میںپاک کرنے اور غسل کرنے کا ارادہ کرلے تو غسل باطل ہوگا۔


  مسئلہ۲۷۲: ایسی رکاوٹ کا دور کرنا واجب ہے کہ جو پانی کو بدن تک نہ پہنچنے دے اور اگر اس کے دور ہوجانے کا اطمینان کئے بغیر غسل کرے تو اس کا غسل باطل ہے۔


  غُسل کے اَحکام


  مسئلہ ۲۷۳: غسل کے دوران حدثِ اصغر مثلاً پیشاب صادر ہوجانا غسل کی درستی کے لئے مضرنہیں ہے اور اس پر نئے سرِے سے غسل شروع کرنا واجب نہیںہے بلکہ اس کو مکمل کرے اور وہی صحیح ہے لیکن مذکورہ غسل اگر غسل جنابت ہو تو دوسرے اغسال کی طرح وضو کے بدلے میں کافی نہیں ہو گا۔ ان اعمال کو بجا لانے کے لئے جن میںطہارت شرط ہے جیسے نماز۔


  مسئلہ۲۷۴: جب کسی شخص کے ذمّے کوئی غسل واجبی یا مستحبی یا دونوں جمع ہوجائیں اگر سب کی ایک ہی نیّت کرلے تو ایک ہی غسل سب کے بدلے میں کافی ہے اور اگر ان میں سے ایک غسلِ جنابت بھی ہو اور صرف غُسلِ جنابت کی نیّت کرے تو تمام اَغسال کے بدلے میں کافی ہے‘ اگر چہ اَحتیاط مستحب ہے کہ سب کی نیّت کرے۔


  مسئلہ ۲۷۵: غُسلِ جنابت کے علاوہ کوئی بھی غسل وضو کے بدلے میں کافی نہیں ہوتا۔


  مسئلہ ۲۷۶: غسل سے فارغ ہونے کے بعد یقین ہوجائے کہ غسل باطل ہو گیا ہے تو جو نماز اس نے باطل غسل سے پڑھی ہے اسے دوبارہ پڑھنا یا اس کی قضا بجالانا واجب ہے۔


  غسل میں شک


  مسئلہ۲۷۷: اگر کسی کو شک ہو جائے کہ اس نے غسل کیا ہے یا نہیں تو بعد والے اعمال کے لئے جو طہارت سے مشروط ہیں اس پر غسل کرنا واجب ہے لیکن گزشتہ اعمال جیسے ،نمازیں جو پڑھی جا چکی ہیں وہ صحیح کے حکم میں ہیں۔


  مسئلہ۲۷۸: غسل سے فارغ ہوجانے کے بعد شک ہونا کہ جو غسل کیا ہے وہ صحیح تھا یا نہیں تو یہاں پر جو غسل کیا ہے اگر اس کے صحیح ہونے کا احتمال ہو اور غسل کرتے وقت جو چیزیں اس کی درستی میں معتبر ہیں ان پر دھیان دیا ہو تو شک کی پرواہ نہ کرتے ہوئے غسل کو صحیح قرار دے گا۔


  غُسلِ جنابت


  جنابت کے اَسباب


  مسئلہ ۲۷۹: جنابت کے اسباب دو ہیں :


    جماع، چاہے حلال ہو یا حرام، منی خارج ہو یا نہ ہو اور چاہے قُبل میں ہو یا دُبر میں ۔


    منی کا نکلنا ،چاہے بیداری میں ہو یا نیند میں اور چاہے عمداً یا سہواًاختیا راًہو یا نہ ہو۔


  مسئلہ۲۸۰: مرد سے خارج ہونے والی مشتبہ رطوبت اگر شہوت ، بدن کی سستی اور اُچھلنے کے ساتھ ہو تو وہ منی کے حکم میں ہو گی لیکن اگر یہ تینوں علامتیں نہ ہوں یا ان میں سے کوئی ایک علامت نہ ہو یا شک ہو کہ وہ علامت موجود ہے یا نہیں تو خارج ہونے والی رطوبت منی کے حکم میں نہیں ہوگی مگر اس کو یقین حاصل ہو جائے کہ وہ منی ہے۔


  مسئلہ ۲۸۱: عورت کے اندر سے نکلنے والا ایسا مادہ جو بہنے والا ہو اور مشکوک ہو، اگر لذّت اور بدن کی سستی کے ساتھ نکلے تو وہ منی کے حکم میں ہوگا لیکن اگر وہ اس مرحلے تک پہنچنے میں شک کرے یا شک کرے کہ بہنے والا تھا یا نہیں تو اس پر غسل واجب نہیں ہو گا۔


  مسئلہ ۲۸۲: مرد کی منی، اگر عورت کے رحم میں بغیر دخول کے منتقل ہوجائے تو اس سے وہ مُجنِب نہیں ہو گی۔


  مسئلہ۲۸۳: دخول چاہے سرحشفہ کے بقدر ہو‘ اس سے مرد وعورت دونوں پر غسل واجب ہوجاتا ہے چاہے دونوں کی منی نہ نکلے اور عورت کو لذّت بھی حاصل نہ ہو۔


  مسئلہ۲۸۴: عورت اگر جماع کے فوراً بعد غسل کرلے اور مرد کی منی اس کے رحم کے اندر رہ جائے اور غسل کے بعد باہر آجائے تو اس کا غسل صحیح ہو گا ،منی جو خارج ہوتی ہے وہ نجس ہے اور اگر وہ مرد کی منی ہو تو عورت پر دوبارہ غسل واجب نہیں ہے۔


  مسئلہ۲۸۵: آلات کے ذریعے جوعورت کا اندرونی معائنہ کیا جاتا ہے جب تک اس سے منی نہ نکلے اس پر غسل واجب نہیں ہو تا ہے۔


  جو چیزیں مُجنِب پر حرام ہیں


  مسئلہ۲۸۶: وہ اَعمال جو مُجنِب پر حرام ہیں :


     قرآن کی تحریر اور باری تعالیٰ کے خاص اسما وصفات کو چھونا اور احتیاط واجب کی بناپر انبیاءاور ائمۂ معصومینؑ کے اسما بھی اسی حکم کےحامل ہیں۔


     مسجدالحرام اور مسجدنبی میں داخل ہونا چاہے ایک سرے سے داخل ہو کر دوسرے سرے سے نکل جائے۔


     مذکورہ دو مسجدوں کے علاوہ دوسری مسجدوں میں ٹھہرنا بلکہ ان میں داخل ہونا ‘اگر ایک دروازے سے داخل ہو کر دوسرے سے نکلنا نہ ہو۔


    مسجدوں میں کوئی چیز رکھنا۔


     صرف چار سجدے والی آیتوں کو پڑھنا لیکن ان سورتوں کی دیگر آیات یا دیگر سورتوں کی آیتوں کو پڑھنےمیں کوئی اشکال نہیں ہے۔


  مسئلہ۲۸۷: مُجنِب کا حرم ائمۂ معصومینؑ میں بنا بر احتیاط داخل ہونا جائز نہیں ہے ۔اولاد ائمہ کے حرم میں داخل ہونے میں کوئی اشکال نہیں ہے۔


  مسئلہ۲۸۸: خانقاہوںاور امام باڑوں پر مسجد کا حکم نافذنہیں ہو تا۔ وہ آیاتِ سجدہ جن کی تلاوت مُجنِب پر حرام ہے وہ آیات ہیں جن کو پڑھنے اور سننے پر سجدہ واجب ہو جاتا ہے وہ درجہ ذیل ہیں :


  ز  سورۂ سجدہ۔(۳۲) آیت ۱۵ ز  سورہ ٔ فصّلت (۴۱) آیت۳۷ ز  ورۂ نجم (۵۳) آیت ۶۲ ز  سورۂ علق (۹۲) آیت ۱۹


  غُسلِ جنابت کے اَحکام


  مسئلہ۲۸۹: شرعی اَحکام کی انجام دہی میں شرم و حیا کی کوئی گنجائش نہیں ہے اور ترکِ واجب جیسے غُسلِ جنابت کے لئے شرم، عُذرِ شرعی نہیں ہے۔بہر حال اگر کسی شخص کے لئے جنابت کا غسل کرنا ممکن نہ ہو تو نماز روزے کی بجا آ وری کے لئے اس کا شرعی وظیفہ غسل کے بدلے تیمّم کرنا ہے۔


  مسئلہ ۲۹۰: جو شخص غسل کرنے سے معذور ہو جائے مثلاً اگر کوئی جانتا ہو کہ اگر بیوی سے مقاربت کرکے مُجنِب ہو جائے گا جبکہ اس کے پاس غسل کرنے کے لئے پانی نہیں ہے، یاغسل اور نماز دونوں کے لئے وقت میں گنجائش نہیں ہے تو اس کے لئے بیوی کے ساتھ مقاربت کرنا جائز ہے بشرطیکہ وہ تیمّم کرنے پر قادر ہو۔ پس! اگر وہ مُجنِب ہوجائے اور وہ طہارت سے مشروط اعمال بجا لانے کے لئے غسل کرنے سے معذور ہو تو اس کے لئے غسل کے بدلے تیمّم کر کے مسجد میں داخل ہونے ، نماز پڑھنے، قرآن کی کتابت کو چھونے اور طہارت سے مشروط تمام اعمال بجالانے میں کوئی اشکال نہیں ہے ۔ہاں! اگر اس کا عُذر صرف وقت کی تنگی ہو تو صرف وہی عمل بجا لاسکتا ہے جس کے لئے اس نے تیمّم کیا ہے۔


  مسئلہ۲۹۱: جو شخص منی نکلنے کے سبب مُجنِب ہو جائے اور غسل کرے ، غسل کے بعد اس سے ایسی رطوبت خارج ہو جس میں شک ہو کہ وہ منی ہے یا کچھ اور، پس! اگر اس نے خروجِ منی کے بعد پیشاب کیا ہو اور اس کے بعد اِستبرا نہ کیا ہو تو مذکورہ رطوبت منی کے حکم میں ہو گی اور اس پر پھر سے غسل واجب ہو گا۔


  مسئلہ۲۹۲: اگر اپنے کپڑوں پر رطوبت دیکھے اور نہ جانتا ہو کہ منی ہے یا نہیں،تو جب تک منی نکلنے کا یقین نہ ہو جائے اس پر غسل واجب نہیں ہوگا۔


  مسئلہ۲۹۳: جس نے غسلِ جنابت کیا ہو شریعت میں اس کے لئے وضو نہیں ہے ، چنانچہ جن اعمال کے لئے وضو واجب ہوتا ہے انھیں اسی غسل سے بجا لائے۔


  مسئلہ۲۹۴: غسل کے بعد اگر حدثِ اَصغر کے صدور میں شک ہو جائے تو نماز وغیرہ کے لئے اس پر وضو واجب نہیںہے لیکن اگر احتیاط کرنا چاہتا ہو کہ وضو کے ساتھ بجا لائے تو کوئی مانع نہیں ہے۔


  مسئلہ۲۹۵: نماز کا وقت تنگ ہونے کے باوجود اگر کوئی غُسلِ جنابت کرے تو اگر اس نے غسل خاص طور پر اس نماز کے لئے نہیں بلکہ حدثِ جنابت رفع کرنے کی نیّت سے کیا ہو تو اُس کا غسل صحیح ہے ، چاہے غسل کے بعد پتا چلے کہ نماز کا وقت نکل چکا تھا۔


  عورتوں کے مخصوص غُسل


  1 خونِ حیض


  مسئلہ۲۹۶: لڑکی ۹ ؍سال قمری پورے ہونے سے پہلے جو خون دیکھتی ہے وہ حیض نہیں کہلاتا، چاہے اس کے اندر حیض کے صفات مو جود ہوں۔


  مسئلہ۲۹۷: خون کا دھبہ جسے عورت پاک ہوجانے کا اطمینان ہوجانے کے بعد دیکھتی ہے اگر وہ خون نہ ہوتو حیض کے حکم میں نہیں ہو گا، لیکن اگر خون ہوتو چاہے وہ زرد رنگ کا ہو اور دس دن سے زیادہ نہ گزرے ہوں تواس پر حیض کا حکم نافذہو گا۔موضوع کی تشخیص عورت کے ذمّے ہے۔


  مسئلہ۲۹۸: جو عورتیں مانع حمل دوائیں استعمال کرتی ہیں جب عادت کے دنوں میں اور اس کے علاوہ تھوڑا سا خون دیکھیں خون کے یہ ٹکڑے اگر حیض کے شرعی شرائط نہ رکھتے ہوں تو وہ حیض کے حکم میں نہیں ہیںبلکہ ان پر استحاضہ کا حکم لگے گا۔


  مسئلہ۲۹۹: وہ عورت جس کی عادت معین ہو مثلاً سات دن ، اس کے بعد ایسا ہو کہ وہ ہر باربارہ،بارہ دن خون دیکھتی ہے اس کی وجہ یہ ہے کہ اس نے رحم کے اندر مانع حمل ٹیوب رکھوائی ہے تو جو عادت کے دنوں کا خون ہے وہ حیض اور جو اس سے زیادہ دنوں کا ہے وہ استحاضہ کہلائے گا۔


  مسئلہ۳۰۰: حمل کے دوران عورت جو خون دیکھتی ہے اگر اس کے اندر حیض کے صفات اور شروط موجود ہوں یا وہ خون عادت کے دنوں میںہو اور تین دن تک مسلسل آتارہے چاہے اندر ہی اندر ہو تو وہ حیض ہے ورنہ وہ استحاضہ ہے۔


  حیض کے احکام


  مسئلہ۳۰۱: مجنب پر جو چیزیں حرام ہیں وہی حائض پر بھی حرام ہیں۔


  مسئلہ۳۰۲: حیض والی عورت اگر اس چھوٹی سی دیوار پر بیٹھتی ہے جو مسجد الحرام اور صفاو مروہ کے درمیان سعی کرنے کی جگہ کے درمیان ہے تو اس میں کوئی اشکال نہیں ، مگر یہ یقین ہو جائے کہ وہ مسجد کا جز ہے ( اس دیوار کی اُونچائی آدھا میٹر اور چوڑائی ایک میٹر ہے)۔


  مسئلہ۳۰۳: عورت اگر حیض کی حالت میں مجنب ہو یا اس کو حیض آجائے اور وہ مجنب ہو تو حیض سے پاک ہو جانے کے بعد اس پر واجب ہے کہ حیض کا غسل کرنے کے ساتھ غسلِ جنابت بھی بجا لائے لیکن مقام عمل میں اس کے لئے غسلِ جنابت ہی کافی ہے‘ اگر چہ احتیاط مستحب یہ ہے کہ دونوںغسلوں کی ایک ساتھ نیّت کرے۔


  مسئلہ۳۰۴: اگر حیض والی عورت غسلِ جنابت کرے تو اُس کا غسل صحیح ہونا مشکل ہے۔


  مسئلہ ۳۰۵: نذر معین پوری کرنے کے لئے جس عورت نے روزہ رکھا ہو، اگر ا س کو اچانک حیض آجائے اور وہ روزے سے ہو تو روزہ باطل ہو جائے گا، چاہے روزے والے دن کے کسی ایک حصّے میں ہو اور حیض سے پاک ہو جانے کے بعد اس پر اس کی قضا واجب ہے۔


  2 استحاضہ


  مسئلہ۳۰۶: عور ت کو سن یاس کے بعد اگر خون آجائے تو وہ استحاضہ کے حکم میں آتا ہے ، بنا بر ایں وہ عورت جس کا باپ ہاشمی نہیں ہے ، چاہے اس کی ماں ہا شمی ہو اگر پچاس سال کے بعد خون دیکھے تو وہ استحاضہ کے حکم میں آئے گا۔


  3نفاس (خونِ ولادت)


  مسئلہ۳۰۷: وہ عورت جو اپنا بچہ گرواتی ہے، تو بچہ گرنے کے بعد جو خون دیکھتی ہے چاہے وہ بچہ علقہ یعنی لوتھڑے کی شکل میں ہی ہو وہ خونِ نفا س کے حکم کے تحت آئے گا۔


  مسئلہ۳۰۸: جو اعمال حیض والی عورت پر حرام ہیں وہی نفاس والی عورت پر بھی حرام ہیں۔


  اَحکامِ اَموات



  غسلِ مسِ میّت


  مسئلہ۳۰۹: مکلف اگر میّت کے بدن کو با لکل ٹھنڈا ہو جانے کے بعد اور غسل مکمل ہونے سے پہلے مس کرے یا اپنے ہاتھ پاؤں ، چہرے اور دوسرے اَعضا کو میّت کے بدن کے کسی حصّے کے ساتھ مس کرے تو نماز اور طہارت سے مشروط دوسرے تمام اعمال کے لئے اس پر غسل واجب ہو گا اور اسی غسل کو ”غُسلِ مسِ میّت“ کہتے ہیں۔


  مسئلہ۳۱۰: میّت کے بدن سے الگ کئے گئے عضو کا بھی وہی حکم ہے جو میّت کے جسم کا ہے۔ پس! اگر ٹھنڈا ہو نے کے بعد اور غسل مکمل ہو نے سے پہلے اس کو مَس کرے تو مَس کرنے کی وجہ سے غسل واجب ہو جائے گا۔


  مسئلہ ۳۱۱: زندہ انسان کے بدن سے جدا شدہ ٹکڑے کو مَس کرنے سے غسل واجب نہیں ہو تا۔


  مسئلہ۳۱۲: وہ موارد کہ جن میں اگر میّت کے بدن کو چُھوا جائے تو غسل واجب نہیں ہوتا :


     اس شہید کے بدن کو مس کرنے سے جو آتشِ جنگ شعلہ وَر ہو نے کے دورانِ میدان جنگ میں شہید ہوا ہو۔


    اس میّت کو چھو نے سے جس کا بدن ٹھنڈا نہ ہو ا ہو۔


    اس میّت کے بدن کو چھونے سے جس کو تینوں غسل دیئے جا چکے ہوں۔


  مسئلہ۳۱۳: اگر شک ہو کہ میّت کو غسل دیا گیا ہے یا نہیں تو ٹھنڈا ہوجانے کے بعد بدن کو اس کے ساتھ مس کرنے سے غسل واجب ہو جائے گا اور غسلِ مَسِ میّت کے بغیر نماز صحیح نہیں ہو گی لیکن اگر غسل دیا جانا معلوم ہو جائے تو بدن کو یا بدن کے بعض اَجزا کو اس کے ساتھ مس کرنے سے غسل واجب نہیں ہو گا‘ چاہے غسل کے صحیح ہو نے میں شک ہی کیوں نہ ہو۔


  مسئلہ ۳۱۴: جو شخص غسلِ مسِ میّت کرے اس پر نماز وغیرہ کے لئے وضو کرنا بھی واجب ہو گا اور یہ غسل بر خلا ف غسلِ جنابت کے وضو کے بدلے میں کافی نہیں ہو گا۔


  محتضر کے اَحکام


  مسئلہ۳۱۵: بہتر یہ ہے کہ اِحتضار اور نزع کے وقت چت لٹا کر اس کا رُخ قبلے کی طرف کیا جائے اور وہ اس طرح کہ اس کے پاؤں کے تلووں کو قبلے کی طرف موڑ دیا جائے فقہا کی ایک بڑی تعداد نے قادر ہونے کی صورت میں اس چیز کو خود مرنے والے پر اور دوسروں پر بھی واجب قرار دیا ہے لہٰذااحتیاط یہ ہے کہ اس کام کو ترک نہ کیا جائے۔


  مسئلہ۳۱۶: موت کے بعد کے واجبات:


      غسل دینا۔     حنوط کرنا۔     کفن دینا ۔     نماز جنازہ پڑھنا۔     دفن کرنا۔


  مسئلہ۳۱۷: اسلا م کی نظر میں مسلمان کی میّت کا بھی اتنا ہی احترام ہے جتنا زندہ کاہے، لہٰذا شریعت مقدسہ میں واجب ہے کہ درجہ ذیل اَفعال کے ساتھ میّت کی تکریم کی جائے (غسل، تکفین اور تدفین وغیرہ )۔ یہ چیز تمام مکلّفوں پر واجب ہے اور یہ حکم سب کو دیا گیا ہے۔


  مسئلہ۳۱۸: مسلما ن کی میّت کو غسل دینا، کفن پہنانا ،اس پر نماز جنازہ پڑھنا اور اسے دفن کرنا تمام مسلمانوں پر واجب کفائی ہے۔ مطلب یہ ہو ا کہ ایسا کرنا ہر مکلف پر واجب ہے لیکن اگر کچھ لوگ اس کام کو انجام دیں تو دوسروں پر سے ساقط ہو جائے گا لیکن اگر کوئی بھی ان اَعمال کو انجام نہ دے تو سب کے سب گنہگا ر ہوں گے۔


  مسئلہ۳۱۹: میّت کی تغسیل ،تکفین ، تدفین اور اس پر نماز پڑھنے کے لئے اس کے ولی سے اجازت لینا ضروری ہے۔ ولی سے مراد اس کے والدین ، اولاد اور دوسرے رشتہ دار ہیں۔اس ترتیب کے ساتھ جو میراث کے طبقات میں مذکور ہے،ہاں !شوہر اپنی بیوی کے سلسلے میں دوسروں پر اُولویّت رکھتا ہے۔


  مسئلہ۳۲۰: اگر معلوم ہو جائے کہ تغسیل ، تکفین ،تدفین یا میّت پر پڑھی گئی نماز باطل تھی تو اس کو دوبارہ بجا لانا واجب ہے لیکن اگر اس کے باطل ہونے کا گمان ہو یا شک ہو کہ نماز پڑھی گئی ہے یا نہیں تو ایسی صورت میں دوسری مرتبہ اس کو بجا لانا واجب نہیں ہے۔


  



  غُسلِ میّت


  مسئلہ۳۲۱: میّت کو تین غسل دینا واجب ہیں:


    بیری کے پانی کے ساتھ یعنی پانی میں تھوڑی سی بیری مخلوط کرے۔


    کافور کے پانی کے ساتھ یعنی پانی میں تھوڑا سا کافور ملائے۔


    خالص پانی کے ساتھ۔


  مسئلہ۳۲۲: غسل دینے والے کی شرائط :


    مسلمان اور شیعہ اثنا عشری ہو۔ز   بالغ ہو۔ز   عاقل ہو۔ز     غسل کے ا حکام سے واقف ہو۔ز    میّت اور غسل دینے والے میں مذکر مؤنث کے اعتبارسے مماثلت ہو۔(یعنی عورت وعورت کو اور مرد مرد کو غسل دے)


  مسئلہ۳۲۳: شوہر اپنی بیوی کی میّت کو اور بیوی اپنے شوہر کی میّت کو غسل دے سکتی ہے۔


  مسئلہ۳۲۴: میّت کو غسل دینے میں دو سری عبادتوں کی طرح نیّت کرنا واجب ہے ۔اس کا مطلب یہ کہ غسل کو خدا کا حکم بجالانے کی نیّت سے دے۔


  مسئلہ ۳۲۵: میّت کو غسل دینا واجب ہے بشرطیکہ وہ :


    مسلمان ہو اور چاہے مرد ہو یا عورت ہو۔


    مسلمانوں کے بچوں میں سے ہو۔


     مسلمان سقط ہوا ہو، اگر چار مہینے کا ہو چکا ہو‘ پس! اگر چار ماہ سے کم ہو تو اس کو غسل دینا واجب نہیں ہے۔


  مسئلہ ۳۲۶: اگر میّت کا بدن یا اس کا کوئی عضو نجس ہو تو پہلے نجس جگہ کو پاک کرے اس کے بعد غسل دے۔ بنا برایں اگر میّت کی ناک سے خون آرہا ہو تو اِمکان کی صورت میں اس کو غسل دینے سے پہلے پاک کرنا ضروری ہے اور اگر خود سے خون کے رُک جانے کا انتظار کرنا ممکن ہو یا طبّی وسائل سے روکنا ممکن ہو تو ایسا کرنا واجب ہے۔


  مسئلہ ۳۲۷: میّت کی شرمگاہ پر نگاہ ڈالنا حرام ہے۔غسل دینے والا اگر غسل دیتے وقت میّت کی شرمگاہ پر نگاہ ڈالتا ہے تو گنہگار ہو گا لیکن اس کا غسل باطل نہیں ہوگا۔


  مسئلہ۳۲۸: اگر پانی نہ ہو یا پانی استعمال کرنے میں رکاوٹ ہو تو واجب ہے کہ ہر غسل کے بدلے میں تیمّم کروائے۔


  حنوط


  مسئلہ۳۲۹: میّت کو غسل دینے کے بعد اس کو حنوط کرانا واجب ہے اس کا مطلب یہ ہے کہ اس کے سات اعضائے سجدہ پر حنوط ملے، وہ اعضا ہیں:


     پیشانی     دونوں ہتھیلیاں دونوں گھٹنے   دونوں پاؤں کے انگوٹھے ۔کافور کو اس طرح ملنا شرط ہے کہ ملنے کے بعد بھی اَعضا پر اس کا اثر دکھائی دے۔


  مسئلہ۳۳۰: شرط ہے کہ کافور نیا ہو، تاکہ میّت کو معطّرکردے ۔اگر پُرانا ہونے کی وجہ سے اس کی خوش بو چلی گئی ہو تو اس سے حنوط کرنا کافی نہیں ہے۔


  مسئلہ۳۳۱: اِحرام کی حالت میں مرنے والا کافور سے مستثنیٰ ہے یعنی اگر حالت احرام میں مرجائے تو اس کو حنوط کرنے کی ضرورت نہیںہے۔


  تکفین


  مسئلہ۳۳۲: میّت کو تین کپڑے کے ٹکڑوںمیں کفن دینا واجب ہے :


  الف۔ میزر (لنگ) جو ناف سے گھٹنے تک چھپائے۔


  ب۔ قمیص (پیراہن) جو کندھوں سے لے کر پنڈلی کے نصف تک آگے اور پیچھے سے چھپائے۔


  ج۔ ازار (چادر) جو سر کے اُوپر سے لے کر پاؤں کے نیچے تک پورے بدن کو چھپائے اور اس طرح کہ ایک طرف سے لاکر دوسری طرف کے اوپر رکھا جاسکے، تا کہ میّت کا پورا بدن لمبائی چوڑائی میں اس میں لپٹ جائے۔


  مسئلہ۳۳۳: کفن اگر نجس ہو جائے تو اس کو پاک کرنا واجب ہے ،چاہے نجاست میّت کے بدن سے نکلے یا باہر سے آئے یانجس جگہ کو قینچی سے اس طرح کاٹ دے کہ وہ کفن کو معیوب اور نقصان زدہ نہ بنائے، بنا بر ایں اگر میّت کا کفن غسل دینے کے بعد میّت کے خون سے آلودہ ہو کر نجس ہو جائے تو اگر کفن کے اس حصّے کو جو خون آلود ہے دھونا یا کاٹنا یا تبدیل کرنا ممکن ہو تو ایسا کرنا واجب ہے اور اگر یہ سب ممکن نہ ہوتو میّت کو اسی حالت میں دفن کر دینا جائز ہے۔


  مسئلہ۳۳۴: اگر انسان اپنے لئے کفن خریدے اور واجبی اور مستحبی نمازوں کے اوقات میں اسے فرش بنائے اور اس پر کھڑے ہوکر نماز پڑھے یا قرآن کی تلاوت کے موقع پر اسے فرش کی جگہ بچھا کر اس پر تلاوت کرے پھر جب مرے تو اسے اپنا کفن بنالے تو ایسا کرنا بلا اشکال جائز ہے جیسا کہ کفن خرید کر اس پر قرآنی آیات لکھ کر رکھنا اور صرف کفن کے طور پر اس سے استفادہ کرنا بھی اس کے لئے جائز ہے۔


  مسئلہ ۳۳۵: اگر انسان نے کفن اپنے لئے خریدا ہو، اور اسے اپنے والد یا اپنی والدہ کو دے دے تو اس میں کوئی اشکال نہیں ہے۔


  نماز میّت


  مسئلہ۳۳۶: غسل ،کفن اور حنوط دینے کے بعد مندرجہ ذیل ترتیب کے ساتھ مسلمان کی میّت پر نماز پڑھنا واجب ہے۔ ایسے بچے کی میّت پر جس کے چھ سال پورے ہو گئے ہوں اور کم سے کم اس کے والدین میں سے کوئی ایک مسلمان ہو تو اس کا حکم نماز کے واجب ہو نے میں بالغ کا حکم ہے۔


  مسئلہ۳۳۷: نماز میّت میں نیّت اور پانچ تکبیریں ہو تی ہیں‘ جن کے درمیان میں صلوات اور دعائیں پڑھی جاتی ہیں۔ پس! اگر نمازِ میّت کو درجہ ذیل ترتیب کے ساتھ بجالائے تو کافی ہے۔


  الف۔ پہلی تکبیر کے بعد کہے :


  ”اَشْھَدُ اَنْ لَّآ اِلٰہَ اِلَّا اللّٰہُ وَ اَنَّ مُحَمَّدًا رَّسُوْلُ اللّٰہِ“


  ب۔ دوسری تکبیر کے بعدکہے:


  ”اَللّٰھُمَّ صَلِّ عَلٰی مُحَمَّدٍ وَّ اٰلِ مُحَمَّدٍ“


  ج۔ تیسری تکبیر کے بعد کہے:


  ”اَللّٰھُمَّ اغْفِرْ لِلْمُؤْمِنِیْنَ وَالْمُؤْمِنَاتْ“


  د۔ چوتھی تکبیر کے بعد اگر مرد ہو تو کہے :


  ”اَللّٰھُمَّ اغْفِرْ لِھٰذَا الْمَیِّتِ“


  اگر عورت ہو تو کہے:


  ”اَللّٰھُمَّ اغْفِرْ لِھٰذِہِ الْمَیِّتِ“


  ہ۔ اس کے بعد پانچویں تکبیر کہے اور نماز کو تمام کرے۔


  نماز میّت کے کچھ مفصّل طویل طریقے بھی ہیں جو کتب ِاَدعیہ میں مذکور ہیں ،مراجعہ فرمائیں۔


  مسئلہ۳۳۸: نماز میّت پڑھنے والے پر واجب ہے کہ قبلہ کی طرف رخ کر کے کھڑا ہو‘ میّت کو اپنے سامنے چت لٹا ئے ۔اس کا سر دا ہنی طرف اور پاؤں با ئیں طرف ہو۔


  مسئلہ۳۳۹: شرط ہے کہ میّت اور نماز گزار کے درمیان حائل یعنی دیوار یا پردہ وغیرہ نہ ہو لیکن اگر میّت تابوت کے اندر ہو تو اس میں کوئی اِشکال نہیں ہے۔


  مسئلہ۳۴۰: میّت پر نماز پڑھنے کے لئے لباس اور بدن کی طہارت ، با وضو ہونا اور لباس وغیرہ کا مباح ہونا شرط نہیں ہے۔


  مسئلہ ۳۴۱: اگر جان بوجھ کے میّت کو نماز کے بغیر دفن کر دیا جائے یا بھولے سے یا کسی عذر کی بنا پر ایسا ہو یا دفن کرنے کے بعد پتا چلے کہ نماز باطل تھی تو اس کا بدن قبر کے اندر بکھرنے سے پہلے قبر کے اُوپر کھڑے ہو کر اس پر نماز پڑھنا واجب ہے۔


  مسئلہ۳۴۲: میّت کے اُوپر جماعت کے ساتھ نماز پڑھنے کے لئے جو شرائط نماز جماعت اور امام جماعت اور دیگر نمازوں میں معتبر ہیں وہ اس میں معتبر نہیں ہیں، اگر چہ احتیاط مستحب یہ ہے کہ ان شرائط کی رعایت کی جائے۔


  دفن کرنا


  مسئلہ۳۴۳: گزشتہ اعمال یعنی غسل ، حنوط ، کفن اور نماز سے فارغ ہونے کے بعد میّت کو زمین میں اس طرح دفن کرنا واجب ہے کہ وہ زمین کے اندر چھپ جائے اورواجب ہے کہ قبر ایسی ہو کہ بدبو نہ پھیلے اور بدن درندوں سے محفوظ رہے۔


  مسئلہ۳۴۴: واجب ہے کہ میّت کو قبر میں دائیں پہلو کے بل لٹا یا جائے تا کہ اس کا چہرہ شکم اور سینہ قبلے کی طرف ہوں۔


  دفن سے متعلق کچھ امور


  مسئلہ ۳۴۵: مسلمان میّت کی ہڈی جس کو غسل دیا گیا ہو نجس نہیں ہے لیکن اس کو مٹی کے نیچے دفن کرنا واجب ہے۔


  مسئلہ ۳۴۶: مسلمان کے بدن کی ہڈیوں کے ڈھانچے کو فوراً دفن کرنا واجب ہے، اس کو میو زیم میں رکھنا کہ دیکھنے والوں کے لئے عبرت ہو ،جائز نہیں ہے۔


  مسئلہ۳۴۷: مسلمانوں کی قبروں کو چند منزلہ بنانا جائز ہے بشرطیکہ ایسا کرنا مسلمان کی بے احترامی یا قبر کھودے جانے کا موجب نہ بنے۔


  مسئلہ ۳۴۸: اگر کوئی کنویں میں گرے اور اسی میں مرجائے اور اس کے بدن کو اس میں سے نکالنا ممکن نہ ہو تو واجب ہے کہ بدن کو وہیں چھوڑدیا جائے اور اسی کنویں کو اس کی قبر بنادیا جائے اور اگر کنواں کسی ایک کی ملکیت نہ ہو یا اگر ہو تو مالک اس کو بند کردینے پر راضی ہو جائے تو اس کو بند کرنا اور غیر مستعمل کردینا کافی ہے۔


  مسئلہ۳۴۹: دفن کے دن قبر پر پانی چھڑکنا مستحب ہے لیکن اس کے بعد با قصد ِرجا چھڑکنے میں کوئی اشکال نہیں ہے۔


  قبر کھودنے کے اَحکام


  مسئلہ ۳۵۰: میّت کی قبر کھودنا جائز نہیں ہے۔ خصوصاً اگر شرعی اَحکام اور اُصولوں کے مطابق اس کودفن کیا گیا ہو، جیسا کہ مسلمانوں کی قبروں کو منہد م کرنا اور انھیں کھودنا جائز نہیں ہے ،چاہے یہ کام گلیوں کو کشادہ کرنے کے لئے ہی کیوں نہ ہو اور اگر کہیں قبر کھد جائے اور مسلمان میّت کا بدن ظاہر ہوجائے یا اس کی ہڈیاں بوسیدہ نہ ہوئی ہوں تو اس کو پھر سے دفن کرنا واجب ہے۔


  مسئلہ ۳۵۱: اگر قبر کے اندر کی چیزوں جیسے میّت کے بدن اور اس کی ہڈیوں کی تصویریں ٹیلیویژن کے لئے لینا قبر کھودے بغیر یا کھولے بغیر یا جناز ے کو باہر نکالے بغیر ممکن ہو تو اس کام کو قبر کھودنا نہیں کہا جائے گا۔


  مسئلہ۳۵۲: میّت کی ہڈیاں اگر خاک میں تبدیل ہو جائیں تو دو سری میّت کو دفن کرنے کے لئے قبر کھودنے میں کوئی رکاوٹ نہیں ہے۔


  مسئلہ۳۵۳: وہ موارد کہ جن میں قبر کھودنا جائز نہیں ہے، ان میں مرجع تقلید سے اجازت لینے کا بھی کوئی فائدہ نہیں ہے۔


  شہید کے اَحکام


  مسئلہ۳۵۴: شہید کی میّت کو غسل اور کفن دینا ساقط ہے (اس کی کوئی ضرورت نہیں ہے)۔


  مسئلہ۳۵۵: شہید سے مراد وہ شخص ہے جو جنگ کے میدان میں قتل ہو بنا بر ایں اگر سرحدی علاقے ”فرقۂ حقّہ“ اور باغی گروہ کے درمیان ”جنگ کا میدان“ کہلاتے ہوں تو ”فرقۂ حقّہ“ کے جو اشخاص ان علاقوں میں قتل کر دیئے جا تے ہیں ان کا حکم شہید کا ہے، لیکن جو شخص میدانِ جنگ کے علاوہ قتل ہو اگر چہ اس کے لئے شہید کا ہی اجرو ثواب ہے لیکن شہید کے خاص احکام اس کے حق میں جاری نہیں ہوں گے، جیسے وہ اشخاص جو دنیا بھر میں کہیں بھی اَحکام اسلامی کے نفاذ کی خاطر یامظاہروںمیں مارے جاتے ہیں۔


  معدوم کے اَحکام


  مسئلہ۳۵۶: وہ مسلمان جس کو پھانسی یا موت کی سزا دی گئی ہو ،اس کا حکم وہی ہے جو دوسرے مسلمانوں کا ہے۔ اس پر وہ تمام اسلامی اَحکام و اُصول جاری ہوں گے جو دوسرے مسلمانوں کی میّتوں پر جاری ہو تے ہیں۔


  اَحکام ِاَموات سے جڑے کچھ اُمور


  مسئلہ۳۵۷: میّت کے لئے مماثلت کی شرط صرف غسل سے مخصوص ہے ۔اگر مماثل کے ذریعے میّت کو غسل دلوانا ممکن ہو تو غیر مماثل کے لئے اس کو غسل دینا جائز نہیں ہے بلکہ اس کا غسل باطل ہو گا۔ (یعنی میاں، بیوی کے علاوہ مرد کو مرد اور عورت کو عورت ہی غسل دے) رہ گیا کفن پہنانا اور دفن کرنا تو ان میں مماثلت شرط نہیں ہے۔


  مسئلہ۳۵۸: میّت کی تجہیز کے لئے لازمی اُمور جیسے تغسیل و تکفین اور تدفین اگر معمول کے مطابق ہوں تو بچے کے ولی کے اذن پر موقوف نہیں ہے اور اس میں کوئی اشکال نہیں ہے کہ وارثوں کے درمیان چھوٹے بھی موجود ہیں، بنا بر ایں میّت کے گھر میں اس کو غسل و کفن دینے میں چاہے میّت کا کوئی وصی نہ ہو یا اس کے بچے چھوٹے چھوٹے ہوں۔


  مسئلہ۳۵۹: عورتیں جنازے کی تشییع اور اس کو اُٹھانے میں شرکت کرسکتی ہیں۔ 


  اَحکامِ تیمّم


  تیمّم کو جائز کرنے والی چیزیں


  مسئلہ۳۶۰: وہ موارد جن میں وضو یا غسل کے بدلے تیمّم کرناواجب ہوتا ہے:


    پانی کے حصول پر قادر نہ ہونا یا پانی موجود نہ ہو یا پانی تک رسائی ممکن نہ ہو مثلاً پانی کنویں میں موجو د ہو لیکن انسان کے پاس پانی نکالنے کا کوئی ذریعہ نہ ہو۔


    پانی استعمال کرنے سے ضرر ہو تا ہو۔


    پانی موجود ہو لیکن انسان پیاسا ہو، اور نہ پینے کی صورت میں موت واقع ہوجانے کا خطرہ ہو تو وضو یا غسل کی جگہ تیمّم اختیار کرے گا۔


    جو پانی موجود ہو اس کو بدن یا لباس کی تطہیر میں خرچ کرنا ہو ،تا کہ نماز پڑھ سکے اور اس کے پاس دوسرا پانی نہ ہو۔


    پانی یا برتن کا استعمال حرام ہو مثلاً غصبی ہو۔


    نماز کا وقت تنگ ہو اتنا کہ اگر وضو یا غسل کرے تو تمام نماز یا اس کے کچھ حصے کا وقت کے باہر واقع ہونے کا اندیشہ ہو۔


  مسئلہ۳۶۱: اگر غسل میں انسان کے لئے ضرر ہو یا حرج ہو تو وضو یا غسل کے بدلے تیمّم کرے ۔اگر ایسی حالت میں وضو یا غسل کرے تو باطل ہو گا۔


  مسئلہ۳۶۲: جس شخص کا یہ اعتقاد ہو کہ وضو یا غسل اس کو نقصان دے گا ،( مثلاً وہ مریض ہو جائے گا ) تو تیمّم کرکے نماز پڑھنے میں کوئی اشکال نہیں اور اس کی نماز صحیح ہے لیکن تیمّم سے نماز پڑھنے سے پہلے اگر معلوم ہوجائے کہ ضرر نہیں ہے تو تیمّم باطل ہو جائے گا اور اس کو پانی سے طہارت کر کے نماز پڑھنی چا ہیے ، لیکن نماز پڑھنے کے بعد پتا چلے کہ نقصان نہیں تھا تو احتیاط واجب یہ ہے کہ وضو یا غسل کرکے نماز کو دوبارہ پڑھے۔


  مسئلہ۳۶۳: صرف مشقت کا ہونا یا آدھی رات کے وقت جوان کا غسل کرنا لوگوں کی نظر میں معیوب ہونا، عذر شرعی شمار نہیں ہوتا، بلکہ انسان پر واجب ہے کہ جیسے ممکن ہو غسل کرے جب تک کہ غسل کرنے میں اس کے لئے حرج یا ضرر نہ ہو البتہ اگر ضرر یا حرج ہو تو ایسی صورت میں اس پر تیمّم کرناواجب ہے۔


  مسئلہ ۳۶۴: اگر مکلف مجنب ہو اور اس کا لباس یا بدن نجس ہو جائے اور وقت میں اتنی گنجائش نہ ہو کہ بدن یا لباس کو پاک کرے یا تبدیل کر کے وقت کے اندر نماز پڑھ سکے اور سردی وغیرہ کی وجہ سے برہنہ ہو کر بھی نمازنہ پڑھ سکے تو اس پر واجب ہے کہ غسل کے بدلے تیمّم کرے اور نجس لباس اور بدن میں نماز پڑھے یہی کافی ہے اور اس پر قضا واجب نہیں ہو گی۔


  مسئلہ ۳۶۵: اگر وقت تنگ ہو اور ڈرتا ہو کہ پوری نماز یا اس کا کچھ حصہ ، غسل کرنے کی صورت میں وقت کے باہر واقع ہو گا تو واجب ہے کہ تیمّم کرے اور نماز کو وقت کے اندر پڑھے۔


  مسئلہ۳۶۶: اگر نیند کی حالت میں انسان سے رطوبت خارج ہو مگر جاگنے کے بعد اسے کچھ بھی یاد نہ رہے تا ہم اس کے کپڑوں میں رطوبت پائی جاتی ہو۔ پس! اگر اس کو معلوم ہو جائے کہ احتلام کے نتیجے میں مجنب ہو گیا ہے اور اس پر غسل واجب ہو چکا ہے ، اب اگر غسل اور نماز دونوں کے لئے وقت نہ ہو تو اس پر واجب ہے کہ بدن کو پا ک کرنے کے بعد تیمّم کرکے نماز پڑھے اور بعد میں غسل بجا لائے، لیکن اگر اس کو پتا نہ چل پاسکے مثلاً اس کو اِحتلام اور جنابت میں شک ہوا ہوتو جنابت کا حکم اس پرنافذ نہیں ہوگا۔


  مسئلہ۳۶۷: جن چیزوں کے لئے طہارت شرط ہے ان کے علاوہ کسی اور چیز کے لئے غسل کے بدلے میں تیمّم کرنا محلِّ اِشکال ہے، البتہ رجائے مطلوبیت کی نیّت سے تنگی اور حرج کے مواقع پر مستحبی اغسال کے بدلے میں تیمّم کرنے میں کوئی چیزمانع نہیں ہے۔


  جن چیزوں پر تیمّم کرنا درست ہے


  مسئلہ۳۶۸: تیمّم ہر اس چیز پر درست ہے جسے ” وجہ الارض“ کہنا صحیح ہو جیسے خاک ، مٹی ، ریت(زمین کے ٹکڑے) کنکر ، پتھر، چونے کا پتھر ، نورہ کا پتھر ، کالا پتھر ،کلس کا پتھر اور اس کے مانند ، اینٹ ، کلس ، اور نورہ حتیّٰ جلانے کے بعد ، ان چیزوں پر تیمّم کرنادرست ہے۔


  مسئلہ۳۶۹: معدنیات پر تیمّم کرنا درست نہیں ہے کہ جو زمین کا حصہ نہیں ہیں ،جیسے سونا اور چاندی وغیرہ، ہاں! ان پتھروں پر صحیح ہے جو لوگوں کو پسند ہیں اور جنھیں ”معدنی پتھر“ کہا جاتا ہے جیسے سنگ مر مر وغیرہ۔


  مسئلہ۳۷۰: ماربل اور چپس وغیرہ پر تیمّم کرنے میں کوئی اِشکال نہیں ہے ‘اگر چہ احتیاط مستحب یہ ہے کہ اس کو ترک کیا جائے۔


  تیمّم کا طریقہ


  تیمّم چند چیزوں سے وجود میں آتا ہے:


     نیّت۔


    دونوں ہتھیلیوں کو اس چیز پر مارنا جس پر تیمّم کرناصحیح ہو تا ہے۔


    پوری پیشانی اور اس کے اطراف کا دونوں ہتھیلیوں سے سر کے بال اُگنے کی جگہ سے ناک کے اوپری حصے اور ابرئوں تک مسح کرنا۔


    دائیں ہاتھ کی پشت کا بائیں ہاتھ کی ہتھیلی سے اور اس کے بعد بائیں ہاتھ کی پشت کا دائیں ہاتھ کی ہتھیلی سے مسح کرنا۔


  مسئلہ۳۷۱: تیمّم چاہے وضو کے بدلے میں ہو یا غسل کے بدلے میں ترتیب یہی رہے گی۔


  مسئلہ۳۷۲: اگر پیشانی یا ہاتھ کے کچھ حصے کا مسح نہ کرے تو تیمّم باطل ہے چاہے تھوڑا سا ہی کیوں نہ ہو ،چاہے جان بوجھ کر یا نادانی میں یا بھولے سے ایسا ہو، ہاں !اس میں بہت زیادہ دقت واجب نہیں ہے اتنا کافی ہے کہ عُرف میں یہ کہا جائے کہ پیشانی اور دونوں ہاتھوں کی پشت کا مسح کیا ہے۔


  مسئلہ۳۷۳: ہاتھ کی پشت سے کچھ زیادہ کا مسح کرنا واجب ہے تاکہ یقین ہوجائے کہ پورے ہاتھ کی پشت کا مسح کیا ہے لیکن انگلیوں کے درمیان کا مسح کرنا واجب نہیں ہے۔


  تیمّم جبیرہ


  مسئلہ ۳۷۴: جس کی تکلیف شرعی تیمّم ہو اگر اس کے اعضائے مسح پر یا اس کے ہاتھ پر کہ جس سے مسح کرنا واجب ہے جبیرہ (پٹّی) ہو تو بیان شدہ کیفیت کے ساتھ تیمّم کرنا واجب ہے یعنی جبیرہ (پٹّی) کو اپنے بدن کا جز تصور کرے۔


  مسئلہ۳۷۵: تیمّم کی شرائط:جس پر تیمّم کیا جاتا ہے اس کی شرائط:


    پاک ہو۔


    مباح ہو۔ (غصبی نہ ہو )


  اعضائے تیمّم کی شرائط : ان پر کوئی رکاوٹ نہ ہو۔


  کیفیت ِتیمّم کی شرائط :پیشانی اور ہاتھوں کا اوپر سے نیچے کی طرف مسح کرنا، ترتیب کی رعایت کرنا یعنی اعمال کو گزشتہ کیفیت میں ذکر شُدہ ترتیب سے بجا لائے۔


  موالات: یعنی اعمال کو فاصلے کے بغیرایک کے بعد ایک بجا لائے۔


  مباشرت: یعنی اختیاری حالت میں اعمال کو خود بجا لائے۔


  1 جس چیز پر تیمّم کر رہا ہے وہ پاک ہو۔


  مسئلہ۳۷۶: شرط ہے کہ جس چیز پر تیمّم کر رہا ہے وہ پاک ہو۔


  2 جس چیز پر تیمّم کر رہا ہے وہ مبا ح ہو۔


  مسئلہ۳۷۷: شرط ہے کے جس چیز پر تیمّم کر رہا ہے وہ مباح ہو (یعنی غصبی نہ ہو ) لیکن اگر نہ جانتا ہو کہ وہ چیز غصبی ہے یا اُس کے غصبی ہونے کو بھول جائے تو اُس کا تیمّم صحیح ہے۔


  3 اعضائے تیمّم پر کوئی رکاوٹ نہ ہو۔


  مسئلہ ۳۷۸: شرط ہے کہ اعضائے تیمّم پر کوئی رکاوٹ نہ ہو‘ بنا بر ایں انگوٹھی وغیرہ کو تیمّم کے وقت اُتار دینا واجب ہے۔ اگر پیشانی یا دوسرے اعضائے تیمّم پر رُکاوٹ ہو یا یہ اعضا رُکاوٹ سے ڈھکے ہوئے ہوں تو اُس کا زائل کرنا یا اُس کو اُٹھا دینا واجب ہے۔


  مسئلہ۳۷۹ : ہاتھوں یا پیشانی پر بالوں کا اُگنا تیمّم کی درستی پر اثر انداز نہیں ہوتا اور نہ رکاوٹ شمار ہوتا ہے لیکن اگر سر کے بال پیشانی پر اُگے ہوں تو تیمّم کے وقت اُن کو ہٹانا واجب ہے۔


  مسئلہ۳۸۰: اگر اعضائے تیمّم پر زخم یا کسی اور وجہ سے جبیرہ (پٹّی) ہو تو اُس کو ہٹانے میں اگر ضرر اور مشّقت ہو تو اُسی پر مسح کرنا واجب ہے ۔اسی طرح اگر ہاتھ کی ہتھیلی پر جبیرہ (پٹّی) ہو تو وا جب ہے کے اُسی کے اوپر مسح کرے۔


  4 پیشانی اور ہاتھوں کا اُوپر سے نیچے کی طرف مسح کرنا۔


  مسئلہ ۳۸۱: شرط ہے کے پیشانی اور ہاتھوں کا مسح اوپر سے نیچے کی طرف کیا جائے۔


  5 ترتیب


  مسئلہ ۳۸۲: تیمّم میں ترتیب شرط ہے اور وہ یہ ہے کہ اعمال کو بیان شُدہ ترتیب کے مطابق انجام دیں ۔اگر اس کے خلاف کرے گا تو تیمّم باطل ہو جائے گا۔


  6 موالات


  مسئلہ۳۸۳: اعمالِ تیمّم کو یکے بعد دیگرے انجام دینا واجب ہے۔ اگر اُن کے درمیان اتنا فاصلہ پیدا کرے کہ یہ نہ کہا جاسکے کہ تیمّم کر رہا ہے تو اُس کا تیمّم باطل ہے۔


  7 اعمال کو خود انجام دینا


  مسئلہ۳۸۴: واجب ہے کہ اختیاری حالت میں تیمّم کے اعمال کو خود انجام دے اور کسی سے مدد نہ لے، اگر بیماری یا کسی عضو کے شل ہونے وغیرہ کی وجہ سے خود تیمّم نہ کر سکے تو دوسرے کو نائب بنائے۔بس! نائب پر واجب ہے کہ اُس کے ہاتھ پکڑ کر اُن سے اُس کو تیمّم کروائے اگر یہ بھی ممکن نہ ہو تو نائب ا پنے ہاتھوں کو زمین پر مار کر عاجز شخص کی پیشانی اور ہاتھوں کا مسح کرے۔


  شرائط تیمّم سے متعلق ایک مسئلہ


  مسئلہ۳۸۵: تیمّم میں شرط نہیں ہے کہ اعضا ئےتیمّم یعنی چہرہ اور ہاتھوں کا ظاہری حصّہ پاک ہو اگرچہ احتیاط پاک ہونے میں ہے۔


  تیمّم کےاحکام


  مسئلہ۳۸۶: اگر ایسی کوئی چیز نہ ہو کہ جس پر تیمّم کرناصحیح ہوتا ہے تو اپنے کپڑے اور لباس وغیرہ کے غبار پر تیمّم کرے۔ وہ فرش جس کو بیٹھنے کے لئے بچھایا جاتا ہے اگر اُس پر بھی قادر نہ ہو تو کیچڑ پر تیمّم کرے اور اگر ان میں سے کچھ بھی نہ ہو جیسے ہوائی جہاز وغیرہ میںسفر کرنے والاتو احتیاط واجب یہ ہے کہ وقت کے اندر بغیر وضو اور تیمّم کے نماز پڑھے پھر بعد میں وضو یا تیمّم کے ساتھ اُس کی قضا پڑھے۔


  مسئلہ ۳۸۷: جس کی تکلیف شرعی تیمّم ہو ، احتیاطاً وقت داخل ہونے سے پہلے نماز کے لئے تیمّم کرنا اس کے لئے صحیح نہیں ہے لیکن اگر کسی اور واجب یا مستحب عمل کے لئے نماز کا وقت ہونے سے پہلے اُس نے تیمّم کیا ہو اور نماز کا وقت ہو جانے کے بعد بھی اُس کا عذر باقی ہو تو مذکور ہ تیمّم سے اُس کے لئے نماز پڑھنا جائز ہے۔


  مسئلہ۳۸۸: جس کو علم ہو کہ اُس کا عذر آخر وقت تک برطرف ہو جائے گا تواُس کے لئے تیمّم کر کے اول وقت میں نماز پڑھنا صحیح نہیں ہے‘ بلکہ اُس پر واجب ہے کہ وہ انتظار کرے اور عذر برطرف ہونے کے بعد نماز کو وضو یا غسل کر کے پڑھے۔


  مسئلہ۸۹ ۳: اگر کوئی غسل کے بدلے میں تیمّم کرے اور اُس کے بعد اُ س سے حدث اصغر سر زد ہو جائے مثلا ،پیشاب تو جب تک تیمّم کا جواز پیدا کرنے والا عذر برطرف نہ ہو احتیاط واجب یہ ہے کہ غسل کے بدلے میں تیمّم کرے اور اُس کے بعد وضو کرے اور اگروضو سے بھی معذور ہو تو وضو کے بدلے میں بھی تیمّم اس پر واجب ہے۔


  مسئلہ۳۹۰: پانی کے فقدان یا کسی اور عذر کی بنا پر اگر تیمّم کرے اُس کے بعد عذر برطرف ہو جائے تو تیمّم باطل ہو جائے گا۔


  مسئلہ۳۹۱:جو چیز وضو کو باطل کرتی ہے وہی وضو کے بدلے میں تیمّم کے لئے بھی مبطل ہے اور جو چیز غسل کو باطل کرتی ہے وہی اُس کے بدلے میں تیمّم کے لئے مبطل ہے۔


  مسئلہ۳۹۲: جو تیمّم غسل کے بدلے میں ہو اس پر وہ تمام آثار مرتب ہو ں گے جو غسل پر ہوتے ہیں( مگر یہ کہ تیمّم بدلے غسل کے وقت کی تنگی کی بنا پر ہو) بنابرایں غسلِ جنابت کے بدلے میں تیمّم کر لینے کے بعد مسجدوں میں داخل ہونے‘ نماز پڑھنے‘ قرآن کریم کی کتابت کو مس کرنے اور طہارت سے مشروط دیگر اعمال انجام دینے میں کوئی اشکال نہیں ہے۔


  


  اَحکامِ نماز



  تمام عبادتوں میں نماز سب سے اہم عبادت شمار ہوتی ہے اور اگر نمازکو صحیح بجالائے اور توجہ کے ساتھ پڑھے تو اُس کی روح کو پاک کر دیتی ہے۔ قلب کو منور کر دیتی ہے اور اسے صفات رذیلہ کو ترک کرنے پر قادر کر دیتی ہے یعنی نماز فرد کو اور سماج کو تدریجا ً، ناپاکیوں اور کثافتوں سے پاک کر دیتی ہے۔ افضل یہ ہے کہ انسان نمازوں کو ان کی فضیلت کے اول وقت میں حضور قلب کے ساتھ اور خود پسندی اور ریاکاری سے دور رہتے ہوئے پڑھے ،نماز گزار کو ہر کلمہ پر دھیان رکھنا چا ہیے، کیونکہ نماز کی حالت میں وہ اللہ سے محو ِ گفتگو ہوتا ہے تو اسے معلو م ہونا چا ہیے کہ وہ کیا کہہ رہا ہے۔


  نمازوں کی اَقسام


  وا جب ا ور مستحب نمازیں


  مسئلہ ۳۹۳: نماز


  واجب نمازیں


     یومیہ نمازیں۔


      نمازِ طواف: جوخانۂ کعبہ کا طواف کرنے کے بعد واجب ہوتی ہے۔


      نماز آیات :جو چاند گرہن اور سورج گرہن اور زلزلے وغیرہ کے وقت واجب ہو جاتی ہے۔


      نماز ِمیّت :جو میّت پر پڑھی جاتی ہے۔


      ماںاور باپ کی قضانمازیں: جو بڑے بیٹے پر واجب ہوتی ہیں۔


      وہ نماز جو عہد ، قَسَم، نَذَر اور اجا رے سے واجب ہوتی ہے۔


  مستحبی نمازیں ( جیسے نوافلِ یومیہ)


  مستحبی نمازیں کثیر تعداد میں ہیں جن کو” نافلہ“ کہتے ہیں اور تمام نوافل میں نوافل شب وروزکے بارے میں بہت زیادہ تاکید کی گئی ہے۔


  نوافلِ یومیہ


  مسئلہ ۳۹۴: پانچوں نمازوں کے ساتھ کچھ مستحبی نمازیں بھی ہیں جن کو” نوافل“ کہا جاتا ہے،ان کو ادا کرنا نہایت اہمیت کا حامل ہے اور ان کے لئے بہت بڑے اجرو ثواب کا ذکر کیا گیا ہے۔


  ان نوافل کے علاوہ رات کے آخری ثلث میں نوافل شب(تہجد) کو ادا کرنا مستحب ہے جن کے بے شما ر معنوی آثاروخصائص ہیں ، ان کی پابندی کرنا افضل ہے۔


  نوافلِ یومیہ(تعداد اور رکعتیں)


       ظہر کے نوافل آٹھ رکعت ہیں۔


      عصر کے نوافل بھی آٹھ رکعت ہیں۔


      مغرب کے نوافل چار رکعت ہیں۔


      عشا کے نوافل کی دو رکعتیں ہیں ،جن کو عشاکے بعد بیٹھ کر پڑھا جاتا ہے۔


      صبح کے نوافل دو رکعت ہیں ،جو نماز صبح سے پہلے پڑھے جاتے ہیں۔


      شب کے نوافل گیارہ رکعت ہیں اور ان کا وقت آدھی رات سے نمازِ صبح تک ہے اور افضل، رات کا آخری ثلث ہے۔


  مسئلہ ۳۹۵: عشاکے نوافل کی دو رکعتیں چونکہ ایک رکعت شمار ہوتی ہیں، لہٰذا نوافلِ یومیہ مجموعی طور پر چونتیس (۳۴) رکعت ہیں جو واجب نمازوں کے دوگنا ہیں۔


  مسئلہ ۳۹۶: نوافل ظہر وعصر کو اگر نمازِ ظہر وعصر کے بعد پڑھے، لیکن فضیلت کے وقت کے اندر پڑھے تو اس حالت میں احتیاط واجب کی بنا پراَدا و قضا کی نیت کے بغیر انھیں قُرْبَۃً اِلَی اللہِ کی نیت سے پڑھے۔


  مسئلہ ۳۹۷: نمازِ شب گیارہ (۱۱) رکعت ہے ۔آٹھ رکعتیں جو دو دو رکعتیں کر کے پڑھی جاتی ہیں ان کو نمازِ شب کہتے ہیں ، دو رکعتیں نماز ”شفع“ کے عنوان سے اور ایک رکعت ”وتر“کے عنوان سے پڑھی جاتی ہے۔ ”وتر“ میں سورۂ حمد (فاتحہ)کے بعد سورۂ توحید (اخلاص)اورسورۂ معوذتین (فلق و ناس)کو پڑھنا چا ہیے ۔اس کی قنوت میں استغفارو دُعا مومنین کے لئے اور اللہ تعالیٰ سے کتابوں میں مذکورہ ترتیب کے ساتھ حاجتیں طلب کرنا مستحب ہے۔


  مسئلہ ۳۹۸: نمازِ شب میں سورے ـ، استغفار اور دُعا جز شرط نہیں ہے بلکہ ہر رکعت میں نیت، تکبیرۃ الاحرام ، سورئہ حمد(فاتحہ) اور اس کے بعد اگر چاہے تو کوئی سورہ پڑھنا ۔اس کے بعد رکوع سجدے اور ان کا ذکر پڑھنا اور تشہد اور سلام پڑھ لینا کافی ہے۔


  مسئلہ۳۹۹: نمازِ شب کو تاریکی میں یا دوسروں سے مخفی طور پر پڑھنا شرط نہیں ہے۔ ہاں! اس میں ریا کاری جائز نہیں ہے۔


  مسئلہ ۴۰۰: نوافل کو دو دو کر کے پڑھنا واجب ہے مگر نمازِ ”وتر“جو صرف ایک رکعت ہے بنابرایں نماز شب کو چار چار رکعت کر کے پڑھنا پھر دو رکعت کر کے پڑھنا اور نماز وِتر پڑھنا صحیح نہیں ہے۔


  مسئلہ۴۰۱: نوافل کو بیٹھ کر پڑھنا جائز ہے لیکن افضل یہ ہے کہ کھڑے ہو کر پڑھے۔


  مسئلہ ۴۰۲: سفر میں ظہر، عصر اور عشا کے نوافل ساقط ہو جاتے ہیں۔ پس!ان کا پڑھنا جائز نہیں ہے۔


  مسئلہ ۴۰۳: نوافلِ یومیہ میں سے ہر ایک کا وقت معین ہے۔


  نماز گزار کا لباس


  وہ مقدار جس کا نماز میں چھپانا واجب ہے


  مسئلہ ۴۰۴: مرد پر نماز کی حالت میں اپنی دونوں شرم گاہوں کو چھپانا واجب ہے،چاہے اس کو کوئی نہ دیکھے، بہتر یہ ہے کہ ناف اور گھٹنوں کے درمیانی حصّے کو چھپائے۔


  مسئلہ۴۰۵: نماز کی حالت میں عور ت پر واجب ہے کہ اپنے تمام بدن اور بالوں کو ایسے لباس سے ڈھکے جو اس کے تمام بدن کو ڈھانپ لے ،البتہ چہرے کو چھپانا اتنا کہ جتنا وضو میں دھونا واجب ہے۔اسی طرح ہاتھوں کو کلائیوں تک اور دونوں پاؤں کو دونوں پنڈلیوں کے جوڑ تک واجب نہیں ہے۔


  مسئلہ۴۰۶: چونکہ ٹھوڑی چہرے کا جز ہے لہٰذا نماز کی حالت میں عورت پر اس کو چھپانا واجب نہیں ہے،لیکن ٹھوڑی کے نچلے حصّے کا چھپانا واجب ہے۔


  مسئلہ۴۰۷: عورت پر واجب ہے کہ دونوں پاؤں کو پنڈلیوں تک اجنبی دیکھنے والوں کی موجودگی میں چھپائے۔


  مسئلہ۴۰۸: عورت نماز پڑھ رہی ہو اور متوجہ ہو کہ نماز میں اس کے بال کھلے ہوئے ہیں تو ان کو فوراً چھپائے اور اگر اس نے عمداً بال نمایاں نہیں کئے ہیں تو اس کی نماز صحیح ہے۔


  مسئلہ ۴۰۹: جب نماز گزار کو نمازسے فارغ ہونے کے بعد پتا چلے کہ جس حصے کو چھپانا واجب تھا لباس اس کو چھپا نہیں رہا تھا تو اس کی نماز صحیح ہے۔


  نماز گزار کے لباس کی شرائط


    پاک ہو۔


    غصبی نہ ہو۔


    مردار کے اَجزا کا بنا ہوا نہ ہو۔


    ایسے حیوان کا نہ ہو جس کا گوشت حرام ہے۔


    سونے کا نہ ہو۔


    خالص ابریشم کا نہ ہو۔


  پانچویں اور چھٹی شرطیں مردوں سے مخصوص ہیں عورتوں کے لئے نہیں ہیں۔


  1 لباس پاک ہو


  مسئلہ ۴۱۰: شرط ہے کے نمازی کا لباس پاک ہو۔


  مسئلہ ۴۱۱: جو شخص نہ جانتا ہو کہ نجس بدن یا لباس میں نمازباطل ہے اور بدن یا لباس میں موجود نجاست کے ساتھ نماز پڑھ لے تو اس کی نماز باطل ہے۔اگر اس کی جہالت تقصیر (کوتاہی) کی بنا پر ہو۔


  مسئلہ ۴۱۲: جو شخص نجس بدن یا لباس میں نماز پڑھے اور نجاست کی موجودگی کا علم نہ ہو اور نماز کے بعد اس کو نجاست کا پتا چلے، تو اس کی نماز صحیح ہے۔ ہاں! اگر پہلے سے نجاست کا علم ہو، تاہم بھول جائے اور اس میں نماز پڑھ لے تو اس کی نماز باطل ہے۔


  مسئلہ ۴۱۳: نمازی کو نماز کے دوران اگر بدن یا لباس کے نجس ہونے کا پتا چلے تو اگر نماز کے منافی کام کئے بغیر ازالہ نجاست ممکن ہو تو واجب ہے کہ ایسا کرے اور نماز کو مکمل کرے، لیکن اگر حقیقت نماز کی حفاظت کے ساتھ نجاست کو زائل کرنا ممکن نہ ہو اور وقت میں گنجائش موجود ہو تو واجب ہے کہ وہ نماز کو توڑ دے اور دوبارہ پاک بدن اور لباس کے ساتھ نماز پڑھے۔


  مسئلہ۴۱۴: اگر نجس لباس کو دھوئے اور اس کی طہارت کا یقین ہو اور اس میں نماز پڑھے لیکن نماز کے بعد پتا چلے کہ لباس پاک نہیں ہوا تھا تو اس کی نماز صحیح ہے لیکن بعد کی نمازوں کے لئے پاک کرنا واجب ہے۔


  مسئلہ۴۱۵: وہ لباس جس کا نجس ہو نا مشکوک ہو اس پر طہارت کا حکم نافذہوگا اور اس میں نماز صحیح ہوگی ، اس بنا پر ایسے معطّر لباس میں نماز پڑھنا جن پر لگے ہوئے عطر میں الکحل ملا ہو اور عطر کے نجس ہونے کا یقین نہ ہو بلا اشکال ہے، یہی حکم اس مجبور شخص کا ہے جو پیشاب کے مقام کو کنکری، لکڑی یا کسی اور چیز سے پاک کرنے پر مجبور ہو اور پھر بعد میںجب گھر جائے تو اس کو پانی سے پاک کرے۔ پس! اگر اس کو پیشاب کی رطوبت سے لباس کے نجس ہونے کا یقین نہ ہو تو اس پر اس کو پاک کرنایا بدلنا واجب نہیںہے۔


  2 لباس غصبی نہ ہو


  مسئلہ۴۱۶: شرط ہے کہ نمازی کا لباس مباح ہو ( غصبی نہ ہو)۔


  مسئلہ ۴۱۷: اگر لباس کے نجس ہونے کو نہ جانتا ہو یا بھلا دے اور اس میں نماز پڑھے تو اس کی نماز صحیح ہے۔یہی حکم اس صورت میں بھی ہے جب اس بات کو نہ جانتا ہو کہ غصبی لباس میں نماز پڑھنا حرام ہے۔بنابرایں اگر ایک شخص ایک مدت تک ایسے لباس میں نماز پڑھتا رہے کہ جس میں خمس واجب ہو ،اگر وہ شخص لباس میں خمس کے وجوب کو نہ جانتا ہو یا اس میں تصرف کے حکم سے آگاہ نہ ہو تو جو نماز اس نے سابق میں پڑھی ہے وہ صحیح ہو گی۔


  مسئلہ ۴۱۸: جب ایسے مال سے کپڑا خریدے کہ جس کا خمس یا زکات اَدا نہیں کی ہے تو اس کی نماز اس میں باطل ہے۔


  3 لباس مردار کے اجزا کا نہ بنا ہو


  مسئلہ۴۱۹: شرط ہے کہ مصلّٰے کا لباس خون جہندہ رکھنے والے مردار حیوان سے نہ بنا ہواور احتیاط واجب کی بنا پر خون جہندہ نہ رکھنے والے حیوان کے مردار سے بھی نہ بنا ہو۔


  مسئلہ۴۲۰: اگر مصلّٰے کے پاس خون جہندہ رکھنے والے حیوان کے مردار کے اجزا میں سے کچھ ہو تو بنا بر احتیاط واجب اس کی نماز باطل ہے،لیکن اگر وہ ایسی چیز ہو جس میں زندگی نہیں ہوتی، جیسےبال، روئی،اُون،سینگ، ہڈی یا ان جیسی کوئی چیز اور وہ ایسے حیوان کی ہو جس کا گوشت حلال ہوتا ہے تو اس کی نماز باطل نہیں ہوگی۔


  مسئلہ۴۲۱: ایسا حیوان جس کا تزکیہ مشکوک ہو وہ کھائے جانے اور اس کی کھال میں نماز کے صحیح نہ ہونے کے اعتبار سے مردار کے حکم میں ہے، لیکن طہارت و نجاست کے لحاظ سے محکوم بالطہارت ہے اور وہ نمازیں جو اس نے اس لباس میں جاہل حکم ہونے کی حالت میں پڑھی ہیں تو وہ صحیح ہیں، بنا برایںوہ طبیعی کھال جس کے بارے میں معلوم نہ ہو کہ شرعاً تذکیہ شد ہ حیوان کی ہے یا نہیں تووہ نجس نہیں ہے لیکن اس میں نماز صحیح نہیں ہے۔


  4 لباس ایسے حیوان کے اجزا سے نہ ہو کہ جس کا کھانا حرام ہو


  مسئلہ ۴۲۲: نماز گزار کے لباس کے لئے شرط ہے کہ وہ ایسے حیوان سے نہ ہو جس کا کھانا حرام ہو، لہٰذا اگر اس کی کوئی چیز نمازی کے لباس پر لگی ہو یا بدن پر ہو تو نماز باطل ہوگی۔


  مسئلہ ۴۲۳: اگر نمازی کے لباس یا بدن پر حرام گوشت حیوان کا لعاب دہن،ناک کا پانی یا کوئی دوسری رطوبت ہو تو اس کی نماز اس میں باطل ہے مگر یہ کہ وہ سوکھ گئی ہو اور اصل نجاست زائل ہو گئی ہو ، لہٰذا اگر نمازی کے لباس یا بدن پر حرام گوشت پرندوں کا فضلہ ہو تو اس میں نماز باطل ہے ، لیکن جب وہ سوکھ کر نمازی کے جسم یا لباس سے اُتر جائے تو اس کی نماز صحیح ہے۔


  مسئلہ۴۲۴: اگر مصلّٰے کے لباس یا بدن پر انسان کا تھوک ، پسینہ، یا اس کے بال ہوں ،یا موم، صدف اور لؤ لؤ وغیرہ ہو تو اس میں نماز پڑھنے میں کوئی اشکال نہیں ہے۔


  مسئلہ۴۲۵: ایسے لباس میں نماز پڑھنا کہ جس میں شک ہو کہ حلا ل گوشت حیوان سے ہے یا حرام سے توبلا اِشکال ہے۔


  5لباس سونے کا نہ ہو


  مسئلہ۴۲۶: مردوں پر سونا پہننا حرام ہے اور اس میں نماز باطل ہے۔ ہاں! اس میں عورتوں کے لئے کوئی اِشکال نہیں ہے۔


  مسئلہ۴۲۷: مرد پر سونے کی چین،انگوٹھی ،ہار اور گھڑی کی چین پہننا حرام ہے اور بنا براحتیاط ان چیزوں میں نمازپڑھنا حرام ہے۔


  مسئلہ۴۲۸: مردوں کے لئے سونا پہننے کے حرام ہونے کا معیار زینت کا صادق آنا نہیں ہے، بلکہ ان کے لئے سونا پہننا کسی بھی حالت میں حرام ہے ،چاہے انگوٹھی ہو، یا گردن بند ہویا زنجیر ہویا ان جیسی کوئی چیز جو لوگوں کی نظر میں شادی کی علامت ہو نہ کہ زینت کے لئے ہو ،یہاں تک کہ وہ دوسروں کی نظر میں مخفی کیوں نہ ہو، ہاں! آپریشن کرنے اور دانت بنانے کے لئے اگر مرد سونے کا استعما ل کریں تو اس میں کوئی اشکال نہیں ہے۔


  مسئلہ۴۲۹: مردوں پر سونا پہننا حرام ہے چاہے طویل مدت کے لئے ہو یا تھوڑی دیر کے لیے۔ جیسے نکاح کے وقت تھوڑی دیر کے لئے انگوٹھی پہننا۔


  مسئلہ ۴۳۰: ”سفید سونا“ جس کو کہا جاتاہے اگر وہ زرد سونا ہو لیکن اس کو مادّے کے ساتھ مخلو ط کر کے سفید کر دیا گیا ہو تو اس کی انگوٹھی پہننا حرام ہے البتہ اگر اس میں سونے کی مقدار بہت کم ہو کہ عُرف میں سو نا شمار نہ ہوتا ہو تو اس میں کوئی مانع نہیں ہے۔


  مسئلہ ۴۳۱: پلاٹینم سونا نہیں ہے اور اس پر سونے کا حکم نافذنہیں ہوتا، لہٰذا اس سے استفادہ کرنے میں کوئی اشکال نہیں ہے۔


  6 لباس خالص اَبریشم کا نہ ہو


  مرد نماز گزار کے لئے شرط ہے کہ اس کا لباس خالص ابریشم کا نہ ہو البتہ ابریشم کے رومال وغیرہ کو جیب میں رکھ سکتے ہیں اور اس سے نماز باطل نہیں ہوتی۔


  مسئلہ ۴۳۲: وہ موارد کہ جن میںنماز گزار کے بدن اور لباس کا پاک ہونا شرط نہیں ہے۔


    بدن یا لباس جو پھوڑے یا خون سے نجس ہو۔


    بدن یا لباس جو درہم بغلی (انگوٹھے کی مساحت سے) کم خون سے نجس ہو۔


    وہ نجس لباس جس میں نماز پڑھی جاسکتی ہے، جیسے جوراب وغیرہ جو شرم گاہ کو نہیں چھپا سکتا۔


  7 جو شخص نجس بدن یا لباس کے ساتھ نماز پڑھنے پر مجبور ہو


  1بدن یا لباس جو پھوڑے یا زخم کے خون سے نجس ہو


  مسئلہ ۴۳۳: اگر نمازی کا لباس یا بدن پھوڑے یا زخم کے خون سے نجس ہوجائے تو اگر اس کو پاک کرنا یا تبدیل کرنا باعث مشقت ہو یا اس شخص کے لئے حرج کا سبب ہو تو شفا یاب ہونے تک اس میں نماز پڑھنا جائز ہے، یہی حکم اس پاک چیزیا دوا کا ہے جس میں خون ملا ہو۔


  مسئلہ۴۳۴: ایسے پھوڑے اور زخم کا خون جو تیزی سے ٹھیک ہو رہا ہو اور آسانی سے اس کو پاک کرنا ممکن ہو گزشتہ مسئلے کے حکم کے تحت نہیں آتا یعنی اس سے نجس شُدہ بدن یا لباس میں نماز باطل ہے۔


  2 درہم (انگشت شہادت کے جوڑ) سے کم خون کے ساتھ نجس بدن یا لباس


  مسئلہ۴۳۵: جب نمازی کا لباس یا بدن مذکورہ خون کے علاوہ کسی اور خون سے نجس ہو تو اگر اس کی مقدار اُنگشت ِشہادت کے جوڑ سے کم ہے تو اس میں نماز پڑھنے میں کوئی اشکال نہیں، لیکن اگر اس سے زیا دہ ہوتو اس میں نماز صحیح نہیں ہو گی۔


  مسئلہ ۴۳۶: درہم سے کم خون کی شرائط:


    وہ خون حیض کا نہ ہو‘ اگر حیض کا ہو تو اس میں نماز باطل ہوگی، چاہے وہ بہت تھوڑا ہی کیوں نہ ہواور احتیاط واجب ہے کہ نفاس اور استحاضہ کا خون بھی نہ ہو۔


    وہ خون نجس العین حیوان ، خشکی کے کُتے ‘ خنزیر ‘ غیر کتابی کافر، حرام گوشت حیوان، یا مردار کا نہ ہو۔


    وہ خون باہر کی رطوبت کے ساتھ مخلوط نہ ہو، مگر یہ کہ اس میں محو ہو جائے اور مجموعی طور پر اُنگشتِ شہادت کے جوڑ سے زیادہ نہ ہو اس لئے کہ ایسی صورت میں یہ خون نماز کی درستی کے لئے مضر نہیں ہے، لیکن اس کے علاوہ کسی اور حالت میں ہو تو بنا بر احتیاط اس میں نماز صحیح نہیں ہو گی۔


  مسئلہ۴۳۷: اگر لباس یا بدن خون سے نجس نہ ہو لیکن وہ خون سے نجس شُدہ چیز سے نجس ہو جائے اور وہ نماز میں معاف نہ ہو تو اس میں نماز پرھنی صحیح نہیں ہو گی۔


  3 ایسا نجس لباس جس میں نماز نہیں ہو سکتی ،جیسے ،جوراب وغیرہ جو شرمگاہ کو چھپا نہیں سکتا


  مسئلہ ۴۳۸: ایسے نجس لباس میں نماز پڑھنے میں کوئی اشکال نہیں ہے جس میں نماز نہیں ہو سکتی ،کیونکہ وہ شرمگا ہ کا پردہ نہیں کر سکتا، جیسے جوراب ٹوپی وغیرہ اور یہی حکم انگوٹھی اور پٹے وغیرہ کا بھی ہے۔


  مسئلہ ۴۳۹: اگر چھوٹا سا نجس رومال کسی کے پاس ہو جو شرمگاہ کو نہ چھپا سکتا ہو تو اس میں نماز پڑھنا بلا اشکال ہے، یہی حکم نجس چابی ،بیگ اور چُھری وغیرہ کو ساتھ رکھنے کا ہے۔


  4 جو شخص نجس لباس یا بدن کے ساتھ نماز پڑھنے پر مجبور ہو


  مسئلہ۴۴۰: اگر نجس لباس یا بدن کے ساتھ نماز پڑھنے پر سردی یا پانی کی عدم دستیابی کی بنا پر کہ جس سے پاک کر سکے مجبور ہو تو اس کی نماز صحیح ہے۔


  مکانِ مصلّی


  مسئلہ ۴۴۱: نمازی کی جگہ کی شرائط :


    وہ جگہ مباح ہو ( غصبی نہ ہو)۔


    وہ جگہ ساکن ہو‘ متحرک نہ ہو۔


    نماز گزارکی جگہ ایسی نہ ہو کہ جس میں ٹھہرنا حرام ہے۔


    نبی ؐاور ائمہؑ کی قبر سے آگے نہ ہو۔


    پیشانی رکھنے کی جگہ پاک ہو۔


    ایسی جگہ نہ ہو کہ جس کی نجاست ،بدن یا لباس میں سرایت کرتی ہے۔


    ہموار ہو یعنی اُونچی، نیچی نہ ہو۔


    بنا بر احتیاط عورت اور مرد کے کھڑے ہونے کی جگہ میں فاصلہ کم سے کم ایک بالشت کا ہو۔


  1نمازی کی جگہ مباح ہو


  مسئلہ۴۴۲: شرط ہے کہ نمازی جس جگہ نماز پڑھتا ہے وہ مباح ہو،اگر غصبی جگہ پر نماز پڑھے گا تو نماز باطل ہو جائے گی، چاہے وہ غیر غصبی جا نماز یا تخت پر کھڑا ہو۔


  مسئلہ ۴۴۳: اگر نادانی کی وجہ سے یا بھولے سے غصبی جگہ پر نماز پڑھ لے تو اُس کی نماز صحیح ہے ۔ یہی حکم ہوگا اگر غصبی جگہ میں تصرف کے حرام ہونے کے بارے میں نہ جانتا ہو، بنا برایں اگر ایک عرصہ تک لاعلمی کی بنا پر ایسی جا نماز پر نماز پڑھتا رہاہو کہ جس میں خمس واجب ہو، مثلاًیہ نہ جانتا ہو کہ اس میں خمس واجب ہے یا غصبی چیز پر تصرف کرنا حرام ہے تو اس کی گزشتہ نمازیں صحیح ہوں گی۔


  مسئلہ۴۴۴: اگر کسی زمین وغیرہ میںکسی کے ساتھ شریک ہو اور تقسیم نہ ہوئی ہو تو شریک کی اجازت کے بغیر اس میں نماز پڑھنی صحیح نہیں ہو گی۔


  مسئلہ۴۴۵: جب ایسی زمین وغیرہ خریدے کہ جس کے عین مال میں خمس یازکات واجب ہو تو اس میں نماز باطل ہوگی۔


  مسئلہ۴۴۶: ایسی زمین پر نماز پڑھنے میں کوئی اشکال نہیں جو سابق میں مو قوف تھی اور حکومت نے اس میں تصرف کر کے وہاں مدرسہ بنا دیا ،بشرطیکہ قابلِ توجہ احتمال ہو کہ حکومت کے تصرف کے لئے شرعی جواز موجود تھا یہی حکم مدارس کی ان زمینوں کا بھی ہے کہ جن کو ان کے مالکوں سے ان کی مرضی کے بغیر لے لیا گیا ہو، مگر یہ احتمال موجودہو کہ جو خاص ذمہ دارہے اُس نے ان زمینوں پر مدرسہ کی تعمیر قانون اور شرعی جواز کے ہوتے ہوئے کی ہے۔


  مسئلہ۴۴۷: جو شخص حکومت کے دیے ہوئے مکان میں رہتا ہو اور سکونت کی مدت تمام ہو گئی ہے اور اُس کو مکان خالی کرنے کے لئے کہا جاچکا ہو لیکن وہ مدت گزر جانے کے بعد بھی اُس گھر میں رہے اور اگر مدت گزر جانے کے بعد متعلقہ ذمہ دارکی اجازت کے بغیر اُس گھر میں رہے تو اُس کے تمام تصرفات منجملہ نمازغصب کے حکم میں ہیں اور باطل ہیں۔


  مسئلہ۴۴۸: جو زمینیں سابق میں قبرستان تھیں مگر اب اُن پر گھر بنا دیے گئے ہیں اُن میں تصرف کرنے اور نماز پڑھنے میں کوئی اشکال نہیں ہےمگر یہ کہ ازراہ شرعی ثابت ہو جائے کہ وہ زمین جس پر گھر بنائے گئے ہیں وہ مرُدوں کو دفن کرنے کے لئے وقف تھی اور جو تصرف اُس میں ہوا ہے وہ غیر شرعی ہے۔


  مسئلہ۴۴۹: موجودہ تفریحی مقامات سے فائدہ اٹھانے، جیسے اُن میں نمازوغیرہ پڑھنے میں کوئی اشکال نہیں ہے صرف یہ احتمال دینا کہ وہ غصبی ہے اور ان کے مالک نا شناختہ ہیں قابلِ اعتنا نہیں ہے۔


  مسئلہ ۴۵۰: وہ زمین جس کا مالک اُس کوحکومت کی ملکیت میں دینے پر راضی نہ ہو اور اُس نے اعلان بھی کر دیا ہو کہ وہ اُس میں نماز وغیرہ قائم کرنے پر راضی نہیں ہے۔یہاں اگر زمین کو اُس کے مالک سے اُس قانون کی بنا پر لیا گیا ہو جس کو مجلس شوریٰ نے بنا یا ہو اور شورا ئے حفظِ قانون نے اُس کی تائید کی ہو تو اُس میں تصرفات اور نماز وغیرہ میں کوئی اشکال نہیں ہے۔


  مسئلہ۴۵۱: وہ ادارے اور کمپنیاںجو اس وقت حکومت کے زیر تصرف ہیں اور جن کو اُن کے مالکوں سے شرعی عدالت کے حکم سے ضبط کیا گیا ہے ، اگر یہ احتمال ہو کہ وہ قاضی جس نے ضبطی کا حکم دیا تھا قانونی صلاحیت رکھتا تھا اور اس نے حکم، شرعی اور قانونی ضابطوں کے مطابق صادر کیا تھا ،تو اُس کا یہ کام صحیح ہو گا بنا بر ایں اس مکان میں تصرف کرنا اور نماز پڑھنا صحیح ہو گا اور اُس پر غصب کا حکم نافذ نہیں ہوگا۔


  مسئلہ ۴۵۲: وہ جگہیںجن پر غاصب حکومت مسلط ہو تی ہے ‘اگر اُ ن کے غصبی ہونے کا علم ہو تو اُن پر مغصوب کے احکام و آثار مرتب ہوں گے، لہٰذا اُن میں نماز اور دیگر تصرفات جائز نہیں ہو ں گے۔


  2 مکان ساکن ہو متحرک نہ ہو


  مسئلہ ۴۵۳: شرط ہے کے نماز گزار کی جگہ ساکن ہو متحرک نہ ہو‘ اس کا مطلب یہ ہے کہ جب اُس پر نماز کے لئے کھڑا ہو تو اُس پرسکون کے ساتھ اور اضطراب کے بغیر نماز پڑھ سکے، لہٰذا متحرک اور مضطرب مقامات پر نماز پڑھنا جیسے گاڑی اور بعض خاص قسم کے تختوں وغیرہ پر باطل ہے، مگر یہ کہ وقت کی تنگی وغیرہ کی وجہ سے ایسی جگہو ں پر نماز پڑھنے پر مجبور ہو۔


  مسئلہ ۴۵۴: شہروں کے درمیان جو گاڑیاں چلتی ہیں اُن پر سفر کرنے والے مسافروں پر واجب ہے کہ وہ ڈرائیور سے کسی مناسب جگہ پر گاڑی روکنے کو کہیں تاکہ وہ نماز پڑھ سکیں اور ڈرائیور پر اُن کی بات ماننا واجب ہے ۔ پس! اگر ڈرائیور بغیر کسی معقول عذر کے یا بلا سبب منع کر دے تو مسافروں کی ذمہ داری ہے کہ اگر اُنھیں وقت نکل جانے کا خوف ہو تو چلتی گاڑی میں ہی جتنا ممکن ہو رو بہ قبلہ قیام اور رکوع و سجود کی رعایت کرتے ہوئے نماز پڑھیں۔


  مسئلہ۴۵۵: جن لوگوں کو چھوٹی کشتی (لانچ) میں ڈیوٹی پر بھیجا جاتا ہے اور نماز کا وقت ہو جاتا ہے اور اُس وقت اگر وہ نماز نہیں پڑھتے تو اُس کے بعد وقت کے رہتے ہوئے نماز پڑھنے پر قادر نہیں ہوں گے تو اُن پر واجب ہے کہ کشتی کے اندر ہی جس طریقے سے ممکن ہو نماز پڑھیں۔


  3وہ جگہ ایسی نہ ہو کہ جس پر ٹھہرنا حرام ہو


  مسئلہ۴۵۶: نمازی کی جگہ کے لئے شرط ہے کہ وہ ایسی نہ ہو کہ جس پر ٹھہرنا حرام ہو جیسے ایسی جگہ جس میں انسان کی زندگی کو خطرہ ہو اسی طرح وہ جگہ جس پر کھڑے ہونا یا بیٹھنا حرام ہے جیسے ایسا فرش کہ جس پر ہر جگہ اللہ تعالیٰ کانام اور آیات کریمہ لکھی ہوں۔


  4 نمازی کی جگہ نبی ؐاورائمہؑ کی قبر سے آگے نہ ہو


  مسئلہ ۴۵۷: شرط ہے کے نمازی نبی ؐاورائمہؑ کی قبروں کے آگے نہ کھڑ ا ہو لیکن برابر کھڑے ہونے میں کوئی اشکال نہیں ہے۔


  5 پیشانی رکھنے کی جگہ پاک ہو


  مسئلہ۴۵۸: شرط ہے کہ نمازی کی پیشانی رکھے جانے کی جگہ پاک ہو، بنا بر ایں اگر پیشانی کی جگہ پاک ہو اور دوسرے تمام اعضا رکھنے کی جگہ نجس ہو تو نماز صحیح ہو گی۔


  6 جگہ ایسی نہ ہو کہ جس سے نجاست بدن یا لباس تک سرِایت کر جائے


  مسئلہ۴۵۹: مصلّٰے کے نماز پڑھنے کی جگہ اگر نجس ہو تو شرط یہ ہے کہ وہ اتنی تر نہ ہو کہ جس کی رطوبت سرایت کرتی ہو کہ وہ مصلّی کے بدن یا لباس کو لگ جائے بنا بر ایں اگر نماز پڑھنے کی جگہ نجس ہو لیکن اُس کی نجاست بدن یا لباس تک نہ پہنچتی ہو اور پیشانی کی جگہ پاک ہو تو اُس پر نماز پڑھنے میں کوئی اشکال نہیں ہے۔


  7 مرد اور عورت کے کھڑے ہونے کی جگہ میں عَلَی الاَ حَوط کم سے کم ایک بالشت کا فاصلہ ہو


  مسئلہ۴۶۰: احتیاط واجب یہ ہے کہ عورت اور مرد کے کھڑے ہونے کی جگہ میں کم سے کم فاصلہ ایک بالشت کا ہو، پس! ایسی صورت میں اگر عورت مرد کے برابر ہو یا کھڑے ہونے کی جگہ میں اُس سے آگے ہو تو اُس کی نماز صحیح ہے۔


  8 جگہ ہموار ہو


  مسئلہ۴۶۱: واجب ہے کہ نماز گزار کے سجدےکی جگہ اُس کے گھٹنوں اور انگوٹھوں کی جگہ سے چا ر اُنگلیوں سے زیادہ اُونچی یا نیچی نہ ہو۔یہاں دومسئلے ہیں جو مکان (جگہ) مصلّٰے سے مربوط ہیں :


  مسئلہ ۴۶۲: کعبہ کے اندر نماز پڑھنا مکرو ہ ہے اور احتیاط واجب یہ ہے کہ کعبہ کی چھت پر بھی نماز نہ پڑھے۔


  مسئلہ ۴۶۳: ایسی جا نماز پر نماز پڑھنا جس پر تصویریں اور نقش ہوں یا سجدہ گاہ جس پر نقش و نگار ہوں فیِ نفِسہٖ اشکال سے خالی ہے ، لیکن اگر ایسی شکل میں ہو جس سے شیعوں پر تہمت لگانے والوں کو بہانہ ملتا ہو تو ایسی جا نمازیں اور سجدہ گاہیں بنانا اور اُن پر نماز پڑھنا جائز نہیں ہے اور اگر اُن سے توجہ اِدھر اُدھر ہوتی ہو اور دل ڈانواںڈول ہوتا ہو تو اُن پر نماز پڑھنا مکروہ ہے۔


  اَحکامِ مسجد


  مسئلہ ۴۶۴: مسجدوں کے محرمات :


    مسجد کو نجس کرنا۔


    مسجد کو سونے سے مزین کرنا ‘اگر فضول خرچی شمار ہوتا ہو۔


    ایسے اعمال جو مسجد کی شان اور اُس کے احترام کے منافی ہوں۔


    کافروں کا مسجد میں داخل ہونا۔


    مسجد کو گر انا یا ویران کرنا۔


    وقف مسجد کی کیفیت کے خلاف کوئی کام کرنا۔


  1 مسجد کو نجس کرنا


  مسئلہ ۴۶۵: مسجد کے فرش ،چھت اور اُس کی دیواروں کو نجس کرنا حرام ہے اور اگر نجس ہو جائیں تو فوراً پاک کرنا چاہیے۔


  مسئلہ ۴۶۶: اگر مسجد کو غصب کر لیا جائے یا اُس کوگرا دیا جائے یا اُس کو ترک کر دیا جائے اور اُس کی جگہ عمارت تعمیر کی جائے یا ترک کر دیے جانے کی بنا پر اُس سے آثار مسجد مٹا دیئے جائیں اور اُمید نہ ہو کہ کوئی اُس میں واپس آئے گا اور اسے دوبارہ مسجد بنائے گا مثلاً شہر کے باشندے شہر ہی چھوڑ دیں تو اُس صورت میںاُس کو نجس کرنا حرام نہیں ہے‘ اگرچہ احتیاط مستحب ہے کہ اُس کو نجس نہ کیا جائے۔


  2 مسجد کو سونے سے مزین کرنا اگر فضول خرچی شمار ہوتا ہے


  مسئلہ ۴۶۷: مسجد کا سونے سے مزین کرنا اگر فضول خرچی میں آتا ہو تو حرام ہے اور اُس کے علاوہ مکرو ہ ہے۔


  3 مسجد کے احترام اور اُس کی شان کے منافی ا عمال


  مسئلہ ۴۶۸: مسجد کی شان، منزلت اور حرمت کی رعایت کرنا واجب ہے اور اُن اعمال سے اجتناب کرنا واجب ہے جو مسجد کی شان و منزلت اور قدر و قیمت کے منافی ہوںبنابرایں:


  الف۔ مسجد ورزش کرنے کی اور ورزش کی مشقیں کرنے کی جگہ نہیں ہے۔


  ب۔ اگر موسیقی کا نشر کرنا مسجد کی شان کے منافی ہو تو حرام ہے چاہے لہو ولعب کی خاطر نہ ہو۔


  4کفار کا مسجد میں داخل ہونا


  مسئلہ ۴۶۹: کفار کا مسلمانوں کی مسجدوں میں داخل ہونا جائز نہیں ہے، چاہے تاریخی آثار دیکھنے کی غرض سے کیوں نہ ہو ‘اس لحاظ سے مسجدالحرام اور دوسری مساجد میں کوئی فرق نہیںاور نہ اس اعتبار سے کوئی فرق ہے کہ ان کا داخل ہونا حرمت شکنی کہلاتا ہے یا نہیں کہلاتا۔


  5 مسجد کو گرانا یا ویران کرنا


  مسئلہ۴۷۰: مسجدکو یا اس کے کسی حصّے کو گرانا جائز نہیں ہے ، مگر کوئی ایسی مصلحت ہو کہ جس سے چشم پوشی نہ کی جاسکتی ہو۔


  مسئلہ۴۷۱: اگر مسجد کو گرا دیا جائے یا ویران کر دیا جائے تو اس حال میں بھی وہ مسجد ہی رہے گی اور اس کے آثار شرعیہ باقی رہیں گے ، مگر جس مسجد کو چھوڑ دیا گیا ہو اور اس کی جگہ کچھ اور بنا دیا گیا ہو یا چھوڑ دینے کی وجہ سے اس سے مسجد کے آثار مٹا دیے گے ہوںاور اس کے دوبارہ مسجد بننے ا ور نئی تعمیر ہونے کی کوئی اُمید نہ ہو، اس بنا پر وہ زمین جو مسجد کے چھت والے حصّے کا جز تھی، اگر وہ سڑک میں آرہی ہو اور مجبوراً اس کے ایک حصّے کو گرا دیا گیا ہو اگر اس کے دوبارہ مسجد بننے کا احتمال بہت ہی ضعیف اور بعید ہو تو اس پر مسجد کے شرعی آثار مرتب نہیں ہوں گے۔


  6 وقف شدہ مسجد کی کیفیت کے خلاف عمل کرنا


  مسئلہ ۴۷۲: وقف مسجد کی کیفیت کے خلاف عمل کرنا جائز نہیں ہے اور نہ اس کو بدلنا یا تبدیل کرنا جائز ہے اس بنا پر :


    مسجد کے صحن یا ایوان سے جوانوں کی فکری، ثقافتی ، عقیدتی، یا فوجی تربیت کے لئے استفادہ کرنا صحن مسجد اور اس کے ایوان کے وقف کی کیفیت پر منحصرہے ۔واجب ہے کہ اس طرح کے کام مسجد کے امام جماعت اور کمیٹی کی نگرانی میں ہوں ۔اس کے باوجود کہ نوجوانوں کا مسجد میں آنا اور امام جماعت اور مسجد کی کمیٹی کی موافقت سے دینی دروس قائم کرنا مطلوب اور مستحسن امر ہے۔


    مسجد کو ایسے مکان میں تبدیل کرنا کہ جہاں فلمیں دکھائی جا ئیں جائز نہیں ہے‘ البتہ کبھی کبھی دینی، اخلاقی فلمیں جو مفید مطالب پر مشتمل ہوں ان کو بعض خاص مواقع پر امام جماعت کی نگرانی میں دکھانے میں کوئی رکاوٹ نہیں ہے۔


    مسجد کے وسائل، جیسے ،بجلی ، پنکھے، وغیرہ سے مجالس عزا یا مردوں کے لئے فاتحہ وغیرہ کرانے میں استعمال کرنا وقف کی یا ان وسائل کی نذر کی کیفیت سے مربوط ہے۔


    مسجد کے چھت والے حصّے کے فرش کو کھودنا جائز نہیں ہے چاہے وہ کارخانہ بنانے کے لئے یا مسجد کی خدمت کے لئے عمومی سہولیات والی چیزیں بنانے کے لئے ہی کیو ں نہ ہو۔


    صحن مسجد کے کسی کونے میں کتابخانہ یا میوزیم بنانا اس صورت میں کہ مسجد کےصحن کے وقف کی کیفیت کے خلاف ہو یا مسجد کی عمارت میں ردوبدل کا باعث بنے جائز نہیں ہے۔ بہتر یہ ہے کہ مذکورہ غرض کے لئے مسجد کے پاس ہی کسی جگہ کو آمادہ کیا جائے۔


    مسجد کے پانی کو پینے یا چائے بنانے میں استعمال کرنے میں کوئی اشکال نہیں ہے بشرطیکہ اس بات کا علم نہ ہو کہ پانی صرف نمازیوں کے وضو کرنے کے لئے وقف ہے اور عُرفِ عام میں مسجد کے پڑوسی یا ادھر سے گزرنے والے اس پانی سے اس قسم کا استفادہ کرتے ہوں، اگرچہ اس سلسلے میں احتیاط مطلوب ہے ۔یہی حکم اس صورت میں بھی ہے کہ جب مسجد قبرستان کے پاس ہو اور اس سے قبروں پر چھڑکنے کے لئے پانی لیا جاتا ہو اور یہ چیز لوگوں کے درمیان رائج ہو نہ اس پر کوئی اعتراض کرتا ہو اور نہ اس کو نا پسند کرتا ہو اور اس پر کوئی دلیل نہ ہو کہ پانی صرف وضو اور طہارت کے لئے وقف ہے۔


    اگر مسجد کی چھت والے حصّے کے نیچے کچھ کمرے بنا دیے جائیں اورایسا شرعی احکام سے ناواقفیت کی بنا پر ہو تو ان کو گرا کرمسجد کو پہلی حالت میں لے آنا واجب ہے ،یہی حکم اس وقت بھی ہے کہ اگر کوئی کمرہ چائے وغیرہ بنانے کے لئے کسی ایسی جگہ بنایا جائے جو مسجد کا جز ہو اور مسئلے سے ناواقفیت کی بناپر ایسا کرے ، چنانچہ اس جگہ کو مسجد والی حالت میں لانا واجب ہے۔


    مسجد کے صحن سے چند درختوں کو اُکھاڑنے میں کوئی اشکال نہیں ہے، بشرطیکہ یہ عمل وقف میں ردوبدل نہ شمار ہوتا ہو۔


    مسجد میں مردوں کو دفن کرنا جائز نہیں ہے اور اس سلسلےمیں میت کی وصیت کی کوئی حیثیت نہیں ہے، مگر یہ کہ صیغۂ وقف پڑھتے وقت مردوں کو دفن کرنا مستثنیٰ کیا گیا ہو۔


    مسجد میں نمازیوں کے لئے مزاحمت پیدا کرنا جائز نہیں ہے بنا بر ایں قُرآن کریم ،اَحکامِ شرعیہ اور اَخلاقِ اسلامیہ کی تعلیم دینا اور انقلابی ترانوں کی مشق کرنا اگر نمازیوں کے لئے مزاحمت نہ ہو تو اس میں کوئی اشکال نہیں۔


    مسجد کے تہہ خانے کو تین شرطوں کے تحت کرائے پر دینا جائز ہے۔


    تہ خانہ مسجد کے عنوان کے تحت نہ آتا ہو۔


    وہ تہ خانہ مفادعامہ ً کا حصّہ نہ ہو اور مسجد کو اس کی ضرورت نہ ہو۔


    تہ خانہ انتفاع کے لئے وقف نہ ہو بلکہ منفعت کے لئے ہو۔


  مسئلہ ۴۷۳: مسجد کے مستحب اَحکام :


    مسجد کو صاف ستھرااور آباد رکھنا۔


    مسجد میں جانے کے لئے خوشبو لگانا اور نئے اور پاک کپڑے پہننا۔


    اپنے پاؤں اور جوتوں کا دھیان رکھنا تاکہ مسجد نجس یا نجاست سے آلودہ نہ ہو جائے۔


    سب سے پہلے مسجد میں جانا اور سب سے آخر میں مسجد سے خارج ہو نا۔


    مسجد میں داخل ہوتے وقت اللہ کا ذکر کرتے ہوے اور دل میں اُس کا خشوع رکھتے ہوئے داخل ہونا۔


  اَحکامِ مسجد سے متعلق بعض اُمور


  مسئلہ ۴۷۴: مسجد میں سونا مکرو ہ ہے۔


  ٍمسئلہ ۴۷۵: مسجد میں نماز کی فضلیت صرف مردوں سے مخصوص نہیں بلکہ عورتیں بھی اس میں شامل ہیں۔


  مسئلہ ۴۷۶: دوسری مسجد کی جماعت میں شریک ہونے کے لئے محلے کی مسجد میں نماز نہ پڑھنے میں کوئی اشکال نہیں ہے خصوصاً اگر وہ جماعت شہر کی جامع مسجد میں ہو۔


  مسئلہ ۴۷۷: جامع مسجد اس مسجد کو کہتے ہیں جس کو شہر میں تمام لوگوں کے اجتماع کے لئے کسی خاص قبیلے یا جماعت سے مخصوص کئے بغیر بنایا گیا ہو۔


  مسئلہ ۴۷۸: اگر کچھ کوآپریٹو کمپنیاں مل کر اجتماعی طو ر پر رہائشی مکان تعمیر کرنا چاہیں اور شروع میں ہی اتفاق کر لیں کہ ان مکانوں میں رہنے والوں کے لئے کچھ عام استعمال کے مکان جیسے مساجد وغیرہ بنائی جائیں ، لیکن ان کمپنیوں کے بعض حصّے دار، اپنا اپنا مکان تحویل میں لینے سے پہلے اس اتفاق سے منحرف ہو جائیں اور یہ کہیں کہ وہ مسجد بنانے پر راضی نہیں ہیں اب اگر ان کا انکار مسجد کی تعمیر ہو کر وقف کر دیے جانے کے بعد ہو تو اس کا کوئی فائدہ نہیں ہے لیکن اگر ان کا انکار شرعی طور پر مسجد کے وقف ہو جانے سے پہلے ہو تو کمپنی کے حصہ داروں کی رقم سے ایسی جگہ پر مسجد بنانا جو تمام حصّے داروں کی ہوان کی مرضی کے بغیر جائز نہیں ہے ،مگر یہ کہ پہلے سے تمام حصّہ داروں کے لئے یہ شرط ہو اور وہ بھی عقد لازم کے ضمن میںہو کہ کمپنی سے متعلق زمین کا ایک ٹکڑا مسجد بنانے کے لئے مخصوص کریں گے اور کمپنی کے حصّے دار اس شرط کو مان لیں ،تو ایسی صورت میں وہ انکا ر کا حق نہیں رکھتے اور نہ ہی ان کے انکار کا کوئی اثر ہوگا۔


  مسئلہ ۴۷۹: اپنے مال سے یا اہلِ خیر کے مال سے ،جس مسجد کی تعمیر کی ضرورت ہو اس کے لئے حاکم شرع کی اجازت ضروری نہیں ہے۔


  مسئلہ ۴۸۰: کفار کے ہاتھوں تعمیر شُدہ مسجد میں نماز پڑھنا بلا اشکال ہے ۔اسی طرح اگر وہ مسجد کی تعمیر میں مالی تعاون کرنا چاہیں تو اس کو قبول کرنے میںبھی کوئی اشکال نہیں ہے۔


  مسئلہ ۴۸۱: مسجد میں جو سامان آتا ہے یا ضرورت کی چیزیں آتی ہیں اگر اس مسجد میں اس کی ضرورت نہ ہو تو انھیں دوسری مسجدوں کو استعمال میں لانے کے لئے دینے میں کوئی اشکالِ نہیں ہے۔


  مسئلہ ۴۸۲: صرف مسجد کانام بدل دینے میں کوئی ممانعت نہیں ہے۔ مثلاً پہلے مسجد کا نام ”مسجد صاحب الزمان“ ہو جسے بدل کر مسجد جامع کر دیا جائے ، لیکن اس صورت میں کہ مسجد کے نام کو مسجد کے وقف کے صیغے میں ذکر نہ کیا گیا ہو۔


  دینی جگہوں کے بارے میں کچھ اَحکام


  مسئلہ ۴۸۳: امام باڑے اور عزا خانے مسجد کا حکم نہیں رکھتے۔


  مسئلہ۴۸۴: جس امام باڑے کو شرعاً صحیح طور پر امام باڑے کے عنوان سے وقف کیاگیا ہواسے مسجد میں تبدیل کرنا جائز نہیں ہے۔ اسی طرح اس کی پاس والی مسجد کے ساتھ ملا دینا اس عنوان سے کہ وہ مسجد ہے جائز نہیں ہے۔


  مسئلہ ۴۸۵: وہ امام باڑہ جس کو دینی مجالس قائم کرنے کے لئے وقف عام کیا گیا ہو اس کو ملکیت بنانا جائز نہیں ہے جیسا کہ یہ بھی ضروری نہیں کہ کچھ خاص معین افراد کے نام اس کو رجسٹر کروایا جائے۔ بہرحال اگر اس کو چند افراد کے نام رجسٹر کروانا ہو تو اس کے لئے ان سب لوگوں کی اجازت ضروری ہے، جنھوں نے اس کے بنانے میں شرکت کی ہے۔


  مسئلہ ۴۸۶: وہ فرش اور سامان جس کو اولادِ ائمہ ؑ میں سے کسی کے مرقد کے لئے نذر کیا گیا ہو اس کو محلے کی جامع مسجد کے کام میں لانا بلا اِشکال ہے ۔اگر مرقد اور اس کے زائرین کی ضرورت سے زیادہ ہو۔


  قبلہ


  اَحکام ِقبلہ


  مسئلہ ۴۸۷: نمازی پر واجب ہے کہ وہ نماز کے دوران اس طرف منہ کرے جہاں کعبہ ہے اور اسی وجہ سے اس کو قبلہ کہا جاتا ہے اور چونکہ یقینی طور پر کعبے کے رو برو ہونا ان کے لئے جو دور دراز کے رہنے والے ہیں ممکن نہیں ہے ،لہٰذا سمت ِکعبہ کی طرف منہ کرنے کے لئے اتنا ہی کافی ہے کہ عُرفِ عام میں یہ کہا جائے کہ وہ قبلہ کی طرف رخ کر کے نماز پڑھ رہا ہے۔


  مسئلہ ۴۸۸: استقبال واجب کا معیار کُرۂ ارض سے بیت عتیق کی طرف رخ کرنا ہے اور وہ اس طرح ہے کہ زمین کی سطح کے اُوپر سے کعبےکی طرف رخ کرے، جو سر زمین مکہ مکرّمہ میں بنا ہوا ہے بنا برایں اگر زمین کے کسی ایک مقام پر کھڑا ہو اور اس سے نکلنے والے خطوط مستقیم جو کعبہ تک جاتے ہوں چاروں طرف سے برابر ہوں تو اس کو اختیا ر ہے کہ کسی بھی طرف منہ کر کے کھڑا ہو جائے لیکن اگر بعض اطراف کی مسافت کم ہو اور عرفاً قبلہ رخ ہونا صادق نہ آتا ہو تو اس پر واجب ہے کہ جس طرف کی مسافت کم ہے اسی طرف رخ کرے۔


  مسئلہ۴۸۹: مستحبی نمازوں کو چلتے ہوئے یا سواری کی حالت میں پڑھنا جائز ہے تو ایسے میں قبلے کی طرف رخ کرنا واجب نہیں ہے۔


  مسئلہ۴۹۰: نماز گزار پر واجب ہے کہ قبلہ رخ ہونے کا یقین یا اطمینان حاصل کرے، چاہے اس کو یہ چیز قبلہ نما کے ذریعے حاصل ہو یا شاخص یا سورج کے ذریعے یا ستاروں کے ذریعے ( جو لوگ ان سے استفادہ کی مہارت رکھتے ہوں) یا ان کے علاوہ دوسرے طریقوں سے کہ جو اطمینان کا موجب ہوتے ہیں ۔ پس! اگراطمینان حاصل نہ ہو تو جس سمت میں قبلہ کا گمان رکھتا ہے اسی سمت منہ کر کے نماز پڑھے۔


  مسئلہ۴۹۱: جس کے پاس قبلہ معلوم کرنے کا کوئی ذریعہ نہ ہو اور کسی ایک سمت قبلہ ہونے کا گمان بھی نہ ہو تو احتیا ط واجب یہ ہے کہ چاروں سمت میں نماز پڑھے اور اگر چاروں سمت نماز پڑھنے کا وقت نہ ہو تو جتنا وقت ہے اس میں جس سمت میں قبلے کا احتمال ہو اُدھر رُخ کر کے نماز پڑے۔


  مسئلہ ۴۹۲: جو شخص قبلے کی جہت کا علم نہ رکھتا ہو کہ ان ا عمال کو انجام دے سکے کہ جن میں روبہ قبلہ ہونا شرط ہے جیسے ذبح کرنا وغیرہ، تو اس پر واجب ہے کہ گمان پر عمل کرے اور اگر گمان بھی حاصل نہ ہو تو جس طرف مرضی رخ کر کے عمل کو انجام دے،اس کا عمل صحیح ہو گا۔


  مسئلہ ۴۹۳: اگر مکلف کو قبلہ نمایا شاخص کے ذریعے سمت قبلہ کا اطمینان ہو جائے تو اس پر اعتماد کرنا صحیح ہے اور اس کے مطابق عمل کرنا واجب ہے۔اس کے علاوہ کسی اور صورت میں قبلے کی تشخیص کے لئے مسجدوں کے محراب اور مسلمانوں کی قبروں پر بھی اعتماد کیا جاسکتا ہے۔


  مسئلہ ۴۹۴: گزشتہ بحث میں بیان شدہ شاخص جو قبلے کی تشخیص کے لئے ہوتی ہے اس سے مراد یہ ہے کے ماہ خرداد کی چار تاریخ (مطابق ۲۵؍مئی) اور ماہ تیر کی ۲۶ ؍تاریخ (مطابق ۱۷؍جولائی) کو خانۂ کعبہ کے اُوپر سورج کی کرنیں عمودی پڑتی ہیں اور یہ وہی وقت ہے جب کعبہ سے اذان کی آواز بلند ہوتی ہے، اس وقت ایک سیدھی لکڑی یا لوہے کے ٹکڑے کو زمین میں عمودی طور پر کھڑا کیا جائے تو وہ سمت جو شاخص کے سائے کی مخالف سمت میں ہوگی وہی قبلے کی سمت ہوگی۔


  یو میہ نمازیں


  یومیہ نمازوں کی اہمیت


  مسئلہ۴۹۵: یومیہ پنجگانہ نمازیں شریعت اسلامی کے اہم ترین واجبات میں سے ہیںبلکہ یہ دین کا ستون ہیں۔ان کو چھوڑنا اور اہمیت نہ دینا شرعاً حرام ہے اور عذاب کا حقدار ہونے کا باعث بنتا ہے۔


  مسئلہ ۴۹۶: نماز چھوڑنا کسی بھی حالت میں حتّٰی جنگ میں بھی جائز نہیں ہے،بنا برایں جو شخص محاذ جنگ پر موجود ہو اور سورۂ فاتحہ پڑھنے اور رکوع سجود بجا لانے پر جنگ کی شدت اور مسلسل جھڑپوں کی وجہ سے قادر نہ ہو تو اُس پر واجب ہے کہ جس کیفیت کے ساتھ ممکن ہو نماز پڑھے اور اگر رکوع وسجود پر قادر نہ ہو تو اشارے پر اکتفا کرے۔ـ


  یومیہ نمازوں کی تعداد


  مسئلہ ۴۹۷: یومیہ نمازوں کی تعداد ا ور رکعتیں:


    بح کی نماز دو (۲) رکعت


    ظہر کی نماز چار (۴) رکعت


    عصر کی نمازچار (۴) رکعت


    مغرب کی نماز تین (۳) رکعت


    عشاء کی نماز چار (۴) رکعت


  مسئلہ ۴۹۸: سفر میں ظہر، عصر اورعشا کی نمازیں چار کے بدلے دو رکعت ہو جاتی ہیں ۔اس سلسلےکے کچھ مزید احکام اور خصوصیات ہیں جن کو ہم بعد میں بیان کریں گے۔


  یومیہ نمازوں کے اوقات


  نماز صبح کا وقت


  مسئلہ۴۹۹: نماز صبح کا وقت طلوع صبح صادق سے طلوع آفتاب سے قبل تک ہے۔


  مسئلہ۵۰۰: نماز صبح کے وقت کا شرعی معیار صبح صادق ہے (کاذب نہیں)اور اس کو معلوم کرنا مکلف کی اپنی تشخیص پر موقوف ہے۔


  مسئلہ۵۰۱: طلوع فجر میں چاند والی راتوں اور دوسری راتوں میں کوئی فرق نہیں اگر چہ اس سلسلے میں احتیاط بہترہے۔


  مسئلہ ۵۰۲: محترم مومنین پر( اللہ تعالیٰ ان کی تائید فرما ئے)لازم ہے کہ نماز صبح کو احتیاط کی رعایت کی خاطر ریڈیو یا ٹی وی سے اذان کے نشر ہونے کے ۵ یا ۶ منٹ بعد ادا کریں۔


  مسئلہ ۵۰۳: نماز صبح کا وقت ختم ہونے کامعیار طلوع آفتاب اور مکان مصلّٰے کے اُفق میں اس کا دیکھا جاناہے۔اس کے نور کا زمین پر پہنچ جانا معیار نہیں ہے۔


  نماز ظہر کا وقت


  مسئلہ ۵۰۴: نمازِ ظہر کا وقتِ اول زوال سے شروع ہوتا ہے ،یعنی اس وقت سے کہ جب سایہ کم ہوتے ہوتے انتہا تک پہنچ کر دوبارہ بڑھنا شروع ہوتا ہے اور اس وقت تک رہتا ہے کہ جب نماز عصر کی چار رکعت کا وقت باقی رہ جائے۔


  نماز عصر کا وقت


  مسئلہ ۵۰۵: نماز ظہر کی چار رکعت گزر جانے کے بعد نمازإ عصر کا وقت شروع ہو تا ہے اور غروبِ آفتاب سے پہلے تک باقی رہتا ہے۔


  نمازِ مغرب کا وقت


  مسئلہ۵۰۶: نمازِ مغرب کا وقت غروبِ آفتاب سے مشرق کی طرف بلند ہونے والی سُرخی کے زائل ہو جانے کے بعد شروع ہوتا ہے اور جب صرف نماز ِعشاکی چار رکعت ادا کرنے کا وقت آدھی رات سے پہلے بچ جائے اس وقت ختم ہو جاتا ہے۔


  مسئلہ ۵۰۷: غروبِ آفتاب اور سرخی ،زائل ہونے کے درمیان کا فاصلہ، موسموں کے بدلنے کے ساتھ بدلتا رہتا ہے۔


  نمازِ عشاکا وقت


  مسئلہ ۵۰۸: نمازِ عشا کا وقت اس وقت کے بعد شروع ہوتا ہے کہ جس میں نماز مغرب ادا ہو جائے اور آدھی رات تک رہتا ہے۔


  مسئلہ۵۰۹: احتیاط واجب یہ ہے کہ نمازِ مغرب وعشاوغیرہ کے لئے آدھی رات کا حساب اول غروب سے اَذان صبح تک لگایا جائے ،بنا بر ایں نمازِ مغرب وعشا کا آخری وقت ،ظہر کے شرعی وقت سے سوا گیارہ گھنٹے کے بعد ہوتا ہے۔


  اَوقاتِ نماز کے اَحکام


  نماز کا وقت معلوم کرنے کے طریقے


    وقت داخل ہو جانے کا یقین یا اطمینان ہو جانا۔


    دو عادل مرد وقت داخل ہونے کی گواہی دیں۔


    ایسے مُوَذِّن کی اذان ‘جس کے وقت شناس ہونے کا بھروسا ہو۔


  مسئلہ۵۱۰: جب تک وقت کی شناخت کے لئے مقررکردہ طریقوں میں سے کسی طریقے سے وقت داخل ہو جانے کا یقین نہ ہو جائے ،اس وقت تک نماز شروع کرنا جائز نہیں ہے۔


  مسئلہ ۵۱۱: وقت داخل ہونے کا یقین حاصل ہو نے کے بعد نماز شروع کردے لیکن نماز کے دوران شک ہو جائے کہ وقت داخل ہوا یا نہیں ہوا تو اس کی نماز باطل ہوگی ،لیکن اگر وقت داخل ہونے کا یقین ہو اور وہ نماز میں ہو اور شک ہو کہ نماز کی جو مقدار اُس نے پڑھی ہے وہ وقت کے اندر تھی یا نہیں ؟ تو اس کی نماز صحیح ہے۔


  مسئلہ ۵۱۲: وقت نماز کے داخل ہونے کا معیار یہ ہے کہ مکلف کو اطمینان حاصل ہوجائے اس بنا پر:ایسے نشریاتی وسائل جو ہر روز آنے والے دن کے اَوقاتِ شرعیہ کے بارے میں بتاتے ہیں ان پرا عتماد کرنا جائز ہے بشرطیکہ مکلف کو وقت داخل ہو جانے کا اطمینان ہو جائے۔


  مسئلہ ۵۱۳: نماز شروع کرنے کے لئے اذان کے ختم ہونے کا انتظار کرنا واجب نہیں ہے۔اگر وقت داخل ہونے کا اطمینان ہو جائے تو نماز کو شروع کر سکتا ہے۔


  مسئلہ۵۱۴: یومیہ نمازوں کے اَوقات جاننے کے لئے مکلف پر واجب ہے کہ اُس جگہ کے اُفق کی رعایت کرے جہاں وہ رہتا ہے۔


  مسئلہ ۵۱۵: دو علاقوں کے طلوعِ فجر ، زوالِ آفتاب اور غروبِ آفتاب میں فرق کی مقدار کے یکساں ہونے کا لازمہ یہ نہیں ہے کہ دوسرے اوقات میں بھی ان میں اتحاد ہو ، بلکہ مختلف شہروں میں جو فرق کی مقدار ہے جو اوقات ثلاثہ میں غالباً مختلف ہوتی ہے مثلاً اگر دو علاقوں کے ظہر کے وقت میں ۲۵؍منٹ کا فرق ہو تو یہ فرق صبح اور عشاکے وقت میں بدل کر ممکن ہے کہ ۲۵ ؍منٹ سے کم یا زیادہ ہو جائے۔


  مسئلہ ۵۱۶: اگر صرف ایک رکعت نمازپڑھنے کا وقت بچاہو تو پوری نماز کو ادا کی نیت سے بجالانا واجب ہے، لیکن جان بوجھ کر آخر وقت تک نماز کو ٹالنا جائز نہیں ہے اور اگر شک ہو کہ ایک رکعت کے لئے وقت کافی ہے یا نہیں تو اس پر واجب ہے ـکہ (مَافیِ الذِّمَّہ) کی نیت سے نماز پڑھے۔


  مسئلہ ۵۱۷: مغرب ،عشا یا ظہر وعصر کا وقت داخل ہو جانے کے بعد مکلف کو اختیار ہے کہ دونوں نمازوںکو یکے بعد دیگرے پڑھے یا ہر نماز کو اس کی فضیلت کے وقت میں بجالائے۔


  مسئلہ ۵۱۸: مستحب ہے کہ نمازی ،نماز کو اس کے اول وقت میں بجا لائے اور شریعتِ اسلام نے اس امر کی بہت تاکید کی ہے اور اگر اول وقت میں نہ بجا لاسکے تو اول وقت کے قریب ترین وقت میں اَدا کرے، مگر یہ کہ تاخیر کرنا کسی بہتر غرض سے ہو، مثلا وہ نماز جماعت کا انتظار کر رہا ہو۔


  مسئلہ ۵۱۹: اگر قرض والا اپنے قرض کا مطالبہ کرے اور وہ ادا کرنے پر قادر ہو تو اس پر واجب ہے کہ پہلے قرض اَدا کرے اس کے بعد نماز پڑھے، یہی حکم اس وقت ہے کہ جب کوئی دوسرا واجب فوری اس کے سامنے آجائے، ہاں! اگر نماز کا وقت تنگ ہو تو واجب ہے کہ پہلے نماز پڑھے۔


  نمازوں کے درمیان ترتیب


  مسئلہ۵۲۰: واجب ہے کے ظہر ،عصر ،مغرب وعشاکو ترتیب سے بجا لائے۔ پہلے ظہر پڑھے اس کے بعد عصر اور پہلے مغرب پڑھے اس کے بعد عشا۔ پس! اگر عصر کو ظہر سے اور عشاکو مغرب سے پہلے پڑھے تو اس کی نماز باطل ہو گی۔


  مسئلہ۵۲۱: اگر غفلت یا اشتباہ کی بنا پر عصر کو ظہر اور عشا کو مغرب سے پہلے پڑھے لیکن نمازوں سے فارغ ہونے کے بعد متوجہ ہو جائے تو اس کی نماز صحیح ہے۔


  مسئلہ ۵۲۲: ظہر کی نیت سے اگر نماز شروع کر دے ،مگر نماز کے دوران متوجہ ہو کہ نماز ظہر پڑھ چکا ہے تو واجب ہے کہ اس کو توڑ کر نمازِ عصر بجالائے اور یہی حکم مغرب اور عشا کا بھی ہے۔


  مسئلہ ۵۲۳: اگر یہ سوچ کر نمازِ عصر شروع کرے کہ نماز ظہر پڑھ چکا ہے لیکن درمیان میں یاد آجائے کہ ابھی ظہر نہیں پڑھی ہے تو اگر یہ صورت حال دونمازوں کے مشترک وقت میں پیش آئے تو اُس پر لازم ہے کہ نیت کو عصر سے ظہر کی طرف موڑ دے اور ظہر مکمل کرنے کے بعد نماز عصر بجالائے ،لیکن اگر ظہر کے اختصاصی وقت میں ایسا ہو (یعنی اول وقت سے چا ررکعت کے بقدر وقت کے اندر ) تو احتیاط واجب یہ ہے کہ نیت میں ظہر کی طرف عدول کرے اور نماز کو مکمل کرے ، اُس کے بعد ظہر و عصر کو ترتیب سے بجا لائے ،یہی حکم مغرب و عشا کا بھی ہے۔


  اذان اور اقامت


  مسئلہ۵۲۴: یو میہ واجب نمازوں سے پہلے اذان اور اقامت مستحب ہے اور اس استحباب کی نماز صبح اور مغرب میں بہت تاکید کی گئی ہے ، خاص طور پر جماعت میں ،لیکن غیر یومیہ واجب نمازوں ،جیسے آیات وغیرہ میں مستحب نہیں ہے۔


  اذان


  اذان کے اٹھارہ (۱۸) فقرے ہیں جو مندرجہ ذیل ہیں:


    اَللّٰہُ اَکْبَرُ (چار مرتبہ)


    اَشْھَدُ اَنْ لَّآ اِلٰہَ اِلَّا اللّٰہُ (دو مرتبہ)


    اَشْھَدُ اَنَّ مُحَمَّدًا رَّسُوْلُ اللّٰہِ (دو مرتبہ)


    حَیَّ عَلَی الصَّلٰوۃِ (دو مرتبہ)


    حَیَّ عَلَی الْفَلَاحِ (دو مرتبہ)


    حَیَّ عَلٰی خَیْرِ الْعَمَلِ (دو مرتبہ)


    اَللّٰہُ اَکْبَرُ (دو مرتبہ)


    لَآاِلٰہَ اِلَّا اللّٰہُ (دو مرتبہ)


  مسئلہ ۵۲۵: اذان میں ذکر شدہ ترتیب کے مطابق اقامت کے ۱۷ فقرے ہیں۔ فرق یہ ہے کہ پہلے فقرے میں مکلف تکبیر کو دو مرتبہ پڑھتا ہے اور آخری فقرے میں ”لَآاِلٰہَ اِلَّا اللّٰہُ“، کوایک مرتبہ پڑھتا ہے اور ”حَیَّ عَلٰی خَیْرِ الْعَمَلِ“ کے بعد دو مرتبہ ”قَدْ قَامَتِ الصَّلٰوۃ“ پڑھتا ہے۔


  اذان اور اقامت سے متعلق کچھ اُمور


  مسئلہ ۵۲۶: قول ”اَشْھَدُاَنَّ عَلِیًّا وَّلِیُّ اللّٰہِ“ اذان واقامت کا جز نہیں ہے لیکن اس عنوان سے بجالانا کہ وہ شیعیت کا شعار ہے نہایت اچھا اور مستحسن امر ہے اور قربت مطلقہ کی نیّت سے اس شہادت کو ادا کرے۔


  مسئلہ ۵۲۷: اذان اور اقامت میں لفظ ِ”صَلٰوۃِ “پر اگر وقف کرنا چاہے تو واجب ہے کہ ”ۃ“ 'کو ”ہ“ ' میں بدل دے۔


  مسئلہ ۵۲۸: اذان وہ اعلان ہے جس کو وقت داخل ہونے کی دلیل کے طور پر کہا جاتا ہے اور یہ اذان یومیہ فرائض کے اوّل وقت میں کہی جاتی ہے اور سننے والوں کے لئے اونچی آواز میں اس کو دُہرانا تاکید شُدہ شرعی مستحبات میں سے ہے۔


  مسئلہ ۵۲۹: عمومی راستوں پر اذان کہنے میں اور وہ بھی جماعت کی شکل میں کوئی اشکال نہیں ہے ، بشرطیکہ دوسروں کے لئے اذیت اور راستہ بند ہو جانے کا باعث نہ بنے۔


  مسئلہ ۵۳۰: چھت کے اُوپر معمول کے مطابق اُونچی آواز میں خاص کر نماز صبح کے لئے اذان کہنے میں کوئی اشکال نہیںہے چاہے بعض ہمسایوں کو اس پرا عتراض کیوں نہ ہو۔


  مسئلہ ۵۳۱: لاوڈا سپیکر سے نماز صبح کا وقت داخل ہوجانے کے اعلان کے طور پر معمول کے مطابق اذان کہنے میں کوئی اشکال نہیں، لیکن لاوڈ اسپیکر سے مسجدمیں آیاتِ قرآنیہ اور دعا وغیرہ نشر کرنا اگر پڑوسیوں کے لئے اذیت کا باعث ہو تو شرعا ًاس کا کوئی جواز نہیں ہے بلکہ اس میں اشکال ہے۔


  مسئلہ ۵۳۲: مرد کا عورت کی اذان پر اکتفا کرنا بعید نہیں ہے کہ جائز ہو بشر طیکہ اس کی تمام فصلیں اس سے سُنی جائیں۔


  واجباتِ نماز


  مسئلہ ۵۳۳: واجبات نماز گیارہ ہیں:


     نیت،   تکبیرۃ الاحرام،   قیام،    قرأت،   رکوع    سجدے، خذکر،    تشہد،   سلام،   ترتیب،   موالات(اعمال کو پے درپے انجام دینا)


  کچھ واجبات نماز کارُکن کہلاتے ہیں، یعنی اگر ان میں سے کوئی ایک نماز میں کم یا زیادہ ہو جائے ،جان بوجھ کر یا بھولے سے تو نماز باطل ہو جاتی ہے۔ کچھ واجبات ایسے ہیں جو رُکن نہیں ہوتے ،جو اگر بھو لے سے کم یا زیادہ ہو جائیں تو نماز باطل نہیں ہو تی، لیکن اگر عمداً ایسا ہو تو اس صورت میں نماز باطل ہو جاتی ہے۔


  اَرکانِ نماز


  ارکان نماز پانچ ہیں:


     نیّت    تکبیرۃ ُالا حرام    قیام ( تکبیر کی حالت میں اور رکوع میں جانے سے پہلے )


     رکوع    دو سجدے


  1 نیّت


  نیّت کا مطلب اور اس کا حکم


  مسئلہ ۵۳۴: نماز میں نیّت واجب ہوتی ہے۔ نیّت سے مراد ہے خدا کے حکم کو مانتے ہوئے کسی معیّن نماز کو پڑھنے کا ارادہ کرنا۔


  مسئلہ ۵۳۵: نماز میں جو نیّت واجب ہے وہ اللہ کا قُرب حاصل کرنے کے لئے نماز پڑھنے کا ارادہ کرنا،اس کو دل میں یاد کرنا یازبان پر جاری کرنا یا اپنے دل میں اس کا تصور کرناکافی ہے اور یہ کہنا کہ ”میں چار رکعت نماز ظہر پڑھتا ہوںیاپڑھتی ہوں قُرَبۃًاِ لَی اللہ“ واجب نہیں ہے۔


  مسئلہ ۵۳۶: واجب ہے کہ نماز پڑھنے والا یہ جانتا ہو کہ کونسی نماز پڑھ رہا ہے، بنا بر ایں اگر چار رکعت نماز پڑھنے کی نیّت کرے اور معین نہ کرے کہ وہ ظہر کی ہے یا عصر کی تو اس کی نماز باطل ہے۔


  مسئلہ ۵۳۷: نماز گزار پر واجب ہے کہ وہ نماز کو اللہ کا حکم بجا لانے کی خاطر پڑھے بنا بر ایں اگر دکھاوے کے لئے یعنی لوگوں کے درمیان تَدَ یُّن (دینداری)کا اظہار کرنے کے لئے یا دوسرے اغراض و مقاصد کی خاطر نماز پڑھے تو اس کی نماز باطل ہے، مختصر یہ کہ اگر پوری نماز یا اس کا کچھ حصہ غیراللہ کے لئے ہو تو نماز باطل ہے۔


  نیّت میں عدول


  مسئلہ۵۳۸: وہ موارد جن میں عدول واجب ہوتا ہے۔ ظہر وعصر کے مشترک وقت میں اگر عصر کی نماز میں ہو اور یاد آجائے کہ ظہر نہیں پڑھی ہے تو ظہر کی طرف عدول کرنا،مغرب وعشاکے مشترک وقت میں اگر نماز کے دوران متوجہ ہو کہ مغرب نہیں پڑھی ہے اور محل عدول سے تجاوز نہ کیا ہو تو مغرب کی طرف عدول کرنا۔ دو ترتیبی قضا نمازوں جیسے ظہر وعصر میں اگر بعد والی نماز بھولے سے شروع کرد ے اور پہلے والی نہ پڑھی ہو تو پہلے والی کی طرف عدول کرنا۔


  مسئلہ ۵۳۹: وہ موارد جن میں عدول مستحب ہے۔


     ادا نماز سے قضا نماز کی طرف اس صورت میں عدول کرنا کہ جب ادا نماز کی فضیلت کا وقت ہاتھ سے نہ نکل رہا ہو۔


    جماعت کا ثواب حاصل کرنے کے لئے واجب سے مستحب کی طرف عدول کرنا۔


     جمعہ کے دن ظہر کے وقت اگر ظہر کی نماز پڑھ رہا ہو اور یاد آجائے کہ سورۂ جمعہ اوردوسراسورہ پڑھنا بھول گیا ہے اور نصف تک پہنچا ہو یا اس سے گزر گیا ہو تو مستحب ہے کہ واجب نماز سے مستحب کی طرف عدول کرے تا کہ بعدمیں واجب نماز کو سورۂ جمعہ کے ساتھ پڑھ سکے۔


  2 تکبیرۃُالاحرام


  تکبیرۃُالاحرام کا مطلب اور اُس کا حکم


  مسئلہ۵۴۰: نماز میں تکبیرۃُالاحرام واجب ہے اس سے مراد ہے نماز کے آغاز میں ”اَللّٰہُ اَکْبَرُ“ کہنا۔


  مسئلہ۵۴۱: آغاز نما زمیں عمداً یا سہواً تکبیرۃُالاحرام نہ کہنے سے نماز باطل ہو جاتی ہے ۔یہی حکم ہے اگر آغازِ نماز میں تکبیرۃُالاحرام صحیح طور پر کہے اور دوسری مرتبہ پھر اسی نیّت کے ساتھ کہے، اس میں کوئی فرق نہیں ہے کہ عمداً کہے یا سہواً کہے۔


  مسئلہ۵۴۲: تکبیرۃُالاحرام کے واجبات :


  تکبیرۃُ الاحرام کو اس طرح اَدا کرنا واجب ہے کہ عُرفِ عام میں اس کا تلفظ کرنا شمار ہو اور اس کی علامت یہ ہے کہ جو کہتا ہے یا پڑھتا ہے وہ سنا جا سکے ، بشرطیکہ وہ بہرہ نہ ہو یا اس کے ار د گرد اتنا شور نہ ہو جو سننے نہ دے۔


  مسئلہ۵۴۳: تکبیرۃ الاحرام کو عربی میں صحیح ادا کرنا واجب ہے۔ اگر فارسی میں یا غلط عربی میں ادا کرے تو صحیح نہیں ہو گی مثلاً اللہ کے آخر میں پیش کے بجائے زبر لگا کر ادا کرے۔


  مسئلہ۵۴۴: اگر نماز پڑھنے والا تکبیرۃ الاحرام کوصحیح طریقے سے ادا کرنا نہ جانتا ہو تو اس پر اس کا سیکھنا واجب ہے اور اس پر قادر نہ ہو تو معذور ہے۔


  مسئلہ۵۴۵: تکبیرۃ الاحرام کی حالت میں بدن میں ٹھہر ائو اور اطمینان کا ہونا واجب ہے۔ اگر تکبیرۃ الاحرام کے وقت عمداً اور اختیاراً بدن کو حرکت دے تو اس کی نماز باطل ہے۔


  تکبیرۃُالاحرام میں شک


  مسئلہ۵۴۶: اصل تکبیر میں شک کرنا کہ تکبیر بجا لایا ہے کہ نہیں۔


     اگر قرأت میں مشغول ہونے کے بعد شک ہو تو شک پر کوئی توجہ نہیں دے گا، نماز کو مکمل کرے گا اور اس کی نماز صحیح ہے۔


     اگر قرأت میں مشغول ہونے سے پہلے شک ہو تو تکبیر بجا لانا واجب ہے۔


     تکبیر کے صحیح ہونے میں شک ہو۔(یعنی شک ہوکہ جو تکبیر کہی ہے وہ صحیح تھی یا نہیں ؟)


  تو اس صورت میں شک پر دھیان نہیں دے گا اور نماز کو صحیح سمجھے گا۔


  ۳۔ قیام


  قیام کی اقسام


  مسئلہ۵۴۷: واجب قیام :رُکن:


     تکبیرۃ ُالاحرام کی حالت میں قیام۔


     رکوع میں جانے سے پہلے قیام (متصل بارکوع)۔


  غیر رکن


     قرأت کی حالت میں قیام۔


     رکوع کے بعد قیام۔


  مسئلہ۵۴۸: جو شخص قیام پر قادر ہواور معذور نہ ہو اس پر واجب ہے کہ نماز کے آغاز سے لے کر رکوع میں جانے تک قیام کرے۔ اسی طرح رکو ع کے بعد اور سجدوں میں جانے سے پہلے بھی اس پر قیام واجب ہے ان حالات میں عمداً قیام نہ کرنا نماز کو باطل کر دیتا ہے۔


  مسئلہ۵۴۹: تکبیر کی حالت میں قیام اور اسی طرح قرأت تمام کرنے کے بعد اور رکوع میں جانے سے پہلے قیام رکن ہے اور اس قیام کو چھوڑنے سے نماز باطل ہو جاتی ہے، چاہے سہو و نسیان کی بنا پر ہو۔


  مسئلہ۵۵۰: اگر رکوع کو بھول جائے اورسورۂ حمد اور(دوسرا کوئی)سورۂ پڑھنے کے بعد سجدے میں جھک جائے تب اسے یاد آئے کہ رکوع نہیں کیا ہے تو اس پر واجب ہے کہ قیام کرے اور قیام سے رکوع میں جائے پس! اگر نہ کھڑا ہو بلکہ کمان کی طرح رکوع کے لئے اُٹھے تو اس کی نماز باطل ہے۔


  واجباتِ قیام


  مسئلہ۵۵۱: قیام کی حالت میں نمازی پر واجب ہے کہ اُس کا بدن ساکن و غیر متحرک ہو ٹیڑ ھا اور واضح طور پر کسی ایک جانب جھکا ہو انہ ہو اور نہ ہی کسی چیز پر ٹیک لگائے ہو ۔ہاں !اگر کسی مجبوری یا سہو ونسیان کی بنا پر ایسا کرے تو نماز پر کوئی اثر نہیں پڑے گا۔


  مسئلہ۵۵۲: اگر نماز کی حالت میں نمازی تھوڑا آگے پیچھے یا دائیں بائیں ہونا چاہے تو اس پر واجب ہے کہ اس وقت ذکر کو چھوڑ دے۔


  بعض مستحبات قیام


     بدن معتدل ہو۔


     شانے ڈھیلے ہوں۔


     دونوں ہاتھوں کو دونوں رانوں پر رکھے۔


     اُنگلیوں کو جوڑ کر رکھے۔


     سجدے کی جگہ پر نگاہ رکھے۔


     بدن کا بوجھ دونوں پاؤں پر مساوی ہو۔


     خضوع و خشوع پایا جاتا ہو۔


     پاؤں کو آگے پیچھے نہ کرے۔


  قیام کے احکام


  مسئلہ۵۵۳: جو شخص کھڑے ہو کر نماز نہ پڑھ سکتا ہو اس پر واجب ہے کہ وہ بیٹھ کر نماز پڑھے لیکن اگر کسی چیز پر ٹیک لگا کر کھڑاہو سکتا ہو تو ایسا کرنا واجب ہے۔


  مسئلہ ۵۵۴: جو بیٹھ کر نما زنہ پڑھ سکتا ہو اس پر واجب ہے کہ لیٹ کر نماز پڑھے اور اختیاراً واجب یہ ہے کہ دائیں کروٹ لیٹے اور اس کا چہرہ اور بدن قبلے کی طرف ہو ں ۔اگر یہ بھی ممکن نہ ہو تو بائیں کروٹ لیٹے اور اگر یہ بھی ممکن نہ ہو تو اس طرح چت لیٹے کہ پاؤں کے تلوے قبلے کی طرف ہوں۔


  مسئلہ۵۵۵: بیٹھ کر نماز پڑھنے والا اگر سورۂ حمد(فاتحہ اور دوسرا کوئی) سورۂ پڑھنے کے بعد کھڑا ہو سکتا ہو تو اس پر واجب ہے کہ کھڑا ہو جائے اور قیا م سے رکوع کرے۔


  مسئلہ ۵۵۶: جو شخص لیٹ کر نما زپڑ ھ رہا ہو اگر نماز کے دوران اس کے لئے بغیر کسی حرج اور مشقت کے کھڑے ہونا ممکن ہو تو اس پر واجب ہے کہ جس قدر ممکن ہو ایسا کرے اور یہی حکم اس کا ہے جو بیٹھ کر نماز پڑھ رہا ہے۔


  مسئلہ۵۵۷: جو شخص کھڑے ہو کر نما زپڑھنے پر قادر ہو‘ اگر اس کو کھڑے ہونے کی بنا پر ضرر یا مرض کا خوف ہوتو اس کے لئے بیٹھ کر نماز پڑھنا جائز ہے اور اگر نماز کے دوران بیٹھنے سے ایسا خوف لاحق ہو جائے تو لیٹ کر نماز پڑھے۔


  مسئلہ۵۵۸: جس کو احتمال ہو کہ آخر وقت میں کھڑے ہو کر نماز پڑھنے پر قادر ہو جائے گا تو احتیاط واجب یہ ہے کہ وہ انتظار کرے لیکن اگر بربنائے عذر اوّل وقت بیٹھ کر نمازپڑھ لے اور آخر وقت تک اس کا عذر بر طرف نہ ہو تو اس کی نماز صحیح ہے اور دوبارہ پڑھنا واجب نہیں ہے۔


  مسئلہ۵۵۹: اوّل وقت قیام سے عاجز شخص کو اگر یقین ہو جائے کہ عذر آخر وقت تک باقی رہے گا اور نماز پڑھ لے لیکن اتفاقاًآخر وقت میں عذر برطرف ہو جائے اور کھڑے ہو نے کی قدرت حاصل ہو جائے تو اس پر واجب ہے کہ کھڑے ہو کر نماز کو دوبارہ پڑھے۔


  4 قرأت


  قرأت کے اَجزا


  مسئلہ۵۶۰: یومیہ واجب نمازوں کی پہلی دو رکعتوں میں سورۂ حمد(فاتحہ )کو پڑھنا واجب ہے اور احتیاط واجب یہ ہے کہ اس کے بعد ایک پورا سورۂ پڑھےاور آخری دو رکعتوں میں واجب ہے کہ صرف سورۂ حمد پڑھے یا تسبیحاتِ اَربعہ ایک مرتبہ پڑھے اگر چہ احتیاط مستحب یہ ہے کہ تین مرتبہ پڑھے۔


  مسئلہ۵۶۱: یومیہ واجب نمازوں کی پہلی دو رکعتوں میں "تَکْبِیْرَۃُ الْاِحْرَامْ" کے بعد واجب ہے کہ سورۂ حمد پڑھے اور پھر احتیاط واجب یہ ہے کہ(دوسراکوئی) ایک سورہ پورا پڑھے ایک آیت یا چند آیتیں پڑھ لینا کافی نہیں ہے۔


  مسئلہ۵۶۲: نماز کی آخری دو رکعتوں میں اختیار ہے کہ سورے کے بغیرسورۂ حمد پڑھے یا تسبیحاتِ اَربعہ ”سُبْحَانَ اللّٰہِ وَ الْـحَمْدُ لِلہِ وَلَآ اِلٰہَ اِلَّا اللّٰہُ وَاللّٰہُ اَکْبَرُ“ پڑھے۔


  پہلی دو رکعتوں میں قرأت کے اَحکام


  مسئلہ۵۶۳: دو سورتیں ، سورۃ اَلْفِیْلِ، اورسورۃ لِاِیْلَافِ، ایک سورے کے حکم میں ہیں۔ یہی حالت ــــ”سورۂ ضُحٰی“ اور ”سورۂ اَلَمْ نَشْرَحْ“ کی بھی ہے ۔ پس! سورۂ حمدکے بعد ان میں سے ایک سورے کو پڑھ لینا کافی نہیں ہے ۔ اگر حکم کو نہ جاننے کی بنا پر صرف ” سورۃ اَلْفِیْلِ“ یا ”سورۂ اَلَمْ نَشْرَحْ “ کو پڑ ھ لے تو اگر اس نے اس مسئلے کو سیکھنے میں سستی نہ کی ہو تو اس کی گزشتہ نماز یں صحیح ہوں گی۔


  مسئلہ۵۶۴: یومیہ واجب نمازوں میں سورۂ حمد اور(دوسرا کوئی) پورا سورۂ پڑھنے کے بعد قرآن کی چند آیتیں پڑھنے میں کوئی اشکال نہیں ہے۔


  مسئلہ۵۶۵: اگر نماز کا وقت تنگ ہو یاسورۂ حمد کے بعد(دوسراکوئی) سورہ پڑھنے کی صورت میں ” چور“ ”درندے“ یا ”کسی اور چیز کا خوف ہو“ تو ایسی صورت میں(دوسرا کوئی) سورہ کا پڑھنا واجب نہیں ہے۔


  مسئلہ۵۶۶: اگر غلطی سےسورۂ حمد سے پہلے(کوئی دوسرا) سورہ پڑھ لے اور رکوع میں جانے سے پہلے متوجہ ہو جائے تو واجب ہے کہ پھر سے”سورۂ حمد“ پڑھ کر(کوئی دوسرا) سورہ پڑھے۔ اگر(دوسرا کوئی) سورہ پڑھتے وقت یاد آجائے تو اسے چھوڑ کر پہلے سورۂ حمد کی تلاوت کرے‘ اس کے بعد پھر سے(دوسرا کوئی) سورہ پڑھے۔


  مسئلہ۵۶۷: اگر ”سورۂ حمد“یا (دوسرا کوئی)سورہ یا کسی ایک کو بھول جائے اور رکوع میں جانے کے بعد یاد آئے تو اس کی نماز صحیح ہے۔


  مسئلہ۵۶۸: اگر رکوع میں جانے سے پہلے دھیان آجائے کہ اس نے ”سورۂ حمد“ یا(دوسراکوئی) سورہ یا صرف(دوسرا کوئی) سورہ نہیں پڑھا ہے تو واجب ہے کہ پہلے اس کو پڑھے اس کے بعد رکوع کرے ۔اب اگر یاد آئے کہ اس نے ”سورہ حمد“ نہیں پڑھا ہے تو واجب ہے کہ اس کو پڑھے اور بعد میں پھر سے(دوسرا کوئی) سورہ پڑھے اور اگر رکوع کے لئے جھک جائے لیکن رکوع میں پہنچنے سے پہلے یاد آئے کہ اس نے ”سورۂ حمد“ اور(دوسرا کوئی) سورہ یا کسی ایک کو نہیں پڑھا ہے تو واجب ہے کہ کھڑا ہوجائے اور اسی سلسلے میں ذکرشدہ طریقے پر عمل کرے۔


  مسئلہ۵۶۹: روزانہ کی واجب نمازوں میں سجدے والے سوروں میں سے کسی ایک کا پڑھنا جائز نہیں ہے ،اگر جان بوجھ کر یا بھولے سے ایسا سورہ پڑھے یہاں تک کہ آیۂ سجدہ پر پہنچ جائے تو احتیاط واجب یہ ہے کہ آیۂ سجدہ کی تلاوت کی صورت میں سجدہ تلاوت بجا لائے ، اس کے بعد کھڑا ہو اور اگر سورہ مکمل نہ ہو ا ہو تو اس کو پورا کرے اور نماز کا اعادہ کرے اور اگر آیۂ سجدہ نہ پڑھی ہو تو احتیاط واجب یہ ہے کہ اس سورے کو چھوڑ کر دوسرا سورہ پڑھے‘ نماز مکمل کرے اور بعد میں نماز کودوبار ہ پڑھے۔


  مسئلہ۵۷۰: اگر نماز کی حالت میں آیۂ سجدہ کو سنے تو اس کی نماز صحیح ہے لیکن سجدۂ تلاوت کے بدلے اشارہ کردے۔


  مسئلہ۵۷۱: اگرسورۂ حمد کے بعد سورۂ اخلاص یاسورۂ کافرون کو شروع کردے تو ان کو چھوڑ کر دوسرےسورے کی طرف عدول کرنا جائز نہیں ہے، لیکن اگر جمعہ کی نماز پڑھ رہاہو اور مذکورہ سوروں میں سے کسی ایک کو سہواً یا نسیان کی بنا پر شروع کردے تو ان کو ترک کرکے ”سورۂ منافقون“ یا ”سورۂ جمعہ“کی طرف عدول کرنا جائز ہے۔


  مسئلہ ۵۷۲: اگر سورۂ حمد کے بعد ”سورۂ اخلاص“ اور ”ـسورۂ ـکافرون“ کے علاوہ کسی اور سورے کو شروع کردے تو نصف تک پہنچنے سے پہلے اس سے دوسرے سورے کی طرف عدول کرسکتا ہے۔


  مسئلہ۵۷۳: جس سورے کو شروع کیا ہے اگر اس کے بعض حصّے کو بھول جائے یا تنگیٔ وقت یا کسی اور عذ ر کی بنا پر اسے پورا نہ کرنے پر مجبور ہو تو واجب ہے کہ اس سورے کو چھوڑ دے اور دوسرا سورہ پڑھے اور اس میں کوئی فرق نہیں کہ نصف تک پہنچا ہو یا نہ پہنچا ہو اور اس میں کہ جو سورہ شروع کیا ہے وہ ”سورۂ اخلاص“ یا ”سورۂ کافرون“ میں سے ہو یا ان دو کے علاوہ کوئی اور ہو۔


  مسئلہ ۵۷۴: مستحبی نمازوں میں(دوسراکوئی) سورہ پڑھنا واجب نہیں ہے چاہے وہ نماز نذر وغیرہ سے واجب ہی کیوں نہ ہوئی ہو، ہاں! کچھ مستحبی نمازیں ایسی ہیں کہ جن کی کیفیت میں کوئی خاص سورہ پڑھنا ہوتا ہے جیسے نماز ِوالدین، تو یہاں اگر اس کیفیت پر عمل کرنا چاہے تو وہ سورہ پڑھنا واجب ہو گا۔


  آخری دو رکعتوں میں قرأت کے احکام


  مسئلہ۵۷۵: آخری دو رکعتوں میں تسبیحات ِاَربعہ ”سُبْحَانَ اللّٰہِ وَ الْـحَمْدُ لِلہِ وَلَآ اِلٰہَ اِلَّا اللّٰہُ وَاللّٰہُ اَکْبَرُ“ کوایک مرتبہ پڑھنا کافی ہے‘ اگر چہ احتیاط مستحب یہ ہے کہ تین بار پڑھے۔


  مسئلہ۵۷۶: جس کو معلوم نہ ہو کہ تسبیحاتِ اربعہ کو تین مرتبہ یا کم و بیش پڑھا ہے تو اس پر کچھ بھی واجب نہیں ہے لیکن اگر ابھی رکوع نہ کیا ہو تو تسبیحاتِ اربعہ کو کم قرا ردیتے ہوئے پھر پڑھے تا کہ تین مرتبہ پڑھنے کا یقین ہو جائے۔


  مسئلہ۵۷۷: جس کو آخری دو رکعتوں میں تسبیحاتِ اربعہ پڑھنے کی عادت ہو لیکن وہ ان کی جگہ سورۂ حمد پڑھنا چاہے اور از روئے غفلت تسبیحات ِاربعہ پڑھ دے تو اس کی نماز درست ہے ۔یہی حکم اس صورت میںہے کہ جب سورۂ حمد پڑھنے کا عادی ہو اور اس کی جگہ تسبیحاتِ اربعہ پڑھنا چاہے۔


  مسئلہ۵۷۸: اگر نماز کے دوران کسی کو شبہ ہو جائے اور آخری دو رکعتوں میں بھی سورۂ حمدو(دوسراکوئی) سورہ پڑھے اور نماز سے فارغ ہوجانے کے بعد اس طرف متوجہ ہو تو اس کی نماز صحیح ہے اور اس پر کچھ نہیں ہے۔


  مسئلہ۵۷۹: اگر نمازی کو شک ہوا ور اس پر اٹک جائے کہ اس نےسورۂ حمد یا تسبیحات اربعہ پڑھی ہے یا نہیں تو اس پر سورۂ حمد یا تسبیحات ِاَربعہ پڑھنا واجب ہے‘ لیکن اگر مستحبی استغفار پڑھتے وقت اسے شک ہوجائے تو اس پر کچھ بھی واجب نہیں ہے۔


  مسئلہ۵۸۰: اگر تیسری یا چوتھی رکعت کے رکوع میں داخل ہونے کے بعد شک ہو کہ تسبیحات ِاَربعہ یا سورۂ حمد پڑھی ہے یا نہیں تو شک پر دھیان نہ دے ۔ہاں !اگر حد رکوع تک پہنچنے سے پہلے مذکورہ شک ہو تو احتیاط واجب یہ ہے کہ کھڑے ہو کر سورۂ حمد یا تسبیحات ِاَربعہ پڑھے۔


  قرأت میں ”جہر“ و ”اِخفات“


  پہلی دو رکعتوں میں ”سورۂ حمد“ اوردوسرا کوئی سورہ


  مسئلہ۵۸۱: صبح، مغرب اور عشا کی نماز میں مرد پر واجب ہے کہ سورۂ حمد و(دوسرا کوئی)سورہ آواز کے ساتھ پڑھے ۔عورت کے لئے جائز ہے کہ آواز کے ساتھ یا بغیر آواز کے پڑھے ، لیکن اگر اس کی آواز سننے والا اجنبی موجود ہو تو اس کے لئے افضل یہ ہے کہ بغیر آواز کے پڑھے۔


  مسئلہ۵۸۲: نماز ظہر و عصر میں واجب ہے کہ قرأت بغیر آواز کے ہو ،﷽ کے علاوہ چاہے نمازی مرد ہو یا عورت۔


  ”سورۂ حمد“یا” تسبیحات ِاَربعہ“ آخری دو رکعتوں میں


  مسئلہ۵۸۳: سورۂ حمدیا تسبیحات ِاربعہ کو مرد وعورت دونوں کے لئے بغیر آواز کے پڑھنا واجب ہے لیکن اگر پڑھے تو کو آواز سے پڑھنا ۔فرادیٰ نماز میں جائز ہے اگر چہ احتیاط مستحب یہ ہے کہ بغیر آواز کے پڑھے اور یہ احتیاط نمازِ جماعت میں واجب ہے۔


  مسئلہ۵۸۴: مردوں کے لئے صبح ،مغرب اور عشا کی پہلی دو رکعتوں میں سورۂ حمد اور(دوسرے کوئی) سورے کو آواز سے پڑھنا واجب ہے اور ظہر وعصر کی پہلی دو رکعتوں میں بغیر آواز کے پڑھنا واجب ہے لیکن عورتوں کے لئے ظہر و عصر کی پہلی دو رکعتوں میںسورۂ حمد و(دوسرے کوئی)سورے کو بغیر آواز کے پڑھنا واجب ہے جبکہ صبح، مغرب وعشاکی پہلی دو رکعتوں میں ان کو اختیار ہے کہ جب کوئی اجنبی سننے والا نہ ہو تو آواز سے پڑھیں اور اگر اجنبی سننے والا ہو تو افضل یہ ہے کہ بغیر آواز کے پڑھیں۔


  مسئلہ۵۸۵: مردوں اور عورتوں، دونوں پر واجب ہے کہ نماز کی آخری دو رکعتوں میں سورۂ حمد یا تسبیحاتِ اَربعہ کو بغیر آواز کے پڑھیں۔ ہاں !اگرسورۂ حمد پڑھنا ہو تو فرادیٰ نماز میں﷽ کو آواز کے ساتھ پڑھنا جائز ہے اگر چہ احتیاط مستحب یہ ہے کہ بغیر آواز کے پڑھے اور یہ احتیاط نماز جماعت میں واجب ہے۔


  مسئلہ۵۸۶: نما ز ِصبح ،مغرب و عشامیں جہر کا واجب ہونا اور ظہر و عصر میں اِخفات کا یہ صرف سورۂ حمد و(دوسرے کوئی)سورے کی قرأت سے مخصوص ہے، جیسا کہ مغرب و عشاکی پہلی دو رکعتوں کے علاوہ دوسری رکعتوں میں اِخفات کا واجب ہونا آخری دو رکعتوں میں صرف سورۂ حمد یا تسبیحاتِ اربعہ کی قرأت سے مخصوص ہے لیکن رکوع وسجود اور تشہد وسلام کے ذکر اور دوسرے تمام اذکار میں نماز یومیہ میں مکلف کو جہر و اخفات میں اختیار ہے۔


  مسئلہ۵۸۷: واجب نمازوں میں جہر واخفات کے وجوب میں اَدا اور قضا نمازوں میں کوئی فرق نہیں ہے‘ یہاں تک کہ نماز احتیاط ہی کیوں نہ ہو۔


  مسئلہ ۵۸۸: اِخفات میں معیار آواز کے جوہر کا ترک کرنا نہیں ہے بلکہ جہر کے مقابلے میں آواز کے جوہر کا ظاہر نہ کرنا ملاک ہے کہ جو جوہر صوت کا اظہار ہے۔


  مسئلہ۵۸۹: اگر اِخفات کی جگہ جہر اور جہر کی جگہ اِخفات سے جان بوجھ کر کا م لے تو اس کی نماز باطل ہوگی، لیکن اگر سہو یا جہالت کی بنا پر ہو تو نماز صحیح ہو گی ۔اگرسورۂ حمد و(دوسرا کوئی)سورہ پڑھتے وقت متوجہ ہو کہ جہر و اِخفات میں اشتباہ ہو گیا ہے تو جتنی مقدار میں جہر یا اخفات کے اعتبار سے اپنے وظیفے کے خلاف قرأت کر چکا ہے اس کا اعادہ کرنا واجب نہیں ہے۔ اگر سورۂ حمد یا (دوسراکوئی)سورہ پڑھتے وقت معمول سے زیادہ جہر کرے مثلاً چیخے یا چلاّئے تو اس کی نماز باطل ہے۔


  واجباتِ قرأت


  مسئلہ۵۹۰: قرأت میں الفاظ کو اس طرح اَدا کرنا واجب ہے کہ اس پر عنوانِ قرا ٔت صادق آئے لہٰذا دل میں پڑھنا جو قرأت نہیں کہلاتا نماز میں کافی نہیں ہے۔ قرأت صادق آنے کی علامت یہ ہے کہ جو پڑھ رہا ہے اس کو خود سنے اور اس کو زبان پر جاری کرے بشرطیکہ بہرہ نہ ہو اور ایسا شور وغل نہ ہو جو سننے نہ دے۔


  مسئلہ۵۹۱: جو شخص گونگا ہونے کی وجہ سے بول نہ سکتا ہو لیکن اس کے حواس ٹھیک ہوں اگر اشارے سے نماز پڑھے تو اس کی نماز صحیح اور کافی ہے۔


  مسئلہ ۵۹۲: و اجب ہے کہ قرأت صحیح ہو اور اس میں خطا نہ ہو اب جو شخص صحیح تلفظ پر قادر نہ ہو اور نہ اس کے لئے سیکھنا ممکن ہو تو اس پر واجب ہے کہ جیسی قرأت کرسکتا ہو ویسی کرے اور احتیاط مستحب یہ ہے کہ وہ ما موم بن کر نماز پڑھے۔


  مسئلہ ۵۹۳: جو شخص سورۂ حمد و(دوسرا کوئی) سورہ ا ور نماز کے دیگر واجبات کو اچھے طریقے سے انجام نہ دے سکتا ہو ،مگر اس کے لئے سیکھنا ممکن ہو تو اس پر سیکھنا واجب ہے لیکن اگر وقت تنگ ہو تو اِمکان کی صورت میں احتیاط واجب یہ ہے کہ ماموم بن کر نماز پڑھے۔


  مسئلہ۵۹۴: قرأت کے صحیح ہونے کا معیارعربی زبان کے قواعد کی رعایت کرنا اور حروف کو ان کے مخارج سے اس طرح اَدا کرنا کہ اہلِ زبان کہیں کہ اس نے فلاں حرف ادا کیا ہے کوئی اور نہیں۔


  مسئلہ۵۹۵: قرأت میں تجوید کے اَحکام کی رعایت کرنا واجب نہیںہے۔


  مسئلہ۵۹۶: اگر سورہ ٔ حمد کے کلمات میں سے کسی لفظ کو نہ جانتا ہو یا جان بوجھ کر چھوڑ دے یا ایک حرف کو دوسرے حرف سے بدل دے ، جیسا کہ”ض“ کی جگہ ”ز“ پڑھے یا لفظوں کی حرکتیں بدل دے یا تشدید کو ادا نہ کرے تو اس کی نماز باطل ہے۔


  مسئلہ۵۹۷: اگرسورۂ حمد و(دوسرے کوئی)سورے کی قرأت میں غلطی کرے یا اِعراب یا حرکات کو غلط کردے مثلاً یُوَلَد کے لام پر زبر کے بجائے زیر کے ساتھ پڑھے اگر ایسا جان بوجھ کر کرے یا اس نے قدرت ہو نے کے باوجود سیکھنے میں کوتاہی کی ہو تو نماز باطل ہے اور اگر کوتاہی کی بنا پر یا عمداً ایسا نہ کیا ہو تو صحیح ہے۔ ہاں! گزشتہ نماز وں میں اگر مذکورہ طریقے پر کی گئی قرأت کے صحیح ہو نے کا عقیدہ رکھتا ہو تو ان نمازوں کی قضا یا ان کو دوبار ہ پڑھنا واجب نہیں ہے بلکہ وہ صحیح ہوں گی۔


  مسئلہ۵۹۸: آیۂ”مٰلكِ يَوْمِ الدِّيْنِ “ میں کچھ قرأتوں میں لفظ ”مٰلكِ“ کے بجائے ”مَلكِِ“ پڑھا جاتا ہے ، جو کہ دونوں طرح سے صحیح ہے ‘اگر چہ پہلے کو ترجیح حا صل ہے اور اس سلسلے میں احتیاط میں کوئی اِشکال نہیں ہے۔


  مسئلہ۵۹۹: قرأت کے صحیح ہو نے میں شرط نہیں ہے کہ جب ایک آیت بعد والی آیت سے ملانا چاہتا ہو تو آخری حرف کو متحرک رکھے مثلاً ”مٰلكِ يَوْمِ الدِّيْنِ “میں نون کو ساکن کردے اور اسے اِيَّاكَ نَعْبُدُسے ملادے تو قرأت میں کوئی اشکال نہیں ہوگا اور اس کو” وصل بالسکون“ کہتے ہیں ۔ ایک آیت کے کلمات کا بھی یہی حکم ہے ‘اگر چہ آخری مورد میں احتیاط مستحب یہ ہے کہ وصل با لسکون نہ کرے۔


  مسئلہ۶۰۰: اگر آیۂ ”غَيْرِ الْمَغْضُوْبِ عَلَيْہِمْ “ پر توقف کرے اور پھر عطف فوری کے بغیر ”وَالَا لضَّآ لِّیْنْ“ پڑھے ،تو اگر یہ فصل اور وصل وحدت جملہ میں خلل انداز نہ ہو تو اس قرأت میں کوئی اِشکال نہیں ہے۔


  مسئلہ۶۰۱: جب کسی آیت کو پڑھنے کے بعد اس کے صحیح ہونے میں شک کرے تو شک پر دھیان نہ دے اور اسی طرح اگر آیت کا کچھ حصہ پڑھے اور اس کو مکمل کرنے کے بعد اس کے صحیح ہو نے میں شک کرے مثلاً جملہ ” اِیَّا کَ نَعْبُدُ“ کو پڑھنے کے بعد شک کرے کہ اس کو صحیح پڑ ھا ہے یا نہیں البتہ ان تمام صورتوں میں اگر از روئے احتیاط مشکوک حصے کو دوبارہ پڑھے تو اس میں کوئی اشکال نہیںہے۔


  مسئلہ۶۰۲: سورۂ حمد و(دوسرا کوئی)سورہ یا تسبیحات اربعہ پڑھتے وقت واجب ہے کہ بدن میں ٹھہر ائو اور اطمینان ہو اگر تھوڑا سا آگے پیچھے ہونا چاہے یا تھوڑا سا بدن پر کسی ایک طرف جھکنا چاہے تو واجب ہے کہ قرأت یا ذکر کو حرکت کی حالت میں ترک کردے۔


  قرأت کا طریقہ


  قرأت کے چند مستحبات


  مسئلہ ۶۰۳: پہلی رکعت میں سورۂ حمد پڑھنے سے پہلے ”اَعُوْذُ بِاللّٰہِ مِنَ الشَّیْطَانِ الرَّجِیْمِ“ پڑھنامستحب ہے۔


  مسئلہ۶۰۴: ظہر وعصر کی پہلی دو رکعتوں میں ﷽ کو آواز کے ساتھ پڑھنا مستحب ہے۔


  مسئلہ۶۰۵: مستحب ہے کہ سورۂ حمد و(دوسرے کوئی)سورے کو ٹھہر ٹھہر کر پڑھے۔


  مسئلہ۶۰۶: آیت کے آخر میں وقف کرنا اور اس کو بعد والی آیت سے نہ ملانا مستحب ہے۔


  مسئلہ۶۰۷: سورۂ حمد اور اس کے بعد والے سورے کی آیتوں کے معانی پر دھیان دینا مستحب ہے۔


  مسئلہ۶۰۸: مستحب ہے کہ سورۂ حمد کی قرأت کے خاتمے پر ”اَلْـحَمْدُ لِلہِ رَبِّ الْعَالَمِیْنَ“ کہے چاہے جماعت ہویافرادیٰ اور چاہے امام ہو یا ماموم۔


  مسئلہ۶۰۹: ”سورۂ اخلاص“ کی تلاوت کے بعد ایک بار، دو بار یا تین بار ”کَذٰلِکَ اللّٰہُ رَبِّیْ“ کہنا مستحب ہے۔


  مسئلہ۶۱۰: سورۂ حمد اور اسی طرح دوسرے سورے کی تلاوت کے بعد مستحب ہے کہ ایک لمحہ کے لئے توقف کرے اس کے بعد نماز کو آگے بڑھائے۔


  مسئلہ۶۱۱: آخری دو رکعتوں میں تسبیحات ِاَربعہ پڑھنے کے بعد مستحب ہے کہ استغفار پڑھے مثلاً ”اَسْتَغْفِرُ اللّٰہَ رَبِّیْ وَاَتُوْبُ اِلَیْہِ“ یا ” اَللّٰھُمَّ اغْفِرْلِیْ“ کہے۔


  قرأت کے کچھ مکروہات


  مسئلہ۶۱۲: یومیہ نماز میں کسی ایک نماز میں بھی سورۂ اخلاص نہ پڑھنا مکروہ ہے۔


  مسئلہ ۶۱۳: سورۂ اخلاص کے علاوہ کسی اوردوسرے سورے کو ایک نماز کی دونوں رکعتوں میں تکرار کرنا مکروہ ہے۔


  5 رکوع


  معنی رکوع اور اس کا حکم


  مسئلہ۶۱۴: قرأت کے بعد ہر رکعت میں رکوع کرنا واجب ہے۔ رکوع کا مطلب ہے اتنی مقدار میں جھکنا کہ جس کے بعد دونوں ہاتھوں کو گھٹنوں پر رکھا جا سکے۔


  مسئلہ۶۱۵: اگر رکوع کرے ،اور بدن مستقر ہوجائے پھر پلٹے اور رکوع سے اُٹھ کھڑا ہو پھر دوبارہ رکوع کی نیّت سے جھکے تو نماز باطل ہو جائے گی چونکہ رکوع رُکن ہے اور اس کی زیادتی مبطلِ نماز ہے۔


  مسئلہ۶۱۶: واجبات رکوع:


     اتنا جھکنا کہ ہاتھوں کو گھٹنوں پر رکھا جا سکے۔


     ذکر


     ذکر رکوع کے وقت ساکن ہونا


     رکوع کے بعد قیام


     رکوع کے بعد بدن کا ساکن ہونا


  1 اتنا جھکنا کہ ہاتھوں کو گھٹنوں پر رکھا جا سکے


  مسئلہ۶۱۷: ہر رکعت میں قرأت کے بعد اتنا جھکنا کہ ہاتھوں کو گھٹنوں پر رکھا جاسکے واجب ہے بلکہ اتنا ہی کافی ہے کہ اُنگلیوں کے سرے گھٹنوں تک پہنچ جائیں۔


  مسئلہ۶۱۸: احتیاط واجب یہ ہے کہ رکوع کی حالت میں اپنے ہاتھوں کو گھٹنوں پر رکھے۔


  مسئلہ ۶۱۹: واجب ہے کہ جھکنا رکو ع کی نیّت سے ہو۔ پس! اگر کسی اور وجہ سے جھکے مثلاً کسی حیوان کو مارنے یا کسی چیز کو اُٹھانے کے لئے جھکے تو اس کو رکوع شمار نہیں کیا جائے گا بلکہ واجب ہے کہ کھڑا ہو اور پھر سے رکوع کی نیّت سے جھکے اور اس عمل کی زیادتی ، رکنی زیادتی شمار نہیں ہو گی اس سے نماز باطل نہیں ہو گی۔


  مسئلہ ۶۲۰: جو شخص بیٹھ کر نماز پڑھ رہا ہو اس کے لئے رکوع کی خاطر اتنا جھکنا کافی ہے کہ اس کا چہرہ گھٹنوں کے مقابل آجائے۔


  2 ذکر


  مسئلہ ۶۲۱: رکوع کا واجب ذکر ہے ” سُبْحَانَ رَبِّیَ الْعَظِیْمِ وَ بِحَمْدِہٖ“ ایک مرتبہ یا ”سُبْحَانَ اللہِ“ تین مرتبہ اوراس کو بدل کر مثلاً ”اَلْـحَمْدُ لِلہِ“ یا” اَللّٰہُ اَکْبَرُ“ وغیرہ کہے تو وہ بھی کافی ہے بشرطیکہ اسی مقدار میں ہو۔


  3 ذکر رکوع کے وقت سکون


  مسئلہ۶۲۲: رکوع کے ذکر واجب کے وقت واجب ہے کہ بدن کو قرار ہو بلکہ احتیاط واجب یہ ہے کہ رکو ع کے مستحبی اَذکار کے وقت بھی بدن کو قرار ہونا چا ہیے ،مثلاًسُبْحَانَ رَبِّیَ الْعَظِیْمِ وَ بِحَمْدِہٖ کو تکرار کرتے وقت بھی ایسا ہی ہو۔


  مسئلہ ۶۲۳: رکوع کے واجب ذکر کے وقت اگر بدن غیر اختیاری طور پر حرکت کرے اور واجب مقدار میں جتنا قرار لازم ہے اس میں خلل واقع ہو تو واجب ہے کہ بدن کو ٹھہر ا کر ایک بار پھر واجب ذکر بجا لائے۔


  مسئلہ ۶۲۴: جو شخص جانتا ہو کہ رکوع کے واجب ذکر کے وقت طمانیّت (سکون)واجب ہے۔


    اگر وہ حد رکوع تک پہنچنے سے پہلے واجب ذکر کو بجا لائے اور بدن مستقر نہ ہو اہو۔


     اگر عمداً ایسا کرے تو اس کی نماز باطل ہے۔


     اگر سہواً ایسا کرے تو واجب ہے کہ حد رکوع تک پہنچنے کے بعد جب اطمینان ہو جائے تو دوبارہ واجب ذکر بجالائے۔


     اگر ذکر واجب تمام کرنے سے پہلے رکوع سے سر اُٹھا لے۔


     اگر عمداً ایسا کرے تو اس کی نماز باطل ہے۔


    اگر سہواً ایسا کرے تو: اگر حد رکوع سے نکلنے سے پہلے اس طرف متوجہ ہو تو اس پر واجب ہے کہ پہلے ٹھہرے اور پھر اسی حالت میں ذکر رکوع بجالائے۔ اگر حد رکوع سے خارج ہو نے کے بعد اس طرف متوجہ ہو تو اس کی نماز صحیح ہے۔


  مسئلہ۶۲۵: جو شخص کسی بیماری یا کسی اورو جہ سے رکوع میں تین مرتبہ”سُبْحَانَ اللہِ“ کہنے پر قادر نہ ہو تو اگر ایک مرتبہ ہی کہہ دے تو وہی کافی ہے۔ اگر صرف ایک لمحے کے لئے رکوع کرنے پر قادر ہو تو اسی وقت ذکر رکوع شروع کردے اور رکوع سے سر اُٹھاتے وقت اس کو پورا کرے۔


  4 و5 رکوع کے بعد قیام اور سکون


  مسئلہ۶۲۶: ذکر رکوع سے فارغ ہو نے کے بعد نمازی پر واجب ہے کہ سیدھا کھڑا ہو اور بدن کے ٹھہرائو کے بعد سجدے میں جائے۔ پس! اگر کھڑے ہوئے بغیر جان بوجھ کر سجدے میں چلاجائے یا ابھی بدن میں ٹھہر ائو نہ آیا ہو تو اس کی نماز باطل ہے۔


  جو رکوع کرنا بھول جائے


  مسئلہ۶۲۷: اگر پہلے سجدےسے پہلے یادآجائے تو کھڑا ہو کر رکوع کرے اور اس کے بعد سجدے میں جائے۔ رکوع کے لئے کمان کی شکل میں یا ٹیڑھا کھڑا ہونا کافی نہیں ہے ورنہ نماز باطل ہو جائے گی۔


  مسئلہ ۶۲۸: اگر دوسرے سجدے میں پہنچنے کے بعد یاد آجائے تو اس کی نماز باطل ہے( چونکہ ایک رکن چھوڑ کر دوسرے رکن میں داخل ہو چکا ہے )۔


  مسئلہ۶۲۹: اگر دوسرے سجدے سے پہلے یاد آجائے( یعنی پہلے سجدے میں داخل ہونے سے پہلے یا اس سے سر اُٹھانے کے بعد اور دوسرے میں پہنچنے سے پہلے ) تو واجب ہے کہ کھڑا ہو کر رکوع کرے اور اس کے بعد دو سجدے کرے ‘نماز کو مکمل کرنے کے بعد بنا بر احتیاط واجب ایک سجدہ زیادہ ہو نے کی وجہ سے ، سہو کے دوسجدے بجا لائے۔


  رکوع کے مستحبات


     رکوع میں جھکنے سے پہلے قیام کی حالت میں تکبیر کہے۔


     رد اپنے گھٹنوں کو پیچھے کی طرف دبائے، لیکن عورت نہ دبائے۔


     سر کو جھکا کے نہ رکھے بلکہ پیٹھ کے ساتھ سیدھا رکھے۔


     ہاتھوں کو گھٹنوں پر ستون کی طرح رکھے۔


     اپنے دونوں پاؤں کے درمیان نظریں جمائے۔


     ذکر رکوع سے پہلے یا بعد میں محمد وآل محمدعلیہم السلام پر صلوات پڑھے۔


     رکوع سے سر اُٹھا کر سیدھا کھڑا ہو اور سَمِعَ اللہُ لِمَنْ حَمِدَہ کہے۔


     عورت اپنے ہاتھوں کو گھٹنوں سے اُوپر اپنے دونوں رانوں پر رکھے۔


  6 سجدے


  سجدوں کامطلب اور اس کا حکم


  مسئلہ۶۳۰: واجب اور مستحب نمازوں کی ہر رکعت میں اور رکوع کے بعد نماز ی پر واجب ہے کہ دو سجدے کرے اور سجدوں کا مطلب ہے ،اللہ کے حضور میں خضوع کے ساتھ پیشانی کو زمین پر رکھنا۔


  مسئلہ ۶۳۱: ہر رکعت میں دوسجدے رکن ہیں۔ پس! اگر عمداً یا سہواً دونوں کو چھوڑ دے یا دوسجدے زیادہ کرے تو نماز باطل ہو جائے گی۔


  مسئلہ ۶۳۲: اگر عمداً ایک سجدہ زیادہ کرے تو نماز باطل ہوگی لیکن اگر سہواً ہو جائے تو باطل نہیں ہوگی بلکہ اس کے کچھ خاص اَحکام ہیں جن کا ذکربعد میںآئے گا۔


  مسئلہ ۶۳۳: سجدوں کے واجبات:


     ات اعضا کو زمین پر رکھنا۔


     ذکر۔


     سجدوں کی حالت میں طمانیّت(سکون)۔


     ذکرِ سجدہ کے و قت سات اَعضا کا زمین پر ہونا۔


     زمین سے سر اُٹھانا اور دو سجدوں کے درمیان اطمینان سے بیٹھنا۔


     کھڑے ہونے کی جگہ اور سجدہ کرنے کی جگہ میں چار جڑی ہوئی اُنگلیوں سے زیادہ فرق نہ ہونا۔


     پیشانی کی جگہ کا پاک ہونا۔


     پیشانی اور سجدے کی جگہ کے درمیان کوئی چیز حائل نہ ہو۔


     پیشانی کو ایسی چیز پر رکھنا جس پر سجدہ کرنا صحیح ہوتا ہے۔


     احتیا ط واجب کی بنا پر جن رکعتوں میں تَشَہُدُّ نہیں ہو تا ان میں دوسرے سجدے کے بعد بیٹھنا۔


  ۱۔ سات اعضا کا زمین پر رکھنا :


  مسئلہ۶۳۴: سجدے میں سات اعضا ئےسجدہ کا زمین پر رکھنا واجب ہے :


     پیشانی۔    دونوں ہتھیلیاں۔   دونوں گھٹنے۔   دونوں پائوں کےاُنگو ٹھوں کے سرے۔


  مسئلہ۶۳۵: نماز میں سجدوں کی حالت میں ہاتھوں کو ایسے فرش پر رکھنے میں کہ جس میں چھوٹے چھوٹے سوراخ ہوں کوئی اشکال نہیں ہے۔


  مسئلہ۶۳۶: سجدوں کی حالت میں پائوں کے انگوٹھوں کے علاوہ پاؤں کی بعض ا ُنگلیوں کو زمین پر رکھنے میں کوئی اشکال نہیں ہے۔


  مسئلہ۶۳۷: اگر عمداً یا سہواً پیشانی کو زمین پر نہ رکھے تو سجدہ نہیں ہو گا اگر چہ دوسرے چھ اعضا (دونوں گھٹنے ،دونوں ہتھیلیاں، دونوںپاوں کے انگوٹھے ) زمین پر ہوں لیکن اگر پیشانی کو زمین پر رکھ د ے اور دوسرے اعضا کو سہوا ً نہ رکھے یا سجدوں کی حالت میں ذکر ِسجدہ بھول جائے تو اس کی نماز صحیح ہے۔


  مسئلہ۶۳۸: اگر زمین پر پیشانی رکھنا ممکن نہ ہو تو واجب ہے کہ جتنا جھک سکتا ہو اتنا جھکے اور تربت یا اس چیز کو کہ جس پر سجدہ کرنا صحیح ہو اُٹھا کراُونچی جگہ پر رکھے اور اس پر اس طرح سجدہ کرے کہ اس کو سجدہ کرنا کہا جاسکے لیکن اگر ممکن ہو تو اس پر واجب ہے کہ دوسرے تمام اعضا یعنی ہتھیلیاں ،پاوںکےانگوٹھوں اور گھٹنوں کو زمین پر رکھے اورا گر اس کے پاس کوئی ایسی چیز نہ ہو کہ جس پر تربت وغیرہ کو رکھ سکے تو واجب ہے کہ اسے اپنے ہاتھ پر بلند کرے اور اس پر سجدہ کرے۔


  مسئلہ۶۳۹: جو شخص سجدہ گا ہ وغیرہ پر سجدہ نہ کر سکتا ہو یہاں تک کہ اس کو اُٹھا کر بھی ممکن نہ ہو تو واجب ہے کہ سجدوں کے لئے سرسے اشارہ کرے اور اگر یہ بھی ممکن نہ ہو تو آنکھوں سے اشارہ کرے۔


  مسئلہ۶۴۰: ایسا شخص جو جسمانی طور پر اتنا معذور ہو کہ سجدوں کی حالت میں سات اعضا کو زمین پر نہ رکھ سکتا ہو اور ہمیشہ کرسی اپنے ساتھ رکھتا ہو، اگر کرسی کے بازو یا کسی اور چیز جیسے میز وغیرہ پر سجدہ گاہ رکھ کے سجدہ کر سکتا ہو تو اس پر واجب ہے کہ اسی طرح سجدہ کرے اور اس کی نماز صحیح ہے ورنہ جس طرح ممکن ہو سجدہ کرے چاہے رکوع اور سجدے کے لئے سر کا اشارہ کرے یا آنکھ سے اشارہ کرے اس کی نماز صحیح ہے۔


  مسئلہ ۶۴۱: اگر ایسی زمین پر نماز پڑھے جہاں کیچڑ ہو تو اگر کیچڑ کے لباس یا بدن پر لگ جانے کی وجہ سے حرج یا مشقت کا سامنا ہوتا ہوتو اس کے لئے جائز ہے کہ کھڑے ہو کر نماز پڑھے اور اشاروں سے سجدہ او ر رکوع کرے اور قیام کی حالت میں تشہد اور سلام پڑھے۔


  2 ذکر


  مسئلہ۶۴۲: سجدوں میںواجب ہے کہ ایک مرتبہ ”سُبْحَانَ رَبِّیَ الْاَعَلٰی وَ بِحَمْدِہٖ“ یا تین مرتبہ ”سُبْحَانَ اللہِ“ پڑھے، اگر اس کے علاوہ کچھ اور جیسے ”اَلْـحَمْدُ لِلہِ“ یا ”اَللہُ اَکْبَرُ“ کہنا چاہے ، تو تین مرتبہ ہونے کی صورت میں کافی ہے۔


  3 سجدوں کے ذکر کی حالت میں طمانیّت (سکون)


  مسئلہ ۶۴۳: ذکر ِسجدہ کرتے وقت واجب ہے کہ بدن ساکن ہو بلکہ احتیاط واجب یہ ہے کہ مستحبی ذکر کے موقع پر بھی کہ جس کو سجدوں میں انجام دینا چاہتا ہے بدن ساکن ہو جیسا کہ اگر ”سُبْحَانَ رَبِّیَ الْاَعْلٰی وَبِحَمْدِہٖ“ وغیرہ جیسے اذکار کو تین مرتبہ پڑھنا چا ہیے ۔


  مسئلہ۶۴۴:جو شخص یہ جانتا ہو کہ سجدوں کا واجب ذکر بجالاتے وقت سکون واجب ہے وہ:


  اگر پیشانی کو زمین پر رکھے اور بدن کے ساکن ہونے سے پہلے ذکر بجالائے تو۔ اگر ایسا جان بوجھ کر کرے تو نماز باطل ہو جائے گی۔


  اگر سہواً ایسا کرے تو:


  اگر سجدوںکے دوران ہی اس طرف متوجہ ہو جائے تو واجب ہے کہ بدن کے ساکن ہوجانے کے بعد دوبارہ ذکر بجالائے۔اگر سجدےسے سر اُٹھانے کے بعد متوجہ ہو تو نماز صحیح ہے۔


  ذکر واجب پورا ہونے سے پہلے اگر سجدے سے سر اُٹھائے:


  اگر عمداً ایسا کرے تو اس کی نماز باطل ہے۔ اگر سہواً ایسا ہوجائے تو نماز صحیح ہے۔


  مسئلہ۶۴۵: اگر ایسے گدّے وغیرہ پر سجدہ کرے جس پر ابتدا میں تو بدن ساکن نہیں ہوتا مگر بعد میں ساکن ہوجائے تو سجدوں میں کوئی اشکال نہیں ہے۔


  4 سجدوں میں ذکر کرتے وقت ساتوں اعضا کا زمین پر لگنا


  مسئلہ۶۴۶: سجدوں سے واجب ذکر کی حالت میں اگر جان بوجھ کر اپنے ساتوں اعضا کو زمین سے اُٹھا لے تو نماز باطل ہو گی، لیکن اگر ذکر میں مشغول نہ ہو تو پیشانی کے علاوہ دوسرے اَعضا کو اُٹھاکر دوبارہ زمین پر رکھ لے تو اس میں کوئی اشکال نہیں ہے۔


  مسئلہ۶۴۷: اگر سہواً ذکر سجدہ تمام ہونے سے پہلے پیشانی کو زمین سے اُٹھالے تو دوبارہ زمین پر نہیں رکھ سکتا بلکہ اس کو ایک سجدہ شمار کرے، لیکن اگر سہواً دوسرے اعضا کو زمین سے اُٹھالے تو واجب ہے کہ ان کو دوبارہ زمین پر رکھے اور ذکر بجالائے۔


  مسئلہ۶۴۸: اگر سجدوں کے وقت پیشانی زمین پر لگے اور مجبوراً اُٹھ جائے تو واجب ہے کہ پیشانی کو دوبارہ زمین پر رکھے اور ذکر بجالائے اور اسے ایک سجدہ شمار کرے۔


  5 سر کو زمین سے اُٹھانا اور دوسجدوں کے درمیان اطمینان سے بیٹھنا


  مسئلہ ۶۴۹: سجدے کا ذکر پورا کرنے کے بعد واجب ہے کہ اطمینان سے بیٹھے اور اس کے بعد دوسرا سجدہ کرے۔


  6 قدموں اور پیشانی کی جگہ کا مساوی ہونا اور چار جڑی ہوئی انگلیوں سے زیادہ اُونچی نیچی نہ ہونا


  مسئلہ۶۵۰: سجدوں کی حالت میں واجب ہے کہ پیشانی کی جگہ گھٹنوں اور پاؤں کے انگوٹھوں کی جگہ سے چار بند انگلیوں سے زیادہ اُونچی یا نیچی نہ ہو۔


  7 سجدوں میں پیشانی کی جگہ کا پاک ہونا


  مسئلہ۶۵۱: واجب ہے کہ سجدوں میں پیشانی کی جگہ جیسے سجدہ گاہ یا وہ چیز جس پر سجدہ کرنا صحیح ہوتا ہے پاک ہو،لیکن اگر سجدہ گاہ وغیرہ کو نجس جگہ جیسے چٹائی وغیرہ پر رکھے یا اس کی ایک سمت نجس ہو توپیشانی کو اس طرف رکھے جو پاک ہو۔


  8 پیشانی اور جس چیز پر سجدہ کیا جاتا ہے اس کے درمیان کوئی رکاوٹ نہ ہو


  مسئلہ ۶۵۲: واجب ہے کہ پیشانی اور جس چیز پر سجدہ کیا جاتا ہے اس کے درمیان کوئی رکاوٹ نہ ہو لہٰذا اگران کے درمیا ن کوئی رکاوٹ ہو جیسے سر کے بال ہوں یا سجدہ گاہ کالی ہوگئی ہو یا اتنی میلی ہو چکی ہو کہ پیشانی تربت سے متصل نہ ہوتی ہو یا اس کے علاوہ کچھ ہو تو اس کی نماز باطل ہے۔


  مسئلہ۶۵۳: سجدہ کرتے وقت اگر نمازی کو احساس ہو جائے کہ اس کی پیشانی کسی رکاوٹ جیسے عبا یا سر کے رومال کی وجہ سے سجدہ گاہ وغیرہ تک نہیں پہنچ رہی ہے تو واجب ہے کہ پیشانی کو حرکت دے اور ہاں! سرکو زمین سے اٹھائے بغیر، تاکہ وہ تربت تک پہنچ جائے۔ پس! اگر سر کو زمین سے اُٹھالے تو اگر یہ کام جہالت یا فراموشی کی بنا پر ہو اور ایک رکعت کے دو سجدوں میں سے ایک سجدے میں ایسا ہو تو نماز صحیح ہے اور دوبارہ پڑھنا واجب نہیں ہے لیکن اگر جان بوجھ کر عمداً ایسا کر ے یا ایک رکعت کے دونوں سجدوں میں ایسا ہوجائے تو نماز باطل ہے ا ور دوبارہ پڑھنا واجب ہے۔


  9 پیشانی کو اس چیز پر رکھنا جس پر سجدہ صحیح ہوتا ہے


  مسئلہ۶۵۴: واجب ہے کہ انسان پیشانی کو اس چیز پر رکھے جس پر سجدہ کرنا صحیح ہے۔


  مسئلہ۶۵۵: احتیاط واجب یہ ہے کہ جن رکعتوں میں تشہد نہیں ہوتا ان میں انسان دوسرے سجدے کے بعد بیٹھے۔


  مسئلہ۶۵۶: احتیاط واجب یہ ہے کہ چار رکعتی نماز کی پہلی اور دوسری رکعت میں دوسرے سجدے کے بعد بیٹھے اور اس کے بعد اگلی رکعت کے لئے قیام کرے۔


  مسئلہ۶۵۷: وہ چیزیں جن پر سجدہ کرناصحیح ہوتا ہے وہ ہے زمین اور وہ چیزیں جو زمین سے اُگتی ہیں۔


     وہ کھائی جانے والی نہ ہوں۔


     وہ پہنی جانے والی نہ ہو ں۔


     وہ معدنیات میں سے نہ ہوں۔


  مسئلہ۶۵۸: واجب ہے کہ سجدہ زمین پر ہو یا لکڑیوں اور پتوں پر ہو جن کو کھایا نہ جاتا ہو جیسے مٹی، پتھر ، لکڑی ، درختوں کے پتے، وغیرہ لہٰذا جو چیزیں کھا ئی اور پہنی جاتی ہیں جیسے روٹی، گندم اور معدنیات وغیرہ جو زمین کا حصہ شمار نہیں ہو تے جیسے لوہا، شیشہ وغیرہ تو ان پر صحیح نہیں ہے۔


  مسئلہ۶۵۹: سنگ مرمر اور دوسرے ان پتھروں پر جن کو عمارت کی زینت کے لئے استعمال کیا جاتا ہے سجدہ کرنا صحیح ہے اور اسی طرح عقیق، فیروزہ اور دُروغیرہ پر بھی سجدہ کرنا صحیح ہے ، اگر چہ احتیاط مستحب یہ ہے کہ آخر میں ذکر شدہ پتھروں پر سجدہ نہ کیا جائے۔


  مسئلہ۶۶۰: جو چیزیں زمین سے اُگتی ہیں اور حیوان ان کو کھاتے ہیں جیسے ہری گھاس اور بھو سا وغیرہ تو ان پر سجدہ کرنا صحیح ہے۔


  مسئلہ۶۶۱: بنابر احتیاط سبز چائے کے پتے پر سجدہ کرنا صحیح نہیں ہے لیکن قہوہ کے درخت کے پتے پر کہ جس کو کھانے میں استعمال نہیں کیا جاتا اس پر سجدہ کرنا صحیح ہے۔


  مسئلہ۶۶۲: گلاب اور دوسرے پھولوں اور اسی طرح زمینی جڑی بوٹیوں پر، جنھیں صرف علاج کے لئے استعمال کیاجاتا ہے، جیسے بنفشہ کے پھول اور ختمی بوٹی کے پھول پر سجدہ کرنا صحیح ہے ،لیکن وہ نباتات جو طبی معالجے کے علاوہ بھی استعمال ہوتے ہیں چونکہ ان میں بعض طبی خوا ص پائے جاتے ہیں اور ان کو کھایا بھی جاتا ہے، جیسےخاکشیر کی بوٹی ( ایسی طبیعی بوٹی ہے جس کے دانے سرخ اور خشخاش کی مانند ہوتے ہیں )توان پر سجدہ کرنا صحیح نہیں ہے۔


  مسئلہ۶۶۳: وہ نباتات جن کو کچھ علاقوں میں کچھ لوگ کھاتے ہیں لیکن دوسروں کے نزدیک و ہ غیر ماکول ہیں ان کا شمار بھی ماکول میں ہوتا ہے ان پر سجدہ کرنا صحیح نہیں ہے۔


  مسئلہ۶۶۴: اینٹ‘ ٹھیکرے، کلس ، چونے اور سیمنٹ پر سجدہ کرنا صحیح ہے۔


  مسئلہ ۶۶۵: جوٹ اور روئی کے علاوہ لکڑی اور نباتات سے بنے ہوئے مصنوعی پتوں پر سجدہ کرنا صحیح ہے۔


  مسئلہ۶۶۶: جب کوئی ایسی چیز نہ ہو کہ جس پر سجدہ کرنا صحیح ہوتا ہے یا سردی، گرمی وغیرہ کی وجہ سے اس پر سجدہ نہ کرسکے تو جوٹ اور روئی یا ان دونوں کی جنس سے بنے ہو ئے اپنے لباس پر سجدہ کرے اور احتیا ط واجب یہ ہے کہ ان دونوں کے علاوہ جو لباس ہو ،اس پر اس وقت تک سجدہ نہ کرے جب تک ان دونوں چیزوں کے جنس کا لباس موجود ہو ا ور اگر نہ ہوتو احتیاط واجب یہ ہے کہ اپنی ہتھیلی پر سجدہ کرے۔


  مسئلہ۶۶۷: اگر نماز کے دوران اس چیز کو گم کردے جس پر سجدہ کرنا صحیح ہوتا ہے اور ایسی کوئی چیز اس کے پاس موجود نہ ہو تو اگر وقت میں گنجائش ہو تو نماز توڑدے لیکن اگر وقت تنگ ہو تو گزشتہ مسئلے میں جو ترتیب بتائی گئی ہے اس پر عمل کرے۔


  مسئلہ۶۶۸: اگر تقیہ کا محل ہو تو جانماز وغیرہ پر سجدہ کرنا جائز ہے اور اس پر دوسری جگہ نماز پڑھنا واجب نہیں لیکن اگر جہاں ہے وہیں پر ایسی جگہ پر سجدہ کرنے پر قادر ہو کہ جس پر سجدہ کرنا صحیح ہو تا ہے جیسے چٹائی اور پتھر وغیرہ تو اس پر واجب ہے کہ ایسا کرے ورنہ تقیہ کی بناپر جانماز پرہی سجدہ کرے۔


  مسئلہ۶۶۹: اگر پہلے سجدےمیں سجدہ گاہ پیشانی کے ساتھ چپک جائے تودوسرے سجدے کے لئے اس کو الگ کرنا واجب ہے ۔ پس! اگر اس کو الگ نہ کرے اور دوسرا سجدہ کردے تواس کی نمازکا صحیح ہونا مشکل ہے۔


  مسئلہ۶۷۰: سجدے کے لئے خاک سب سے افضل ہے اور وہ زمین جو اللہ کے حضور میں خضوع وخشوع کی علامت ہے اور سب سے افضل مٹی تربتِ سیّدالشہدا؈ ہے۔


  مستحباتِ سجدہ


  مسئلہ۶۷۱: شروع سجدےاور آخر سجدے میں جب بدن ساکن ہوجائے تو تکبیر کہے۔


  مسئلہ۶۷۲: دو سجدوں کے درمیان اور بدن کے استقرار کی حالت میں ”اَسْتَغْفِرُ اللّٰہَ رَبِّیْ وَاَتُوْبُ اِلَیْہْ“ پڑھے۔


  مسئلہ۶۷۳: سجدوں کو طول دے اور ذکر ، دعا ، طلبِ حاجات دینی ودنیوی اور نبی اکرمﷺ اور ان کی آل ؑپر درود میںمشغول رہے۔


  مسئلہ ۶۷۴: سجدوں کے بعد ران پر بیٹھے اور دائیں پاؤں کی پشت کو بائیں پاؤں کے تلوے پررکھے۔


  مسئلہ۶۷۵: سجدوں کی حالت میں قرآن پڑھنا مکروہ ہے ۔(با ایں معنی کہ اس کا ثواب کم ہے)


  سجدوں سے متعلق دو اُمور کا بیان باقی ہے:


  مسئلہ۶۷۶: سجدہ غیر اللہ کے لئے حرام ہے اور یہ جو بعض لوگ حرم ائمہ؊ کی چوکھٹ پر پیشانی رکھتے ہیں اگر ایسا کرنااللہ تعالیٰ کا شکر ادا کرنے کی نیّت سے ہو تو کوئی حرج نہیں ہے وگر نہ حرام ہے۔


  مسئلہ۶۷۷: قرآن کریم کے چار سوروں میں ایسی آ یتیں ہیں کہ جن کو خود پڑھنے یا سننے پر سجدہ واجب ہو جا تا ہے اور اگر اس وقت سجدہ کرنا بھول جائے تو جب یاد آئے سجدہ کرنا واجب ہے۔


  آیات سجدہ


     سورۂ سجدہ آیت ۱۵ سورہ ۲۳


     سورۂ فصلت آیت ۳۷ سورہ ۴۱


     سورۂ نجم آیت ۶۲ سورہ ۵۳


     ورۂ علق آیت ۱۹ سورہ ۹۴


  مسئلہ ۶۷۸: ریڈیو سے یا دوسرے نشر کرنے والے آلات سے اگر آیتِ سجدہ کو سنے تو واجب ہے کہ سجدہ کرے۔


  مسئلہ۶۷۹: تلاوت کے واجب سجد وں میں واجب ہے کہ سجدہ اس چیز پر ہو جو سابقہ بیان شدہ ان چیزوں میں ہو جن پر سجدہ کرنا صحیح ہوتا ہے، لیکن دوسرے شرائط جو نماز کے سجدے میں معتبر ہیں جیسے قبلہ رُخ اور وضو سے ہو نا وغیرہ وہ واجب نہیں ہے۔


  مسئلہ۶۸۰: تلاوت کے واجب سجدوں میں کافی ہے کہ پیشانی کو زمین پر رکھے اس میں ذکر واجب نہیںہے بلکہ مستحب ہے ، بہتر یہ ہے کہ یہ پڑھے:


  لَآ اِلٰہَ اِلَّا اللّٰہُ حَقًّا حَقًّا، لَآ اِلٰہَ اِلَّااللّٰہُ اِیْمَانًا وَّ تَصْدِیْقًا، لَآ اِ لٰہَ اِلَّا اللّٰہُ عَبُوْدِیَۃً وَّ رِقًّا، سَجَدْتُّ لَکَ یَا رَبِّ تَعَبُّدًا وَّ رِقًّا، لَا مُسْتَنْکِفًا وَّ لَا مُسْتَکْبِرًا، بَلْ اَنَا عَبْدٌ ذَلِیْلٌ ضَعِیْفٌ خَاۗئِفٌ مَّسْتَجِیْرٌ


  7 ذکر


  ذِکر کا مطلب


  مسئلہ۶۸۱: ہر عبارت جس میں اللہ تعالیٰ کی یا د ہو وہ ذکر ہے جیسے اَللہُ اَکْبَرُ ، اَلْحْمدُ لِلہِ اور سُبْحَانَ اللہِ اور محمد اور آل محمد؊ پر درودپڑھنا یہ سب اَذکار میں سب سے افضل ہیں لیکن ذِکر رکوع اور سجود میں صرف اسی پر اکتفا کرنا مشکل ہے۔


  واجباتِ ذکر


  مسئلہ۶۸۲: اذکار کو نماز میں اس طرح پڑھنا واجب ہے کہ وہ تلفظ کیا جاناشمار ہو۔ اس کی علامت یہ ہے کہ اگر بہرہ نہ ہو یا اس کے اطراف میں شور وغل نہ ہو تو جو وہ پڑھ رہا ہے اس کو خود سن سکے۔


  مسئلہ۶۸۳: نماز کے تمام اذکار کا صحیح عربی میں ہو نا واجب ہے۔ اگر نمازی عربی کے الفاظ کو نہ جانتا ہو اس کیفیت کے ساتھ کہ جس کے ساتھ پڑھنا واجب ہے تو اس پر واجب ہے کہ سیکھے اور سیکھنے سے عاجز ہو تو معذور ہے۔


  مسئلہ۶۸۴: واجبی اور مستحبی اذکار کو ٹھہر کر اور اطمینان کے ساتھ پڑھنا واجب ہے۔ پس! اگر حرکت کرنا یا آگے پیچھے ہونا چاہے یا دائیں بائیں جھکنا چاہے تو حرکت کے عالم میں واجب ہے کہ ذکر کو قطع کردے ۔ہاں! مطلق ذکر کی نیّت سے حرکت کی حالت میں ذکر بجا لانے میں کوئی اشکال نہیں ہے۔


  ذِکر سے متعلق کچھ یاددہانی


  مسئلہ۶۸۵: اگر سہواً رکوع میں سجدے والا اور سجدے میں رکوع والا ذکر پڑھ دے تو نماز کے صحیح ہو نے میں کوئی اشکال نہیں ہے لیکن اگر عمداً ایسا کرے تو نماز صحیح نہیں ہے، مگر یہ کہ اس کو مطلق ذکر کے ارادے سے بجا لایا ہو۔


  مسئلہ۶۸۶: اگر نمازی کو رکوع یا سجدوں کے بعد احساس ہو کہ ذکر ِرکوع یا ذکرِ سجدہ میں غلطی ہوگئی ہے تو اگر محلِّ رکوع و سجود سے آگے بڑھ چکا ہے تو اس پر کچھ نہیں ہے۔


  مسئلہ۶۸۷: رکوع اور سجود میں افضل ترین ذکر ، واجب ذکر بجا لانے کے بعد اسی کو تکرار کرنا ہے۔افضل یہ ہے کہ طاق پر تمام کرے (یعنی تین، پانچ، سات وغیرہ)سجدوں میں مذکور ہ چیزوں کے علاوہ مستحب ہے کہ محمد و آل محمد پر درود بھیجے اور دینی اور دنیاوی حاجتوں کی بر آوری کے لئے دعا کرے۔


  مسئلہ۶۸۸: رکوع میں جانے اور سجدوں میں جانے سے پہلے اور سجدے سے سر اُٹھانے کے بعد تکبیر کہنا مستحب ہے لیکن واجب ہے کہ تکبیر کو ، رکوع کے لئے جھکتے ہوئے نہیں بلکہ سکون کی حالت میں کہے اور اسی طرح سجدوں کے لئے جھکتے ہوئے یا سر اُٹھاتے ہوئے نہ کہے ۔ ہاں! مطلق ذکر کے قصد سے کسی بھی حالت میں رکوع میں جاتے ہوئے یا سجدوں میں جاتے ہوئے یا ان سے سر اُٹھاتے ہوئے تکبیر کہہ سکتا ہے۔


  مسئلہ۶۸۹: سجدوں سے آنے والی رکعت کے لئے اُٹھتے وقت ”بِحَوْلِ اللّٰہِ وَ قُوَّتِہٖ اَقُوْمُ وَاَقعُدْ“ پڑھنا مستحب ہے۔


  8 تشہد


  تشہد کا مطلب اورا س کا حکم


  مسئلہ۶۹۰: تمام نمازوں میں نمازی پر دوسری رکعت کے دوسرے سجدے کے بعد ، نیز مغرب میں تیسری رکعت کے بعد اور چار رکعتی نمازوں یعنی ظہر ، عصر اور عشا کی چوتھی رکعت کے بعد واجب ہے کہ سکون کے ساتھ بیٹھے اور تشہدّ پڑھے۔


  مسئلہ ۶۹۱: تشہد اس طرح ہے :


  اَشْھَدُ اَنْ لَّآِ اِلٰہَ اِلَّا اللّٰہُ وَحْدَہٗ لَا شَرِیْکَ لَہٗ، وَاَشْھَدُ اَنَّ مَحْمَّدًا عَبْدُہٗ وَ رَسُوْلُہٗ، اَللّٰھُمَّ صَلِّ عَلٰی مُحَمَّدٍ وَّ اٰلِ مَحَمَّدٍ


  مسئلہ۶۹۲: تشہد سے پہلے، اَلْـحَمْدُلِلہِیا بِسْمِ اللّٰہِ وَبِاللّٰہِ وَ الْـحَمْدُلِلہِ وَ خَیْرُ الْاَسْمَاۗئِ لِلہِکہنا مستحب ہے اور نبیﷺ پر اور ان کی آل پر درود کے بعد ”وَتَقَبَّلَ شَفَاعَتَہٗ وَ اَرْفَعَ دَرَجَتَہٗ کہنا مستحب ہے۔


  مسئلہ۶۹۳: تشہد میں لفظ ” محمد“ ﷺ پر ” اَللّٰھُمَّ صَلِّ عَلٰی مُحَمَّدٍ وَّ اٰلِ مَحَمَّدٍ“میں ٹھہر کر اس کے بعد ”آل محمد “ کہنا اگر وحدت جملہ کے لئے مضر نہ ہو تو اس میں کوئی اشکال نہیں ہے۔


  تشہد بھول جانا


  مسئلہ۶۹۴: اگر تشہد بھول جائے اور تیسری رکعت کے لئے اُٹھ کھڑا ہو اور رکوع کرنے سے پہلے یاد آجائے تو اس پر واجب ہے کہ بیٹھ کر پہلے تشہد پڑھے اس کے بعد کھڑا ہو اور تیسری رکعت بجا لائے اور نماز کو مکمل کرے اور جب نماز سے فارغ ہوجائے تو احتیاط مستحب کی بنا پر بے جا اُٹھ کھڑا ہوجانے کی وجہ سے سہو کے دوسجدے کرے۔


  مسئلہ۶۹۵: اگر تشہد بھول جائے اور تیسری رکعت کے لئے کھڑا ہو اور اس کو رکوع کے بعد یاد آئے کہ اس نے تشہد نہیں پڑھی ہے تو اس پر واجب ہے کہ نماز کو مکمل کرے اور سلام کے بعد تشہد بھول جانے کی وجہ سے دو سجدے سہو بجالائے اور احتیاط واجب یہ ہے کہ سہو کے سجدوں سے پہلے بھولے ہوئے تشہدکی قضا بجالائے۔


  9 سلام


  سلام سے مراد اور اس کا حکم


  مسئلہ۶۹۶: سلام نماز کا آخری حصہ ہے اور اس پر نماز مکمل ہو جاتی ہے نماز میں جو سلام واجب ہے وہ”اَلسَّلَامُ عَلَیْکُمْ“ ہے۔ افضل یہ ہے کہ ”وَرَحْمَۃُ اللہِ وَ بَرَکَاتُہٗ“ کو بھی اس کے ساتھ جوڑے یا یہ کہے:اَلسَّلَامُ عَلَیْنَا وَعَلٰی عِبَادِاللّٰہِ الصَّالِـحِیْنْ


  مسئلہ۶۹۷: سلام سے پہلے یہ کہنا مستحب ہے اَلسَّلَامُ عَلَیْکَ اَیُّھَا النَّبِیُّ وَرَحْمَۃُ اللّٰہِ وَبَرَکَاتُہٗ


  سلام کو فراموش کردینا


  مسئلہ۶۹۸: اگر سلام پڑھنا بھو ل جائے مگر نماز کی صورت بگڑنے سے پہلے اور عمداً یا سہواً مبطل نماز کا مرتکب ہونے سے پہلے، مثلاً قبلے سے منہ موڑ نے سے پہلے یاد آجائے تو واجب ہے کہ سلام پڑھے اور اس کی نماز صحیح ہے۔


  10 ترتیب


  ترتیب کا مطلب اور اس کا حکم


  مسئلہ۶۹۹: نمازی پر واجب ہے کہ سابقہ ترتیب کے مطابق نماز پڑھے۔ پس! ہر جز کو اس کے موقع ومحل پر انجام دے ، لہٰذا اگر عمداً ترتیب میں خلل ڈالے جیسا کہ اگردوسرے سورے کوسورہ ٔ حمد سے پہلے پڑھے یا رکوع سے پہلے سجدے کرے تو نماز باطل ہوگی۔


  سہواً ترتیب میں خلل ڈالنا:یعنی ایک جز کو دوسرے جز پر سہواً مقدم کرنا۔


  مسئلہ۷۰۰:۔ اگر ایک رکن کو دوسرے پر مقدم کردے جیسا کہ سجدے بھول کر اگلی رکعت کا رکوع بجالائے اور بعد میں سجدوں کی یاد آئے تو اس کی نماز باطل ہے۔


  مسئلہ۷۰۱: اگر غیر رکن کو رکن پر مقدم کردے مثلاً سجدوں کو بھول کر تشہد شروع کردے لیکن اسے یاد آجائے تو واجب ہے کہ پہلے سجدے کرے پھر دوبارہ تشہد پڑھے جسے پہلے پڑھ دیاتھا اس طرح اس کی نماز صحیح ہوگی۔


  مسئلہ۷۰۲: اگر رکن کو غیر رکن پر مقدم کردے جیسا کہ اگر حمد بھول جائے اور رکوع کرے ، پس! یاد آجائے یہاں نماز صحیح ہے اور اس پر کچھ بھی نہیں ہے۔


  مسئلہ۷۰۳: اگر غیر رکن کو غیر رکن پر مقدم کرے مثلاً سورۂ حمد بھول جائے اوردوسرے سورے میں مشغول ہوجائے اور رکوع میں جانے سے پہلے یاد آجائے تو واجب ہے کہ پہلےسورۂ حمد کو پڑھے اس کے بعد اس چیز کو پڑھے جس کوسورۂ حمد سے پہلے پڑھاتھا جیسے سورہ ،تو اس کی نماز صحیح ہے۔


  11 موالات (اعمال کو پے در پے انجام دینا)


  مسئلہ۷۰۴: نمازی پر واجب ہے کہ افعالِ نماز کو یکے بعد دیگر ے بجالائے اور اس کو” موالات“ کہتے ہیں یعنی افعال کے درمیان لمبا اور غیر معمولی فاصلہ نہ ڈالے۔پس! اگر افعال کے درمیان غیر معمولی فاصلہ پیدا کرے کہ جس سے عرفاً نماز کی صورت باقی نہ رہے تو اس کی نماز باطل ہوگی۔


  مسئلہ ۷۰۵: اگر کلمات یا ایک کلمے کے حروف کے درمیان سہواً غیر معمولی فاصلہ ہوجائے لیکن نماز کی صورت بگڑنے کاباعث نہ بنا ہو تو اگر بعد والے رکن میں داخل ہونے کے بعد متوجہ ہو جائے تو اس کی نماز صحیح ہو گی اور ان کلمات یا جملوں کو دہرانا واجب نہیں ہو گا ، لیکن ا گر رکن میں داخل ہونے سے پہلے متوجہ ہو جائے تو واجب ہے کہ ان کلمات کو دہرائے۔


  قنوت


  قنوت کا مطلب اور اس کا حکم


  مسئلہ۷۰۶: تمام واجب اور مستحب نمازوں میں دوسری رکعت میںسورۂ حمد ودوسراسورہ پڑھنے کے بعد اور رکوع سے پہلے مستحب ہے کہ اپنے ہاتھوں کو اُٹھائے اور دعا کرے اور اس عمل کو” قنوت“ کہتے ہیں۔


  مسئلہ۷۰۷: نمازِ جمعہ میں دو قنوت ہوتے ہیں: ایک پہلی رکعت میں رکوع سے پہلے اور دوسرا دوسری رکعت میں رکوع کے بعد۔


  مسئلہ۷۰۸: عید فطر اور عید قربان کی نماز میں پانچ قنوت پہلی رکعت میں اور چار قنوت دوسری رکعت میں ہوتے ہیں۔


  مسئلہ۷۰۹: قنوت میں ہر ذکر یا دعا یا قرآنی آیت کی تلاوت کافی ہے ،بلکہ محمدوآل محمد؊ پر ایک مرتبہ درود پڑھ لینا کافی ہے یا سُبْحَانَ اللّٰہِ یا بِسْمِ اللّٰہِ یا بِسْمِ اللّٰہِ الرَّحْمٰنِ الرَّحِیْمِ، ہی کہہ دے ، لیکن افضل ان دعائوں کا پڑھنا ہے، جو قرآن میں ذکر ہوئی ہیں جیسے ” رَبَّنَآ اٰتِنَا فِی الدُّنْیَا حَسَنَۃً وَّ فِیْ الْاٰخِرَۃِ حَسَنَۃً وَّقِنَا عَذَابَ النَّارِیاوہ اذکار پڑھے جوائمۂ معصومین؊ سے منقول ہیں : جیسے


  لَآ اِلٰہَ اِلَّا اللّٰہُ الْـحَلِیْمُ الْکَرِیْمُ. لَآ اِلٰہَ اِلَّا اللّٰہُ الْعَلِیُّ الْعَظِیْمُ. سُبْحَانَ اللّٰہِ رَبِّ السَّمٰوٰتِ السَّبْعِ وَ رَبُّ الْاَرْضِیْنَ السَّبْعِ، وَ مَا فِیْھِنَّ وَ مَا بَیْنَھُنَّ، وَ ھُوَ رَبُّ الْعَرْشِ الْعَظِیْمِ، وَ الْـحَمْدُ لِلہِ رَبِّ الْعَالَمِیْنَ۔


  تعقیباتِ نماز


  مسئلہ۷۱۰: تعقیبات کا عربی میں ہو نا شرط نہیں ہے لیکن افضل یہ ہے کہ وہ دعا ئیں اور اذکارپڑھے جو معصومین ؑ سے نقل ہوئی ہیں۔ ان میں سب سے افضل تسبیح فاطمہ زہراعلیہا السلام ہے جو مشہور و معروف ہے اور اس میں ۳۴مرتبہ اَللہُ اَکْبَرُ، ۳۳ مرتبہ اَلْحَمْدُلِلہِ اور ۳۳ مرتبہ سُبْحَانَ اللہِ پڑھا جاتا ہے۔ اس کے علاوہ دعائوںکی کتابوں میں ایسی تعقیبات وارد ہوئی ہیں جو ائمۂ معصومین ؑ سے منقول ہیں اور خوب صورت عبار توں اور اعلیٰ مرتبہ مضامین پر مشتمل ہیں۔


  مسئلہ۷۱۱: نماز سے فارغ ہونے کے بعد مستحب ہے کہ اللہ تعالیٰ کی تمام نعمتوںخاص کر توفیق نماز کی نعمت پر اس کاشکر ادا کرنے کے لئے سجدہ کرے۔ جس کا مطلب ہے پیشانی کو زمین پر رکھنا اور افضل یہ ہے کہ سجدے میں تین مرتبہ یا اس سے زیادہ ”شُکْرًا لِلہِ“ کہے۔


  مبطلاتِ نماز


  مسئلہ۷۱۲: مبطلات نماز درجہ ذیل ہیں :


     جن امور کی نماز میں رعایت واجب ہے جیسے سترِ واجب یا مکان کا غصبی نہ ہونا۔


     وضو باطل ہوجانا۔


     نماز میں قبلےکی طرف پیٹھ پھیرنا۔


     کلام کرنا۔


     اتھ باندھنا،جیسا کہ بعض اسلامی فرقے کرتے ہیں۔


     سورۂ فاتحہ کے بعد ”اٰمین“ کہنا۔


     زور سے ہنسنا۔


     رونا۔


     نماز کی صورت بگاڑنا، جیسے تالی بجانا یا ہوا میں اُچھلنا۔


     1 کھانا اور پینا


     مبطل نماز شک کا طاری ہونا جیسے دو رکعتی یا سہ رکعتی نماز کی رکعتوں کی تعداد میں شک کرنا۔


     نماز کے اَرکان میں سے کسی رکن کو کم یا زیادہ کرنا جیسے رکوع کو کم یا زیادہ کرنا۔


  مسئلہ ۷۱۳: وہ اُمور جو نماز کو باطل کردیتے ہیں ان کو” مبطلات ِنماز“ کہا جاتا ہے۔


  1 نماز میں جن امور کی رعایت واجب ہے ان میں سے کسی کا چھوٹ جانا


  مسئلہ۷۱۴: جن امور کی نماز میں رعایت واجب ہوتی ہے اگر ان میں سے کوئی امر چھوٹ جائے تو نماز باطل ہو جاتی ہے، جیسا کہ نماز کے دوران پتا چلے کہ جگہ غصبی ہے یا لباس ساترنہیں ہے۔


  2 وضو کا باطل ہونا


  مسئلہ۷۱۵: دورانِ نماز اگر مبطلات ِوضو یا غسل میں سے کوئی امر حادث ہو جا ئے مثلاً نماز میں سو جائے یا پیشاب نکل جائے وغیرہ تو نماز باطل ہوجاتی ہے۔


  3 نماز میں قبلے کی طرف پشت ہوجانا


  مسئلہ۷۱۶: اگر اپنے چہرے ،بدن یا کسی ایک کو قبلے سے اس طرح منحرف کردے کہ دائیں جانب یا بائیں جانب آسانی سے دکھائی دے تو اس کی نماز باطل ہو گی اور اگر سہواًایسا ہو تو احتیاط واجب کی بنا پر تب بھی نماز باطل ہے۔ ہاں ! اگر چہرہ معمولی سادائیں یا بائیں مڑ جائے تو نماز باطل نہیں ہو گی۔


  4 کلام کرنا


  مسئلہ۷۱۷: نماز میں اگر عمداً کلام کر ے چاہے ایک لفظ ہی ہو تو نماز باطل ہو جائے گی۔


  مسئلہ ۷۱۸: اگر نما زکے دوران دوسروں کو آگاہ کرنے کے لئے کوئی شخص آیات یا اَذکار میں آواز اُو نچی کرے تو اس سے اگر نمازکی صورت نہ بگڑتی ہو تو اس میں کوئی اشکال نہیں ہے، بشرطیکہ قرأت یا ذکر کو قرأت یا ذکر کی نیّت سے اَدا کرے۔


  مسئلہ۷۱۹: اگر کوئی شخص پوری جماعت کو سلام کرے اور کہے ” اَلسَّلَامُ عَلَیْکُمْ جَمِیْعًا“ اور ان میں سے ایک نماز پڑھ رہا ہوتو اگرکوئی دوسرا سلام کا جواب دے تو نمازی پر پہلے جواب دینا واجب نہیںہے۔


  مسئلہ۷۲۰: نماز کے دوران اگر کوئی سلام کے پیرائے میںسلام نہ کرے تو اس کا جواب دینا جائز نہیںہے، لیکن اگر نماز میں نہ ہو اور ایسا کلام ہو جسے عُرف میں سلام شمار کیا جاتا ہو تو احتیاط واجب ہے کہ جواب دے۔


  سلام کے بارے میں کچھ مسئلے


  مسئلہ۷۲۱: با شعور بچوں کو سلام کا جواب دینا واجب ہے چاہے لڑکے ہو ں یا لڑکیاں ، جیسا کہ عورتوں اور مردوں کے سلام کا جواب دینا واجب ہوتا ہے۔


  مسئلہ۷۲۲: اگر کوئی شخص سلام کو سنے لیکن غفلت یا کسی اور بنا پر جواب نہ دے اور تھوڑا سا وقت گزرجائے تو اگر تاخیر اتنی ہو جائے کہ اب جواب دینا جواب شمار نہ ہو تو جواب دینا واجب نہیں ہے۔


  مسئلہ۷۲۳: اگر کوئی شخص ”سَلَامٌ عَلَیْکُمْ“ کے بجائے صرف ”سَلاَمْ“ کہے تو اگر عُرف میں اسے سلام کہا جاتا ہو تو جواب دینا واجب ہے۔


  مسئلہ۷۲۴: اگر ایک شخص ایک بار میں متعدد مرتبہ سلام کرے تو سب کے لئے ایک ہی جواب دینا کافی ہے اور اگر چندافراد ایک وقت میں ایک ساتھ سلام کریںتو سب کے لئے ایک ہی جواب دینا کافی ہو گا ، بشرطیکہ ایسے صیغے کے ساتھ ہو جو سب کو شامل ہو اور ان کے سلام کے جواب کی نیّت سے ہو۔


  5 نماز میں ہاتھ باندھنا


  مسئلہ ۷۲۵: اگر نماز میں عمداً ہاتھ باندھے جیساکہ بعض اسلامی فرقے کرتے ہیں تو اس کی نماز باطل ہوگی لیکن اگر سہواًباندھے تو باطل نہیں ہوگی البتہ تقیہ کی بنا پر کوئی مانع نہیں ہے۔


  6 سورۂ حمد کے بعد” اٰمین“ کہنا


  مسئلہ۷۲۶: سورۂ حمد کے بعد لفظ ”اٰمین“ کہنا جائز نہیں ہے ۔اگر عمداً ایسا کرے تو نماز باطل ہو گی لیکن اگر تقیہ کی بنا پر کہے تو باطل نہیں ہو گی۔


  7 زور سے ہنسنا


  مسئلہ ۷۲۷: ”قہقہہ“ آواز کے ساتھ ہنسنے کو کہتے ہیں ، اگر عمداً ایسا کرے تو نماز باطل ہے۔


  8 بُکا (رونا)


  مسئلہ۷۲۸: اس سے مراد آواز کے ساتھ رونا ہے ، کسی دنیاوی چیز کے چھوٹ جانے کی خاطر عمداً ایسا کرنے سے نماز باطل ہو جاتی ہے۔


  9 نمازکی صورت بگاڑنا (جیسے تالی بجانایا ہوا میں اُچھلنا)


  مسئلہ۷۲۹: اگر نماز کے دوران ایسا کام کرے جس سے نماز کی صورت بگڑ جائے تونماز باطل ہوجائے گی جیسے تالی بجانا یا ہوا میں اُچھلنا وغیرہ۔


  مسئلہ۷۳۰: اگر نماز میں ہاتھوں کو یا ابروؤں کو یا آنکھوں کو حرکت دے کسی شخص کو کچھ سمجھانے کے لئے یا کسی کا جواب دینے کے لئے تو یہ عمل اگر اتنا مختصر ہو کہ قرار و سکون اور نماز کی صورت کے منافی نہ ہو تو نماز باطل نہیں ہو گی۔


  10 کھانا پینا


  مسئلہ۷۳۱: اگر نماز کے دوران نمازی کچھ کھائے یا پیئے تو احتیاط کی بنا پر اس کی نماز باطل ہوجاتی ہے چاہے کھانا پینا کم ہی ہو۔


  11 نماز کو باطل کرنے والا شک طاری ہونا


  مسئلہ۷۳۲: س مسئلے کے بارے میں مفصّل بحث کی جائے گی۔


  12 رکن کی کمی یا زیادتی


  مسئلہ۷۳۳: اس کے بارے میں رکوع وسجود کی بحث میں مکمل گفتگو ہو چکی ہے۔


  مبطلات سے متعلق کچھ باتیں


  مسئلہ۷۳۴: نماز میں آنکھ بند کرنا شرعاً ممنوع نہیں ہے اور نہ اس سے نماز باطل ہوتی ہے لیکن مکروہ ہے۔


  مسئلہ۷۳۵: نماز کی حالت میں قنوت کے بعد ہاتھوں کو چہرے پر پھیرنے سے نماز باطل نہیں ہوتی لیکن ایسا کرنا مکروہ ہے۔


  مسئلہ۷۳۶: دوسروں کے لئے حسد ،دشمنی اور کینہ کا اظہار کرنا جائز نہیں ہے لیکن ان اُمور سے نماز باطل نہیں ہوتی۔


  شکیاتِ نماز


  مسئلہ۷۳۷: نماز میں شک کل ۲۳؍ قسم کے ہوتے ہیں :۔


  آٹھ (۸) شک اس طرح کے ہیں جن سے نماز باطل ہو جاتی ہے۔


  چھ (۶) شک ایسے ہوتے ہیں جن پر دھیان نہیں دینا چا ہیے ۔


  نو (۹) شک ایسے ہیں جو صحیح ہوتے ہیں۔


  مسئلہ۷۳۸: ایسے شک جن سے نماز باطل ہوجاتی ہے :


     دو رکعتی نماز جیسے نماز صبح اور نماز مسافر کی رکعتوں کے بارے میں شک۔


     تین رکعتی نماز جیسے نمازِ مغرب کی رکعتوں کے بارے میں شک۔


     چار رکعتی نماز کی رکعتوں کے بارے میں پہلی رکعت کو شامل کرکے شک کرنا جیسا کہ اگر یہ شک ہو کہ یہ تیسری رکعت ہے یا پہلی رکعت ہے۔


     دوسرا سجدہ پورا کرنے سے پہلے چار رکعتی نماز کی رکعتوں کے بارے میں شک کرنا، جبکہ شک میں ایک جانب دوسری رکعت ہو ، مثلاً شک کرنا کہ دوسری رکعت میں ہے یا تیسری رکعت میں جب کہ دو سجدے پورے نہ ہوئے ہوں۔


     شک کرے کہ دوسری رکعت ہے یا پانچویں رکعت یا اس سے زیادہ ہے۔


     تیسری یا چھٹی رکعت یا اس سے زیاد ہ میں شک کرنا۔


     چوتھی اور چھٹی یا اس سے زیادہ میں شک کرنا۔


     نمازکی رکعتوں کے بارے شک ہو یعنی اصلاًمعلوم نہ ہو کہ کتنی رکعتیں پڑھی ہیں۔


  مسئلہ۷۳۹: وہ شک جو قابلِ اعتنا نہیں ہوتے وہ مندرجہ ذیل ہیں:


     موقع و محل کے بعد شک ہونا، جیسا کہ رکوع میں داخل ہونے کے بعد شک کرے کہ سورۂ حمد اوردوسرا کوئی سورہ پڑھا ہے یا نہیں۔


     سلام پڑھنے کے بعد شک ہونا۔


     وقت گزرنے کے بعد شک ہونا۔


     جوشخص بہت زیادہ شک کرتا ہو اس کا شک۔


     امام یا ماموم میں سے کو ئی ایک شک کرے جب کہ دوسرے کو یاد ہو۔


     مستحبّی نمازوں میں شک۔


  مسئلہ۷۴۰: جو شخص نماز کی تیسری رکعت میں ہو اور شک ہو جائے کہ قنوت پڑھا تھا یا نہیں وہ اس شک پر توجہ نہیں دے گا ،اس کی نماز صحیح ہے اور اس کو کچھ نہیں کرنا ہے۔


  مسئلہ ۷۴۱: کئی برسوں بعد اگر کوئی شک کرے کہ اس کی نمازیں صحیح تھیں یا باطل؟ وہ شک پر دھیان نہیں دے گا(چونکہ عمل کے بعد شک قابل توجہ نہیں ہو تا )۔


  مسئلہ۷۴۲: کثیرالشک جس چیز میں شک کرے اس کے واقع ہونے پر بنا رکھے۔ مگر یہ کہ اس کا ایسا کرنا نماز کے باطل ہوجانے کا باعث ہو تو اس صورت میں اس کے واقع نہ ہونے پر بنا رکھے، اس میں رکعات ، افعال اور اقوال میں کوئی فرق نہیں۔ مثال کے طور پر شک کرے کہ اس نے سجدہ یا رکوع کیا ہے یا نہیں تو وہ اس عمل کے واقع ہوجانے پربنا رکھے ، چاہے وہ موقع و محل سے آگے نہ بڑھا ہو،لیکن ا گر شک کرے کہ اس نے صبح کی دو رکعت پڑھی ہے یا تین رکعتیں، تو وہ دو پر بنا رکھے۔


  مسئلہ۷۴۳: نمازِ نافلہ کے اَقوال واَفعال میں شک کا حکم وہی ہے جو فریضہ میں ہے، یعنی اگر محل سے تجاوز نہ کیا ہو تو شک پر دھیان دے اور محل سے آگے بڑ ھ گیا ہو تو دھیان نہ دے ، مثلاً اگر شک کرے کہ سورۂ حمد یا رکوع بجا لایا یا نہیں تو اگر محل سے تجاوز نہ کیا ہو تو مشکوک کو بجا لائے اور اگر تجاوز کرچکا ہو تو شک پر دھیان نہ دے۔


  3 صحیح شک


  مسئلہ۷۴۴: چار رکعتی نماز کی رکعات کی تعداد میں شک نو( ۹) صورتوں میں صحیح ہوتا ہے:


     دوسری اور تیسری میں شک دوسرے سجدے سے سر اُٹھانے کے بعد۔


     دوسری اور چوتھی میں شک دوسرے سجدے سے سر اُٹھانے کے بعد۔


     دوسری ،تیسری اور چوتھی میں شک دوسرے سجدے سے سر اُٹھانے کے بعد۔


     چوتھی اور پانچویں میں شک قیام کی حالت میں۔


     تیسری اور چوتھی میں شک چاہے نماز میں کہیں بھی ہو۔


     چوتھی اور پانچویں میں شک قیام کی حالت میں۔


     تیسری اور پانچویں میں شک قیام کی حالت میں۔


     پانچویں اور چھٹی میں شک قیام کی حالت میں۔


     تیسری ‘چوتھی اور پا نچویں میں شک قیام کی حالت میں۔


  نماز میں شک سے متعلق دو مسئلے


  مسئلہ۷۴۵: نمازِ احتیاط جو نماز کی رکعتوں میں شک ہوجانے کی صورت میں پڑھی جاتی ہے اور اس کی تعدا د اتنی ہے جتنا نماز میں کمی کا احتمال ہو ، لہٰذا اگر دوسری اور چوتھی میں شک ہو تو دورکعت نماز احتیاط پڑھی جائے گی اور تیسری اور چوتھی میں شک ہو تو ایک رکعت کھڑے ہو کر یا دو رکعت بیٹھ کر پڑھی جائے گی۔


  مسئلہ ۷۴۶: نمازکے اَذکار میںسے اگر کوئی لفظ یا قرآنی آیت میں سے کوئی آیت یا قنوت کی دعائوں میں سے کوئی دعا غلط پڑھ دے تو اس پر سہو کے سجدے واجب نہیں ہوں گے۔


  نماز جمعہ



  نمازِ جمعہ کے احکام


  مسئلہ۷۴۷: نماز جمعہ کو جمعہ کے دن ظہر کے بدلے میں پڑھا جاتا ہے ، بارہویں امام عجل اللہ تعالیٰ فرجہ الشریف کی غیبت کے زمانے میں یہ نماز واجب تخییری ہے،اب جب کہ ایران میں عادل اسلامی حکومت قائم ہو چکی ہے تو احتیاط مستحب یہ ہے کہ اس کو ترک نہ کیا جائے۔


  مسئلہ۷۴۸: واجب تخییری کا مطلب یہ ہے کہ مکلف کو جمعہ کے د ن اختیار ہے کہ وہ نماز ظہر پڑھے یا نماز جمعہ کو اختیار کرے۔


  مسئلہ۷۴۹: نماز جمعہ اگر چہ موجودہ دور میں واجب تخییری ہے اور ا س میں حاضر ہونا واجب نہیں ہے،تا ہم اس کے فوائد اور اس میں حاضر ہونے کی اہمیت کے پیش نظر مومنین کے لئے مناسب نہیں ہے کہ وہ بے کار بہانے بنا کر اپنے آپ کو اس قسم کی نماز میں شرکت کی برکتوں سے محروم رکھیں۔


  مسئلہ۷۵۰: عورتوں کے نماز جمعہ میں شریک ہونے میں کوئی اشکال نہیں اور انھیں اس کا ثواب بھی ملے گا۔


  مسئلہ ۷۵۱: نماز جمعہ جیسی سیاسی عبادت میں ہمیشہ شریک نہ ہونے کی کوئی شرعی وجہ نہیں ہے۔اگر عدم شرکت لا پرواہی کی بنا پر ہوتو یہ چیز شرعاً قابلِ مذمت ہے۔


  مسئلہ ۷۵۲: نماز جمعہ میں شرکت نہ کرنے والے کے لئے ظہر وعصر کو اوّل وقت میں پڑھنا جائز ہے۔ نماز جمعہ ختم ہونے کا انتظار کرنا واجب نہیں ہے۔


  مسئلہ۷۵۳: جہاں نماز جمعہ ہو رہی ہو اس کے قریب میں ہی نماز ظہر وعصر کو جماعت سے پڑھنے میں کوئی اشکال نہیں ہے اور جمعہ کے وجوب ِتخییری کو دیکھتے ہوئے ، مکلف اس نماز کی بنا پر جمعہ کے دن کے فریضے سے سبکدوش ہو جاتے ہیں ، لیکن جمعہ کے دن جہاں نماز جمعہ ہو رہی ہو اس کے قریب ہی نماز ظہر کو جماعت سے پڑھنا مؤ منین کی صفوں میں تفرقہ ڈالنا کہلاتا ہے اور کبھی کبھی لوگوں کی نظروں میں امام جمعہ کی توہین کا باعث بنتا ہے جس سے پتا چلتا ہے کہ یہ لوگ نماز جمعہ کی کوئی پرواہ نہیں کرتے لہٰذا مومنین کے لئے ایسی جماعت قائم کرنا مناسب نہیں ہے بلکہ اس سے اگر کوئی خرابی اور فعل حرام کاارتکاب لازم آئے تو ایسا نہ کرنا واجب ہے۔


  مسئلہ۷۵۴: نماز جمعہ ، نماز ظہر کے بدلے میں کافی ہے(یعنی اس کا بدل ہے )۔


  مسئلہ۷۵۵: نماز جمعہ اگر چہ کافی ہے اور ظہر کی ضرورت نہیں ہے مگر از روئے احتیاط جمعہ کے بعد ظہر پڑھنے میں کوئی اشکال نہیں ہے، چاہے امام جمعہ ، نماز جمعہ کے بعد نماز ظہر نہ پڑھے ، لیکن اگر احتیاط کی رعایت کرنا چاہے تو نماز جمعہ کے بعد نماز ظہر پڑھے۔ اس کے بعد جماعت سے نماز عصر پڑھے، احتیاط کامل اس مقام پر یہ ہے کہ نما ز عصر میں اسی شخص کی اقتدا کرے جو نماز جمعہ کے بعد احتیاطاً نماز ظہر پڑھتا ہے۔


  مسئلہ ۷۵۶: یورپی ممالک وغیرہ میں جو جمعہ کی نمازیں یو نیورسٹی کے طلاب کی طرف سے قائم کی جاتی ہیں جن میں سے اکثر شرکت کرنے والے اور اما م جمعہ اہل سنت ہوتے ہیں ان میں شرکت کرنے میں ،اگر اسلام و مسلمین کے درمیان حفظِ اتحاد کی خاطر ہوتو کوئی اشکال نہیںہے اور ایسی صورت میں نماز جمعہ کے بعد نمازِ ظہر پڑھناواجب نہیں ہے۔


  مسئلہ۷۵۷: مسافر اگر ماموم ہوتو اس کی نماز جمعہ صحیح ہے اور ظہر کے بدلے میں کافی ہے، جنگ کے ایسے زخمی جن کی رگ نخاع کٹ جانے کی وجہ سے انھیں پیشاب کی شکایت رہتی ہو ان کے لئے نماز جمعہ میں شرکت جائز ہے، لیکن چونکہ ان پر واجب ہے کہ وضو کے فوراً بعد نماز شروع کردیں ، لہٰذا ان کے لئے وہی وضو کافی ہے جو انھوں نے نماز جمعہ میں شرکت کے لئے خطبہ جمعہ سے پہلے کیا ہے بشرطیکہ وضو کے بعد ان سے حدث سرزد نہ ہواہو۔


  مسئلہ۷۵۸: نماز جمعہ کی شرائط مندر جہ ذیل ہیں:


     جماعت سے پڑھی جائے۔


     نمازیوں کی تعداد پانچ سے کم نہ ہو جن میں امام بھی شامل ہے۔


     نمازجماعت میں ضروری تمام شرائط کی رعایت کرنا جیسے صفوں کا متصل ہونا۔


     جمعہ کی دو جماعتوں کے در میان فاصلہ کم سے کم ایک فرسخ کا ہو۔


  1 جماعت سے پڑھی جائے


  مسئلہ۷۵۹: نماز جمعہ کے صحیح ہونے کی ایک شرط یہ ہے کہ اس کو جماعت کے ساتھ پڑھا جائے۔اس کو فرادیٰ پڑھنا صحیح نہیں ہے چاہے اس شخص کے پاس ہی کھڑا ہو جو جماعت سے پڑھ رہا ہو۔


  2 نماز یوں کی تعداد پانچ سے کم نہ ہو


  کم سے کم تعداد جس کے بعد نماز جمعہ منعقد ہو سکتی ہے وہ ہے ایک امام اور چار ما مومین۔


  3 نماز جماعت میں ضروری تمام شرائط کی رعایت کرنا جیسے صفوں کا متصل ہونا


  مسئلہ ۷۶۰: نماز جماعت کے لئے ضروری تمام شرائط کی رعایت نمازِ جمعہ میں بھی واجب ہے جیسے مثال کے طور پر صفیں متصل ہوں۔


  مسئلہ۷۶۱: واجب ہے کہ امام جمعہ عادل ہو۔ پس! غیر عادل یا جس کی عدالت مشکوک ہو اس کی اقتدا کرنا صحیح نہیں ہے۔ہاں ! ظاہراً اتحاد کی خاطر جماعت میں حاضر ہونے میں کوئی مانع نہیں ہے۔ بہر حال چاہے نماز میں شریک ہو یا نہ ہو اس کو حق نہیں پہنچتا کہ وہ دوسروں کو نماز جمعہ میں حاضر نہ ہونے پراُکسائے۔


  مسئلہ ۷۶۲: اگر امام جمعہ کی عدالت میں شک ہو یا یقین ہو کہ وہ عادل نہیں ہے لیکن نماز سے فارغ ہو نے کے بعد ایسا ہو تو نماز کو دوبا رہ پڑھنا واجب نہیں ہے۔


  مسئلہ ۷۶۳: اگر امام جمعہ کو مقرر کیا جانا ماموم کے لئے اس کی عدالت کے سلسلے میںاطمینان یا وثوق کا باعث بنے تو اس کی اقتداکے صحیح ہونے میں اتنا ہی کافی ہے۔


  مسئلہ۷۶۴: نماز جمعہ کو قائم کرنے کے لئے اصل جواز امامت ، حاکم شرعی کے اجازے پر موقوف نہیں ہے لیکن نصب امام جمعہ کے جو اَحکام ہیں وہ اسی وقت مرتب ہوں گے جب وہ ولیٔ امر مسلمین کی طرف سے منصو ب ہو اور یہ حکم ہر اس شہر و دیار پر نافذ ہو گا جہا ں ولیٔ امر مسلمین کی اطاعت کی جاتی ہے۔


  مسئلہ۷۶۵: منصوب امام جمعہ کے لئے وقتی طور پر اپنا نائب بنانا جائز ہے، لیکن نائب کی امامت پر ولیٔ فقیہ کی طرف سے نصب کے اَحکام نافذ نہیں ہو ں گے۔


  مسئلہ ۷۶۶: منصوب نائب ِامام کی امامت میں نماز جمعہ قائم کرنے میں کوئی اشکا ل نہیں ہے، جیسا کہ نائب کے مقرر کردہ امام کی اقتدا کرنے میں بھی کوئی مانع نہیںہے۔


  4 جمعہ کی دو جماعتوں کے درمیا ن فاصلہ کم سے کم ایک فرسخ ہو


  مسئلہ۷۶۷: واجب ہے کہ دو جمعہ کے درمیان فاصلہ ایک فرسخ سے کم نہ ہو اور جمعہ کی دو جماعتوں کے درمیان فاصلہ اس سے کم ہو تو پہلی صحیح اور دوسری باطل ہوگی اور دونوں ایک ہی وقت میں ہو ں تو دونوں باطل ہو ں گی۔


  نمازِ جمعہ کا وقت


  مسئلہ ۷۶۸: نمازِ جمعہ کا وقت ِاوّل زوالِ آفتاب سے شروع ہوتا ہے اور احتیاط واجب یہ ہے کہ اوائل زوال سے جو عرف میں ایک گھنٹہ یا دو گھنٹے ہو تا ہے زیادہ تاخیر نہیں ہونی چا ہیے ۔


  نمازِ جمعہ کا طریقہ


  مسئلہ۷۶۹: نمازِ جمعہ صبح کی طرح دو رکعت ہے ، لیکن اس میں دو خطبے ہو تے ہیں جن کو امام، نماز سے پہلے پڑھتا ہے۔


  مسئلہ ۷۷۰: نمازِ جمعہ کی قرأت کو آواز سے اَدا کرنا مستحب ہے جیسا کہ پہلی رکعت میں سورۂ جمعہ اور دوسری رکعت میں سورہ ٔ منافقون پڑھنا مستحب ہے۔اسی طرح مستحب ہے کہ پہلی رکعت میں قنوت رکوع سے پہلے اور دوسری میں رکوع کے بعد پڑھے۔


  مسئلہ۷۷۱: اگر خطبہ بالکل نہ سن پائے اور سیدھا جمعہ میں ملحق ہو تو اس کی نماز صحیح ہے حتّٰی اگر دوسری رکعت کے رکوع میں پہنچ جائے تب بھی صحیح ہے۔


  مسئلہ۷۷۲: ائمۂ مسلمین کا عنوان جن پر امام دوسرے خطبے میں سلام اور درود پڑھتا ہے وہ فاطمہ زہرا کو شامل نہیں ہے لہٰذا خطبہ ٔجمعہ میں بی بی کے اسم مبارک کا ذکر کرنا واجب نہیں ہے لیکن تبرک کی خاطر آپ کے اسم مبارک کو ذکر کیا جا سکتا ہے بلکہ یہ امر مطلوب ہے اور اس میں بڑا اجر و ثواب ہے۔


  مسئلہ۷۷۳: نماز جمعہ کے خطبوں کو زوال سے پہلے پڑھنا جائز ہے ، اگر چہ احتیاط مستحب یہ ہے کہ خطبوں کا کچھ حصہ زوال کے بعد ، وقت کے اندر ہو اور اس سے زیادہ احتیاط یہ ہے کہ دونوں خطبے وقت داخل ہو جانے کے بعد ہوں۔


  نماز جمعہ سے متعلق بعض اُمور


  مسئلہ۷۷۴: ایسا کوئی کام کرنا جس سے مسلمانوں کی صفوں میں اختلاف اور تفرقہ پھیلتا ہو جائز نہیں ہے ، تو پھر ایسا کرنا نماز جمعہ کے بہانے جو اسلام کے شعائر اور مسلمانوں کی صفوں میں اتحاد پیدا کرنے کا مظہر ہے کیونکر جائز ہوگا ۔لہٰذا جس شہر میں نمازِ جمعہ ہو رہی ہو اس میں دوسری نما زجمعہ قائم کرنا جائز نہیں ہے۔


  مسئلہ ۷۷۵: جمعہ کے دن امام جمعہ کے علاوہ کسی اور کی اقتدا میں نمازِ عصر پڑھنے میں کوئی اشکال نہیں ہے۔


  مسئلہ۷۷۶: نمازِ جمعہ میں امامِ جمعہ کی اِقتدا میں جمعہ کے علاوہ کسی اور واجب نماز کا صحیح ہو نا محلِّ اشکال ہے۔


  نمازِ مسافر


  سفر میں قصر کا وجوب


  مسئلہ۷۷۷: سفر میں چا ررکعتی نمازوں کو قصر کرنا واجب ہے، لہٰذا ان شرطو ں کے تحت کہ جن کا بیان آنے والا ہے،چار رکعتی نماز دو رکعتی ہو جاتی ہے۔


  مسئلہ۷۷۸: قصر صرف یومیہ چار رکعتی نماز وں میں واجب ہے اور وہ ہیں : ظہر ، عصر اور عشا رہ گئی صبح اور مغرب کی نماز تو وہ قصر نہیں ہوتی۔


  نمازِ مسافر کی شرائط


  مندرجہ ذیل آٹھ شرطیں موجود ہونے کی صورت میں ہی مسافر چار رکعتی نمازوں کو قصر کر سکتا ہے۔


  پہلی شرط: سفر بقدر مسافت ہو اور مسافت کی مقدار آٹھ فرسخ ہے۔ جس میں آنا یا جانا یا آنا جانا دونوں اس شرط کے ساتھ کہ صرف جانا چار فرسخ سے کم نہ ہو شامل ہے۔


  دوسری شرط : سفر کے لئے گھر سے نکلنے سے لے کر سفر تک مسافت طے کرنے کا ارادہ ہو ۔پس! اگر مسافت کا ارادہ نہ کرے یا اس سے کم کا ارادہ کرے اور مقصد پر پہنچنے کے بعد دوسری جگہ کی طرف چل پڑے کہ اس جگہ اور پہلی جگہ کے درمیا ن کا فاصلہ شرعی مسافت کے برابر نہ ہو لیکن دونوں سفر ملا کر یعنی گھر سے دوسرے مقصد تک مسافت کے برابر ہو تو واجب ہے ۔کہ نماز پوری پڑھے۔


  تیسری شرط : مسافت پوری کرنے تک نیّت پر باقی رہے اگر چار فرسخ سفر طے کرنے سے پہلے نیّت کو توڑ دے یا اس میں تردد ہو جائے تو اس پر سفر کا حکم اس کے بعد لگے گا ‘اگر چہ جو قصرِ نماز اس نے نیّت توڑنے سے پہلے پڑھی ہے وہ صحیح ہے۔


  چوتھی شرط: سفر کی نیّت کو اس طرح نہ توڑے کہ راستے میں اس کا اراد ہ وطن سے گزرنے کا ہو یا جس جگہ جانا چاہتا ہو وہاں دس دن ٹھہرنے کا ارادہ ہو یا اس سے زیادہ۔


  پانچویںشرط: سفر اس کے لئے شرعاً جائز ہو‘ بنا بر ایں اگر سفر معصیت پر ہو اور حرا م ہو خواہ خود سفر حرام ہو جیسے جہاد سے بھاگنا یا سفر کی غرض وغایت حرام ہو جیسے ڈاکہ ڈالنے کے لئے جانا تو اس پر سفر کا حکم نافذ نہیں ہو گا بلکہ نمازپوری پڑھے گا۔


  چھٹی شرط: سفر کرنے والا خانہ بدوش نہ ہو جیسے اہلِ بادیہ‘ جن کے پاس مکان نہیں ہو تا بلکہ وہ صحرائوں میں چلتے رہتے ہیں اور جہا ں چارہ پانی دکھائی دیتا ہے وہاں ڈیرا ڈال دیتے ہیں۔


  ساتویں شرط: سفر مسافر کا پیشہ نہ ہو جیسے کرائے پر چلنے والے ڈرائیور ، کشتی چلانے والے اور ان کی طرح کے لوگ اور جس کا کام سفر میں ہو وہ بھی ان کے ساتھ ملحق ہو گا۔


  آٹھویں شرط: حدِّ ترخص تک پہنچ جائے ، یہ وہ جگہ ہے کہ جہا ں بنا بر احتیاط مستحب بستی کی اذان کی آواذ سنائی نہ دیتی ہو اور بستی کی دیوا ریں بھی دکھائی نہ دیتی ہوں۔


  1 مسافت شرعی آٹھ فرسخ ہے


  مسئلہ۷۷۹: اگر جانے کا سفر چار فرسخ سے کم ہو اورصرف واپس آنے کا راستہ بھی شرعی مسافت کے بقدر نہ ہو تو ایسا شخص نماز کو پوری پڑھے گا،لہٰذا وہ ملازم حضرات جن کے وطن اور نوکری کرنے کی جگہ کے درمیان کا فاصلہ شرعی مسافت کے بقدر نہ ہوتو ان پرمسافر کا حکم نافذ نہیں ہو گا۔


  مسئلہ۷۸۰: اگر کسی خاص جگہ کا ارادہ کر کے گھر سے نکلے اور اس مقام پر پہنچ کر اس کو ادھر سے اُدھر آناجانا پڑے تو مقصد پر پہنچ کر جو آناجانا ہو گا اس کو سفر میں شمار نہیں کیا جائیگا۔


  مسئلہ۷۸۱: آٹھ فرسخ کا حساب شہر کے آخری گھروں سے کیا جائے گا اور شہر کے آخر کی تعیین عُرفِ عام کے ذمے ہے۔اس بناپر اگر کالونیاں ، کمپنیاں اور کا ر خانے عرف کی نظر میں شہر کا حصہ نہ ہوں ، تو مسافت کا حساب وہاں سے نہیں بلکہ شہر کے آخری گھروں سے کیا جائے گا۔


  2 مسافت طے کرنے کی نیّت


  مسئلہ۷۸۲: وہ مسافر جو تین فرسخ تک جانے کا ارادہ رکھتا ہو ، لیکن شروع سے اس کی نیّت یہ ہو کہ راستے میں ایک فرسخ کا سفر کسی خاص کا م کے لئے کرے گا اور واپس وہیں آجائے گا جہاں سے ایک فرسخ کا سفر شروع کیا تھا۔ اس کے بعد اپنے اصلی سفر کو جاری رکھے گا ، تو ایسے شخص پر مسافر کا حکم عائد نہیں ہو گا اور اصلی راستے سے ہٹ کر اس نے جو سفر کیا تھا اس کو مسافت پوری کرنے کے لئے اصلی سفر کے ساتھ ملانا کافی نہیں ہوگا۔


  مسئلہ۷۸۳: جو شخص اپنی سکونت کی جگہ سے د وسری جگہ کا سفر کرے جو مسافت شرعی سے کم ہو اور ہفتے کے دنوں میں کئی مرتبہ ایک جگہ سے دوسری جگہ جانا ہوکہ جس کا مجمو عی سفر آٹھ فرسخ سے زیادہ ہو جاتا ہو‘ اگر یہاںپر اس نے گھر سے نکلتے وقت مسافتِ شرعیہ کا قصد نہیں کیا تھا اور فاصلہ اس کے پہلے مقصد اور ان جگہوں پر اس کے مقاصد میں مسافتِ شرعیہ کے بقدر نہ ہو تو اس پر مسافر کا حکم نافذ نہیں ہو گا۔


  3 مسافت پوری کرنے کی نیّت پر باقی رہنا


  مسئلہ۷۸۴: اگر شرعی مسافت طے کرنے کی نیّت کرے لیکن چار فرسخ طے کرنے سے پہلے ارادہ بدل دے یاسفر جاری رکھنے میں مترددہو تو مسافر کا حکم اس پر نافذ نہیں ہو گا ،بلکہ وہ نماز کو پوری پڑھے گا۔


  4 دورانِ سفر وطن یا محلِّ اقامت سے گزرنے کا ارادہ نہ ہو


  مسئلہ ۷۸۵: اگر شرعی مسافت طے کرنے کی نیّت کرے لیکن راستے میں اس کا گز ر اپنے وطن سے ہو تو سفر ختم ہو جائے گا اور نماز پوری پڑھے گا۔اسی طرح اگر سفر پر نکلے اور ایسی جگہ پہنچ جائے کہ جہاں دس دن ٹھہرنے کا ارادہ کیا ہو تو نماز پوری پڑھے گا۔


  5 سفر معصیت


  مسئلہ۷۸۶: اگر کوئی شخص قصد معصیت کے بغیر سفر کرے لیکن راستے میں نیّت بدل جائے اور معصیت کی خاطر سفر پورا کرنے کا ارادہ کرے تو اس پر واجب ہے کہ اس وقت سے نماز پوری پڑھے جب سے اس نے سفر کو معصیت میں پورا کرنے کا ارادہ کیا ہے اور اگر کچھ نمازیں اس دوران قصر پڑھی ہیں تو واجب ہے کہ ان کو دوبارہ پڑھے اور نئے سرے سے ان نمازوں کو پوری پڑھے۔


  مسئلہ۷۸۷: اگر جانتا ہو کہ جس سفر کا اس نے ارادہ کیا ہے اس میں گناہ اور حرام کاموں میں مبتلاہو گا تو جب تک اس کا سفر ترک واجب اور فعلِ حرام کی خاطر نہ ہو اس پر تمام مسافروں جیسا حکم نافذ ہو گا اور وہ نماز کو قصر پڑھے گا۔


  مسئلہ۷۸۸: اگر اس کو معلوم ہو کہ سفر میں بعض واجبات نماز چھوٹ جائیں گے تو احتیاط واجب یہ ہے کہ اس طرح کے سفر کو ترک کرے مگر یہ کہ اس کو ترک کرنے میں نقصان اور حرج ہو‘ بہر حال مطلقاً نماز کو ترک کرنا جائز نہیں ہے۔


  6 مسافر خانہ بدوش نہ ہو


  مسئلہ۷۸۹: وہ قبائل جو مہینے یا دو مہینے کے لئے اپنی اقامت گاہ سے چلے جاتے ہیں لیکن سال کے باقی دنوں میں اپنے گرمی اور سردی کے ٹھکانوں پر سکو نت اختیار کرتے ہیں‘ اگرانھوں نے اپنی زندگی کا دائمی دستو ر یہی بنا لیا ہو گرمی اور سردی کے ٹھکانوں کو انھوں نے اپنے دو دائمی وطن کے طورپر اختیار کیا ہو تو ان دو ٹھکانوں پر وہ نماز پوری پڑھیں گے۔


  7 سفر شغلی


  جس کا شغل سفر ہو (یعنی جس کے کام اور شغل کی بنیاد ہی سفر ہو) جیسے ڈرائیو ر ، پائلٹ ‘ملاح ‘ چرواہا اور ان کے مانند تو ان پر واجب ہے کہ پہلے اور دوسرے شغلی سفر میں نماز قصر کریں اور ان دو کے علاوہ میں پوری پڑھیں۔


  مسئلہ۷۹۰: جس کا شغل سفر نہ ہو لیکن سفر اس کے کا م کا مقدمہ ہو جیسے معلم ،ملازم، کام کرنے والا اور فوجی جو ایک شہر میں رہتے ہیں لیکن کام کے لئے پردیس میں ایک مرتبہ سفر کرنا پڑتا ہے، تو ان کا حکم بھی وہی ہے جو اس کا ہے جس کا شغل سفر ہو۔


  مسئلہ۷۹۱: علم حاصل کرنا شغل نہیں ہے‘ لہٰذا کالجوں کے وہ طلاب جو ہر ہفتے یا ہر روز علم حاصل کرنے کے لئے سفر کرتے ہیں وہ سفر میں نماز قصر پڑھیں گے ۔ہاں !اگر وہ تدریس کرنے والے معلم کی طرف سے طلب علم پر مامور ہوں لیکن ان سے کہا گیا ہو کہ وہ علم حاصل کرنے کے لئے کسی جگہ کا سفر کریں تو اس سفر میںنماز پوری پڑھنی ہوگی۔


  مسئلہ ۷۹۲: زیارت شغل نہیں ہے۔ بنابر ایں جو شخص حضرت معصومہ ؑ کی زیار ت کے لئے سفر کرتا ہے یا جمکران کی مسجد میں اعمال انجام دینے کے لئے قم مقدسہ کا سفر کرنا چاہتا ہے اس سفر میں اس کا حکم وہی ہے جو دوسر ے مسافروں کا ہوتا ہے۔ پس! اس کی نماز قصر ہوگی۔


  مسئلہ ۷۹۳: گاڑی چلانا جس کا دائمی کام نہ ہو لیکن کچھ مدت سے گاڑی چلانا اس کا پیشہ بن چکا ہو جیسے وہ فوجی کہ جس کو ڈرائیوری کا کام دیا گیا ہو اگر عرفاً مختصر عرصے میں گاڑی چلانا اس کا کام شمار ہو تو اس کا حکم وہی ہے جو سارے ڈرائیوروں کا ہے۔


  مسئلہ۷۹۴: اگر جانا اور واپس آنا عُرف کی نظر میں ایک سفر شمار ہو تا ہو جیسے وہ معلم جو تدریس کے لئے اپنے وطن سے دوسری جگہ جاتا ہے اور اسی روز عصر کے وقت یا دوسرے دن واپس آجاتا ہے تو اس صورت میں جانا اور آنا پہلا سفر شمار ہو گا، لیکن اگر جانا آنا عُرف کی نظر میں ایک سفر شمار نہ ہوتا ہو ،جیسے کہ وہ ڈرائیو ر جو سامان لے کر ایک جگہ سے دوسری جگہ جاتا ہےاور وہاں سے مسافر یا سامان لے کر دوسری جگہ جاتا ہے، پھر اپنے وطن لوٹ آتا ہے تو اس حالت میں اس کا پہلا سفر اس کے پہلے مقصد پر پہنچ کر ختم ہوتا ہے۔


  مسئلہ ۷۹۵: جس شخص کا شغل سفر ہو اگر اپنے اصلی شغل کے علاوہ کسی اور کام کے لئے سفر کرے تو اس سفر میں اس کا حکم وہی ہے جو عام مسافر کا ہوتا ہے ۔ پس! وہ نماز قصر پڑھے گا لیکن اس کا سفر اگر اپنے کام کی جگہ پر اپنے کام کے لئے ہو اور اسی اثنا میں وہ اپنے کام کی جگہ پر کچھ خاص کام انجام دینے کے لئے رکتا ہو جیسے دوستوں اور رشتہ داروں سے ملاقات کے لئے اور ایک رات یا اس سے زیادہ وہاں قیام کرتا ہے ، تو اس کا حکم وہی ہے جو کام کے لئے سفر کا حکم ہوتا ہے اور ان اُمور کی انجام دہی سے حکم نہیں بدلے گا ، بلکہ وہ نماز پوری پڑھے گا اور یہی حال اس وقت بھی ہے جب وہ اپنے شغل اور جاری سفر میں اپنے خاص شخصی اُمور انجام دے ، ان اُمور کو انجام دینے کے بعد، اس لئے کہ اس دفتری کام کی وجہ سے ا س کے سفر کا حکم نہیں بدلے گا۔


  مسئلہ۷۹۶: گاڑی کا ڈرائیو ر اگر کسی حادثے کی بنا پر کچھ عرصے کے لئے اپنے کام سے بے کار ہوجا ئے اور ڈ رائیو ری نہ کرسکے ، پھر وہ اپنی صحت یابی کے لئے دوائیں خریدنے کی خاطر کسی شہر کا سفر کرے ، تو یہاں اگر سفر میں اس کا کام گاڑی چلانا نہ ہو اور عرف میں اس کو شغلی سفر نہ کہا جاسکے تو اس کا حکم بھی دوسرے تمام مسافروں کا ہے۔


  مسئلہ ۷۹۷: اگر تبلیغ ، اِرشاد ، امر بالمعروف اورنہی عن المنکر عُرفاً کسی مبلغ کا دینی شغل ہو تو سفر میں اس کا حکم اس سفر کا حکم ہو گا جو عمل و شغل کے لئے کیا جاتا ہے اور اگر وہ کبھی تبلیغ کے علاوہ کسی اور کام کے لئے سفر کرے تو اس سفر پر دوسر ے تمام مسافر وں کے سفر کا حکم نافذ ہو گا۔ پس! اس کی نماز قصر ہو گی۔


  مسئلہ۷۹۸: جس کا شغل سفر ہو جب وہ کسی جگہ دس دن یا اس سے ز یادہ قیام کرے چاہے وہ اس کا وطن ہو یا نہ ہو تو اس پر قصر واجب ہے۔ اس سفرِاوّل کی نماز وں میں جسے وہ دس دن قیام کے بعد کرے۔


  8حَدِّتَرَخّصُ


  مسئلہ۷۹۹: حَدِّتَرَخّصُ معین کرنے میں اَذان کا نہ سنائی دینا ہی کافی ہے‘ اگر چہ احتیاط مستحب یہ ہے کہ ایک ساتھ دونوں علامتوں کی رعایت کرے (یعنی اذان کی آواز سنائی نہ دینے اور بستی کی دیواریں دکھائی نہ دینے کی)۔


  مسئلہ۸۰۰: حَدِّتَرَخّصُ کا معیار اس سمت کے شہر کے آخر کی اذان کا سنائی نہ دینا ہے جدھر سے سفر پر نکلتا ہے یا شہر میں داخل ہو تاہے (شہر کے وسط یا دوسری سمت کی اذان کا سنائی نہ دینا معیار نہیں ہے)۔


  وہ امور کہ جن سے سفر ، سفر نہیں رہتا


     وطن سے گزرنا


     دس دن ٹھہرنے کی نیّت کرنا


     ایک جگہ تیس دن تک ٹھہرنا


  مسئلہ۸۰۱: جو اُمور سفر کو منقطع کردیتے ہیں انھیں ”قواطع سفر“ کہا جاتا ہے۔


  مسئلہ۸۰۲: مسافر اپنے وطن سے نکلنے کے بعد ایسے راستے سے گزرے جس میں اس کے وطن کی اذان سنائی دیتی ہو یا گھروں کی دیوار یں دکھائی دیتی ہوں تو جب تک وطن سے نہ گزرے اس چیز سے نہ سفر کو کوئی نقصان ہو تا ہے اور نہ سفر ٹوٹتا ہے لیکن جب تک وہ وطن ا ور حَدِّتَرَخّصُ کے درمیان ہے اس پر سفر کا حکم نافذ نہیں ہو گا۔


  وطن


  وطن کی اقسام


  وطن کی دواقسام ہیں:


  مسئلہ ۸۰۳: اصلی وطن : وہ جگہ ہے جہاں پلا بڑھا ہو اور ایک مدت تک رہا ہو۔


  مسئلہ۸۰۴: نیا وطن :دوسرا وطن۔


  اختیاری وطن : وہ جگہ ہے جسے مکلف، ہمیشہ رہنے کے لئے اختیار کرتا ہے چاہے سا ل میں چند مہینے ہی رہنا ہو۔


  مسئلہ۸۰۵: کسی شہر میں پیدا ہو نے سے وہ شہر اس کا وطن نہیں بن جاتا بلکہ ضروری ہے کہ ایک مدت تک اس میں رہے پلے بڑھے اور زندگی گزارے ، مثلاً اگر تہران میں پیدا ہواہے لیکن وہاں پلا بڑھانہ ہو توتہران اس کا اصلی وطن شمار نہیں ہو گا۔اس کا وطن تو ماںو باپ کا وطن ہے۔جہاں پیدا ہونے کے بعد ماں اورباپ کے ساتھ گیا ہو اور وہاں زندگی بسر کی ہو۔اگر اصفہان ماںو باپ کے وطن میں ہو جس میں وہ رہتے ہیں تو بچے کا اصلی وطن بھی وہی شہر ہوگا۔


  نئے وطن کی شرائط


  نیا وطن وجود میں آنے کے لئے تین شرائط ہیں اور وہ یہ ہیں :


  مسئلہ۸۰۶: واجب ہے کہ قطعی طور پر اس جگہ کو وطن بنانے کا قصد کرے بنابر ایں جب تک اس کو وطن نہیں بنا لیتایا دوسرے لفظوں میں جب تک طویل مدت تک رہنے کے لئے اس کو اختیار نہیں کرتا وہ اس کا وطن شمار نہیں ہو گا مگر یہ کہ وطن کا قصد کئے بغیر وہ اتنی طویل مدت تک وہاں رہے کہ عرف عام میں اس کا وطن شمار ہونے لگے اور عُرفِ عام کا نظریہ معلوم کرنا مکلف کی ذمّہ داری ہے۔اس بنا پر وہ لوگ جو غیر معیّن مدت کے لئے کسی شہر کا سفر کرتے ہیں جیسے طُلَّابِ دینیہ جو درس حاصل کرنے کے لئے مدارس علمیہ کا سفر کرتے ہیں یا وہ حکومت کے ملازم جن کو کسی شہر میں کام کے لئے غیر معیّنہ مدت کے لئے بھیجا جاتا ہے تو ان کے لئے اس شہر پر جس میں وہ پڑھتے ہیں یا کام کرتے ہیں وطن کا حکم نافذ نہیں ہو گا ، مگر یہ کہ وہ اس میں اتنی لمبی مدت تک رہیں کہ وہ ان کا وطن شمار ہونے لگے۔اس سلسلے میں کافی ہے کہ وہ لوگ سات یا آٹھ سال رہنے کا قصد کریں تاکہ عنوان وطن صادق آئے اور اس طرح یہی حکم اس شخص کا ہے جو کسی شہر میں کئی سال تک رہتا ہے اور اس پر فی الحال اپنے اصل وطن واپس لوٹنے پر پابندی ہے ، لیکن وہ جانتا ہے کہ دیر سے سہی ایک دن وہ اپنے وطن جائے گا تو اس شہر میں اس کا حکم وہی ہے جو دوسرے تمام مسافروں کا ہے۔


  مسئلہ ۸۰۷: واجب ہے کہ کسی شہر کو وطن بنائے پورے ملک کو وہ اپنا وطن نہیں بنا سکتا۔


  مسئلہ۸۰۸: جس شہر کو وطن بنایا ہے اس میں اتنی مدت تک سکونت اختیا ر کرنا واجب ہے کہ عُرفِ عام میں وہ وہاں کا باشندہ شمار ہونے لگے ۔ہاں! یہ شرط نہیں ہے کہ چھے ماہ تک لگا تار وہاں رہے بلکہ مذکورہ قصدکرنے کے بعد ایک مدت تک رہنا کافی ہے چاہے رات میں ہی رہے تا کہ وہ اس کا وطن شمار ہو۔


  مسئلہ۸۰۹: نئے وطن کے لئے گھر وغیر ہ کا ہو نا شرط نہیں ہے۔


  ایک سے زیادہ وطن


  مسئلہ۸۱۰: ہر انسان کے دو وطن ہوسکتے ہیں بلکہ تین بھی ہوسکتے ہیں ۔اس کے پیش نظر وہ قبائل جو ہمیشہ گرمیوں میں ایک جگہ اور سردیوں میں دوسری جگہ یا اس کے برعکس سال کے کچھ دن گزارتے ہیں اور وہ دونوں جگہوں کو ہمیشہ کے لئے زندگی گزارنے کے لئے انتخاب کر لیتے ہیں ،تو وہ دونوں مقام ان کا وطن شمار ہو ںگے اور دونوں جگہ ان پر وطن کا حکم جاری ہوگا اور اگر ان دو وطنوں کے درمیان کی مسافت ، مسافت شرعی کے برابر ہو تو ایک جگہ سے دوسری جگہ کے سفر کے راستے میں وہ مسافروں کے حکم میں ہوں گے اور یہی حکم اس شخص کا بھی ہے جس نے اپنی عمر کے کچھ سال اس گائوں میں گزارے ہو ں جہاں وہ پیدا ہوا تھا اور کچھ سال شہر میں گزارے ہوں اور اس وقت وہ دوسرے شہر میں رہتا ہو تو جب تک وہ گائوں سے روگردانی نہیں کرتا اس پر اس گاؤں میں اصلی وطن کا حکم نافذ ہو گا اور وہ شہر جس میں اس نے کچھ سال گزارے تھے تو اگر اس کو وطن بنا لیا تھا تو جب تک اس سے منصرف نہ ہو وہ اس کا نیا وطن کہلائے گا اور وہ شہر جس میں فی الحال رہ رہا ہے اگر اس کو وطن بنانے کا ارادہ کر لیا ہے اورا س میں رہتے ہوئے اتنی مدت ہوگئی ہے کہ عُرف میں وہ اس کا وطن شمار ہونے لگا ہے تو جب تک اس سے دوری اختیار نہیں کرتا وہ بھی اس کا وطن شمار ہوگا۔


  وطن سے دوری اختیار کرنا


  مسئلہ۸۱۱: وطن سے دوری اختیار کرنے کا مطلب ہے اس جگہ سے اس نیّت سے کوچ کرنا کہ پھر کبھی رہنے کے لئے لوٹ کر وہاں نہیں آئے گا۔


  مسئلہ۸۱۲: جب تک وطن سے دور نہ ہو جائے وطن کا حکم اپنے حال پر باقی رہے گا اور اس میں نماز پوری پڑھے گا لیکن وطن سے دورہوجانے کی صورت میں اس پر وطن کا حکم اس وقت تک عائد نہیں ہو گا جب تک وہ دو بارہ ایک لمبے عرصے تک وہاں سکونت اختیار نہ کرے۔ اس کو دیکھتے ہوئے ایسا شخص جو گاؤں کا رہنے والا ہو لیکن فی الوقت وہ تہران میں سکونت پذیر ہو لیکن اس کے ماں اورباپ اب بھی گاؤں میں ہوں اور وہاں ان کی جائداد ہو اور وہ بھی ان کی دیکھ بھال اور مساعدت کے لئے جاتا رہتا ہو لیکن اسے گاؤں واپس جانے کا کوئی شوق نہ ہو تو اگر و ہ گا ؤں میں جاکر رہنے کی نیّت نہیں رکھتا بلکہ اس کا ارادہ نہ جانے کا ہے تو اس پر وہاں وطن کا حکم جاری نہیں ہوگا۔


  {زوجہ اور اولاد کا وطن اور ترک وطن کے سلسلے میں تابع ہونا}


  مسئلہ۸۱۳: صرف زوجہ ہونااجباری طور پر تابع ہونے کا موجب نہیں ہوتا، لہٰذا زوجہ کو یہ حق ہے کہ وہ وطن اختیار کرنے یا وطن ترک کرنے میں شوہر کی پیروی نہ کرے ۔بنا بر ایں کسی جگہ کا شوہر کا وطن ہونا باعث نہیں بنتاکہ وہ زوجہ کا بھی وطن ہو ۔پس! زوجہ پر وہاں وطن کا حکم نافذ نہیں ہوتا لہٰذا یہ شخص کہ جس کا ایک وطن ہے لیکن فی الحال وہ وہاں نہیں رہتا مگر اپنی بیوی کے ساتھ کبھی کبھی وہاں جاتا ہے اس کی زوجہ پر واجب ہے کہ وہ وہاں قصر نماز پڑھے۔ اسی طرح صرف شادی ہو جانا اور زوجہ کا اپنے شوہر کے ہمراہ دوسرے شہر میں جانے کا لازمہ یہ نہیں کہ زوجہ کے لئے اپنے اصلی وطن کو ترک کرنے کا باعث ہو، بنابر ایں وہ جو ان جو دوسرے شہر کی کسی عورت سے شادی کرتا ہے تو جب بیوی اپنے باپ کے گھر جاتی ہے تو جب تک وہ اپنے اصلی وطن کو ترک نہیں کرتی اس کی نماز وہاں پوری ہوگی لیکن اگر بیوی وطن اختیارکرنے میں یا اس کو ترک کرنے میں شوہر کی تابع ہو تو اس کے لئے شوہر کی نیّت ہی کافی ہے۔ پس! جس شہر میں شوہر اپنی بیوی کے ساتھ رہنے کے لئے جاتا ہے اور اپنا وطن بناتا ہے وہی بیوی کا وطن بھی ہوگا۔اسی طرح شوہر اگر دونوں کے مشترک وطن کو ترک کرکے دوسری جگہ جاتا ہے تو وہ بیوی کی طرف سے بھی ترکِ وطن شمارہوگا۔


  مسئلہ۸۱۴: اولاد اگر اپنی مرضی وارادے سے زندگی گزارنے میں آزادنہ ہوبلکہ اپنی طبیعت وفطرت کے مطابق وطن کے انتخاب اور ترک میں باپ کے تابع ہو تو وہ نیا وطن جس کو باپ نے ہمیشہ رہنے کے لئے انتخاب کیا ہے اولاد کا وطن بھی ہوگا اس کے علاوہ کسی صورت میں وہ باپ کے تابع نہیں ہوں گے۔ بنا برایں جو شخص بالغ ہونے سے پہلے ہی اپنے پیدائشی وطن کو چھوڑ کر اپنے باپ کے ساتھ دوسرے شہر میں چلا جا ئے اور باپ کا ارادہ وہاں سے واپس آکر زندگی گزارنے کا نہ ہو تو اس جگہ اس پر وطن کا حکم نافذنہیں ہو گا بلکہ باپ کا نیا وطن ہی اس کا وطن ہو گا۔


  دس دن ٹھہرنے کی نیّت کرنا


  مسئلہ۸۱۵: مسافر اگر کم سے کم دس دن لگاتارایک جگہ رہنا چاہے اوراس کو پتا چلے کہ اس کو دس دن ایک جگہ رہنا ہے تو اس پر واجب ہے کہ نمازیں پوری پڑھے ( اور فقہی اصطلاح میں اس کو” قصدِ اقامت“ کہتے ہیں ) لیکن اگر دس دن سے کم رہنے کا ارادہ ہو تو اس کا حکم وہی ہے جو دوسرے تمام مسافروں کا ہوتا ہے۔


  مسئلہ۸۱۶: فوجی یا وہ لوگ جن کو لشکر میں یا فوجی چھاؤنیوں میں کام پر رکھا جاتا ہے جب ایک جگہ دس دن تک یا اس سے زیادہ رہنے کا ارادہ کریں (جیسے فوجی چھاؤنیوں یا سرحدوں پر .....) یا اجباراً ان کو معلوم ہو کہ انھیں دس دن یا اس سے زیادہ رہنا ہی ہو گا تو وہ نماز پوری پڑھیں گے۔


  مسئلہ۸۱۷: جو شخص جانتا ہو کہ وہ جہاں کا سفر کر رہا ہے اس منزل پر دس دن نہیں رہے گا تو اگر وہ دس دن کی نیّت کرتا ہے تو اس کا کوئی مطلب اور اثر نہیں ہے بلکہ اس پر وہاں نماز کو قصر کرنا واجب ہے۔ پس! مثلاً اگر کوئی شخص حضرت امام علی رضا؈کی زیارت کے لئے سفر کرے اور اسے معلوم ہو کہ وہاں دس دن نہیں رہے گا اس کے باوجود وہ نماز پو ری پڑھنے کے لئے دس دن کی نیّت کرے تو اس نیّت کا کوئی اثر نہیں بلکہ اس کو نماز قصر پڑھنا چا ہیے ۔


  مسئلہ۸۱۸: واجب ہے کہ ایک ہی جگہ پر دس دن رہنے کی نیّت کرے (جیسے کسی شہر یا گاؤں وغیرہ میں ) اس بنا پر دو جگہوں پر دس دن رہنے کی نیّت نہیں کرسکتا ۔ پس! مثال کے طور پر جو شخص دو جگہ تبلیغ کرتا ہو اگر وہ عُرف میں دو جگہیں شمار ہوتی ہوں تو اس پر واجب ہے کہ کسی معین جگہ پر اقامت کی نیت کرے ۔اگر وہ کچھ دن ایک جگہ اور کچھ دن دوسری جگہ رہنا چاہے تو دونوں جگہوں پر رہنے کی نیت نہیں ہو سکتی ،بلکہ اس صورت میں وہ دونوں جگہ قصر نماز پڑھے گا۔ اگر مسافر شہر کے کسی محلّے میں دس دن ٹھہرنے کی نیّت کر لے تو اس کا دوسرے محلوں میں جا نا چاہے اس محلّے اور دوسرے محلوں کے درمیان مسافت شرعیہ ہی کیوں نہ ہو اس محلے میں قصدِ اقامت اور اس کے حکم کے لئے مضر نہیں ہے۔


  مسئلہ۸۱۹: اگر مسافرکسی ایک جگہ دس دن یا اس سے زیادہ رہنے کی نیّت کرے اور پہلے سے ہی اس کی نیت دس دنوں کے دوران آس پاس کی جگہوںپر جانے کی ہو (جیسے باغ اور کھیت وغیرہ جو اس کے محلِّ اقامت کی حدود میں ہوں) تو یہ قصد ، قصد ِاقامت کی درستی کے لئے مضر نہیں ہے بلکہ وہ نماز پوری پڑھے گا یہی حکم اس صورت میں بھی ہے جب وہ اپنے محلِّ اقامت سے ایک تہائی رات یادن سے زیادہ عرصے کے لئے نہیں نکلنا چاہتا ہو اور جہاں جانا چاہتا ہے وہ جگہ شرعی مسافت سے کم فاصلے پر ہو اور ایک بار یا کئی بار جانا چاہتا ہو تو یہ قصد اس کے قصد ِاقامت کے لئے مضر نہیں بلکہ وہ نماز پوری پڑھے گا لیکن اگر اس سے زیادہ عرصے کے لئے نکلے تو ایسا کرنا اقامت میں مانع ہو گا اور وہ اس صورت میں نماز قصر پڑھے گا۔


  مسئلہ۸۲۰: اگر کوئی مسافر دس دن رہنے کا قصد کرے پھر وہ اپنے محلِّ اقامت سے چاہے ایک مرتبہ اور چند منٹ کے لئے ہی سہی چار فرسخ تک جانے کا ارادہ کرے یا اس سے زیادہ کا ارادہ تو اس سے قصد اقامت پورا نہیں ہوگا بلکہ وہ نماز قصر پڑھے گا۔


  مسئلہ ۸۲۱: اگر مسافر ایک جگہ ٹھہر نے کی نیّت کرے لیکن ظہر، عصر یا عشا میں سے کوئی ایک چار رکعتی نماز پڑھنے سے پہلے اپنے قصد سے پلٹ جائے یا اس میں متردد ہوجا ئے تو اقامت کا قصدنہیں ہو پائے گا بلکہ وہ جب تک اس جگہ رہے گا نماز قصر پڑھے گا ،لیکن اگر اس نے قصدِ اقامت کے بعد ایک چار رکعتی نماز وہاں پڑھ لی ہو تو قصدِ اقامت ہوجائے گا اور نماز پوری ہوگی،اب اگر وہ ارادہ بدل دے یا متردد ہوتا ہے تو اس کا کوئی فائدہ نہیں۔ بنا بر ایں جب تک وہ اس مقام پر رہے اور نیا سفر نہ کرے نمازیں پوری ہی پڑھتا رہے گا(چاہے وہ اقامت پوری ہو جانے کے بعد ایک دن ہی وہاں رہے)


  مسئلہ۸۲۲: قصد اقامت دو چیز وں سے ہوتا ہے:


     قصد اقامت کے ساتھ ایک چار رکعتی نماز پڑھنا۔


     اقامت کی نیت کرکے ایک جگہ دس دن لگاتار رہے(چاہے اس مدت میں ایک بھی نماز نہ پڑھی ہو)۔


  مسئلہ۸۲۳: اقامت کے حکم میں آجانے کے بعد اگر شرعی مسافت سے کم سفر محلِّ اقامت سے کرتا ہے تو اس میں کوئی اشکال نہیں چاہے‘ ایک مرتبہ سے زیادہ ہو اور طویل مدت کے لئے ہو اور اس کی نماز وہاں پر پوری ہو گی لیکن اگر شرعی مسافت کے برابرکا سفر کرتا ہے تو دوسرے تمام مسافروں کی طرح وہ بھی قصر نماز پڑھے گا۔اس بنا پر اگر کسی معین شہر میں دس دن ٹھہر نے کی نیت کر نے کے بعدکسی دوسرے شہر کا سفر کرتا ہے جو اس شہرسے شرعی مسافت سے زیادہ دور ہو تو اس مدت میں اس کی اقامت ختم ہو جائے گی۔ اب اگر لوٹ کر اس شہر میں جاتا ہے تو واجب ہے کہ دس دن ٹھہر نے کی نیّت کرے تاکہ نماز پوری پڑھ سکے۔


  مسئلہ ۸۲۴: وطن کے سلسلے میں زوجہ اور اولاد کی پیروی کے سلسلے میں جو ہم نے ذکر کیا ہے وہ سب کچھ قصد ِاقامت میں بھی آتا ہے۔


  بغیر قصد اقامت کے ایک ماہ تک رہنا


  مسئلہ۸۲۵: اگر کوئی مسافر شرعی مسافت یعنی آٹھ فرسخ سفر کرے اور اپنے ٹھکانے پر جاکر قیام پذیر ہو مگر معلوم نہ ہو کہ کتنے دن رکنا ہے دس دن یا کم و بیش تو جب تک یہی صورت حال رہے تو اس پر واجب ہے کہ نمازِ قصر پڑھے ،لیکن تیس دن گزر جانے کے بعد واجب ہے کہ آنے والے دن نماز پوری پڑھے چاہے اسی دن نکلنے کا ارادہ ہو۔


  بلاد کبیرہ (بڑے شہر)


  مسئلہ۸۲۶: اَحکامِ سفر ، قصد ِوطنیت اور قصد ِاقامت میں بڑے اور چھوٹے شہروں میں کوئی فرق نہیں ہے بلکہ یہاں تک بڑے شہروں میں سے کسی ایک کو وطن بنا نے کا قصد کرے اور کسی خاص محلے کو معین کئے بغیر اس میں ایک مدت تک ٹھہر ے تو شہر کے تمام محلوں میں اس پر وطن اصلی کا حکم جاری ہو گا اور ہر محلے میں نماز پوری پڑھے گا ۔یہی حکم ہے اس قسم کے شہروں میں محلّے کی تعیُّن کئے بغیر دس دن ٹھہر نے کی نیّت کرنے کا۔ پس! شہر کے تمام محلوں میں اس پر پوری نماز پڑھنے کا حکم نافذ ہو گا۔


  قضا نماز یں


  مسئلہ۸۲۷: جو شخص وقت کے اندر نماز نہ پڑھے اس پر واجب ہے کہ قضا پڑھے ،چاہے وہ ادا کے پورے وقت میں سویا رہا ہو یا بیماری یابیہوشی کی وجہ سے اس نے نماز نہ پڑھی ہو لیکن اگر پورے وقت میں غش میں رہاہو تو اس پر قضا واجب نہیں ہے اور یہی حکم اس کافر کاہے جو مسلمان ہوجائے اور حیض اور نفاس والی عورت کا بھی ہے کہ ان پر بھی قضاواجب نہیں ہے۔


  مسئلہ۸۲۸: نماز کا وقت نکل جانے کے بعد اگر پتا چلے کہ اس نے جو نماز پڑھی تھی وہ باطل تھی تواس پر قضا واجب ہے مثلاً غسلِ جنابت کا صحیح طریقہ نہ جانتاہو اور باطل طریقے سے غسل کرے تو اس پر ان نماز وں کی قضا واجب ہے جو اس نے حدث ِاکبر کے ہوتے ہوئے پڑھی تھیں۔


  مسئلہ۸۲۹: ان نمازوں کی قضا واجب ہے جن کے چھوٹ جانے کا یقین ہو یا باطل ہونے کا، لیکن اگر اس کو شک ہو یا گمان ہو کہ اس کی پہلے کی کچھ نماز یں باطل تھیں یا چھوٹ گئی تھیں تو اس پر ان کی قضا واجب نہیں ہے۔


  مسئلہ۸۳۰: ایک دن کی ظہر، عصر ، مغرب اور عشاء کی جو نماز یں چھوٹ گئی ہوں ان کو ترتیب سے پڑھنا واجب نہیں ہے۔ اسی طرح ترتیب حاصل کرنے کے لئے "دور" یعنی نمازوں کی تکرار بھی واجب نہیں ہے۔ بنا بر ایں جو شخص ایک سال کی قضا نمازیں پڑھناچاہتاہو تو وہ اس طریقے پر نمازوں کوپڑھ سکتا ہے ،صبح کی نماز بیس مرتبہ پڑھے‘ ظہر وعصر کی بیس بیس مرتبہ پڑھے پھر مغرب وعشاکی بیس مرتبہ پڑھے اسی طرح پڑھتا رہے یہاں تک کہ ایک سال کی نمازیں پوری ہوجائیں اور ایسا بھی کرسکتا ہے کہ کسی ایک نماز سے شروع کرے اور جس طرح یومیہ نمازیں پڑھی جاتی ہیں اسی طرح ترتیب سے پڑھتا چلا جائے۔


  مسئلہ۸۳۱: جس کے ذمّے قضا نمازیں ہوں لیکن وہ نہ جانتا ہو کہ کتنی ہیں مثلاً نہ جانتا ہو کہ دو نماز یں چھوٹی ہیں یا تین تو اس کے لئے کم مقدار میں قضاپڑھ لینا کافی ہے (یعنی جس مقدار کے چھوٹ جانے کا یقین ہو)۔


  مسئلہ۸۳۲: اگر تین غسلِ جنابت مثلاًبیسویں ، پچیسویں اور ستائیسویں دن کرے اس کے بعد یقین ہوجائے کہ تین اَغسال میں سے کوئی ایک باطل تھا تو احتیاط واجب یہ ہے کہ اتنی قضانمازیں پڑھے کہ اسے بری الذِمّہ ہو نے کا یقین ہوجائے۔


  مسئلہ ۸۳۳: نافلہ اور مستحبی نمازیں قضا نماز کی جگہ نہیں لے سکتیں ۔بنابر ایں اگر کسی کے ذمّے قضانماز ہو تو اُنھیں قضا کی نیّت سے پڑھناواجب ہے۔


  مسئلہ۸۳۴: وہ اَفراد جو موجودہ وقت میں چھوٹی ہوئی تمام نمازوں کی قضا نہیں پڑھ سکتے ان کے لئے جس قدر ممکن ہو قضا پڑھیں اور با قی نمازوں کے لئے ان پر واجب ہے کہ وصیّت کریں۔


  نمازِ اِجارہ


  مسئلہ۸۳۵: جو شخص زندہ ہو اس کی قضا نمازیں نائب بن کر پڑھنا صحیح نہیں ہے، چاہے وہ قضا پڑھنے سے عاجز کیوں نہ ہو۔ ہاں! جب مرجائے تو اس کی طرف سے قضا پڑھنے میں کوئی مانع نہیں ہے۔ مکلف پر شرعاً واجب ہے کہ وہ اپنی نمازوں کو اپنی زندگی میں جیسے بھی ممکن ہو خود پڑھے۔ جب تک زندہ ہے نائب کی نماز اس کی طرف سے کافی نہیں ہے چاہے اُجرت پر ہو یا اُجرت کے بغیر۔


  مسئلہ۸۳۶: نمازِ اِجارہ میں میّت کی خصوصیات کا ذکر کرنا شرط نہیں ہے۔ ہاں! ظہر، عصر، مغرب اور عشامیں ترتیب کی رعایت کرنا شرط ہے اور عقد اُجرت میں اگر اَجیر کے لئے خاص شرائط ذکر نہ کی گئی ہوں مثلاً یہ نہ ذکر کیا گیا ہو کہ نماز کو مسجد میں پڑھنا واجب ہے یا فلاں وقت میں پڑھنا ہے اور کوئی خاص کیفیّت بھی نہ پائی جاتی ہو کہ عقد اجارہ میں جو اِطلاق ہے وہ اسی کیفیّت کی طرف منصرف ہو تو اجیر پر واجب ہے وہ نماز معمول کے مطابق مستحبات کے ساتھ بجالائے مگر یہ کہ ہر نماز کے لئے اذان کہنا واجب نہیں ہے۔


  والدین کی قضانمازیں


  مسئلہ ۸۳۷: والدین کی جو نمازیں چھوٹ گئی ہوں بڑے بیٹے پر واجب ہے کہ ان کے مرنے کے بعد ان کی قضاپڑھے ، بشرطیکہ انھوں نے نمازیں خداکی نافرمانی کرتے ہوئے نہ چھوڑی ہوںاگرچہ احتیاط مستحب یہ ہے کہ اس صورت میں بھی ان کی قضا نمازیں پڑھے۔


  مسئلہ۸۳۸: اگر ماں یا باپ بالکل نماز نہ پڑھتے ہوں تو بنابر احتیاط واجب اس صورت میں بھی ان کی قضا نماز واجب ہے۔


  مسئلہ ۸۳۹: بڑے بیٹے سے مراد ، والدین کی وفات کے بعد لڑکوںمیں جو سب سے بڑا ہو بنا بر ایں اگر بڑا بیٹا چاہے نابالغ ہو، ماںاورباپ کی زندگی میں مرجائے تو ماںاورباپ کے فوت ہوجا نے کے بعد جو بڑا بیٹا زندہ ہو اسی پر ان دونوں کی نماز وں کی قضا واجب ہوگی۔


  مسئلہ۸۴۰: بڑے بیٹے پر ماںاور باپ کی نمازوں کی قضا واجب ہونے کا معیار وہ بڑا بیٹا ہے جو بیٹوں میں سب سے بڑا ہو، بنا بر ایں اگر میّت کی بڑی اولاد لڑکی ہو اور دوسرا لڑکا ہو تو ماں یا باپ کی قضا نماز دوسرے فرزند پر واجب ہو گی جو بیٹاہے۔


  مسئلہ۸۴۱: کوئی شخص اگر ماں یا باپ کی قضا نمازیں پڑھ دے تو بڑے بیٹے پر سے قضا کا وجوب ساقط ہوجاتاہے۔


  مسئلہ۸۴۲: ماں یا باپ کی جو نمازیں چھو ٹ جانے کا یقین ہو صرف انہی نمازوں کی قضا بڑے بیٹے پر واجب ہے، اگر نہ جانتا ہو کہ ان کی نمازیں فوت ہوئی ہیں یا نہیں ؟ تو پوچھنا اور جستجو کرنا واجب نہیں ہے۔


  مسئلہ ۸۴۳: بڑے بیٹے پر والدین کی نمازوں کی قضا جیسے بھی ممکن ہو واجب ہے اور اگر اس سے عاجز ہو اور کسی کو اجیربھی نہ بناسکے تو معذور ہے۔


  مسئلہ۸۴۴: بڑے بیٹے پر اگر اپنی قضا نمازیں بھی ہوں اور ماںو باپ کی قضانمازیں بھی اس پر واجب ہوجائیں تو اسے دونوں میں سے کسی کو بھی پہلے پڑھنے کا اختیارہے۔


  مسئلہ۸۴۵: والدین کی قضا نمازیں واجب ہونے کے بعد اگر بڑا بیٹا مرجائے تو دوسروں پر کچھ بھی واجب نہیں یعنی ماںاورباپ کی قضانمازیں اس کے بڑے بیٹے یا اس کے بھائی پر واجب نہیں ہیں۔


  نمازِ آیات


  مسئلہ۸۴۶: نماز آیات واجب ہونے کے شرعی اسباب نماز آیات چار موقعوں پر واجب ہوتی ہے:


     سورج گرہن کے موقع پر چاہے تھوڑا ہی کیوں نہ ہو۔


     چاند گرہن کے موقع پر چاہے مختصر ہی کیوں نہ ہو۔


     زلزلے کے موقع پر۔


    ہر غیر طبیعی حادثے کے مواقع پر جس سے اکثر لوگ خائف ہو جائیں جیسے غیر معمولی سیاہی ،زرد یا سرخ آندھیاں یا شدید تاریکی، خوفناک آوازیں ،چیخ چنگھاڑ یا آگ جو آسمان میں ظاہر ہو یا زمین دھنس جائے۔


  مسئلہ۸۴۷: سورج گرہن ،چاند گرہن اور زلزلے کے علاوہ دوسر ے حوادث کے لئے شرط ہے کہ ان سے اکثر لوگ خوف زدہ ہوں۔ اگر ایسا نہ ہو یا ان سے شاذ ونادر ہی کوئی ڈرے تو ان کی کوئی حیثیت نہیں ہو تی۔


  مسئلہ ۸۴۸: جس شہر میں آیت ( حادثہ ) پیش آئے نماز آیات اسی شہر کے رہنے والے پر واجب ہوگی اور اس سے ملے ہوئے شہر میں رہتے ہو ں کہ جودونوں شہر ایک ہی شمار ہوتے ہوں وہ بھی اسی سے ملحق ہوں گے۔


  مسئلہ۸۴۹: اگر زلزلے کا پتا لگانے والے مرکز سے کسی علاقے میں زلزلے کے ہلکے ہلکے متعدد جھٹکے محسوس کئے جانے کے بارے میںا علان کیا جائے لیکن اس علاقے کے رہنے والے ان جھٹکوں کو محسوس نہ کریں نہ ان کے وقوع کے وقت اور نہ بلافاصلہ ان کے بعد تو اس صورت میں ان پر نماز آیات واجب نہیں ہے۔


  مسئلہ۸۵۰: ہر زلزلے کے لئے چاہے وہ ہلکا ہو یا شدید اگر وہ زلزلہ شمار ہو تو علیٰحدہ نماز آیات پڑھی جائے گی۔


  نمازآیات پڑھنے کا طریقہ


  مسئلہ۸۵۱: نماز آیات دو رکعت ہے ‘ہر رکعت میں پانچ رکوع اور دوسجدے ہیں اور اس کو پڑھنے کے چند طریقے ہیں۔


  1 پہلا طریقہ: نیت اور تکبیر ۃ ُالاحرام کے بعدسورۂ حمد اور(دوسرا کوئی) سورہ پڑھے ، رکوع میں جائے اور رکوع سے سر کو اُٹھا کر پھرسورۂ حمد و(دوسرا کوئی) سورہ پڑھے‘ پھر رکوع میں جائے ، پھر سر اُٹھاکر سورۂ حمد و(دوسرا کوئی)سورہ پڑھے اسی طرح پڑھے یہاں تک کہ ایک رکعت میں پانچ رکوع مکمل ہو جائیں اور ہر رکوع سے پہلے اس نے سورۂ حمد و(دوسرا کوئی)سورہ پڑھا ہو اس کے بعدسجدے میں جائے اور دوسجدے کرے ۔سجدوں کے بعدکھڑے ہوکر دوسری رکعت کو بھی پہلی رکعت کی طرح پڑھے اور سجدے اور تشہد اور سلام کے بعد نماز مکمل کرے۔


  2 دوسرا طریقہ: نیت اور تکبیرۃُالاحرام کے بعدسورۂ حمد اور ایک آیت یا سورہ سے کم یاایک آیت سے زیادہ پڑھے پھر رکوع میں جائے،پھر رکوع سے سر اُٹھائے اور سورے کا دوسرا حصہ تلاوت کرے جیسا کہ بتایا جا چکا ہے، اس کے بعد پھر رکوع میں جائے اور رکوع سے سراُٹھانے کے بعد سورے کا تیسرا حصہ پڑھے پانچواں رکوع مکمل ہونے تک اسی ترتیب سے پڑھے تاکہ پانچویں رکوع سے پہلے وہ سورہ مکمل کرے جس کو شروع کیا تھا، پھر پانچویں رکوع سے سر اُٹھانے کے بعد سجدے میں جائے اور دوسجدے کرنے کے بعد دوسری رکعت کے لئے کھڑا ہوجائے اور پہلی رکعت کی طرح دوسری رکعت کو بھی مکمل کرے اور سجدوں سے فارغ ہونے کے بعد تشہد اور سلام پر نماز ختم کرے اور اگر ہر رکوع سے پہلے ایک آیت یا اس سے کم یا بیش پڑھناچاہتا ہو تو سورۂ حمد کو رکعت کی ابتدا میں صرف ایک مرتبہ پڑھے گا۔


  3 تیسرا طریقہ: پہلی رکعت ایک طریقے پر بجا لائے اور دوسری رکعت دوسرے طریقے پر یا اس کے برعکس بجا لائے۔


  4چوتھا طریقہ: اس سورے کو جس کی کچھ آیتوں کو پہلے دوسرے تیسرے یا چوتھے قیام میں پڑھا تھا مکمل کرے، پس! یہاں رکوع سے سر اُٹھانے کے بعد واجب ہے کہ سورۂ حمد کو دوبارہ پڑھے اور اس کے ساتھ پورا سورہ پڑھے یا اس کی کچھ آیتیں پڑھے۔ اگر پانچویں قیام سے پہلے پڑھنا ہو تو اب اگر پانچویں رکوع سے پہلے کچھ آیتوں کو پڑھتا ہے تو پانچویں رکوع سے پہلے سورے کو مکمل کرنا واجب ہے۔


  مسئلہ۸۵۲: احتیاط واجب یہ ہے کہ ”﷽“ کو سورے کا جز شمار نہ کرتے ہوئے صر ف اس کی قرأت پر اکتفا نہ کرے۔


  نماز عیدین


  مسئلہ۸۵۳: عیدین کی نماز غیبت کبریٰ کے زمانے میں واجب نہیں بلکہ مستحب ہے۔


  مسئلہ۸۵۴: نماز عید دو رکعت ہے اور اس میں نو(۹) قنوت ہیں، پس! پہلی رکعت میں سورۂ حمد اور(دوسرے کوئی) سورے کے بعد پانچ تکبیریں کہے اور ہر تکبیرکے بعد ایک قنوت پڑھے، پانچواں قنوت ختم کرنے کے بعد رکوع میں جائے اور اس کے بعد دوسجدے کرے ، دوسری رکعت میں چارتکبیریں کہے اور ہر تکبیر کے بعد قنوت پڑھے، پھر چوتھا قنوت ختم کرنے کے بعد رکوع کرے اور پھر دوسجدوں کے بعد تشہد اور سلام پر نماز کو مکمل کرے۔


  مسئلہ۸۵۵: اس میں کوئی اشکال نہیں کہ قنوت لمبا ہو یا مختصر، اس سے نماز باطل نہیں ہوتی، لیکن مذکورہ تعداد سے ایک قنوت کم یا زیادہ کرنا جائز نہیں ہے۔


  مسئلہ۸۵۶: عید کی نماز میں اقامت نہیں ہے، لیکن اگر اما م جماعت عیدین کی نماز کے لئے اقامت کہہ دے تو وہ اس کی اپنی اور مامومین کی نماز کے لئے نقصان دہ نہیں ہے۔


  مسئلہ۸۵۷: نماز عید کی قضا نہیں ہوتی۔


  مسئلہ۸۵۸: ولیٔ فقیہ کے مجاز نمائندے کے لئے نماز عید قائم کرنا جائز ہے، یہی حکم ائمۂ جمعہ کا ہے جو ولیٔ فقیہ کی طرف سے منصوب ہوں کہ وہ عصر حاضر ( یعنی امام زمانہؑ کی غیبت) میں نماز عید جماعت سے قائم کرسکتے ہیں، ان کے علاوہ دوسروں کے لئے ا حتیاط یہ ہے کہ وہ نماز کو فرادیٰ پڑھیں، رجاً جماعت سے بھی پڑھ سکتے ہیں لیکن اس مقصد کے ساتھ نہیں کہ نماز عید جماعت سے وارد ہوئی ہے، البتہ اگر مصلحت کا تقاضا ہو کہ کسی شہر میں ایک ہی نماز عید پڑھی جائے تو افضل یہ ہے کہ ولیٔ فقیہ کی طرف سے منصوب امام جمعہ کے علاوہ کوئی اور شخص نہ پڑھائے۔


  مسئلہ۸۵۹: نماز عید کو جماعت کے ساتھ دوسرے مامومین کے لئے دوبارہ پڑھانا اشکال رکھتا ہے۔


  نماز جماعت


  نماز ِجماعت کی اہمیت


  مسئلہ۸۶۰: نماز جماعت اہم ترین مستحبات اور بزرگ ترین شعائر دینیہ میں سے ہے اور یہ دو افراد سے منعقد ہوجاتی ہے جن میں ایک اما م اور دوسرا ماموم ہو۔


  مسئلہ۸۶۱: امام جماعت اگر بغیر قصدامامت اور جماعت کے نماز شروع کردے تو دوسروںکے لئے اس کی اقتدا کرنے میں کوئی اشکال نہیں ہے۔ دوسرے لفظوں میں جماعت کے لئے اتنا ہی کافی ہے کہ ماموم اقتدا کی نیّت کرے ، لیکن امام کی نیّت جماعت میں شرط نہیں ہے البتہ اگر امام جماعت کی فضیلت حاصل کرنا چاہتا ہو تو اسے امامت اور جماعت کی نیّت کرنا پڑے گی۔


  مسئلہ۸۶۲: احتیاطی قضا نماز میں جماعت کی امامت کرنا صحیح نہیں ہے، بنا بر ایں جو شخص چند جگہوں پر جماعت قائم کرنا چاہتا ہو تو احتیاطی قضا نماز کی نیّت سے قائم کرناصحیح نہیں ہے۔


  مسئلہ۸۶۳: امام جماعت کی رضایت اقتدا کے صحیح ہونے میں شرط نہیں ہے بنا بر ایں دوسروں کے لئے ایسے شخص کی اقتدا کرنے میں جو اس پر راضی نہ ہو کوئی اشکال نہیں ہے۔


  مسئلہ۸۶۴: ماموم جب تک نماز جماعت میں ہو اور ماموم ہو اس کی اقتدا کرنا صحیح نہیں ہے ،لیکن اگر ایسے شخص کی اقتدا کرے جس کے بارے میں نہ جانتا ہو کہ وہ ماموم ہے۔ پس! اگر وہ رکوع وسجود میں انفرادی نماز پڑھنے والے کی ذمہ داری پر عمل کررہا ہو یعنی اس نے عمداً یا سہواً رکن میں کمی یا زیادتی نہ کی ہوتو اس کی نماز صحیح ہے۔


  مسئلہ۸۶۵: فرائضِ یومیہ میں دوسرے مامومین کے لئے دوسری مرتبہ صرف ایک بار نماز جماعت قائم کرنے میں کوئی اشکال نہیں ، بلکہ ایسا کرنا مستحب ہے، لیکن ایک مرتبہ سے زیادہ جائز نہیں ہے، بنا بر ایں ایک امام جماعت دو مسجدوں میں ایک ہی نماز کو دوبار پڑھا سکتا ہے۔


  مسئلہ۸۶۶: یومیہ نمازوں میں کسی بھی نماز کی جماعت کے ساتھ کوئی بھی نماز پڑھی جاسکتی ہے۔ مثلاً اگر عشاکی نماز میں ہو تو جو مغرب کی نماز پڑھارہاہو اس کی اقتدا جائز ہے اور برعکس بھی جائز ہے۔


  مسئلہ۸۶۷: عور توں کی شرکت نماز جماعت میں بلا اِشکال ہے اور اُنھیں جماعت کا ثواب بھی ملتا ہے۔


  مسئلہ۸۶۸: ایسی نماز جماعت میں شرکت کرنے میں کوئی اشکال نہیں کہ ماموم کی نظر میں جس کے امام میں اقتداً اور جماعت کی شرائط موجود ہوں، چاہے وہ جگہ مسجد کے قریب ہی کیوں نہ ہو کہ جس میں اسی وقت جماعت سے نماز پڑھی جارہی ہو، ہاں! مومنین کے لئے مناسب ہے کہ وہ نماز جماعت جیسی دینی رسم کی عظمت کو دوبالا کرنے کے لئے ایک جگہ اکٹھے ہو کر جماعت میں شرکت کریں۔


  نمازجماعت کو تو اتحاد اور محبت کے پنپنے کا ذریعہ ہو نا چا ہیے نہ کہ اختلاف اور تفرقہ پھیلنے کا۔ پس! اگر مسجد کے قریب جماعت اختلاف اور تفرقہ کا سبب بنے تو جائز نہیں ہے۔


  مسئلہ۸۶۹: اگر امام، نماز کے آخری تشہد میں ہو اور کوئی شخص جماعت میں شرکت کے لئے آئے تو اگر وہ جماعت کاثواب لینا چاہتا ہو تو واجب ہے کہ جماعت کی نیّت کرکے تکبیرۃالاحرام کہے اور دو زانو ہو کر بیٹھ جائے‘ امام کے سا تھ تشہد پڑھے مگر سلام نہ پڑھے بلکہ تھوڑی دیر رُکے تاکہ امام سلام تمام کرے ‘اس کے بعد کھڑا ہو جائے اور اپنی نماز مکمل کرے ، یعنی سورۂ حمد و(دوسرا کوئی) سورہ پڑھے اور وہ اس کی پہلی رکعت ہو گی۔ یہ طریقہ نماز جماعت کے آخری تشہد سے مخصوص ہے تین رکعتی اور چار رکعتی نماز کے پہلے تشہد(یعنی دوسری رکعت کے تشہد) میں ایسا کرنا صحیح نہیں ہو گا۔


  مسئلہ۸۷۰: تقلید میں اختلاف اقتدا کے صحیح ہونے میں رکاوٹ نہیں بنتا جو شخص مسافر کی نماز میں کسی دوسرے مرجع کی تقلید کرتا ہو وہ شخص اس کی اقتدا کرسکتا ہے جو اس نماز میں کسی دوسرے مرجع کی تقلیدکرتا ہو لیکن اس شخص کی اقتدا صحیح نہیں ہے کہ جس کی نماز ماموم کے مرجع تقلید کے فتوے کے مطابق قصر ہو اس نماز میں جو امام کے مرجع تقلید کے فتوے کے مطابق پوری ہو یا اس کے بر عکس ہو۔


  مسئلہ۸۷۱: اگر جماعت ہورہی ہو اور فرادیٰ نماز پڑھنا نماز جماعت کی اہانت یا اس کو کمزور کرنا ہو یا امام جماعت کی بے احترامی ہوتی ہو کہ لوگ جس کی عدالت کے معتقد ہیں تو فرادیٰ نماز پڑھنا جائز نہیں ہے۔


  مسئلہ۸۷۲: اگر نماز جماعت میں شرکت کرنے کی غرض عقلائی ہو اور الزام دور کرنا مقصد ہو تو ظاہری طور پر دکھانے کے لئے جماعت میں شرکت کرنے میں کوئی اشکال نہیں ہے لیکن جہری نماز وں میں جیسے مغرب وعشاءمیںسورۂ حمد و(دوسرے کوئی)سورے کو آہستہ پڑھنا امام جماعت کی اقتدا کے اظہا ر کی خاطر کافی اور صحیح نہیں ہے۔


  مسئلہ۸۷۳: سرکاری دفتر میں جو نماز قائم ہوتی ہے اس کے درمیان یا اس سے پہلے یا اس کے بعد لمبی دعائیں پڑھنا، جیسے دعائے توسل یا دوسری تمام لمبی دعائیں اور مستحب اعمال انجام دینا جیسے مستحبی نمازیں کہ جن سے نماز جماعت کا وقت لمبا ہو تا ہے ‘اس سے دفتر کے اوقات ضائع ہو تے ہیں اور ضروری کام کرنے میں تاخیر ہوتی ہے اِشکال سے خالی نہیں ہے۔


  مسئلہ۸۷۴: امام جماعت کے لئے نماز جماعت کی اُجرت لینا جائز نہیں ہے مگر یہ کہ اُجرت جماعت میں شرکت کے مقدمات کے سلسلے میں لی جا ئے۔


  مسئلہ۸۷۵: نماز کے سلام کے بعد جو جماعت سے ہو رہی ہو درود والی آیت پڑھنا اورنبی ؐپر اور ان کی اولاد پر درود بھیجنا نہ صرف یہ کہ اشکال سے خالی ہے بلکہ ایک مستحبی امر ہے اور اس میں ثواب بھی ہے۔ اسی طریقے سے اسلامی نعرے اور اسلا می وانقلابی نعرے جیسے تکبیر اور اس کے ملحقات کی پابندی کرنا جو اسلامی انقلاب ایران اور رسالت کی یاد دہانی کراتے ہیں یہ بھی مطلوب امر ہے۔


  مسئلہ۸۷۶: اول وقت اور جماعت کی فضیلت درک کرنے کے لئے افضل یہ ہے کہ دفتر کے کاموں کو اس طرح مرتب کرے کہ فوجی ٹھکانوں یا دوسرے دفتروں میں جو ملازم وغیرہ ہوتے ہیں وہ نمازجماعت کا فریضہ کم سے کم ممکن وقت میں اَدا کرسکیں۔


  نماز جماعت کی شرائط


  مسئلہ۸۷۷: نمازِ جماعت کی شرائط اس طرح ہیں :


     درمیان میں کوئی حائل نہ ہو۔


     امام کے قیام کی جگہ ماموم کی قیام کی جگہ سے اونچی نہ ہو۔


     امام اور ماموم کے درمیان فاصلہ نہ ہو۔


     ماموم کے کھڑے ہونے کی جگہ امام سے آگے نہ ہو۔


  1درمیان میں کوئی حائل نہ ہو


  مسئلہ۸۷۸: اگر جماعت کی ایک صف پوری کی پوری ایسے لوگوں پر مشتمل ہو جن کی نماز قصر ہے اور بعد والی صف ان لوگوں کی ہو جن کی نماز پوری ہے تو پہلی صف کے نماز ی جیسے ہی سلام کے لئے بیٹھیں تو بنا بر احتیاط واجب ہے کہ ان کے بعد کی صفوں کے مصلّے فرادیٰ کی نیّت کرکے الگ ہو جائیں‘ چاہے آگے والی صف کے نماز ی سلام کے بعد فوراً اُٹھ کھڑے ہو ں اور دوسری دو رکعتوں میں جماعت کے ساتھ اُٹھ کھڑے ہو ں یا نہ ہوں۔


  مسئلہ۸۷۹: اگر کچھ تعداد میں نا بالغ بچے جماعت کی صفوں میں کھڑے ہو جائیں اور ان کے بعد کچھ بالغ بھی کھڑ ے ہوں تو ان صفوں میں جو بالغ ا فراد ہیں ان کی نماز جماعت کے صحیح ہو نے میں کوئی اشکال نہیں ہے۔


  مسئلہ۸۸۰: عورتیں نماز جماعت میں مردوں کے پیچھے اپنی صف بنا کر کھڑی ہو ں تو ان کے درمیان حائل اور پردے کی ضرورت نہیں، لیکن اگر ایک سمت میں کھڑے ہوں تو ان کے درمیان حائل ضروری ہے، تاکہ عورت کے مرد کے ساتھ کھڑ ی ہونے کی کراہت ختم ہو جائے اور یہ وہم پیدا کرنا کہ مردوں اور عورتوں کے درمیان نماز کے دوران حائل کا ہونا عورتوں کی اہانت، کسر شان اور ان کی رسوائی ہے یہ صرف ایک خیال سے زیادہ نہیں ہے، اور مزید یہ کہ شخصی نظریات کو فقہ میں داخل کرنا صحیح نہیں ہے۔


  2 امام کے کھڑے ہونے کی جگہ ماموم کے کھڑے ہو نے کی جگہ سے اونچی نہ ہو


  مسئلہ۸۸۱: اگر امام کے کھڑے ہونے کی جگہ ماموم کے قیام کی جگہ سے شرعاً ممسوح بہ (یعنی چار جُڑی ہوئی انگلیوں)سے زیادہ بلند ہو تو نماز جماعت باطل ہوجائے گی۔


  3 امام اور ماموم کے درمیان فاصلہ نہ ہونا


  مسئلہ۸۸۲: اگر ماموم پہلی صف میں با لکل کنارے پر کھڑا ہو تو اگر وہ مامومین جو اس کے اور امام کے درمیان واسطہ ہیں وہ امام جماعت کے بعد جماعت میں شامل ہونے کے لئے تیار ہوں تو جماعت کی نیّت سے وہ بھی نماز میں شامل ہو سکتا ہے۔


  4 ماموم کا امام سے آگے نہ ہونا


  مسئلہ۸۸۳: نماز جماعت میں شرط ہے کہ امام کی جائے قیام ماموم کی جائے قیا م سے پیچھے نہ ہو، بلکہ احتیاط یہ ہے کہ ماموم کی جائے قیام پیچھے ہو چاہے تھوڑی ہی ہو۔


  5 نماز جماعت کے اَحکام


  مسئلہ۸۸۴: ماموم کے لئے اخفاتی نمازوں جیسے ظہر و عصر میں سورۂ حمد اور(دوسرا کوئی) سورہ پڑھنا جائز نہیں ہے، چاہے ذہن کی یکسوئی کے لئے ہی ایسا کرنا ہو۔


  مسئلہ۸۸۵: اگر کوئی نماز عش کی تیسری یا چوتھی رکعت میں ہو اور ماموم دوسری رکعت میں تو ماموم پر واجب ہے کہ بغیر آواز کے سورۂ حمد و(دوسراکوئی) سورہ پڑھے۔


  مسئلہ۸۸۶: اگر کوئی شخص جماعت میں پہنچے اور اس وقت جماعت نماز کی دوسری رکعت میں ہو لیکن مسئلہ نہ جاننے کی بنا پر وہ آنے والی رکعت میں تشہد اور قنوت نہ پڑھے تو اس وقت کی نماز صحیح ہو گی لیکن اس پر واجب ہے کہ احتیاطاً تشہد کی قضا بجالائے اور یہ بھی احتیاطاً واجب ہے کہ سہو کے دو سجدے کرے۔


  مسئلہ۸۸۷: جو شخص تیسری رکعت میں جماعت میں شامل ہو اور یہ سوچ کر کہ امام پہلی رکعت میں ہے کچھ بھی نہ پڑھے‘ اب اگر امام کے رکوع کرنے سے پہلے متوجہ ہو جائے تو قرأت کا تدارک کرنااس پر واجب ہے لیکن رکوع کرنے کے بعد اگر متوجہ ہو تو اس کی نماز صحیح ہے اور اس پر کچھ بھی واجب نہیں ہے ‘اگر چہ احتیاط مستحب یہ ہے کہ قرأت ترک کرنے کی بنا پر سہو کے دو سجدے بجا لائے۔


  مسئلہ۸۸۸: اگر امام جماعت تکبیرۃالاحرام کے بعد رکوع کے لئے جھک جائے اور اس نے سورۂ حمد و(دوسرا کوئی)سورہ نہ پڑھا ہو تو اگر ماموم نماز جماعت میں شامل ہونے کے بعد اور رکوع کرنے سے پہلے اس طرف متوجہ ہوجائے تو اس پر واجب ہے کہ انفرادی طورپرسورۂ حمدو(دوسرا کوئی)سورہ پڑھے۔


  مسئلہ۸۸۹: اگر امام جماعت نماز کے دوران کسی لفظ کی ادائیگی کے بارے میں اس سے تجاوز کر جانے کے بعد شک کرے اور نماز سے فارغ ہو جانے کے بعد علم ہو جائے کہ اس نے اس لفظ کو غلط پڑھا تھا تو اس کی اور مامومین کی نماز صحیح ہے۔


  مسئلہ۸۹۰: اسلامی اتحاد کی حفاظت کی خاطر اہلِ سنت کی جماعت کی اقتدا کرنا جائز ہے اور اگر وحدت کے تحفظ کا تقاضہ یہ ہو کہ وہی تمام اعمال انجام دیے جائیں جو اہل سنت انجام دیتے ہیں تو وہ جماعت کے صحیح ہونے کے لئے مضر نہیں ہیں بلکہ وہی کافی اور صحیح ہیں، چاہے اس میں جانماز وغیرہ ہی پر سجدہ کیوں نہ کرنا پڑے لیکن ہاتھ باندھنا ان کے ساتھ جائز نہیں ہے،مگر یہ کہ ضرورت اس امر کی متقاضی ہو کہ ہاتھ باندھا جائے۔


  امام جما عت کی شرائط


  مسئلہ۸۹۱: شرائط امام جماعت مندرجہ ذیل ہیں :


     بالغ ہو۔    عاقل ہو۔    عادل ہو۔    حلال زادہ ہو۔    ایمان رکھتا ہو۔   نمازصحیح پڑھتا ہو۔    مرد ہو (اگر مامو م مرد ہوں


  1 بالغ ہونا


  مسئلہ۸۹۲: غیر بالغ کی امامت صحیح نہیں ہے چاہے ماموم غیر بالغ ہی ہو۔


  2 عاقل ہونا


  مسئلہ۸۹۳: مجنون کی نماز صحیح نہیں ہے چاہے اس پر نماز کے دوران جنون طاری ہو یانہ ہو۔


  3 عادل ہونا


  مسئلہ۸۹۴: اگر امام جماعت کوئی ایسی بات کرے یا ایسا مزا ح کرے جو عالم دین کی شان اور منزلت کے مناسب نہ ہو تو جب تک وہ چیز خلاف شرع نہ ہو اس سے عدالت پر کوئی حرف نہیں آتا۔


  مسئلہ۸۹۵: اگر امام امر بالمعروف و نہی از منکر نہیں کرتا اور ایسا مکلف کی نظر میں کسی معقول عذ ر کی بنا پر ہو تو اس سے عدالت پر حرف نہیں آتا اور نہ وہ اقتدا کی راہ میں رکاوٹ ہے۔


  مسئلہ۸۹۶: اگر امام جماعت ،جماعت پڑھانے کے لئے جانے میں سائیکل پر سفر کرتا ہو اور سفر کے قوانین کی رعایت کرتا ہو تو اس سے نہ اس کی عدالت پر آنچ آتی ہے اور نہ اس کی جماعت کی امامت کے صحیح ہونے میں کوئی فرق پڑتا ہے۔


  مسئلہ۸۹۷: اگر کوئی شخص امام جماعت کے عادل اور متقی ہونے کا اعتقاد رکھتا ہو لیکن ساتھ میں یہ اعتقاد بھی رکھتا ہو کہ اس نے بعض مواقع پر ظلم کیا ہے تو جب تک یہ پتا نہ چل جائے کہ امام جماعت کا وہ کام جو اس کے عقیدےکے مطابق ظلم ہے اور وہ علم و ارادے ، اختیار اور بغیر شرعی جواز کے ہے اس پر فسق کا حکم جائز نہیں ہو گا۔


  مسئلہ۸۹۸: امام جماعت کی اقتداکے صحیح ہونے میں اس کی حقیقی شناخت ہونا شرط نہیں ہے ،بلکہ ماموم کو چاہے جیسے بھی ہو اتنا پتا چل جائے کہ امام عادل ہے بس وہی کافی ہے اور اس صورت میں اس کی اقتدا صحیح ہے اور اس کی نماز بھی جماعت میں اس کے پیچھے صحیح ہے۔


  4 حلال زادہ ہو


  مسئلہ۸۹۹: زنازادے کے پیچھے جماعت میں نماز صحیح نہیں ہوتی۔


  5 مومن ہو


  مسئلہ۹۰۰: غیر مومن کے پیچھے نماز صحیح نہیں ہو گی مگر تقیّہ کی حالت میں۔


  6 اس کی نماز صحیح ہو


  مسئلہ۹۰۱: اگر کسی شخص کی قرأت صحیح نہ ہو اور سیکھنے پر بھی قادر نہ ہو تو اس کی نماز صحیح ہے لیکن دوسروں کے لئے نماز میں اس کی اقتداکرنا صحیح نہیں ہو گا۔


  مسئلہ۹۰۲: اگر ماموم کی نظر میں امام کی قرأت صحیح نہ ہو تو نتیجہ یہ ہوا کہ ماموم کی نظر میں اس کی نماز درست نہیں ہے تو اب ماموم اس کی اقتدا نہیں کر سکتا۔ اگر اقتدا کرے گا تو نماز باطل ہو جائے گی اور اس کا اعادہ واجب ہو گا۔


  7 امام جماعت مرد ہو :


  مسئلہ۹۰۳: اگر عورتوں کی جماعت ہو رہی ہو اور صرف عورتوں کی ہو تو عورت کے لئے امامت کرنا جائز ہے۔


  امام جماعت کی شرائط سے متعلق کچھ اُمور


  مسئلہ۹۰۴: اگر عالم دین تک رسائی ممکن نہ ہو تو غیر عالم دین کی اقتدا کرنا جائز نہیں ہے۔


  مسئلہ۹۰۵: امام جماعت اگر قیام کی حالت میں طبیعی طور پر سکون و اطمینان کے ساتھ کھڑا ہو سکتا ہو اوراسی حالت میں سورۂ حمد و(دوسرا کوئی) سورہ پڑ ھ سکتا ہو اور نماز کے تمام اَذکار اور اَفعال انجام دے سکتا ہو اور بطور کامل رکوع اور سجدہ پر قادر ہو اور صحیح وضو بھی کرسکتا ہو تو امامت کے تمام شرائط معلوم کر لینے کے بعد دوسروں کے لئے اس کی اقتدا کرنے میں کوئی اشکال نہیں ہے اور اس کی اقتدا میں نماز جماعت صحیح ہو گی ۔ہاں! اگر اس کا پاؤں یا ہاتھ با لکل کٹا ہو یا شل ہو تو نماز جماعت کے لئے اس کی امامت میں اشکال ہے، لیکن اگر اس کے پاؤں کا صرف انگوٹھا کٹا ہو تو اس کی امامت صحیح ہے۔


  مسئلہ۹۰۶: اگر کوئی شخص غسل سے معذور ہو تو وہ غسل کے بدلے تیمّم کر سکتا ہے اور اس کا جماعت کی امامت کرانا صحیح ہے اور دوسروں کے لئے اس کی اقتدا کرنے میں کوئی اشکال نہیں ہے۔


  مسئلہ۹۰۷: ایسا شخص جس کی اقتدا صحیح نہیں تھی شرعی مسئلہ نہ جانتے ہوئے اگر کچھ لوگوں نے اس کے پیچھے نماز پڑھی ہو تو ان کی سابقہ نماز صحیح ہو گی اور ان پر اس کا اعادہ یا قضا واجب نہیں ہے مثلاً ایسے شخص کے پیچھے نماز پڑھی ہو جس کا داہنا ہاتھ کٹا ہو۔


  نماز کے متفرق مسائل


  مسئلہ۹۰۸: نمازصبح کے لئے اس کے وقت پر اہل و عیال کو جگانے اور بیدار کرنے کے لئے کوئی خاص طریقہ نہیں ہے۔


  مسئلہ۹۰۹: بچے کے ولی(سر پرست) کے لئے مستحب ہے کہ وہ سنِ تمیز پر پہنچنے کے بعد بچے کو شرعی احکام اور عبادات کی تعلیم دے۔


  مسئلہ۹۱۰: یہ جو کہا جاتا ہے کہ جو شخص شراب پیئے اس کی چالیس دن تک نماز نہیں ہوتی اس سے مراد یہ ہے کہ اس مدت میں اس کی نماز قبول نہیں ہو تی۔ اس کا مطلب یہ نہیں کہ اگر وہ شراب پیئے تو نمازکی ادائیگی اس سے ساقط ہو جائے گی اور اس پر اس کو قضا پڑھنا واجب ہو گا یا اس پر یہ بھی واجب ہو گا کہ وہ اَدا بھی پڑھے اورقضا بھی(ایسا نہیں ہے)۔


  مسئلہ۹۱۱: سلام پھیرنے اور نماز سے فارغ ہونے کے بعد مصافحہ کرنے میں کوئی اشکال نہیں ہے بلکہ مومن کے ساتھ مصافحہ کرنا مستحب ہے۔


  مسئلہ۹۱۲: جب کسی شخص کو مشاہدہ کرے کہ وہ نماز کے بعض افعال غلط انجام دے رہا ہے تو اس سلسلے میں اس پر واجب نہیں ہے ، مگر یہ کہ اس کی خطا حکم شرعی نہ جاننے کی بنا پر ہو تو اس صورت میں بنا بر احتیاط اس کو سکھانا اور اس کی ہدایت کرنا واجب ہے۔


صوم ( روزہ)

صوم کا مطلب

مسئلہ۹۱۳: شریعت مقدس اسلام میں روزہ کا مطلب یہ ہے کہ مکلف کھانے پینے سے اور ان ساری چیزوں سے کہ جن کا بیان آنے والا ہے ،پورا دن طلوع فجر سے غروبِ آفتاب تک ، اللہ کا حکم بجا لانے کی خاطر باز رہے۔

مسئلہ ۹۱۴: روزے کے وقت کا شرعی معیار صبح صادق ہے اور اس کاپتا لگانا مکلف کی تشخیص پر موقوف ہے۔

مسئلہ۹۱۵: چاندنی راتوں اور دوسری راتوں میں طلوع فجر اور روزے کے لئے امساک کے واجب ہونے کے وقت میں کوئی فرق نہیں ہے۔

مسئلہ۹۱۶: مومنین ذوی الاحترام پر لازم ہے کہ وہ روزے کے اِمساک میں احتیاط کی رعایت کی خاطر امساک اس وقت سے شروع کریں جب ریڈیو وغیرہ سے اذان شروع ہو۔

مسئلہ۹۱۷: اگر روزے دار کو اطمینان ہو جائے کہ وقت داخل ہوتے ہی اذا ن شر وع ہوچکی ہے تو اذان شروع ہوتے ہی اس کے لئے افطار کرنا جائز ہے۔ اس پر اذان ختم ہو نے کا انتظار واجب نہیں ہے۔

روزے کی اقسام

   واجب روزے: جیسے ماہ مبارک رمضان کے روزے۔

   مستحبی روزے: جیسے ماہ رجب اور شعبان کے روزے۔

   مکروہ روزے :جیسے روز عاشورہ کا روزہ۔

   حرام روزے :جیسے عید الفطر اور عید الاضحی کا روزہ۔

مسئلہ۹۱۸: جو شخص یہ جانتا ہو کہ روزہ اس کے لئے ضرر کا سبب بنے گا یا روزے سے اس کو نقصان پہنچنے کا خوف ہو تو اس کے لئے روزہ رکھنا جائز نہیں ہے۔ پس! اگر وہ روزہ رکھے گا بھی تو صحیح نہیں ہوگا بلکہ وہ فعل حرام کا مرتکب ہو گا۔ اس میں کوئی شک نہیں کہ اس کو یقین ہو یا شخصی تجربے کی بنا پر خوف ہو یا امین طبیب کی رائے ہو یا کوئی دوسرا عقلی سبب ہو۔

مسئلہ۹۱۹: روزہ بیماری پیدا کرنے میں یا اس میں شدّت لانے میں یا ضعف ایجاد کرنے میں کتنا مؤثر ہے یا یہ طے کرنے کا معیار کہ آدمی روزے پر اصلاً قادر نہیں ہے خود روزے دار کی اپنی تشخیص ہے۔ بنا بر ایں اگر ڈاکٹر کہے کہ روزہ نقصان دہ ہے لیکن وہ اپنے شخصی تجربے کی بنا پریہ اعتقاد رکھتا ہو کہ مضر نہیں ہے تو ایسی صورت میں اس پر روزہ واجب ہے۔ اسی طرح اگر ڈاکٹر کہے کہ روزہ نقصان دہ نہیں ہے لیکن اس کا اپنا اعتقاد ہو کہ نقصان دہ ہے یا روزے سے نقصان کا خوف ہو تو اس حالت میں اس کے لئے روزہ جائز نہیں ہے۔

مسئلہ۹۲۰: اگر یہ عقیدہ رکھتے ہوئے روزہ رکھے کہ مضر نہیں ہے اس کے بعد پتا چلے کہ روزے سے نقصان ہو گا تو روزہ باطل ہوجائے گا اور اس پر قضا رکھنا واجب ہے۔

مسئلہ۹۲۱: اگر ڈاکٹر اپنے مریضوں کو روزہ رکھنے سے باز رکھیں کہ اس میں ان کے لئے ضرر ہے تو مکلف کے لئے اُن کا قول اسی وقت حجّت ہو گا جب ان کو ڈاکٹروں کی بات سے نقصان کا اطمینان حاصل ہوجائے یا ان کے قول کی بنا پر نقصان کا خوف پیدا ہو جائے ، ان دو صورتوں کے علاوہ ان کا قول شرعاً معتبر نہیں ہوگا۔

مسئلہ۹۲۲: واجب روزےدرج ذیل ہیں۔

   ماہ مبارک رمضان کے روزے۔

   قضاروزے۔

   کفار ے کےروزے۔

   والدین کے قضا روزے۔

   وہ مستحب روزے جو نذر، عَہد یا قَسم کی بنا پر واجب ہوجائیں۔

   ایّامِ اعتکاف میں تیسرے دن کا روزہ۔

   حج تمتع میں قربانی کے بدلے کا روزہ۔

مسئلہ۹۲۳: روزہ واجب ہونے کی شرائط:

   با لغ ہونا۔    عاقل ہونا۔    قادر ہونا۔    غش میں نہ ہونا۔    مسافرنہ ہونا۔    حیض اور نفاس سے پاک ہونا۔    روزے میں کوئی نقصان نہ ہو۔    روزے میں کوئی حرج نہ ہو۔

مسئلہ۹۲۴: مذکورہ شرطیں جس شخص میں پائی جاتی ہوں اس پر روزہ رکھنا واجب ہے بنا بر ایں نا بالغ، مجنون، جو غش میں ہو، جو روزہ رکھنے سے عاجز ہو ، مسافر ہو اور وہ عورت جو حیض یانفاس میں ہو ، وہ شخص جس کے لئے روزہ ضرر کا سبب ہو ، ان سب پر روزہ واجب نہیں ہے اور آئندہ مسائل میں اس سلسلے میں مزید وضاحت آنے والی ہے۔

مسئلہ۹۲۵: صرف کمزوری کی بنا پر روزہ چھوڑ دینا مکلف کے لئے جائز نہیں ہے ، لیکن اگر کمزوری اتنی ہو کہ اس کے ساتھ روزے کو تحمّل کرنا سخت مشقت پر مبنی ہو تو روزہ چھوڑ نا جائز نہیں ہے اور اسی طرح اگر روزے میں ضرر ہو یا اس سے ضرر کا خوف ہو ،بنا بر ایں وہ لڑکیاں جن کے قمری حساب سے نو سال پورے ہوجائیں بنا بر مشہور ان پر روزہ رکھناواجب ہے، مشکل اور ضعف بدن وغیرہ کی بنا پر ان کے لئے روزہ چھوڑنا جائز نہیں ہے۔ ہاں! اگر روزہ ان کے لئے نقصان دہ ہو یا اس کو برداشت کرنے میں بڑی مشقت ہو تو ان کے لئے افطار کرنا جائز ہوگا۔

مسئلہ۹۲۶: روزہ صحیح ہونے کی شرطیں:

   مسلمان ہو۔    مؤمن ہو۔    عاقل ہو۔    غش میں نہ ہو۔    مسافر نہ ہ۔ض    حیض اور نفاس کی حالت میں نہ ہو۔    روزے میں نقصان نہ ہو    نیّت کے ساتھ ہو۔    روزہ توڑنے والی چیزوں کو ترک کرے۔    اس کے ذمّے کوئی واجب روزہ نہ ہو، یہ شرط اس شخص کے لئے ہے جو مستحبی روزہ رکھنا چاہتا ہو۔

مسئلہ۹۲۷: بیان شدہ شرطیں جس شخص کے اندر پائی جاتی ہوں اس کا روزہ صحیح ہو گا۔ بنا بر ایں کافر کابنا بر مشہور ، مجنون کا روزہ، جو غش میں ہو اس کا روزہ، مسافر کا روزہ ،حیض اور نفاس والی عورت کا روزہ، اس شخص کا روزہ جس کے لئے روزہ ضرر کا سبب ہواور اس کا روزہ جس نے روزے کی نیّت نہ کی ہو اور اس کا روزہ جس نے روزہ توڑنے والی کوئی چیز جان بوجھ کر استعمال کی ہو اور اسی طرح اس شخص کا مستحبی روزہ اور جس کے ذمّے واجب روزہ ہو، صحیح نہیں ہو گا۔

روزے کی نیّت

نیت کا مطلب اور اس کا وجوب

مسئلہ۹۲۸: دوسری تمام عبادتوں کی طرح روزے میں بھی نیّت واجب ہوتی ہے۔ اس کا مطلب یہ ہوتا ہے کہ مکلف کھانے پینے اور روزہ توڑنے والے تمام امور سے اللہ تعالیٰ کے حکم کی بجاآوری کی خاطر باز رہے ، نیّت کے لئے ارادہ ہی کافی ہوتا ہے زبان سے تلفظ کرنا واجب نہیں ہے۔

نیّت کا وقت

مسئلہ۹۲۹: مستحبی روزہ:اس میں نیّت کا وقت اول شب سے لے کرمغرب سے پہلے اس وقت ہے کہ جس میں نیّت کرسکے۔

واجبی روزہ: معین روزہ جیسے ماہ مبارک کا روزہ

	 فجر طلوع ہونے سے پہلے اس کی نیّت صحیح ہے۔زوال کے بعد اس کی نیّت صحیح نہیں ہے۔ زوال سے پہلے:اگر بھول جائے یانہ جانتا ہو تو احتیاط واجب یہ ہے کہ روزے کی نیّت کرکے روزہ رکھے اور بعد میں قضا بجا لائے۔ اگر عمداً نیّت نہ کرے تو روزہ صحیح نہیں ہوگا۔

واجب غیر معین جیسے ماہ رمضان کی قضا

	 زوال سے پہلے اس کی نیّت کرنا صحیح ہے۔ زوال کے بعد اس کی نیّت کا صحیح نہیں ہوگی۔

مسئلہ۹۳۰: چو نکہ روزہ طلوع فجر سے شروع ہوتا ہے۔پس! نیّت کو اس سے ایک لحظہ کے لئے بھی مؤخّرنہ کرنا واجب ہے ۔افضل یہ ہے کہ طلوع فجر سے پہلے روزے کی نیّت کرے۔

مسئلہ۹۳۱: اگر رات میں ہی اگلے دن کے روزے کی نیّت کرے اس کے بعد سو جائے اور صبح کی اذان کے بعد بیدار ہو یاکسی کام میں مشغول ہو اور غفلت میں صبح طلوع ہوجائے اس کے بعد متوجہ ہو تو اس کا روزہ صحیح ہے۔

مسئلہ۹۳۲: اگر طلوع فجر کے وقت جان بوجھ کر ماہ رمضان کے روزے کی نیّت نہ کر ے اور بیچ میں نیّت کی تجدید کرے تو اس کا روزہ باطل ہے ، لیکن اس پر واجب ہے کہ تمام روزے توڑنے والی چیزوں سے غروب تک باز رہے اور پھر رمضان کے بعد اس کی قضا کرے۔

مسئلہ۹۳۳: اگر بھولے سے یا جہالت کی بنا پر ماہ مبارک رمضان کے روزے کی نیّت نہ کرے اور دن میں اس کی طرف متوجہ ہو تو اگر روزہ توڑنے والی چیز استعمال کرچکا ہو تو اس کا روزہ باطل ہے اور واجب ہے کہ غروب تک روزہ توڑنے والی چیزوںسے پرہیز کرے ، لیکن اگر نیّت کی طرف متوجہ ہو نے تک اس نے روزہ توڑنے والی چیز کا استعمال نہ کیا ہو تو اگر ظہر کے بعد متوجہ ہو اہو تو روزہ باطل ہے اور اگر ظہر سے پہلے ہو تو احتیاط واجب یہ ہے کہ روزے کی نیّت کر کے روزہ رکھے پھر بعد میں اس کی قضا بجا لائے۔

مسئلہ۹۳۴: اگر ماہ مبارک رمضان کے علاوہ کسی اور واجب روزے جیسے کفارے کے روزے ،یا قضا کے روزے کی نیّت ظہر سے پہلے تک نہ کرے اوراس وقت تک روزہ توڑنے والی کوئی چیز استعمال نہ کی ہو تو روزے کی نیّت کرسکتا ہے اور روزہ صحیح ہوگا۔

مسئلہ۹۳۵: مستحبی روزے کی دن میں کسی وقت بھی نیّت کرسکتا ہے۔ اگر اس نے افطار کرنے والی کوئی چیز استعمال نہ کی ہو اور روزہ رکھنا چاہتا ہو تو جب بھی نیّت کرے اس کا روزہ صحیح ہو گا۔

مسئلہ۹۳۶: جس پر ماہ مبارک رمضان کے قضا روزے فرض ہوں اس کا مستحبی روزہ صحیح نہیں ہوگا ،چاہے وہ اس وقت مستحبی روزے کی نیّت کرے جب وا جب روزے کی نیّت کا مقررہ وقت نکل چکا ہو (یعنی ظہر کے بعد) تب بھی اس کا مستحبی روزہ صحیح نہیں ہو گا۔ اگر بھول جائے کہ اس کے ذمّے واجب روزہ ہے اور مستحبی روزے کی نیّت کرے اور دن میںکسی وقت یاد آئے تو اس کا مستحبی روزہ باطل ہو جائے گا (چاہے زوال سے پہلے یاد آئے یا زوال کے بعد) لیکن اگر ظہر سے پہلے یاد آجائے تو واجب روزے جیسے قضا ماہ رمضان کی نیّت کرسکتا ہے اورا س کا روزہ صحیح ہو گا۔

مسئلہ۹۳۷: جس پر ماہ مبارک رمضان کا روزہ فرض ہو‘ اگر وہ مستحبی روزہ رکھے تو جو روزہ اس نے استحباب کی نیّت سے رکھا ہے وہ قضا کے بدلے میں شمار نہیں ہو گا۔

مسئلہ۹۳۸: اگر جانتا ہو کہ اس پر قضا روزہ فرض ہے اور وہ اس طرح نیّت کرکے روزہ رکھے کہ جس روزے کا فی الحال حکم دیا گیا ہے چاہے وہ قضا روزہ ہو یا مستحبی ہو، وہ روزہ رکھتا ہوں، اس کے بعد ثابت ہو کہ اس کے ذمّے قضاروزہ ہے تو اس صورت میں جو روزہ اس نے رکھا ہے وہ قضا کے بدلے میں شمار ہو گا۔

مسئلہ۹۳۹: اگر مریض دن میں شفایاب ہوجائے تو اس کے اُوپر تجدید نیّت اور اس دن کا روزہ واجب نہیں ، لیکن اگر ظہر سے پہلے ٹھیک ہو جائے اور افطار والی چیز استعمال نہ کی ہو تو احتیاط مستحب یہ ہے کہ روزے کی نیّت کرکے روزہ رکھے پھر بعد میں قضا بجالائے۔

یوم الشک کے روزے کی نیّت

مسئلہ۹۴۰: جس دن کے بارے میں شک ہو کہ وہ شعبان کا آخری دن ہے یا رمضان کا پہلا دن تو مکلف پر اس دن کا روزہ واجب نہیں ہے اور اگر روزہ رکھنا چاہے تو رمضان کی نیّت سے روزہ رکھنا صحیح نہیں ہو گا بلکہ وہ ماہ شعبان کے مستحبی روزے یا اگر اس کے ذمّے قضا ہو تو قضا روزے کی نیّت سے روزہ رکھ سکتا ہے پھر جب پتا چلے کہ وہ ماہ رمضان تھا تو وہی روزہ کافی ہو گا قضا واجب نہیں ہو گی۔اگر دن کے وسط میں پتا چلے کہ وہ رمضان کا دن ہے اوراس وقت ماہ رمضان کی نیّت کرے تو صحیح ہو گا اور وہی روزہ کا فی ہو گا۔

نیّت میں استمرار

مسئلہ۹۴۱: واجب روزے میں واجب ہے کہ صبح سے مغرب تک نیّت میں اِستمرار رہے۔

وہ اُمور جو نیّت کے استمرار میں خلل ڈالتے ہیں

مسئلہ۹۴۲: روزہ توڑنے کی نیّت کرنا: اس کا مطلب یہ ہے کہ روزے کے دوران روزے کی نیّت سے پھر جائے اس طرح کہ روزہ رکھنے کا ارادہ نہ ہو اس صورت میں روزہ باطل ہو گا ۔قضا واجب ہو جائے گی اور اگر پھر سے روزے کا قصد کرنا چاہے تو اس کا کوئی فائدہ نہیں ہو گا۔

مسئلہ۹۴۳: روزے کی نیّت پر باقی رہنے میں مردّد ہونا یعنی ابھی روزہ باطل کرنے کا ارادہ نہیں کیا ہے یہاں احتیاط واجب یہ ہے کہ روزے کو پورا کرے اور بعد میں قضا بجالائے۔

مسئلہ۹۴۴: نیّت قاطع: یعنی ایسی چیز کی نیّت کرنا جو روزہ توڑ دےاس کا مطلب یہ ہو اکہ ایسا کا م کرنے کا ارادہ کر لیا ہو جو روزے کو توڑ دیتا ہے لیکن وہ کام کیا نہیں ہے یہاں بھی احتیاط واجب یہ ہے کہ روزہ رکھے اور بعد میں قضا بجالائے۔

مسئلہ۹۴۵: اب تک ہم نے جو کچھ بتایا ہے اس کاتعلق واجب روزے جیسے ماہ رمضان یا نذر معین وغیرہ کے روزے سے ہے، رہ گیا مستحبی روزہ اور وہ روزہ جو واجب غیر معین ہو یعنی جس کا وجوب کسی معین دن سے مخصوص نہ ہو تو اگر اس روزے کو توڑنے کی نیّت کرے لیکن توڑنے والی چیز استعمال نہ کرے اور دوبارہ روزے کی نیّت کرلے (ظہر سے پہلے واجب میں اور غروب سے پہلے مستحب میں ) تو اس کا روزہ صحیح ہو گا اور اس کے ذمّے کچھ بھی نہیں۔

روزہ باطل کرنے والی چیزیں

مسئلہ۹۴۶: روزہ باطل کرنے والی چیزیں

   کھانا اور پینا۔    ہمبستری کرنا۔    منی نکالنا۔    خدا، انبیا اور بنا بر احتیاط واجب معصومین ؑ کی طرف جھوٹی نسبت دینا۔  بنابر احتیاط واجب غبار غلیظ کو حلق تک پہنچانا۔ احتیاط واجب کی بنا پر پورے سر کو پانی میں ڈبونا۔    طلوع فجر تک حیض‘ نفاس اور جنابت پر عمداً باقی رہنا۔    سیال چیز سے حقنہ لینا۔    عمداً قَےکرنا۔

یہ اُمور جو روزے کے بطلان کا موجب بنتے ہیں انھیں ”مفطرات“ کہا جاتا ہے۔

1 کھانا اور پینا

مسئلہ۹۴۷: اگر روزہ دار جان بوجھ کر کچھ کھائے یا پیئے تو اس کا روزہ باطل ہوجا ئے گا چاہے کھانا یا پینا معمول کا ہو، جیسے روٹی اور پانی یا غیر معمولی چیز، جیسے پتے، مٹی اور کپڑا وغیرہ اور چاہے کم کھائے یاپیئے یا زیادہ، چاہے پانی کا ایک قطرہ ہو یا روٹی کاچھوٹا ساایک ٹکڑا ہو۔

مسئلہ۹۴۸: دانتوں کے درمیان جو کھانا رہ جاتا ہے اگر روزہ دار عمداً اس کو نگل لے تو روزہ باطل ہو جائے گا لیکن اگر اس کو دانتوں کے درمیان کھانے کے موجود ہونے کا پتا نہ ہو یا اس کے حلق تک پہنچنے کا علم نہ ہو یا عمداً اس کو نہ نگلے بلکہ غفلت میں حلق سے اُتر جائے تو روزہ باطل نہیں ہو گا۔

مسئلہ۹۴۹: اگر سہو یا نسیان کی حالت میں کچھ کھا پی لے تو روزہ باطل نہیں ہو تا اور اس سے کوئی فرق نہیں پڑتا کہ روزہ واجب ہو یا مستحب۔

مسئلہ۹۵۰: تھوک نگلنے سے روزہ باطل نہیں ہوتا۔

مسئلہ۹۵۱: احتیاط واجب یہ ہے کہ روزے دار ، طاقت والا ، غذائیت والا اور رگ والا ٹیکا لگوانے سے پرہیز کرے۔ اسی طرح قطرے کی قسموں سے پرہیز کرے لیکن عضلات میں ٹیکا لگانا اس کو بیہوش کرنے کے لئے یا زخم کی دوا کے طور پر یا درد کم کرنے کے لئے ٹیکا لگوانے میں کوئی اشکال نہیں ہے۔

مسئلہ۹۵۲: احتیاط واجب یہ ہے کہ روزہ دار منشیات کا استعمال نہ کرے‘ جن کو ناک کے ذریعے سونگھا جاتا ہے یا زبان کے نیچے رکھا جاتا ہے۔

مسئلہ۹۵۳: کھانا کھانے میں مصروف ہو اور معلوم ہوجائے کہ صبح ہو گئی ہے تو واجب ہے کہ جو کھانا منہ میں ہے اسے باہر نکال دے ۔پس! اگر عمداً نگل جائے تو روزہ باطل ہو جائے گا۔

مسئلہ۹۵۴: ناک کا مواد اور بلغم اگر فضائے دہن تک نہ پہنچا ہو اور اسے نگل لے تو روزہ باطل نہیں ہوتا لیکن فضائے دہن تک پہنچنے کے بعد احتیاط واجب یہ ہے کہ اس کو نہ نگلے۔

مسئلہ۹۵۵: اگر روزے کے دوران بلڈپریشر کی گولی کھانا ضروری ہو تو اس میں کوئی اشکال نہیں ہے لیکن اس کے کھانے سے روزہ باطل ہوجائے گا یعنی ٹکیہ کھانے پر کھانے کا عنوان صادق آتا ہے۔

مسئلہ۹۵۶: مسوڑوں سے خون خارج ہونے سے روزہ باطل نہیں ہوتا جب تک کہ اس کو نہ نگلے اور اگر وہ لعاب دہن میں مخلوط ہو کر مٹ جائے تو پاک ہے اور اس کونگلنے میں کوئی اشکال نہیںہے اور اس سے روزہ باطل نہیں ہو تا، وہی حال اس وقت ہے جب شک کرے کہ تھوک کے ساتھ خون تھا یا نہیں اس لئے کہ اس کے نگلنے میں بھی کوئی اشکال نہیں اور وہ روزہ کی درستی کے لئے مضر نہیں ہے۔منہ سے محض خون نکلنے سے روزہ باطل نہیں ہوتا لیکن اس کے حلق تک پہنچنے سے اجتناب کرناواجب ہے۔

2 جماع

مسئلہ۹۵۷: جماع سے روزہ باطل ہو جاتا ہے چاہے اس سے منی نہ نکلے۔

مسئلہ۹۵۸: اگر بھول جائے کہ روزے سے ہے اور دن میں جماع کر لے تو روز ہ باطل نہیں ہو گا لیکن جس وقت یاد آئے فوراً پرہیز کرے ور نہ روزہ باطل ہو جائے گا۔

3 منی نکالنا

مسئلہ۹۵۹: اگر روزہ دار جان بوجھ کر ایسی حرکت کرے جو منی نکلنے کا موجب بنے تو روزہ باطل ہو جائے گا۔

مسئلہ۹۶۰: روزے کی حالت میں اِحتلام ہونا(یعنی نیند کی حالت میں منی نکلنا) روزے کو باطل نہیں کرتا اور اگر جانتا ہو کہ دن میں سوئے گا تو احتلام ہو جائے گا تو اس پر نیند سے اجتناب واجب نہیں ہے۔

مسئلہ۹۶۱: اگر روزہ دار اِحتلام کی حالت میں نیند سے بیدار ہوجائے تو منی نکلنے سے کنٹرول کرنا واجب نہیں ہے۔

4 خدا، انبیاءاور ائمہ معصومین ؑ کی طرف جھوٹی نسبت دینا

مسئلہ۹۶۲: خدا، انبیاء اور،ائمۂ معصومین ؑ کی طرف جھوٹی نسبت دینے سے روزہ باطل ہو جاتاہے۔ ایسا احتیاط واجب کی بنا پر ہے، چاہے بعد میں توبہ کرے اور یہ کہے کہ میں نے جھوٹ بولا تھا۔

مسئلہ۹۶۳: کتابوں میں جو روایات ہوتی ہیں اگر نہ جانتا ہو کہ یہ جھوٹی ہیںتو ان کو نقل کرنے میں کوئی اشکال نہیں ہے، اگر چہ احتیاط مستحب یہ ہے کہ ان کو کتاب کا حوالہ دے کر بیان کرے،مثلاً یوں کہے:ـ”فلاں کتاب میں منقول ہے کہ نبیؐ نے فرمایا

5 غبار غلیظ حلق تک پہنچانا

مسئلہ۹۶۴: احتیاط واجب یہ ہے کہ روزہ دار غبار غلیظ کو حلق تک نہ پہنچنے دے جیسے جھاڑو کا غبار ،یا خاک کا غبار ،ہاں ! غبار کا منہ یا ناک میں داخل ہوجانا جبکہ حلق تک نہ پہنچے روزے کو باطل نہیں کرتااور احتیا ط واجب یہ ہے کہ روزے میںسگریٹ اور دوسری دخانیات کا استعمال نہ کرے۔

مسئلہ:۹۶۵: جب روزہ دار شدید طور پرتنگیٔ تنفس کا شکار ہواوروہ اس کی مخصوص دوا(انہیلر) استعمال کرے،جس میںپریشر سے سیال مادہ نکلتا ہے جس کی جھاگ منہ میں داخل ہوتی ہے جس میں پاوڈر ہوتا ہے جو پھیپھڑوں میں جاتا ہے، پس! اگراس پریشر والی ہوا کے ساتھ دوا ہو چاہے وہ غبار کی شکل میں ہو یا گھسا ہوا پاوڈر ہو اور وہ حلق میں داخل ہوجائے تو اس کے ساتھ روزے کا صحیح رہنا مشکل ہے اور اگر مذ کورہ دوا استعمال کئے بغیر روزہ رکھنا مشکل ہو یا اس میں مشقت ہو تو اس کا استعمال جائز ہے، لیکن احتیاط واجب یہ ہے کہ اس کے ساتھ کوئی دوسرا ”مفطر“ (روزہ توڑنے والی چیز کا) استعمال نہ کرے اور اگر بعد میں دوا استعمال کئے بغیر روزہ رکھنے پر قادر ہوجائے تو ان دنوں کی قضا بجالائے۔

6 سر کو پانی میں ڈبونا

مسئلہ۹۶۶: اگر روزہ دار پورے سر کو جان بوجھ کر پانی میں ڈبو دے تو احتیاط واجب یہ ہے کہ روزہ باطل ہوجائے گا اورقضابجالانا ہوگی۔

مسئلہ۹۶۷: سابقہ مسئلے میں خالی سر کوڈبونے یا پورے بدن کو ڈبونے میں کوئی فرق نہیں ہے۔

مسئلہ۹۶۸: اگر آدھا سرڈبو کر نکال لے اس کے بعد باقیماند ہ آد ھے سر کو ڈبوے تو روزہ باطل نہیںہو گا۔

مسئلہ۹۶۹: اگر پورا سر پانی میں چلا جائے بس تھوڑے سے بال باہر رہ جائیں تو روزہ باطل ہو جائے گا۔

مسئلہ۹۷۰: اگر شک ہو کہ پورا سر پانی میں ڈبویا ہے یا نہیںتو اس کا روزہ صحیح ہے۔

مسئلہ۹۷۱: اگر روزہ دار بے اختیار پانی میںگر جائے اور اس کا پورا سر پانی میں ڈوب جائے تو اس کا روزہ باطل نہیں ہو گا،لیکن اس پر واجب ہے کہ فوراً سر کو پانی سے باہر نکالے،اسی طرح اگر بھول جائے کہ روزے سے ہے اور اپنے سر کو پانی میں ڈبو دے تو روزہ باطل نہیں ہو گا، لیکن جو ں ہی یادآئے اس پر واجب ہے کہ سر کو فوراً پانی سے باہر نکالے۔

مسئلہ۹۷۲: اگر روزہ دار غوطہ خوروں کا لباس پہن کر پانی میں غوطہ لگائے اور پانی سے اس کا بدن نہ بھیگے،تو اگر لباس اس کے سر سے چپکا ہوا ہو تو اس کے روزے کا صحیح ہونا محلِّـــ اشکال ہے اور احتیاط واجب کی بنا پر اس روزے کی قضا بجا لائے۔

مسئلہ۹۷۳: برتن سے سر پر پانی ڈالنا یا سر پر پانی کے چھینٹے وغیرہ دینا روزے کی درستی کے لئے مضر نہیں ہے۔

7 جنابت،حیض اور نفا س پر طلوع فجر تک باقی رہنا

مسئلہ۹۷۴: اگر رمضان کی شب میں کوئی شخص مجنب ہو جائے تو طلوع فجر سے پہلے اس پر غسل کرنا واجب ہے۔ پس! اگر جان کر طلوع فجر تک غسل نہ کرے تو روزہ باطل ہوجائے گا ،یہی حکم ماہ رمضان کے قضاروزے کے سلسلے میں بھی آئے گا۔اگر ماہ رمضان کی رات میں مجنب ہو جائے اور طلوع صبح تک غسل کے بغیررہے لیکن جان کر ایسا نہ کرے مثال کے طور پر رات میں احتلام ہو اور سوتا رہے اور بیدار نہ ہویہاں تک کہ صبح ہوجائے،تو اس کا روزہ صحیح ہے۔

مسئلہ۹۷۵: جنابت پر باقی رہنے سے روزہ اسی صورت میں باطل ہوتا ہے جب جان بوجھ کر ماہ مبارک اور اس کی قضا کے روزے میں صبح تک مجنب رہے۔روزوں کی دوسری واجب اور مستحب اقسام خاص کر مستحبی روزے کا یہ حکم نہیں ہے اور یہ روزے اس سے باطل نہیں ہوتے۔

مسئلہ۹۷۶: اگر ماہ ِرمضان کے روزوں میں غسل جنابت کرنا بھول جائے اور صبح تک مجنب رہے تو روزہ باطل ہو جائے گا اور احتیاط واجب یہ ہے کہ ماہ رمضان کے قضا روزے کو بھی اسی سے ملحق کیا جائے، رہ گئے دوسرے روزے تو وہ اس طرح مجنب رہنے سے باطل نہیں ہوتے۔

مسئلہ۹۷۷: اگر جنابت کی حالت میں کئی دن تک روزے رکھتا رہے اور اسے یہ پتا نہ چلے کہ جنابت سے پاک ہونا روزہ صحیح ہونے کی شرط ہے تو اس کے روزے باطل ہو ں گے اور ان دنوں کی قضا اس پر واجب ہو گی۔

مسئلہ۹۷۸: اگر ماہ مبارک رمضان میں نجس پانی سے غسل جنابت کرے اور چند دن گزرنے کے بعد پتا چلے تو اس کے روزے باطل نہیں ہو ں گے بلکہ ان پر صحیح ہونے کا حکم نافذ ہوگا۔

مسئلہ۹۷۹: ماہ رمضان کی کسی ایک رات میں اگر کسی پر غسل واجب ہو جائے لیکن وقت کی تنگی یا پانی کے نقصان دہ ہونے کی بنا پر غسل نہ کر سکے تو اس پر واجب ہے کہ غسل کے بدلے تیمّم کرے،چنانچہ اس کا روزہ صحیح ہو گا۔

مسئلہ۹۸۰: جس شخص کی شرعی ذمہ داری غسل کے بدلے تیمّم ہو تو ماہ رمضان کی راتوں میںعمداً مجنب ہونا اس کے لئے جائز ہے، بشرطیکہ اس کے پاس مجنب ہونے کے بعد تیمّم کرنے کے لئے وقت کافی ہو۔

مسئلہ۹۸۱: اگر اذان سے پہلے غسل جنابت یا اس کے بدلے میںتیمّم کرے تو اس کا روزہ صحیح ہے ، چاہے اس کے بعد بے اختیاری میں اس کی منی خارج کیوں نہ ہو۔

مسئلہ۹۸۲: ماہ رمضان میں دن میں محتلم ہونے سے روزہ باطل نہیں ہوتا۔بنا بر ایں اگر صبح کی نماز کے بعد یا اس سے پہلے سوجائے اور نیند میں محتلم ہو اور پھراذان کے بعد بیدار ہو جائے تو اس فرض میں جنابت اس دن کے روزے کو کوئی نقصان نہیں پہنچا سکتی۔ ہاں! نماز کے لئے اس پر غسل کرنا واجب ہے اور غسل کو نماز کے وقت تک تاخیر میں ڈال سکتا ہے۔اگر ماہ رمضان کے دن یا اس کے علاوہ دوسرے ایام میں محتلم ہو جائے تو روزہ باطل نہیں ہو گا اور بیدار ہوتے ہی غسل کرنا بھی واجب نہیں ہو گا۔

مسئلہ۹۸۳: جو شخص ماہ ِرمضان کی شب میں مجنب ہو جائے یا جب بیدار ہو تو پتا چلے کہ محتلم ہو گیا ہے اور جانتا ہو کہ اگردوبارہ سوگیا تو صبح سے پہلے غسل کے لئے نہیں اُٹھ پائے گا، تو غسل کئے بغیر سونا اس کے لئے جائز نہیں ہے۔پس! اگر سو جائے اور صبح سے پہلے غسل نہ کرے تو روزہ باطل ہو گا،لیکن اگر یہ احتمال دیتا ہو کہ فجر سے پہلے غسل کے لئے بیدار ہو جائے گا اوربیدارہونے کے بعد اس نے طے کر رکھا ہو کہ غسل کرے گا اور وہ سو جائے، لیکن صبح سے پہلے جاگ نہ پاے تو اس کا روزہ صحیح ہے، لیکن اگر دوسری مرتبہ سو ئے اور صبح سے پہلے بیدار نہ ہو تو اس پر قضااور احتیاط واجب کی بنا پر کفارہ بھی واجب ہے۔ماہ مبارک کی شب میں اذانِ صبح سے پہلے اگر مکلف کو شک ہو کہ اس کو احتلام ہوا ہے یا نہیں، تو وہ شک کی پرواہ نہ کرے اور دوبارہ سوجائے اور اذانِ صبح کے بعد بیدار ہو اور پتا چلے کہ وہ صبح سے پہلے محتلم تھا، یہاں صورت حال یہ ہے کہ اگر وہ پہلی بار نیند سے جاگنے کے بعد احتلام کا اثر مشاہدہ نہ کرے صرف احتمال ہو کہ احتلام ہواہے اور وہ کوئی جستجو نہ کرے اور سوجائے اور اذان کے بعد اُٹھے تواس کا روزہ صحیح ہے، چاہے بعد میں پتا چلے کہ اس کا احتلام اَذانِ صبح سے پہلے تھا،یہی حکم اس وقت بھی ہے کہ جب اذان صبح سے پہلے بیدار ہو اور پتا نہ چلے کہ وہ محتلم ہے اور دوبارہ سو جائے اور پھر اذان کے بعد نیند سے بیدار ہو اور پتا چلے کہ وہ اذان سے پہلے محتلم تھا تب بھی اس کا روزہ صحیح ہے۔

مسئلہ۹۸۴: اگر عورت حیض سے پاک ہو اور اس پر غسل واجب ہو یا نفاس سے پاک ہو اور اس پر غسل واجب ہو جائے تو ماہ مبارک میں اگر غسل کرنے میں اتنی تاخیر کرے کہ صبح ہو جائے تو اس کا روزہ باطل ہو جائے گا۔

مسئلہ۹۸۵: اگر روزہ دار عورت دن میں حیض یا نفاس میں مبتلا ہوجائے تو اس کا روزہ باطل ہو جائے گا چاہے مغرب کا وقت قریب ہو۔

مسئلہ۹۸۶: اگر نذر معین کے روزے کے دوران عورت کو حیض آجائے تو اس کا روزہ باطل ہوجائے گا اور پاک ہونے کے بعد اس پر اس کی قضا واجب ہوگی۔

8 سیال چیز سے حقنہ لینا

مسئلہ۹۸۷: سیال(بہنے والی) چیز سے حقنہ کرانا روزے کو باطل کر دیتا ہے چاہے علاج کے لئے ہی ہو۔

مسئلہ۹۸۸: بعض ایسی دوائیاں جنھیں عورتوں کی بیماریو ں کے علاج کے لئے استعمال کیا جاتا ہے اور رحم کے اندر رکھا جاتا ہے ان سے روزے پر کوئی اثر نہیں پڑتا۔

9 جان بوجھ کر قَےکرنا

مسئلہ۹۸۹: اگر روز ہ دار جان بوجھ کر قے کرے چاہے کسی بیماری کی وجہ سے ہو تو اس کا روزہ باطل ہو جائے گا لیکن اگر سہواً یا اختیاری طور پر ہو جائے تو روزے میں کوئی اشکال نہیںہے ۔

مسئلہ۹۹۰ اگر روزہ دار کے منہ میں ڈکار کے ساتھ کھانا آجائے تو اس کو تھوک دینا واجب ہے ہاں اگر غیر اختیاری طور پر واپس چلا جائے تو روزہ باطل نہیں ہو گا۔

مفطرات سے مربوط بعض اُمور

مسئلہ :۹۹۱: اگر روزہ دار عمداً اور اختیاراً ایسا کام کرے جس سے روزہ باطل ہو جاتا ہو تو ا س کا روزہ باطل ہو جائے گا لیکن اگر وہ عمداً ایسا نہ کرے مثلاپاوں پھسل جائے اور پانی میں گر جائے یا بھولے سے کچھ کھا لے یا جبریہ اس کے حلق میں ڈال دیا جائے تو روز ہ با طل نہیں ہو گا اور اس میں کوئی فرق نہیں کہ روزہ واجب ہو یا مستحب ،رمضان کا ہو یا غیر رمضان کا۔

مسئلہ۹۹۲: اگر روزہ دار روزہ توڑنے والی چیز کو دوسرے کے مجبور کرنے پر تناول کرے‘ دوسرے لفظوں میں کوئی اور اسے روزہ توڑنے پر مجبور کرے ،مثلا اس کو دھمکی دے کہ اگر اس نے کھانا نہ کھایا تو اسے جان کا نقصان پہنچے گا،وہ اس طرح کے ضرر سے بچنےکے لئے کھانا نوش کرلے تو اس کا روزہ باطل ہو جائے گا۔

مسئلہ۹۹۳: اگر روزہ دار سہوا ًایسا کام کر ے جس سے روزہ باطل ہو جاتا ہو اور وہ خیال کر ے کہ روزہ باطل ہو چکا ہے لہٰذا وہ دوبارہ کچھ کھا لے تو اس کار وزہ باطل ہو جائے گا۔

مسئلہ۹۹۴: اگر شک کرے کہ روزہ توڑنے والی چیز تناول کی ہے یا نہیں تو اس کا روزہ باطل نہیں ہوگا، مثال کے طور پر اگر شک کرے کہ غبار غلیظ حلق میں داخل ہوا تھا اسے نگل گیا ہے یا نہیںتو اس کا روزہ صحیح ہے۔

ماہِ مبارک رمضان میں عمدا ًروزہ توڑنے کا کفار ہ

کفارہ کا وجوب اور اُس کے موارد

مسئلہ۹۹۵: اگر ماہ رمضان میں عمداً اور اختیاراً اوربغیر کسی شرعی عذر کے ایسا کام کرے جو روزے کے باطل ہو جانے کا باعث ہو تو قضا کے ساتھ ساتھ اس پر کفارہ بھی واجب ہو گا چاہے افطار کے وقت کفارہ واجب ہونے کا علم رکھتا ہو یا نہ۔

مسئلہ۹۹۶: اگر کسی شخص کو یہ احتمال ہو کہ کسی عذر کی بنا پر روزہ اس پر واجب نہیں ہے لہٰذا وہ ماہ رمضان میں روزہ نہ رکھے بعد میں اس کو پتا چلے کہ روزہ اس پر واجب تھا تو اس پر قضااور کفارہ دونوں واجب ہوں گے ، چونکہ صرف اس احتمال کی بنا پر کہ روزہ واجب نہیں ہے روزہ ترک کرنا جائز نہیں ہے ۔ ہاں! اگر اس کے افطار کرنے کی وجہ روزے سے ہونے والے نقصان کا خوف رہا ہو اور اس خوف کا منشائے عقلائی ہو تواس صورت میں اس پر کفارہ نہیں ہے لیکن قضا واجب ہے۔

مسئلہ۹۹۷: اگر حکم شرعی کو نہ جانتے ہوئے ایسی چیز کا مرتکب ہو جس سے روزہ باطل ہو جاتا ہو مثلاً نہ جانتا ہو کہ سر کو پانی میں ڈبونا روزے کو باطل کر دیتا ہے تو اس کا روزہ باطل ہو جائے گا اور قضا بھی واجب ہو گی لیکن کفارہ واجب نہیں ہو گا۔

مسئلہ۹۹۸: اگر کسی عمل کے حرام ہونے کا علم ہو لیکن یہ نہ جانتا ہو کہ وہ مبطل صوم ہے اور اس کا ارتکاب کر بیٹھے،تو احتیاط واجب کی بنا پر قضا کے ساتھ ساتھ اس پر کفارہ بھی واجب ہے۔

مسئلہ۹۹۹: اگر کسی شخص کے لئے کسی سبب سے روزہ چھوڑنا جائز یا واجب ہو جیسا کہ روزہ توڑنے پر مجبور ہو یا ڈوبنے والے کو بچانے کے لئے پانی میں کود پڑے تو اس پر صرف قضاواجب ہے کفارہ نہیں۔

مسئلہ۱۰۰۰: اگر معدے سے کوئی چیز روزہ دار کے منہ میںآ جائے تو پھر سے اس کو نگلنا جائز نہیں ہے۔ پس! اگر عمداً نگل جائے تو اس پر قضا اورکفارہ دونوں واجب ہوں گے۔

مسئلہ۱۰۰۱: جب ایسا شخص رات کے داخل ہو جانے کی خبردے جس کی بات پر اعتبار نہیں کیا جاتا اورروزہ دار افطار کرے بعد میں پتا چلے کہ رات نہیں ہوئی تھی تو قضا اور کفارہ دونوں واجب ہو ں گے۔

مسئلہ۱۰۰۲: ماہ مبار ک میں دن میں اگر کوئی شخص اپنی بیوی سے ہمبستری کر ے ا ور بیوی بھی اس پر راضی ہو تو دونوں پر قضا اور کفارہ واجب ہو گا۔

1 کفارے کی مقدار اور اس کا طریقہ

مسئلہ۱۰۰۳: ماہ مبارک میں عمداً روزہ توڑنے کا کفارہ مندرجہ ذیل تین میں سے ایک چیز ہے۔

   غلام کوآزاد کرنا

   لگا تا ر دو مہینے کے روزے رکھنا

   ساٹھ مسکینوں کو کھانا کھلانا

مسئلہ۱۰۰۴: ظاہراً موجودہ زمانے میں غلام ہی نہیں کہ ان کو آزاد کیا جائے لہٰذا مکلف کو اختیار ہے کہ وہ روزہ رکھے یا کھانا کھلائے۔

مسئلہ۱۰۰۵: کفارےکی مقدار میں کوئی فرق نہیں ہے کہ حلال چیز سے روزہ توڑا ہو یا حرام شے سے جیسے زنا سے ، استمنا سے یا حرام کھانے پینے سے، اگر چہ احتیاط مستحب یہ ہے کہ اگر حرام چیز سے روزہ توڑا ہو تو تینوں کفارے ادا کرے۔

مسئلہ۱۰۰۶: اگر تینوں کفارے دینے پر قادر نہ ہو تو واجب ہے کہ حسب استطا عت فقیر کو صدقہ دے اور احتیاط یہ ہے کہ استغفار بھی کرے،لیکن اگر صدقہ بھی نہ دے سکتا ہو تو دل و زبان سے (اَسْتَغْفِرُاللہَ ) کہنا ہی کافی ہے۔

مسئلہ۱۰۰۷: اگر روزہ رکھنے، کھانا کھلانے اور صدقہ دینے پر قادر نہ ہونے کی بنا پر صرف استغفار کرنا ذمہ داری قرار پائے،لیکن بعد میں روزے رکھنے یا کھانا کھلانے پر قادر ہو جائے، تو ایسی صورت میں کفارہ واجب نہیں ہو گا، اگر چہ احتیاط مستحب یہ ہے کہ کفارہ بھی اَدا کرے۔

مسئلہ :۱۰۰۸: جس کو لگاتار دو مہینے کے روزے رکھنا ہوں اس پر واجب ہے ایک مہینہ پورا اور دوسرے مہینے میں ایک دن لگاتار روزے رکھے اور اس کے بعد دوسرے مہینے کے دنوں میں اگر بطور متفرق روزے ر کھتا ہے تو اس میں کوئی اِشکال نہیں ہے۔

مسئلہ : ۱۰۰۹: اگر کوئی عورت لگاتار دو مہینے کے روزے رکھنا چاہے لیکن درمیان میں حیض وغیرہ میں مبتلاہو جائے تو اس سے تسلسل پر کوئی اثر نہیں پڑے گا بلکہ حیض سے پاک ہونے کے بعد وہ روزہ مکمل کرے اس پر نئے سر ے سے روزے رکھنا واجب نہیں ہے۔

مسئلہ:۱۰۱۰: ساٹھ مسکینوں کو کھاناکھلانے کی دو صورتیں ہیں :

   کھانا تیار کر کے انھیں پیٹ بھرکر کھلائے۔

   ہر ایک کو ایک مد یعنی۷۵۰گرا م غذائی اَجناس جیسے گیہوں،آٹا ،چاول وغیرہ دے۔

مسئلہ: ۱۰۱۱: جو شخص ساٹھ مسکینوں کو گزشتہ مسئلے میں بیان شدہ کیفیت کے مطابق کھانا دینا چاہے ، اگر اس کو مذکورہ تعداد میں مسکین مل جائیں تو اس پر واجب ہے کہ ساٹھ میں سے ہر ایک کو مقرر شدہ مقدار میں کھانا دے۔ایک شخص کو دو حصے یا کم یا زیادہ دینا کافی نہیں ہو گا، البتہ ایک فقیر کو اتنا دے سکتا ہے جتنے اس کے گھر کے اَفراد ہیں‘ تا کہ وہ ان کو کھلائے۔

مسئلہ۱۰۱۲: فقیر کے مرد، عورت ،چھوٹااور بڑا ہونے میں کوئی فرق نہیںہے۔

اَحکام ِکفارہ

مسئلہ:۱۰۱۳: اگر روزہ دار ایک دن میں کئی مرتبہ روزہ توڑنے والی چیز استعمال کرے تو اس پر صرف ایک کفارہ واجب ہو گا۔ہاں اگر وہ روزہ توڑنے والی چیز جماع یا استمنا ہو تو احتیاط یہ ہے کہ جتنی مرتبہ ایسا کرے اتنے کفار ے ادا کرے۔

مسئلہ:۱۰۱۴: اگر روزہ دار جان بوجھ کر روزہ توڑ دے اور اس کے بعد سفر کر ے تو کفارے کا وجوب ساقط ہو جائے گا۔بنا بر ایں اگر رات میں جاگے اور معلوم ہو جائے کہ مجنب ہے ،لیکن غسل نہ کرے یا طلوع فجر سے پہلے تیمّم کر لے ، پھر آنے والے دن میں روزے سے بچنے کے لئے سفر کا ارادہ کرے اور اذان کے فوراً بعد سفر پر نکل جائے تو نہ رات میں سفر کا ارادہ کرنا اور نہ دن میں سفر پر نکل جانا کفارہ ساقط ہونے کے لئے کافی ہوگا۔

مسئلہ:۱۰۱۵: جس شخص پر کفارہ واجب ہو جائے اس پر اسے فوراً ادا کرنا واجب نہیں لیکن اتنی تاخیر کرنا بھی جائز نہیں کہ واجب کی ادائیگی میں سستی کرنے کا مرتکب قرار پائے۔

مسئلہ:۱۰۱۶: اگر کئی سال تک کفارہ نہ دے تو مزید کوئی چیز اس پر واجب نہیں ہوتی۔

مسئلہ:۱۰۱۷: روزے کے کفارے میں قضا اور کفارے کے درمیان ترتیب واجب نہیں ہے۔

رمضان کے قضا روزے کو توڑنے کا کفارہ

کفارہ کا وجوب اور اس کے موارد

مسئلہ:۱۰۱۸: ماہ رمضان کے قضا روزے کو زوال کے بعد توڑنا جائز نہیںہے۔ پس! اگر عمداً توڑدے تو کفارہ واجب ہو جائے گا۔

مسئلہ۱۰۱۹: ماہ رمضان کے قضا روزے کو زوال سے پہلے توڑنا جائز ہے بشرطیکہ اس کا وقت تنگ نہ ہو ، پس! اگر وقت تنگ ہو مثلاً کسی کے ذمے پانچ روزوں کی قضا ہو اور اگلا رمضان شروع ہونے میں صرف پانچ دن باقی رہ گئے ہوں تو بنا بر احتیاط ظہر سے پہلے (اور اسی طرح ظہر کے بعد) اس کے لئے روزہ توڑنا جائز نہیں ہے ، لیکن اگر توڑ دے تو اس پر کفارہ نہیں ہے۔

مسئلہ: ۱۰۲۰: اگر کسی شخص کو میت کی طرف سے ماہ مبارک کے قضا روزے رکھنے کے لئے اجیر بنایا جائے اور وہ زوال کے بعد روزہ توڑ دے تو اس پر کفارہ واجب نہیں ہے۔

کفارےکی مقدار

مسئلہ:۱۰۲۱: ماہ رمضان کا قضا روزہ توڑنے کاکفارہ دس مسکینوں کو کھانا کھلاناہے اور اگر اس پر قادر نہ ہو توتین روزے رکھے۔

تاخیر کا کفارہ

کفارہ کا وجوب اور اس کا محل

مسئلہ:۱۰۲۲: اگر کوئی شخص ماہ رمضان میں کسی عذر کی بنا پر روزہ توڑ دے، لیکن سستی کی بنا پر اور بغیر کسی عذر کے قضا میں تاخیر کرے،تو واجب ہے کہ قضارکھے اور ہر دن کے بدلے میں کفارہ ادا کرے،لیکن اگر ماہ رمضان کے قضاروزوں کو آئندہ رمضان تک تاخیرمیں ڈالے ا ور ایسا اسی عذر کے جاری رہنے کی بنا پرہو جو روزہ رکھنے سے مانع تھا، مثلاً مستقل سفر میں ہو تو کافی ہے کہ ان ایام کی قضا بجا لائے جبکہ تاخیرکا کفارہ واجب نہیں ہوگا،اگر چہ احتیاط مستحب یہ ہے کہ قضا و کفارہ دونوں ادا کرے ،رہ گیا بیماری کا مسئلہ تو اس کی مزید وضاحت بعد میں آئے گی۔

مسئلہ:۱۰۲۳: ماہ رمضان کے قضا روزوں کو آئندہ سال تک مؤخر کرنے کا کفارہ ساقط نہیں ہو تا چاہے اس کے وجوب کا علم نہ رکھتا ہو ،بنا بر ایں جو شخص آئندہ رمضان تک قضا میں تاخیر کرے ،اس بات سے جہالت کی بنا پر کہ اگلا رمضان آنے سے پہلے قضا روزے رکھنا واجب ہے ، تو اس پر واجب ہے کہ قضا کے ساتھ ہر دن کے بدلے میں کفارہ ادا کرے۔

مسئلہ:۱۰۲۴: ماہ رمضان کے روزوں میں تاخیر کرنے کا کفارہ صرف ایک مرتبہ واجب ہوتا ہے چاہے کئی سال تک قضا میں تاخیر کرے ،برسوں کی تعداد کے برابر اس پر تکرار واجب نہیں ہوتا بنا بر ایں اگرماہ مبارک کے قضاروزے رکھنے میں چند سال تاخیر کرے تو اس پر قضا واجب ہوگی اور ہر دن کے بدلے میں جس میں تاخیر کی تھی ایک کفارہ واجب ہوگا۔

کفارے کی مقدار

مسئلہ:۱۰۲۵: تاخیر کا کفارہ ہر دن کے بدلے مسکین کو ایک مدّ طعام دیناہے۔

مسئلہ:۱۰۲۶: جس شخص پر ہر دن کے بدلے ایک مد طعام واجب ہو وہ چند دنوں کے چند کفارے ایک فقیر کو دے سکتا ہے۔

فدیہ

موارِد فدیہ

یعنی وہ لوگ جنھیں روزے کے بدلے فدیہ دینا ہوتا ہےوہ درج ذیل ہیں۔

   بوڑھا مرد اور بوڑھی عورت جن کے لئے روزہ رکھنا باعث ِمشقت ہو۔

   جس شخص کو پیاس لگنے کی بیماری ہو اور روزہ رکھنا اس کے لئے مشقت کا باعث ہو۔

   حاملہ عورت جس کی مدت وضع حمل قریب ہواور روزہ اس کے بچے کے لئے نقصان دہ ہو۔

   وہ دودھ پلانے والی عورت جس کا شیر کم ہو اور روزہ دودھ پینے والے بچے کے لئے ضرر کا باعث ہو۔

   وہ مریض جس کو روزہ نقصان دیتا ہو اور اس کی بیماری آئندہ رمضان تک جاری رہے۔

مسئلہ: ۱۰۲۷: ایسی حاملہ عورت جس کے جنین کے لئے خوف ہو کہ روزہ نقصان دے گا اس پر واجب ہے کہ روزہ نہ رکھے اور ہر دن کے بدلے میں فدیہ دے اور بعد میں قضارکھے۔

مسئلہ:۱۰۲۸: اگر دودھ پلانے والی عورت کا دودھ روزہ رکھنے سے سوکھ جاتا ہو یا کم ہو جاتا ہو اور وہ ڈرتی ہو کہ بچے کو نقصان ہو گا اس پر واجب ہے کہ افطار کر ے اور ہر دن کے بدلے میں فدیہ دے اور بعد میں قضابجا لائے۔

مسئلہ:۱۰۲۹: ایسا بیمارجو بیماری کی وجہ سے روزہ نہ رکھ سکے اور اس کی بیماری آئندہ رمضان تک جاری رہے، اس پر قضا واجب نہیں ہے بلکہ جتنے دن اس نے روزہ نہیں رکھاہے ہر دن کے بدلے اس پر فدیہ ہے۔

مسئلہ۱۰۳۰: وہ عورت جو بیماری کی وجہ سے روزہ رکھنے سے معذور ہواور آئندہ رمضان تک بیماری کا سلسلہ جاری رہنے کی وجہ سے قضا بھی نہ رکھ سکے،خود اس پر واجب ہے کہ فدیہ دے مگر اس کے شوہر پر کچھ بھی واجب نہیں۔

مسئلہ:۱۰۳۱: اگر کوئی عورت دو سال حاملہ رہے اور عذر شرعی کی بنا پر دونوں سال روزہ نہ رکھ سکے تو اس پر صرف قضاواجب ہے، لیکن اگر افطار کرنے کا اس کا عذر روزے کی وجہ سے حمل یا بچے کو نقصان پہنچنے کا خوف ہو تو اس پر قضا کے ساتھ ہر دن کے بدلے فدیہ بھی واجب ہے اور اگر بغیر کسی عذر شرعی کے قضا میں آئندہ رمضان تک تاخیر کرے تو اس پر قضا اور فدیہ کے ساتھ تاخیر کاکفارہ بھی واجب ہو گا۔

فدیے کی مقدار

مسئلہ۱۰۳۲: فدیے کی مقدار اتنی ہی ہے جتنی کفارہ ٔ تاخیر کی ہے یعنی فقیر کو ایک مدّ طعام دینا۔

کفارے سے متعلق مسائل

مسئلہ۱۰۳۳: اگر کسی معین دن کے روزے کی نیت کرے اور عمداً اس روز روزہ چھوڑ دے یا توڑ دے تو اس پر کفارہ واجب ہوگا۔

مسئلہ۱۰۳۴: نذر کا کفارہ وہی ہے جو یمین کا ہے دس مسکینوں کو سیر کرنا یا لباس پہنانا اور اگر نہ کر سکے تو تین دن روزہ رکھے۔

وہ مواقع جہاں پر صرف قضاواجب ہے کفارہ نہیں

مسئلہ۱۰۳۵: اگر کوئی شخص رمضان میں روزے کی نیت ترک کر دے یا دکھاوے کے لئے روزہ رکھے لیکن کچھ کھائے پیئے نہیں تو اس کا روزہ باطل ہو جائے گا،مگر اس کے ذمے صرف قضا ہے کفارہ نہیں۔

مسئلہ۱۰۳۶: اگر کوئی شخص رمضان میں غسلِ جنابت کرنا بھول جائے اور ایک روز یا چند روز تک جنابت کی حالت میں روزہ رکھے،تو اس کاروزہ باطل ہوگا اور اس پر قضا واجب ہو گی۔

مسئلہ۱۰۳۷: جو شخص ماہ رمضان کی سحر میں تحقیق اور طلوع فجر کی رعایت کئے بغیر روزہ توڑنے والی چیز استعمال کر ے،بعد میں پتا چلے کہ صبح پہلے ہی ہو چکی تھی،تو روزہ باطل ہوگا اور اس پر قضا واجب ہوگی،لیکن اگر تحقیق اور رعایت سے کام لے اور یقین ہو جائے کہ فجر طلوع نہیں ہوئی ہے اور کچھ کھا پی لے بعد میں علم ہو کہ صبح طلوع ہو چکی تھی تو روزہ باطل نہیں ہو گا اور نہ ہی اس پر قضاواجب ہوگی۔

مسئلہ۱۰۳۸: اگر ماہ رمضان میں تاریکی کے سبب رات کے داخل ہونے کا یقین ہو جائے یا کوئی شخص اس کو رات کے داخل ہونے کی خبر دے اور اس کی خبر شرعاً حجت ہو،لہٰذا وہ افطار کر ے بعد میں پتا چلے کہ رات شروع نہیں ہوئی تھی تو اس کا روزہ باطل ہو گا اور اس پر قضا واجب ہو گی۔

مسئلہ۱۰۳۹: اگر بادل ہوں اور شب کے داخل ہو جانے کا گمان ہونے کی بنا پر افطار کر ے بعد میں پتا چلے کہ شب داخل نہیں ہوئی تھی تو اس پر قضا واجب ہوگی۔

مسئلہ۱۰۴۰: ماہ رمضان کی سحر میں جب تک طلوع فجر کا یقین نہ ہو جائے ”مفطر“ کا استعمال کر سکتا ہے لیکن اگر بعد میں پتا چلے کہ صبح ہو چکی تھی تو اس کا حکم وہی ہے جو بعد والے مسئلہ (۱۰۴۱)میں بیان ہو گا۔

مسئلہ۱۰۴۱: ماہ مبارک میں جب تک رات ہو جانے کا یقین نہ ہو جائے روزہ کھولنا جائز نہیں ہے، پس! اگر یقین حاصل ہو جائے کہ رات ہو چکی ہے اور افطار کر بیٹھے،بعد میں پتا چلے کہ رات داخل نہیں ہوئی تھی تو اس کا حکم وہی ہے جو مسئلہ۱۰۴۲۔میں بیان ہو گا۔

مسئلہ۱۰۴۲: اگر روزہ دار مستحب پر عمل کرتے ہوئے وضو سے پہلے کلّی کر ے اور بے اختیار پانی حلق میں چلا جائے تو اس کا روزہ باطل نہیں ہو گا، بلکہ روزہ صحیح ہے اور قضا بھی نہیں ہے لیکن اگر پانی کو منہ میں کلّی کی خاطر نہیں بلکہ کسی اور وجہ سے داخل کرے مثلاً ٹھنڈک حاصل کرنےکے لیےایسا کرے اور پانی حلق میں پہنچ جائے تو ایسی صورت میں صرف قضا واجب ہوگی۔

روزے کی قضا کے اَحکام

مسئلہ۱۰۴۳: جو شخص ایک دن یا اس سے زیادہ غشی میں رہے اور غشی کی حالت میں اس کا واجب روزہ چھوٹ جائے تو ان دنوں کی قضا اس پر واجب نہیں ہے۔

مسئلہ۱۰۴۴: نشے کے سبب اگر کسی کا روزہ چھوٹ جائے،جیسا کہ نشے کی حالت میں روزے کی نیت چھوٹ جائے،تو اگر چہ دن میں روزہ توڑنے والی چیز استعمال نہ کرے تب بھی اس پر ان دنوں کی قضا واجب ہو گی۔

مسئلہ۱۰۴۵: جو شخص آنے ولے دن کے روزے کی نیت کر ے پھر نشہ چھا جائے اور پورا دن یا اس کا کچھ حصہ نشے کی حالت میں گزر جائے تو احتیاط واجب یہ ہے کہ روزے کو مکمل کرے اور بعد میں قضارکھے ،خاص کر اگر نشہ اتنا زیادہ ہو کہ اس کی عقل کو زائل کر دے۔

مسئلہ۱۰۴۶: گزشتہ دو مسئلوں میں کوئی فرق نہیں کہ مسکر کا تناول کرنا حرام ہو یا بیماری کی وجہ سے حلال ہو یا اصلاً موضوع کے بارے میں نہ جانتا ہو۔

مسئلہ۱۰۴۷: جس عورت کے روزے حیض یا نفاس کی حالت میں چھوٹ جائیں رمضان کے بعد اس پر ان کی قضا کرنا واجب ہے۔

مسئلہ۱۰۴۸: اگر ماہ رمضان میں کسی عذر کی بنا پر چند دن تک روزہ نہ رکھے مگر یہ نہ معلوم ہو سکے کہ کتنے دن نہیں رکھے ہیں،مثلاًیہ نہ جانتا ہو کہ آیا اس نے ماہ رمضان کی ۲۵؍ تاریخ کو سفر کیا تھا کہ چھوٹ جانے والے روزوں کی تعداد ۶ ہو یا ۲۶ کو کیا تھا کہ پانچ روزے چھوٹے ہوںتو یہاں اتنے روزوں کی قضا بجا لائے جتنے یقینی طور پر چھوٹے ہوں ، لیکن اگر یہ جانتا ہو کہ عذر کب شروع ہوا تھا ( مثلاًسفر)جیسا کہ اتنا معلوم ہو کہ ۵ تاریخ کو سفر شروع کیا تھا لیکن دسویںکی شب میں واپس لوٹا کہ جس کے نتیجے میں پانچ روزے چھوٹے ہوں یا گیارہویں کی شب میں آیا تھا کہ چھے روزے چھوٹے ہوں تو یہاں پر بنا بر احتیاط واجب زیادہ روزوں کی قضا بجا لائے گا۔

مسئلہ۱۰۴۹: اگر چند ماہ کے کچھ روزے کسی کے ذمے قضا ہوں تو قضا میں کسی کو بھی مقدم رکھنے میں کوئی مانع نہیں ہے،لیکن آخری مہینے کی قضا کا وقت اگر تنگ ہو جیسا کہ آخری رمضان کے پانچ دن چھوٹ گئے ہوںاور آنے والے رمضان میں صرف پانچ دن رہ گئے ہو ں تو احتیاط واجب کی بنا پر آخری ماہ مبارک کے روزوں کو مقدم کرنا چا ہیے ۔

مسئلہ۱۰۵۰: ماہ رمضان کے روزوں کی قضا رکھنے والا زوال سے پہلے افطار کر سکتا ہے،بشرطیکہ قضا کا وقت تنگ نہ ہو لیکن زوال کے بعد افطار کرنا جائز نہیں ہے۔

مسئلہ۱۰۵۱: گر بیماری کی وجہ سے ماہ رمضان کے روزے چھوٹ جائیں اور بیماری اگلے رمضان تک ختم نہ ہو تو ان دنوں کی قضا اس پر واجب نہیں ہے بلکہ صرف فدیہ دینا کافی ہے ،لیکن اگر کسی دوسر ے عذر جیسے سفر کی بنا پر روزے چھوٹے ہوں اور دوسرے رمضان تک وہ عذر باقی رہے تو جن دنوں کے روزے چھوٹے ہیں ان کی قضااس پر واجب ہے ،یہی حکم اس وقت بھی ہوگا جب بیماری کی وجہ سے روزے چھوٹے ہوں لیکن بیماری سے شفایاب ہو چکا ہو اور دوسرا عذر لاحق ہو جائے کہ قضا روزے نہ رکھ پائے جیسے سفر،تو اس پر قضا واجب ہو گی۔

روزوں کی قضا کے متعلق مسائل

مسئلہ۱۰۵۲: روزے اور ان کی قضا سے کمزوری اور عدم قدرت کی بنا پر عاجز ہوناقضا کے ساقط ہونے کا موجب نہیں بنتا، بنا بر ایں جو بچی سنِ تکلیف تک پہنچ چکی ہو لیکن جسمانی ساخت کی کمزوری کی بنا پر ماہ رمضان کے روزے اور ان کی قضا نہ رکھ سکے اور دوسرا رمضان آجائے تو جتنے روزے چھوٹ گئے ہوں ان کی قضا اس پر واجب ہو گی ۔یہی حکم اس شخص کا بھی ہے جس نے کئی سال کے روزے چھوڑ دیئے ہوں اور پھر اللہ کی طرف رجوع کیا ہو اور چھوٹے ہوئے روزوں کا تدارک کرنے کا اس نے عزم کر لیا ہو۔ پس! اس پر ان دنوں کی قضا واجب ہے کہ جن میں ا س نے روزے نہیں رکھے اور اس سے قضا ساقط نہیں ہو گی چاہے وہ رکھنے پر قادر نہ ہو بلکہ قضا اس کے ذمہ رہے گی۔

والدین کے قضا روزوں کے اَحکام

مسئلہ۱۰۵۳: اگر باپ اور بنا بر احتیاط ماں سفر کے علاوہ کسی اور عذر کی بنا پر روزے چھوڑ دیں اور وہ دونوں قضارکھنے پر قادر ہوں لیکن انھوں نے فوت شدہ روزوں کی قضا نہ رکھی ہو تو ان کی موت کے بعد بڑے بیٹے پر واجب ہے کہ یا ان کی طرف سے خود قضا رکھے یا کسی شخص کو اس کام کے لئے اجیر کرے، لیکن جو روزے سفر کے سبب چھوٹے ہوںتو ان کی قضا واجب ہے،چاہے ان کو قضا رکھنے کی مہلت یاقدرت حاصل نہ ہو۔

مسئلہ۱۰۵۴: جب ماں یا باپ جان بوجھ کر روزے ترک کریں تو احتیاط واجب اس میں ہے کہ بڑا بیٹا ان کے مرنے کے بعد یا خود قضا روزے رکھے یا کسی کو اس کام پر اجیر کرے۔

مسئلہ:۱۰۵۵: اگر میت کی اولادنرینہ نہ ہو اور اس کے ذمے نماز اور روزوں کی قضا ہو اور اس کا اتنا مال بچا ہو جس سے صرف ایک کی قضا کروائی جا سکتی ہو تو اس صورت میں روزے اور نماز کی قضا میں سے کسی کو بھی ترجیح نہیں ہے اور وارثوں پر واجب نہیں ہے کہ جو مال اس نے چھوڑاہے اسے نماز اورروزوں کی قضا پر صرف کریں ،مگر یہ کہ اس نے وصیت کی ہو تو وصیت پر عمل کرنا واجب ہے،یعنی ایک تہائی مال میں سے اتنا دے جو قضا کے لئے کافی ہو۔

مسافر کے روزوں کے اَحکام

مسئلہ۱۰۵۶: جو شخص ماہ رمضان میں مسافر ہو اگر نماز قصر کرنا اس پر واجب ہو گی تو روزہ چھوڑنا بھی واجب ہو گااور اگر نماز پوری پڑھنا واجب ہو گا تو روزے رکھنا بھی واجب ہو گا،جیسا کہ وہ مسافر جو کسی جگہ دس دن تک رہنا چاہتا ہو یا وہ مسافر کہ سفر جس کا پیشہ ہو یا جس کے پیشے کا مقدمہ ہو (مگر وہ مواقع جو اس قاعدے سے مستثنیٰ ہیں )۔

مسئلہ۱۰۵۷: اگر روزہ دا ر زوال کے بعد سفرکرے تو اس دن کے روزے کو مکمل کرنا اس پر واجب ہو گا، لیکن اگر زوال سے پہلے سفر کر ے تو اس کا روزہ باطل ہو گا،لیکن حَدِّ تَرَخّصُ سے پہلے روزہ توڑنا جائز نہیں ہے۔ پس! اگرحَدِّ تَرَخّصُ سے پہلے ہی توڑ دے تو بنا بر احتیاط واجب اس پر کفارہ واجب ہے ( اور وہ ہے رمضان میں عمداً روزہ توڑنے کا کفارہ)۔

مسئلہ۱۰۵۸: اگر مسافر زوال سے پہلے وطن لوٹ آئے یا اس شہر میں زوال سے پہلے پہنچ جائے جس میں اس نے دس دن ٹھہرنے کا قصد کیا ہو تو اگر اس نے روزہ توڑنے والی چیز استعمال نہ کی ہو تو اس پر روزہ واجب ہو گا لیکن اگر حَدِّ تَرَخّصُ سے پہلے اس نے ”مفطر“ کا استعمال کر لیا ہو تو قضا واجب ہو گی لیکن اگر زوال کے بعد اپنے وطن یا محلِّ اقامت پر پہنچے تو روزہ نہیں رکھ سکتا۔

مسئلہ۱۰۵۹: ماہِ رمضان میں سفر کرنا جائز ہے چاہے روزوں سے بچنے کے لئے سفر کرے لیکن افضل یہ ہے کہ سفر نہ کرے مگر سفرکسی رجحان والے یا واجب عمل کے لئے ہو۔

مسئلہ۱۰۶۰: اگر مسافر مسجد الحرام میں اعتکاف کرنا چاہے تو اگر مکہ مکرمہ میں دس دن رہنے کی نیت کرے یا نذر کرے کہ سفر میں روزہ رکھے گاتو دو دن کے بعد اس پر واجب ہے کہ تیسرے دن کا اعتکاف روزہ رکھ کر مکمل کرے،لیکن اگر دس دن رہنے کا قصد نہ کرے اور سفر میں روزے کی نذر بھی نہ کرے تو سفر میں اس کا روزہ صحیح نہیں ہو گا اور جب روزہ صحیح نہیں ہو گا تو اعتکاف بھی صحیح نہیں ہو گا۔

اَحکامِ رُؤیتِ ہلال

مسئلہ۱۰۶۱: مہینے کی پہلی تاریخ مندرجہ ذیل طریقوں سے ثابت ہو گی:

   مکلف بذات خود چاند دیکھے۔

   دو عادل افراد چاند دیکھنے کی گواہی دیں۔

   ایسی شہرت جس سے یقین ہو جائے۔

   تیس دن گزر جائیں۔

   حاکم حکم دے کہ پہلی تاریخ ہے۔

مسئلہ۱۰۶۲: مہینے کی پہلی ثابت ہونے کا معیاروہ چاند ہے جو غروبِ آفتاب کے بعد ڈوبے اور غروب سے پہلے جس کا دیکھا جانا ممکن ہو۔ پس! وہ چاند جو غروب آفتاب سے پہلے ڈوب جائے یا اس کے ساتھ ساتھ ڈوبے وہ مہینے کی پہلی تاریخ ثابت ہونے کے لئے کافی نہیں ہے۔

مسئلہ۱۰۶۳: دور بین لگا کریا خالی آنکھ سے چاند دیکھنے سے حکم مختلف نہیں ہوتا بلکہ دوربین والی آنکھ سے بھی چاند دیکھنا معتبر اورمعیار رُؤیَتِ کا صادق آنا ہے، بنا بر ایں آنکھ ،دوربین یا ٹیلیسکوپ سے دیکھنے کا حکم ایک ہی ہے، البتہ چاند کی صورت کو کمپیوٹر وغیرہ میں ڈال کر دیکھنا کہ جس پر رُؤیَت کا عنوان صادق نہیں آتا محلِ اِشکال ہے۔

مسئلہ۱۰۶۴: چاند دیکھنا بذات خود شرعاً واجب نہیں ہے۔

مسئلہ۱۰۶۵: چاند کا چھوٹا ہونا ،نیچا ہونا‘ بڑا ہونا ،بلندی پر ہونا،چوڑا یا باریک ہونا اس امر کی شرعی دلیل نہیں کہ وہ پہلی رات کا ہے یا دوسری رات کا ہے ۔ ہاں! اگر مکلف کو اس سے یقین حا صل ہو جائے ،تو اس سلسلے میں اس کے لئے اپنے علم پر عمل کرنا واجب ہے۔

مسئلہ۱۰۶۶: علمی حساب کتاب یا ماہرین فلکیات کے حساب سے چاند ثا بت نہیں ہو تا مگر یہ کہ اس سے یقین حا صل ہو جائے۔

مسئلہ۱۰۶۷: ا گر کسی شہر میں مہینے کی پہلی تاریخ ثا بت ہو جائے تو قریبی شہر میں اس کے ثبوت کے لئے وہ کافی ہے ،اسی طرح دور والے شہروں کے لئے بھی کافی ہے بشرطیکہ ان کا اُفق ایک ہو ،اگر مشرقی شہروں میںچاند ثا بت ہو جائے تو وہ ان لوگوںکے لئے کافی ہے جو مغربی شہروں میں رہتے ہیں لیکن اس کے بر عکس نہیں ،مثلاً اگر مشہد مقدس میں چاند کی پہلی ہو جائے تو مسلم ہے کہ تہران والوں کے لئے بھی ثابت ہوگی۔

مسئلہ۱۰۶۸: اتحاد اُفق سے مراد وہ شہر ہیں جو ایک ہی طول البلد پر واقع ہوں (طول البلد علم جغرافیہ کی اصطلاح ہے) تو ان کو یہ کہا جائے کہ ان کا اُفق ایک ہی ہے ۔عام طور پر یہ ہوتا ہے کہ دو شہروں کے اُفق میں اگر اتنا فرق ہو کہ اگر ایک میں چاند نظر آجائے تو دوسرے میں نظر آنا ممکن نہ ہو تو اب اگر مغربی شہر کے رہنے والے چاند دیکھتے ہیں تو وہ مشرقی شہر کے رہنے والوںکے لئے کافی نہیں ہو گا ‘جن میں سورج ان سے پہلے غروب ہوتا ہے کہ جو شہر مغرب میں ہیں، بر خلاف اس کے، اس کی مثال یہ ہے کہ اگر ایران میں رُؤیَتِ ہلال ثابت ہو جائے جو جاپان کے مغرب میں واقع ہے تو وہ جاپان کے رہنے والوں کے لئے معتبر دلیل نہیں ہے۔

مسئلہ۱۰۶۹: جب تک حاکم حکم نہ دے کہ چاند ہو گیا ہے‘ صرف اس کے نزدیک چاند کا ثابت ہو جانا کافی نہیں ہے کہ دوسرے اس کا اتباع کریں ،مگر یہ کہ ان کو اس سے چاند کے ثابت ہو جانے کا اطمینان ہو جائے۔

مسئلہ۱۰۷۰: اگر کوئی شخص چاند کو دیکھے اور اسے یہ معلوم ہو جائے کہ اس کے شہر کے حاکم کے لئے کسی وجہ سے چاند دیکھنا ممکن نہیں ہے،تو اس پر حاکم کو بتانا واجب نہیں ہے مگر یہ کہ نہ بتانے سے کوئی خرابی لازم آتی ہو۔

مسئلہ۱۰۷۱: گر حاکم حکم دے کہ کل عید ہے اور اس کا حکم تمام شہروں کو شامل ہو تو ان ملکوں کے تمام شہروں کے لئے اس کا حکم شرعاً معتبر ہو گا۔

مسئلہ۱۰۷۲: جو حکومت چاند ثابت ہونے کا اعلان کرتی ہے اس کی پیروی کرنے کا معیار یہ نہیں کہ وہ اسلامی حکومت ہے بلکہ معیار جس علاقے میں مکلف رہتا ہے اس میں چاند دکھائی دینے کا اطمینان حاصل ہو جانا ہے۔

مسئلہ۱۰۷۳: اگر کسی شہر میں چاند دکھائی نہ دے لیکن ریڈیو اور ٹی‘ وی سے پہلی تاریخ کا اعلان ہو جائے ،تو اگر اس سے چاند ثا بت ہو نے کا اطمینان ہو جائے یا اس کے ثابت ہونے کا حکم ولیٔ فقیہ کی طرف سے صادر ہوا ہو تو وہ کافی ہو گا اور تحقیق کرنے کی ضرورت نہیں رہے گی۔

مسئلہ۱۰۷۴: اگر رَؤیت ِہلال سے مہینے کی پہلی تاریخ ثابت نہ ہو حتّٰی کہ ایک ہی اُفق پر واقع قریب کے شہروں سے بھی پتا نہ چلے اور نہ ہی دو عادلوں کی گواہی سے ثابت ہو اور نہ حاکم کے حکم سے ثابت ہو تو احتیاط واجب ہے کہ مہینے کی پہلی تاریخ ہونے کا یقین حاصل کرے۔

مسئلہ ۱۰۷۵: اگر ماہ رمضان کی پہلی تاریخ ثابت نہ ہو تو روزہ رکھنا واجب نہیں لیکن اگر بعد میں ثابت ہو جائے کہ جس روز روزہ نہیں رکھا تھا وہی مہینے کی پہلی تاریخ تھی تو اس روز کےروزے کی قضا واجب ہو گی۔

مسئلہ۱۰۷۶: جس دن کے بارے میں شک ہو کہ ماہ رمضان کی آخری تاریخ ہے یا شوال کی پہلی تاریخ ہے تو اس دن کا روزہ رکھناواجب ہوگا ،لیکن اگر درمیان میں ثابت ہو جائے کہ وہ شوال کی پہلی ہے تو اس دن افطار کرنا واجب ہو گا ، چاہے مغرب قریب ہی کیوں نہ ہو۔

روزے کے متفرق مسائل

مسئلہ۱۰۷۷: ایسی جگہوں پر جہاں اکثر لوگ راتوں کو قرآن کریم کی تلاوت اور دعائیں پڑھنے کے لئے اور دینی مراسم وغیرہ میں شرکت کرنے کے لئے جاگتے رہتے ہوں مسجدوں سے مائک پر سحری کے خاص پروگرام نشر کر نے میں کوئی اشکال نہیں تا کہ اس کو تمام لوگ سنیں،لیکن اگر وہ مسجد کے پڑوسیوں کے لئے اذیت کا باعث ہو تو جائز نہیں ہے۔

مسئلہ۱۰۷۸: ماہ مبارک رمضان میں وہ خاص دعائیں ،جو پہلے دن اور دوسرے دن کی دعاؤں کے عنوان سے وارد ہوئی ہیں اگر رجاءِ مطلوبیت اور ثواب کی نیت سے پڑھی جائیں تو اس میں کوئی اشکال نہیں ہے۔

مسئلہ۱۰۷۹: اگر مستحبی روزہ رکھا ہو تو اس کو پورا کرنا واجب نہیں ہے بلکہ جس وقت چاہے افطار کر سکتا ہے بلکہ ا گر برادر مؤمن اس کو افطار کرنے کی دعوت دے تو روزے کے دوران اس کی دعوت کو افطار کے لئے قبول کرنا شرعاً پسندیدہ ہےاور برادرمومن کی دعوت قبول کر کے کھانا کھا لینے سے اگر چہ روزہ باطل ہو جائے گا مگر روزہ دار اس کے ثواب و اجر سے محروم نہیں ہو گا۔

مسئلہ۱۰۸۰: اگر روزہ داراپنے شہر میں غروبِ آفتاب کے بعد روزہ افطار کر کے ایسے شہر میں جائے جہاں ابھی سورج غروب نہ ہوا ہو تو اس کا روزہ صحیح ہے اور اس کے لئے جائز ہے کہ جہاں ابھی سورج غروب نہیں ہوا ہے وہاں وہ کھا پی سکتا ہے چونکہ یہ غروب کے بعد اپنے شہر سے افطار کر کے آیا ہے لیکن ملا عام میں اس کے لئے غروب سے پہلے اس شہر میں مفطرات کا استعمال جائز نہیں ہے۔

مسئلہ۱۰۸۱: اگر کوئی شخص اپنے شہر میں مہینے کی پہلی تاریخ سے ستائیسویں تاریخ تک روزہ رکھے اور اٹھائیسویں کی صبح کو دوسرے شہر کا سفر کرے جو اسی افق پر واقع ہو جس پر اس کا شہر ہے اور انتیسویں کے دن وہاں پہنچے،وہاں دیکھے کہ لوگوں نے عید کا اعلان کر دیا ہے تو اگر انتیسو یں تاریخ کو عید کا اعلان شرعی طور صحیح ہو تو اس دن کی قضا اس پر واجب نہیں ہو گی، لیکن اس سے یہ پتا چل جاتا ہے کہ اول ماہ سے ایک روزہ چھوٹ گیا ہے لہٰذا جس روزے کا چھوٹ جانا یقینی ہو اس کی قضا اس پر واجب ہو گی۔


اِحکامِ خمس

خمس کا مطلب

	 خمس کا لغوی مطلب ہے پانچ کا ایک یعنی ۱:۵ اور اصطلاح میں دین اسلام کے اہم ترین مالی واجبات میں سے ایک کا نام ”خمس“ ہے۔اس کا مطلب یہ ہے کہ وہ مکلف جس میں شرائط پائے جاتے ہوں اس پر واجب ہے کہ کچھ خاص شرائط کے تحت اپنے مال کے پانچ حصّوں میں سے ایک حصہ ادا کرے۔

مسئلہ۱۰۸۲: حکومت جمہوری اسلامی نے قانون کے مطابق جو ٹیکس عائد کیا ہے اگر چہ جو شخص اس ضابطے کے تحت آتا ہے اس پر ٹیکس دینا واجب ہے اور ہر سال اس کا شمار بھی سال کے اخراجات میں ہوگا لیکن اس کو خمس میں حساب نہیں کیا جائے گابلکہ سال کے منافع جو اخراجات سے زیادہ ہوں ان کا مستقل طور پر خمس ادا کرنا واجب ہے۔

وجوبِ خمس

مسئلہ۱۰۸۳: وجوبِ خمس ضروریات اسلامیہ میں سے ہے اور اس کے انکار سے اگر رسالت کا انکار ہوتا ہو اور نبی اکرم ؐ کی تکذیب ہوتی ہو تو وہ کفر و ارتداد ہے۔

مسئلہ۱۰۸۴: صرف قادرنہ ہونا یا خمس ادا کرنا مشکل ہونا،بری الذمّہ ہونے اورشرعی تکلیف کے ساقط ہونے کا باعث نہیں بنتا، بنا بر ایں وہ لوگ جن پر خمس واجب ہے اور انھوں نے ابھی تک نہیں دیا ہے اور اب وہ ادا کرنے سے عاجز ہیں یا اس میں ان کے لئے مشکل ہے تو ان کے اوپر واجب ہے کہ جس وقت بھی ادا کرنے پر قادر ہوں ان کے ذمے جو خمس ہے وہ اسے ادا کریں اور وہ ولیٔ امر خمس یا اس کے وکیل کے ساتھ مصالحت کر کے تدریجاً اپنی استطاعت کے بقدر جس وقت اور جتنا چاہیں ادا کر سکتے ہیں۔

مسئلہ۱۰۸۵: جس سال خمس واجب ہو اس سے اس کو دوسرے سال تک ٹالنا جائز نہیں ہے چاہے جب بھی ادائیگی کا موقع ملے اسی وقت ادا کریں۔

مسئلہ۱۰۸۶: اگر نابالغ بچے کے مال میں خمس واجب ہو( جیسے معدنیات اور وہ مال حلال جو حرام سے مخلوط ہو جائے) تو اس کے ولیٔ شرعی پر واجب ہے کہ خمس ادا کرے مگر اس کے مال تجارت سے جو فائدہ حاصل ہو یا اس کی کمائی سے جو منفعت حاصل ہو تو ولی پر اس کا خمس ادا کرنا واجب نہیں ہے، بلکہ بنا بر احتیاط بالغ ہونے کے بعد بچے پر واجب ہے کہ اگر اس کی ملکیت پر منفعت بالغ ہونے تک باقی رہے تو اس کا خمس ادا کرے۔

مسئلہ۱۰۸۷: خمس صرف حقیقی شخصیات پر واجب ہے ( فرد یا افراد پر)شخصیات حقوقی جیسے حکومت، بینک، ادارے اور دفاتر وغیرہ پر واجب نہیں ہے،بنا بر ایں اگر کسی ادارے کو منفعت حاصل ہوتی ہے تو سال کے اخراجات نکالنے کے بعد اس پر خمس نکالنا واجب نہیں ہے ہاں! اگر وہ ادارہ یا موسسہ کسی شخص کی ملکیت ہو تو اس کے مالک پر واجب ہے کہ ادارے سے جتنا فائدہ ہو اس کا خمس ادا کرے اس لئے وہ فائدہ اس کے مالک کی ملکیت ہے،چاہے وہ ادارے کی طرف منسوب ہو۔

مسئلہ۱۰۸۸: خمس کے موارد سات ہیں:

  فائدہ ( کام اور کسب کے فوائد)   معدنیات۔   خزانہ۔   وہ مال جو حرام سے مخلوط ہو جائے۔   وہ جواہرات جو غوطہ لگا کر نکالے جاتے ہیں۔   جنگی غنائم۔   وہ زمین جس کو کافر ذمی مسلمان سے خریدے۔

خمس کی عدم ادائیگی پر مرتب ہونے والے بعض بُے اثرات

مسئلہ۱۰۸۹: ان اُمور میں تصرف کرنا جن پر خمس واجب ہو چکا ہے غصب کا حکم رکھتا ہے ( یعنی حرام ہے اور ضامن ہونے کا باعث بنتاہے ) مگر یہ کہ ولیٔ امر خمس یا اس کے وکیل کی اجازت سے تصرف کرے۔

اس چیز کے پیش نظر

مسئلہ۱۰۹۰: مکلف نے اگر مال کا خمس ادا نہیں کیا ہے تو اس کے لئے اس میں تصرف کرنا جائز نہیں ہے ۔پس! اگر خمس اِدا کرنے سے پہلے تصرف کرتا ہے تو پانچویں حصہ کا ضامن ہو گا ۔اب اگر اس مال سے کہ جس کا خمس اَدا نہیں کیا ہے زمین یا کوئی چیز وغیرہ خرید ے تو پانچویں حصہ کا معاملہ فضولی ہوگا اور ولیٔ امرِخمس یا اس کے وکیل کی اجازت پر موقوف رہے گا۔ پس!اگر وہ اجازت دے دے تو زمین یا جنس کا خمس موجودہ قیمت کے حساب سے دینا اس پر واجب ہوگا۔

مسئلہ۱۰۹۱: اگر ایسے اشخاص کے ساتھ معاملہ کرے جو خمس نہیں دیتے یا ان کے ہاں آتا جاتاکھاتا پیتا اور ان کے اموال میں تصرف کرتا ہو تو اگر ان کے اس مال میں وجوبِ خمس کا یقین ہو جس کو ان سے خریدو فروخت کرتا ہے یا جب ان کے ہاں جاتا ہے تو ان اموال میں تصرف کرتا ہے ، تو جتنی مقدار میں خمس ان کے اموال میں موجود ہے یا جو اموال خرید و فروخت کے ذریعے ان سے لیتا ہے توان میں معاملہ فضولی ہوگا اور ولیٔ امر خمس یا اس کے وکیل کی اجازت پر موقوف رہے گا ۔پس! ان کے اَموال میں تصرف جائز نہیں ہو گا مگر یہ کہ ان کے ساتھ معاشرت ترک کرنے میں یا ان کے ساتھ کھاناپینا چھوڑنے میں اور ان کے اموال میں تصرف ترک کرنے میں اس پر حرج ہو تو اس حالت میںاس پر تصرف جائز ہے، لیکن ان کے اموال میں جتنا تصرف کیا ہے اس کے پانچویں حصے کا ضامن ہو گا۔

مسئلہ۱۰۹۲: اگر یقین ہو کہ جس رقم کو کوئی مسجد میں دینا چاہتا ہے اس پر خمس واجب ہے اور اس نے نہیں نکالا ہے تو اس سے لینا جائز نہیں ہے اور اگر لیتا ہے تو اس مال کے پانچویں حصے کے سلسلے میں ولیٔ امر خمس یا اس کے وکیل کی طرف رجوع کرنا واجب ہے۔

مسئلہ۱۰۹۳: ایسے شخص کے ساتھ شریک ہونا کہ جس کے اصل مال میں خمس واجب ہو اور اس نے نہ دیا ہو پانچویں حصے میں فضولی ہو گا،اس سلسلے میں ولیٔ امر خمس یا اس کے وکیل کی طرف رجوع کرنا ضروری ہو گا۔

مسئلہ۱۰۹۴: اگر میت نے وصیت کی ہو کہ اس کے ترکے میں سے کچھ مال بعنوان خمس ادا کیا جائے یا وارثوں کو یقین ہو کہ مرنے والا خمس کی ایک مقدار کا مقروض ہے تو وارث جب تک میت کے ترکے میں سے جتنی اس نے وصیت کی ہے یا جس مقدار کا اس کو یقین ہے کہ میت پر واجب الادا ہے ادا نہ کر دیں ان کے لئے اس کے اموال میں تصرف جائز نہیںہوگا اور خمس دینے سے پہلے ان کے تمام تصرفات کہ جس کی میت نے وصیت کی ہے یا جو اس کے اوپر قرض ہے، وصیت یا قرض کی حد تک غصبی کہلائیں گےاور وہ اس کے بھی ضامن ہوں گے کہ جو تصرفات وہ کر چکے ہیں۔

مسئلہ۱۰۹۵: ان اموال میں نماز کہ جن میں خمس واجب ہے اور ادا نہیں کیا ہے باطل ہے، بنا بر ایں اگر کوئی شخص ایسی جا نماز پر یا ایسے لباس میں نماز پڑھے کہ جن میں ایک عرصہ سے خمس واجب ہو چکا ہو تو اس میں جتنی نمازیں پڑھی ہیں وہ سب باطل ہوں گی مگر یہ کہ اس حالت میں اسے خمس واجب ہونے کا علم نہ ہو یا تصرف کے حکم سے ناواقف ہو۔

فائدہ کا خمس

مسئلہ۱۰۹۶: ہر مکلف پر کہ جس میں شرائط پائے جاتے ہوں واجب ہے کہ فائدے میں سے سال کے اخراجات نکالنے کے بعد جو بچت آتی ہے اس کا خمس ادا کرے۔

فائدہ کا مطلب

مسئلہ۱۰۹۷: فائدہ سے مراد وہ مال اور ثروت ہے جو اقتصادی میدان میں محنت سے حاصل ہو اور عنوانِ کسب کی اس میںمداخلت ہو۔

مسئلہ۱۰۹۸: فائدہ کی قسمیں یہ ہیں:

  زراعت کا فائدہ جو زراعت کے کاموں سے حاصل ہوتا ہے۔

  تجارت کا فائدہ جو تجارت کے کاموں سے حاصل ہوتا ہے۔

  املاک کا فائدہ جو چیزوں کو کرائے پر دینے سے حاصل ہو تا ہے جیسے گھر یا گاڑی وغیرہ کو کرایہ پر دینے سے جو فائدہ حاصل ہوتا ہو یا کانوں کو کھودنے کا آلہ یاموزہ بنانے والی مشین وغیرہ،کرایہ پر دینے سے جو فائدہ حاصل ہوتا ہو۔

  تنخواہ کی صورت میں حاصل ہونے والا فائدہ جو اپنے آپ کو کام پر لگانے سے حاصل ہوتا ہے،جیسے تدریس کے کام کے بدلے میں معلم کی تنخواہ ،یا فنی اُمور انجام دینے کے عوض انجینئر کی تنخواہ،یا مزدور جو اپنے معمول کے کاموں کے بدلے میں تنخواہ لیتا ہے، اسی طرح ہر وہ اجرت جو کسی شخص کو اپنی جسمانی طاقت کو دوسروں کے لئے صرف کرنے سے حاصل ہوتی ہے۔

کچھ وہ چیزیں جن پر فائدے کا اطلاق نہیں ہوتا

1 ارث

مسئلہ۱۰۹۹: میراث میں اور اس کی فروخت کی قیمت میں خمس نہیں ہے چاہے قیمت کتنی ہی زیادہ کیوں نہ ہو ،بشرطیکہ وہ قیمت تجارت کی نیت سے قیمت چڑھنے کی خاطر حفاظت سے رکھنے سے نہ چڑھی ہو ۔اگر ایسا ہوا تو چڑھی ہوئی مقدار پر خمس واجب ہو گا۔

مسئلہ۱۱۰۰: چھوٹے بچوں کی طرف جو میراث منتقل ہوتی ہے اس پر خمس واجب نہیں ہوتا ،لیکن اگر وہ بالغ ہونے تک ان کی ملکیت میں رہے تو اس سے جو فائدہ ہو گا احتیاط واجب کی بنا پر جب وہ بالغ ہوجائیں تو ہر ایک کو فائدہ کا خمس دینا ہو گا۔

2 مہر

مسئلہ ۱۱۰۱: مہر پر خمس واجب نہیں ہے چاہے معجل ہو یا غیرمعجّل یا نقد ہو یا جنس ہو۔

3 ہبہ اور ہدیہ

مسئلہ۱۱۰۲: ہبہ اور ہدیہ پر خمس واجب نہیںہے‘ اگر چہ احتیاط مستحب یہ ہے کہ اگر سال کے خرچ سے زیادہ ہو تو اس کا خمس دیا جائے۔

مسئلہ۱۱۰۳: ہبہ اور ہدیہ کا عنوان صادق آنا عطا کرنے والے کے قصدو ارادے پر موقوف ہے۔ بنا بر ایں وہ خرچہ جو باپ یا بھائی یا کسی رشتہ دار کی طرف سے ملتا ہے اس کو ہبہ اور ہدیہ شمار کیا جائے گا بشرطیکہ دینے والے نے اس کا قصد کیا ہو۔

مسئلہ۱۱۰۴: وہ کتابیں جو کسی کو ماںیا باپ یا دوسروں کی طرف سے ملتی ہیں ان پر خمس واجب نہیں ہوتا، چاہے ان کی ضرورت نہ ہو یا عرفاً اس کے شایانِ شان نہ ہوں۔

مسئلہ۱۱۰۵: وہ رہائشی فلیٹ جسے باپ اپنی بیٹی کو شادی میں جہیز کے طور پر دیتا ہے اگرعرف میں اس کی حالت کے لائق ہو اور سال کے دوران باپ نے اس کو ہبہ کیا ہو تو بیٹی کے ذمے اس کا خمس نہیں ہے۔

مسئلہ۱۱۰۶: شہید فاؤنڈیشن شہیدوں کے گھرانوں کو جو ہدیہ دیتا ہے اس پر خمس نہیں ہے لیکن اس سے حاصل ہونے والی منفعت اگر سال کے اخراجات سے زیادہ ہو تو اس میں خمس واجب ہے ۔اسی طرح شہید فاؤنڈیشن کی جانب سے فرزندان شہداکو جو ہدیہ دیا جاتا ہے اس پر بھی خمس نہیں ہے لیکن اس سے حاصل ہونے والا فائدہ اگر ان کے بالغ ہونے تک ان کی ملکیت میں رہے تو احتیاط واجب کی بنا پر بالغ ہونے کے بعد ہر ایک کو اس کا خمس دینا چا ہیے ۔

مسئلہ۱۱۰۷: انسان اگر کچھ مال خمس کا سال آنے سے پہلے اپنی بیوی کو بطور ہدیہ دینا چاہے تو ایسا کرنا اس کے لئے جائز ہے چاہے یہ جانتا ہو کہ اس کی بیوی اس مال کو بچا کے رکھے گی تاکہ وہ مستقبل میں گھر خرید سکے یا دوسری ضرورتوں میں خرچ کر سکے اور اگر وہ مال اتنا ہو کہ عرف میں اس کے حال کے مطابق اور اس کی شان کے لائق ہو اور اس جیسوں کے لئے مناسب ہو اور صرف ظاہر داری کے طور پر یا خمس سے بچنے کے لئے نہ ہو تو اس مال میں خمس نہیں ہے۔

مسئلہ۱۱۰۸: ایسا ہبہ جس کی صرف صورت ہبہ کی ہو اور وہ خمس سے بچنے کے لئے ہو اس میں خمس واجب ہے ، بنا بر ایں اگر میاں بیوی خمس کی تاریخ آنے سے پہلے اپنے اپنے سال کی منفعت خمس سے بچنے کے لیے، صورتاًایک دوسرے کو ہبہ کر دیں تو اس طرح کے صورتی ہبہ سے خمس کا وجوب ایک دوسرے کے اوپر سے ساقط نہیں ہوگا،بلکہ ہر ایک پر واجب ہو گا کہ جو اس نے دوسرے کو ہبہ کیا ہے اس کا خمس ادا کرے۔

مسئلہ۱۱۰۹: ہبہ اور ہدیہ کی قیمت میں فروخت کرنے کے بعد خمس نہیں ہے چاہے قیمت زیادہ ہی کیوں نہ ہو مگر یہ کہ اس کو تجارت کی نیت سے اور قیمت چڑھنے کی خاطررکھا گیا ہو تو اس صورت میں اضافہ کا خمس واجب ہو گا۔

مسئلہ۱۱۱۰: عیدی جو حکومت کی طرف سے ملازموں کو دی جاتی ہے چاہے نقد ہو یا جنس اس پر خمس نہیں ہے چاہے خمس کی تاریخ تک باقی رہے اور چونکہ یہ چیزیں ان کو کم قیمت پر دی جاتی ہیں، پس! اگر ان اجناس میں سے کچھ مفت دی جاتیں اور کچھ کے مقابلے میں وہ عوض لیتے ہوں توجو چیزیں خمس کی تاریخ آنے تک باقی ہوں تو ان کی موجودہ قیمت کے اعتبار سے اس مال کے تناسب سے جو انھوں نے عوض کے طور پر دیا ہے ان پر خمس واجب ہو گا۔

4 انعامات

مسئلہ:۱۱۱۱: وہ انعامات جو بینک سے یا قرض الحسنہ کے اداروں سے اپنے مشترکین کو دیے جاتے ہیں ان پر خمس نہیں ہے۔

5 وقف

مسئلہ۱۱۱۲: وقف شدہ چیزوں پر خمس نہیں ہے جیسے زمین مطلقاً خمس سے معاف ہے،چاہے وہ وقف خاص ہو اور اس کے نما (اضافے) میں بھی خمس نہیں ہے۔

6 شرعی حقوق

مسئلہ۱۱۱۳: جو حقوق شرعیہ جیسے خمس و زکات مراجع کرام دینی تعلیم میں مشغول ،طُلّاِب علومِ دینیہ کو دیتے ہیں ان پر اس میں خمس واجب نہیںہے۔

7فائدہ حاصل کرنے پر ہونے والے اخراجات

مسئلہ۱۱۱۴: انسان تجارت وغیرہ میں سے فائدہ حاصل کرنے کے لئے جو مال خرچ کرتا ہے جیسے اسٹور کرنے کے اخراجات، کام کی اُجرت‘ نقل و حمل کی اُجرت،وزن کرنے کی اُجرت اور دلالی وغیرہ کے اخراجات کو اس سال کے فائدے سے منہا کیا جائے گا ، ان میں خمس نہیں ہے۔

8 مخمس مال

مسئلہ۱۱۱۵: وہ مال جس کا خمس ایک مرتبہ دیا جا چکا ہو اس پر دوبارہ خمس واجب نہیں ہوتا ۔بنا بر ایں اگر مخمّس مال یوں ہی رکھا ہو اور اسے خرچ نہ کیا ہو اور خمس کی نئی تاریخ آجائے تو دوبارہ اس پر خمس واجب نہیں ہے۔

9 ضمانت

مسئلہ ۱۱۱۶: وہ کمپنیاں جو اپنے حصہ داروں کو گارنٹی دیتی ہیں کہ ٓاپ کو جو نقصان ہو گایا علاج وغیرہ پر جو خرچہ ہو گا اس میں اس شخص پر جس کو گارنٹی دی گئی ہو خمس واجب نہیں ہے۔

0درسی امداد

مسئلہ ۱۱۱۷: وہ بخشش اور درسی امداد جو یونیورسٹی کے طلاب کو وزارت تعلیم ٰ کی طرف سے دی جاتی ہے اس میں خمس نہیں ہے۔

11 قرض

قرض لینے والے پر اس مال میں جو اس نے بطور قرض لیا ہو خمس نہیں ہے۔اس سے وہ مال مستثنیٰ ہے جسے قرض لینے والا مثلاً اپنے سال کے منافع میں خمس کی تاریخ آنے پر قسطیں ادا کرنے کے لئے دیتا ہے ، بنا بر ایں اگر کچھ مال قرض لے اور سال سے پہلے اس کو ادا نہ کر سکے تو اس کا خمس نکالنا اس پر واجب نہیں ہے لیکن اگر قسطیں سال کی منفعت میں سے ادا کرے اور اصل مال قرض خمس کی تاریخ آنے تک اس کے پاس پڑا رہے تو جتنی قسطیں اس نے دی ہیں ان کا خمس دینا واجب ہے۔جیسا کہ ہم خمس کے فائدے کی بحث میں پہلے بتا چکے ہیں جو خرچہ ہوتا ہے وہ مستثنیٰ ہے اور اس پر خمس نہیں ہے۔

مؤنہ کا مطلب

مسئلہ۱۱۱۸: مؤنہ کا مطلب سال کے اخراجات ہیں ( وہ اخراجات نہیں جو فائدہ حاصل کرنے پر ہوتے ہیں)۔ مؤنہ سے مراد انسان کے وہ اخراجات ہیں جو اَمرارِ معاش اور اصلاحِ معاد پر خرچ ہوتے ہیں ۔اس کے اوپر اور اس کے گھر والوں پر ،جیسا کہ کھانے ،لباس،مسکن،سامان،گھر ،گاڑی وغیرہ کتب، سفر کے اخراجات جو معمول کے مطابق ہوںصدقات ،جوائز(انعامات) ،نذورات ،کفارات اور ضیافتوں وغیرہ پر ہونے والے اخراجات۔

اخراجات کی حد یں

مسئلہ۱۱۱۹: اخراجات کی حد یں:

  ضروریات۔		   سال کے اخراجات۔

  ایک سال کے اخراجات	   اس کی شان کے مناسب ہونا۔

  مصرف کا فی الحال خرچ ہونا۔

1 ضروریات

مسئلہ۱۱۲۰: ہر طرح کے اخراجات کو مؤنہ نہیں کہا جاتا،صرف ان مصاریف کو مؤنہ کہا جاتا ہے جو اِمرارِ معاش اور اصلاح معاد کے لئے ہوتے ہیں،لہٰذا ان اشیا اور اجناس کے اخراجات جن کی ضرورت نہیں ہوتی وہ مؤنہ کے دائرے میں نہیں آتے جیسا وہ مال جسے آلات محرمہ خریدنے میں خرچ کیا جاتا ہے مثلاً مرد کے لئے سونے کی انگوٹھی یا جوئے بازی کے آلات یا اس کی مانند دوسری چیزیں۔

2 سالانہ اخراجات

مسئلہ۱۱۲۱: مؤنہ سے مراد انسان کے ایک دن یا ایک مہینے کے اخراجات نہیں بلکہ اس سے مراد سال کے اخراجات ہیں، لہٰذا خمس ا س فائدے میں سے نکالا جائے گا جو سال کی ضروریات زندگی سے زیادہ ہو۔

3 سال کا ایک ہونا

مسئلہ۱۱۲۲: مؤنہ کا معیار وہ اخراجات ہیں جن کو فائدے سے الگ کر کے اسی سال خرچ کیا جائے جس میں فائدہ ہوا ہے نہ کہ گزشتہ اور آئندہ سال کے اخراجات، اس کے پیش نظر اگر کسی ایک سال کا فائدہ نہ ہو تو اس سال کے کچھ اخراجات اس سے پہلے والے یا بعد والے سال کے فوائد سے منہا نہیں کر سکتا۔

4 شان کے مناسب ہونا

مسئلہ۱۱۲۳: اخراجات کا معیار وہ معمولی اخراجات ہیں جو اس جیسے لوگوں کے ہوتے ہیں ۔بنا بر ایں مؤنہ میں صرف ابتدائی لوازم اور ضروریات پر اکتفا نہیں کیا جا سکتا اور وہ اخراجات اور مصارف بھی اس میں شامل نہیں جو اس کی شان سے زیادہ ہوں اور اِسراف ،فضول خرچی اور بیہودہ اخراجات میں شمار ہوتے ہوں جیسے شادی کی محفلوں،مجالسِ عزااور ضیافتوں وغیرہ پر ہونے والے اخراجات۔

5مصرف کا فی الحال ہونا

مسئلہ۱۱۲۴: مؤنہ سے مراد وہ چھوٹے بڑے اخراجات ہیں جنھیں انسان اپنے اوپر اور اپنے زیر کفالت اہل و عیال پر خرچ کرتا ہے وہ اخراجات اس میں شامل نہیں ہیں جنھیں وہ فی الحال خرچ نہیں کرتا ،چاہے وہ جس چیز میں خرچ کرے۔ وہ اس کی شان سے زیادہ نہ ہو،بنا بر ایں جو شخص سختی سے زندگی گزارے اور اپنے مناسب شان بھی اپنے اوپر اور اپنے اہل و عیال پر خرچ نہ کرے تو اسے یہ حق نہیں پہنچتاکہ جس مقدار میں اسے اپنے اوپر خرچ کرنا تھا مگر اس نے نہیں کیا اسے مؤنہ میں شمار کرے۔

مسئلہ۱۱۲۵: وہ سونا جسے شوہراپنی بیوی کے لئے خریدتا ہے اگر معمولی مقدار میں اور اس کی شان کے مطابق ہو تو اس پر اس سونے میں خمس نہیںہے بلکہ وہ اخراجات میں شمار ہوگا۔

مسئلہ۱۱۲۶: اگر اپنی اولاد کے مستقبل کے لئے دوسری منزل بنائے اور فی الحال وہ پہلی منزل میں زندگی گزار رہا ہو تو اگر اپنی اولاد کے مستقبل کے لئے جو دوسری منزل اس نے بنائی ہے وہ عُرفِ عام میں اس وقت اس کے مناسب شان اخراجات میں شامل ہوتو جتنی رقم اس میں لگائی ہے اس پر خمس واجب نہیں ہے،لیکن اگر ایسا نہ ہو اور اس وقت اس کی کوئی ضرورت نہ ہو، نہ اس کو اور نہ اس کی اولاد کو ، تواس پر اس کا خمس دینا واجب ہے۔

مسئلہ۱۱۲۷: اگر بھاری قیمت پر کسی ملکیت کو خریدے اور اس کی اصلاح و تعمیر پر بڑی رقم خرچ کرے اور اس کو اپنے نابالغ بیٹے کو بطور ہدیہ دے اور سرکار ی طور پر اس کے نام کروا دے تو جو کچھ اس نے مذکورہ ملکیت خریدنے میں اور اس کی اصلاح و تعمیرمیں خرچ کیا ہے اور اس کے بعداس کو بطور ہدیہ اپنے بیٹے کو دیا ہے اگر وہ اسی سال کے منافع میں سے ہو اور عُرف ِعام میں اس کی شان کے مطابق ہو تو اس پر خمس واجب نہیں ہے اور اگر ایسا نہ ہو تو اس پر خمس واجب ہے۔

مسئلہ۱۱۲۸: وہ رقم جنھیں انسان اُمور خیریہ میں خرچ کرتا ہے جیسے مدارس اور سیلاب سے متاثر افراد کی مدد کرنا وغیرہ تو اس کا شمار سال کے اخراجات میں ہو گا اور اس میں خمس نہیں ہے۔

وہ اخراجات جن کا شمار ضروریات میں نہیں ہوتا

مسئلہ۱۱۲۹: وہ خرچے جن کی ضرورت نہیں ہوتی جیسے وہ گھر جو ابھی مکمل نہ ہوا ہو جس کو اس نے خرید کر رہنے کے لئے بنایا ہو لیکن وہ سرکاری کوارٹر میں رہ رہا ہو اور ابھی اس کی ضرورت نہ ہو اس گھر کا حکم یہ ہے :

  اگر اس کو سال کے منافع سے خرید کر بنائے یا ان منافع سے کہ جن میں خمس نہیں ہوتا یا مخمس مال سے خرید کر بنائے تو اس میں خمس واجب نہیں ہے۔

  جب ایسے منافع سے خرید کر بنائے کہ جن پر خمس واجب ہو چکا ہو لیکن اس نے خمس نہ دیا ہو تو جو مال اس نے خریدنے اور بنانے میں صرف کیا ہے اس پر واجب ہے کہ اس کا خمس ادا کرے۔

  اگر ایسے منافع سے خریدے اور بنائے کہ جن میں خمس واجب ہو چکا ہو لیکن اس نے نہ دیا ہو تو اس پر واجب ہے کہ ان اخراجات کا خمس نکالے یا اگر قیمت چڑھ گئی ہو تو موجودہ قیمت کا خمس ادا کرے۔

مسئلہ۱۱۳۰: اگر کسی کا اپنا ذاتی کتابخانہ ہو اور کچھ عرصے تک اس کی کتابوں سے استفادہ کرتا رہا ہو،اس کے بعد کئی سال بیت گئے ہوں اور اس نے اس کتابخانہ سے دوبارہ استفادہ نہ کیا ہو لیکن احتمال ہو کہ وہ آئندہ اس سے استفادہ کرے گا تو اگر خریداری کے وقت اس کو مطالعہ وغیرہ کے لئے کتابوں کی ضرورت رہی ہو اور وہ کتاب عُرفِ عام میں اس کی شان کے مطابق ہو تو اس پر ان کتابوں کا خمس واجب نہیںہے،چاہے اس نے پہلے سال کے بعد ان سے استفادہ نہ کیا ہو یہی حکم ہے اس وقت کہ جب کتابیں میراث میں ملی ہوں یا والدین یا دوسروں کی طرف سے ہدیہ کے طور پر ملی ہوں تو اس پر ان کتابوں میں بھی خمس واجب نہیںہے۔

اخراجات کی چیزیں بیچ کرحاصل کی گئی قیمت

مسئلہ۱۱۳۱: غیر ضروری اخراجات کے بارے میں جو کچھ ہم نے بتایا ہے ،اخراجات کو بیچ دینے کا بھی وہی حکم ہے ، بنا برایں گھر، گاڑی یا اشیا جن کی ضرورت ہو اس کو یا اس کے گھر والوں کو اور جن کو اس نے سال کے منافع سے یا مخمّس مال سے یا اس مال سے کہ جس میں خمس نہیں ہے جیسے میراث اور ہبہ وغیرہ سے خریدا ہو، اگر ان چیزوں کو کسی ضرورت کے تحت یا بہتر چیزوں میں تبدیل کرنے کے لئے یا کسی اور سبب سے فروخت کر ے تو نہ ان کی قیمت میں خمس واجب ہو گا اور نہ اس کے فائدے میں جو قیمت چڑھنے سے حاصل ہوا ہوا س میں۔ہاں !اگر ان کو ایسے منافع سے خریدا ہو کہ جن پر خمس واجب ہو چکا ہو مگر نہ دیا ہو تو اس مال کا خمس دینا واجب ہے جس سے ان چیزوں کوخریدا ہے ،چاہے ان کو نہ بیچا ہو، اگر بعینہ انہی منافع سے خریدا ہو کہ جن پر خمس واجب ہو چکا ہو تو فر وخت سے حاصل شدہ تمام قیمت کا خمس دینا واجب ہو گا۔اگر کوئی شخص گاڑ ی خریدتا ہے اگر وہ اس کے سال کے اخراجات کا حصہ ہو یعنی شخصی استفادے اور زندگی کی ضرورتیں پوری کر نے کے لئے ہو اور عرف عام میں اس کی شان کے مطابق ہو تو اس کی قیمت فروخت کا حکم وہی ہے جو بیان شدہ اخرا جات کی قیمت فروخت کا ہے ۔ اگر گاڑی کام کرنے کے لئے ہو اگر اس کو قرض کے مال سے خریدا ہو ، یا وہ گاڑی اس کے ذمے قرض ہو تو اس مال کا خمس دینا واجب ہے جو اس نے قرض ادا کرنے میں خرچ کیا ہو، اگر اس کو بعینہ ان منافع سے خریدا ہو کہ جن پر خمس واجب ہوچکا ہو اور اس نے خمس نہ دیا ہو تو اس کے فروخت کی تمام قیمت کا خمس دینا واجب ہے۔

وہ موارد جو مؤ نہ نہیں کہلاتے ہیں

1 رأس المال

مسئلہ۱۱۳۲: اصل مال اگر کسب و کار کے ذریعے حاصل ہوا ہو چاہے تنخواہ ہو یا اس کے علاوہ ہو تو اس میں خمس دیناواجب ہوتا ہے، مگر یہ کہ جو فائدہ اس سے حاصل ہو وہ خمس نکالنے کے بعد سال کے اخراجات کے لئے پورا نہ ہو یا اس کے مناسب اخراجات سے کم ہو بنا بر ایں جو شخص کسی دوسرے کو اصل مال مضاربہ کے لئے دے اس پر واجب ہے کہ اس کا خمس نکالے ۔یہی حکم اس فائدے کا ہے جو اصل مال سے تجارت کرنے سے حاصل ہوا ہو ۔پس! وہ مقدار جس کوزندگی کے مخارج میں خرچ کرتا ہے اس کا خمس نکالنا واجب نہیں ہے جب کہ جو اخراجات سے زیادہ ہو اس میں خمس واجب ہے۔

مسئلہ۱۱۳۳: اگر سال کے منافع سے زمین خریدے اس ارادے سے کہ اس کو بیچ کر اس کی قیمت کو گھر بنانے میں خرچ کرے گا تو اس پر واجب ہے کہ اس کا خمس ادا کرے۔

مسئلہ۱۱۳۴: اگر تین منزلہ مکان خریدے یا بنائے تا کہ ایک دو منزلوں کو کرائے پر دے اور اس سے حاصل شدہ کرائے کو زندگی کے اخراجات میں صرف کرے تو گھر میں اس مقدار کا خمس نکالنا واجب ہے۔(یعنی اس مقدار کا حکم وہی ہے جو رأس المال کا ہے) جیسا کہ پہلے مسئلے میں بیان ہو چکا ہے۔

مسئلہ۱۱۳۵: ایسی بنجر زمین جس کو اس غرض سے آباد کرے کہ اس میں پھل دار درختوں کا باغ لگائے گا تو اس کی آباد کاری پر ہونے والے اخراجات کو منہا کر کے اس کو اختیار ہے کہ زمین کا خمس ادا کرے یا اس کی موجودہ قیمت کا ،یہی حکم کنویں ‘پانی کی نالیوں، ٹینک اور درخت وغیرہ کا ہے کہ ان سب چیزوں کی موجودہ عادلانہ قیمت کا خمس ادا کرنا واجب ہے اور اگر ایک دفعہ خمس دینے پر قادر نہ ہو تو ولیٔ امر خمس یا اس کے وکیل کے ساتھ مصالحت کر سکتا ہے تاکہ وہ اسے بتدریج جتنی مدت اور جس مقدار میں ادا کرسکے کرے۔ ہاں! اگر رأس مال اس کے اخراجات کے لئے کافی نہ ہو خمس ادا کرنے کی صورت میں تو اس پر خمس نہیں ہے۔

کمپنی کا رأس المال

مسئلہ۱۱۳۶: شرکا میں سے ہر ایک پر واجب ہے کہ کمپنی میں جتنا اس کا حصہ ہے اس کا خمس ادا کرے بنا بر ایں جو افراد مدرسہ بنانا چاہیں ان میں ہر ایک پر واجب ہے کہ جتنا رأ س المال لگائیں اس کا خمس ادا کریں۔ اسی طرح اگر مشترکہ رأس المال سے حاصل ہونے والا فائدہ سال کے اخراجات سے زیادہ ہو تو خمس کی تاریخ آنے پر بچت کا خمس نکالنا واجب ہے۔

مسئلہ۱۱۳۷: مشترکہ رأس المال میں اس وقت تک تصرف نہیں ہو سکتا ہے جب تک کہ تمام شرکا اپنے حصے کا خمس نہ نکال دیں اور اگر شرکا اپنے اپنے حصے کا خمس نہ دیں تو ان کی شراکت سے الگ ہونا واجب ہے مگر یہ کہ یہ اشتراک اس کے لئے ضروری ہو یا اس کا کمپنی سے الگ ہونا اس کے لئے حرج کا باعث ہو تو اس صورت میں ان کے ساتھ شریک ہونا جائز ہے۔

مسئلہ۱۱۳۸: کمپنی کے رأس المال اور حاصل شدہ منفعت کا خمس ادا کرنا شرکا میں سے ہر ایک کی شرعی ذمہ داری ہے‘ خاص طور پر کمپنی کے مجموعی اموال میں سے اس کے اپنے حصے کی حد تک ادارے کاذمہ دار اگر ایسا کرنا چاہے تو یہ چیز کمپنی کے حصہ داروں میں سے ہر ایک کی طرف سے وکالت اور اجازت پر موقوف ہے

مسئلہ۱۱۳۹: مشترکہ رأس المال میں سے اگر ہر حصہ دار اپنے حصے کا خمس ادا کر دے تو نئے سرے سے مجموعی رأس المال میں سے خمس ادا کرنا واجب نہیں ہے۔

ادارۂ قرض الحسنہ کا رأس المال

مسئلہ۱۱۴۰: ہر شریک نے ادارۂ قرض حسنہ کی بنیاد پڑتے وقت جو سرمایا لگایا تھا اگر وہ ہر ماہ رأس المال میں اضافےکے لئے کچھ رقم دے تو اگر ہر ایک نے اپنے اشتراک کا حصہ اپنی کمائی یا تنخواہ کی بچت سے دیا ہو اور خمس کا سال پورا ہونے کے بعد دیا ہوتو ہر ایک پر اپنے حصے کا خمس ادا کرنا واجب ہے لیکن اگر اس نے اپنے اشتراک کا حصہ خمسی سال کے درمیان میں دیا ہو تو اگر وصول کر کے دینے پر قادر ہو تو سال کے آخر میں واجب ہے کہ اس کا خمس ادا کرے وگرنہ واجب ہے کہ جب قرض الحسنہ سے وصول کرے تو اس کا خمس ادا کرے۔

مسئلہ۱۱۴۱: اگر ادارے کا رأس المال مشترکہ طور پر کچھ افراد کی ذاتی ملکیت ہو تو اس سے حاصل ہونے والا ہر آدمی کے حصے کا فائدہ اس کی ذاتی ملکیت ہوگا۔ اب اگر وہ فائدہ سال کے خرچے سے زیادہ ہو تو اس شخص پر اس کا خمس ادا کرنا واجب ہوگا لیکن اگر ادارہ کا رأس المال کسی شخص یا اشخاص کی ذاتی ملکیت نہ ہو جیسا کہ وقف عام وغیرہ ہو تو اس سے حاصل ہونے والے فائدے پر خمس نکالناواجب نہیں ہوگا۔

مسئلہ۱۱۴۲: محلِّ تجارت کا شمار رأس المال میں ہوتا ہے اور اس کا خمس ادا کرنا واجب ہے اب اگر ایک ہی بار میں اس کا خمس ادا کرنے پر قادر نہ ہو تو ولیٔ امرِ خمس یا اس کے وکیل کے ساتھ بتدریج ادائیگی پر مصالحت کر سکتا ہے۔

مسئلہ۱۱۴۳: سر قفلی ( پگڑی) کا شمار رأ س المال میں ہوتا ہے لہٰذا اس کا خمس ادا کرنا واجب ہے۔

2 کار و بار کے وسائل اور آلات

مسئلہ۱۱۴۴: خمس کے واجب ہونے میں کام کاج کے وسائل اور آلات کا وہی حکم ہے جو رأ س المال کا ہے ۔اگر وہ کام کے منافع میں سے ہو بنا بر ایں گاڑی جس کو وہ اپنے کار و بار سے مربوط کام کاج کے لئے خریداری کرے اس کا خمس دینا واجب ہے۔

مسئلہ۱۱۴۵: ایسا شخص جس نے کاروانِ حج کی ضرورت کی چیزیں حج کمیٹی والوں کو فروخت کی ہوں اور وہ چیزیں اس کی ملکیت رہی ہوں اور یہ چیزیں اس نے اس وقت خرید ی تھیں جب وہ حج کمیٹی کے دفتر میں کاروانِ حجاج کا مدیر تھا ، تو اگر ان چیزوں کو مخمس مال سے خریدا ہو تو ان کی قیمت پر خمس نہیں ہے وگرنہ ان کا خمس دینا ہو گا۔

3 قیمت اور رأ س المال میں اضافہ

مسئلہ۱۱۴۶: وہ مال و اسباب اور اجناس جن کی قیمت چڑھ گئی ہو اور ان کا خریدار درمیان سال میں موجود ہو لیکن وہ سال کے آخر تک زیادہ منفعت حاصل کرنے کی خاطر فروخت نہ کرے تو اس پر واجب ہے کہ خمس کی تاریخ آنے پر جتنااضافی فائدہ ہوا ہے اس کا خمس ادا کرے،لیکن وہ اجناس اور مال و اسباب جن کو بیچا نہ گیا ہواور آخر سال تک کوئی خریدار بھی نہ ملے تو اس وقت قیمت میں جو اضافہ ہو ا ہے اس کا خمس دینا واجب نہیں ہے ،بلکہ اس کو بیچ کر جو فائدہ حاصل ہو گااس کو فروخت کے سال کے منافع میں شمار کیا جائے گا۔

مسئلہ۱۱۴۷: اگر مخمس مال سے مال و اسباب اور اجناس خریدے تا کہ بعد میں ان کو فروخت کر سکے اور کچھ عرصے کے بعد فروخت کر دے تو قیمت خریدسے زیادہ مقدار کمائی کے منافع کا جز ہو گا اور اس میں سال کے اخراجات سے جو زیادہ ہو اس کا خمس دینا واجب ہو گا۔

4 ذخیرہ اندوزی اور بچت کرنا

مسئلہ۱۱۴۸: ذخیرہ شدہ منافع چاہے وہ زندگی کے مخارج مہیا کرنے کے لئے ہوں خمس کی تاریخ آنے پر ان کا خمس ادا کرنا واجب ہے ،مگر یہ کہ زندگی کے ضروری لوازم مہیا کرنا یا اپنی مالی حالت کے مطابق اپنے ضروری اخراجات اکٹھے کرنا،منافع کے ذخیرہ کرنے پر موقوف ہواور ذخیرہ شدہ اموال کو وہ مستقبل قریب میں مذکورہ موارد میںخرچ کرنا چاہتا ہوتو اس صورت میں اگر انہی موارد میں صرف کرتا ہے تو اس پر خمس نہیں ہے۔

مسئلہ۱۱۴۹: جس شخص کا ارادہ مستقبل میں شادی کرنے کا ہو اگر وہ اپنی ماہانہ تنخواہ میں سے کچھ رقم بچا کر رکھے تو اس پر واجب ہے کہ اس کا خمس ادا کرے، مگر یہ کہ وہ اس رقم کو خمس کی تاریخ کے بعد شادی کے کام کاج میں خرچ کرنا چاہتا ہو اور اگر خمس نکال دے تو باقی رقم خرچ کے لئے پوری نہ ہو تو اس صورت میں اگر وہ شادی ہی کے اُمور پر خرچ کرتا ہے تو اس پر خمس واجب نہیں ہے۔

مسئلہ۱۱۵۰: ایسا شخص جو اپنے آپ پر اور اپنے زیر کفالت عیال پرخرچہ کرنے میں کنجوسی کرے تا کہ کچھ رقم بچا سکے تو اگر جو مال اس نے بچایا ہے وہ مستقبل قریب میں خمس کی تاریخ کے بعداس کی ضروریات زندگی کے لئے ہو اور وہ اس کو ضروری اشیا مہیّاکرنے میں خرچ کرے تو اس صورت میں اس پر خمس واجب نہیں ہے وگرنہ جو اس نے جمع کیا ہے اس کا خمس دینا واجب ہوگا۔

مسئلہ۱۱۵۱: جس شخص کو زندگی کے لوازم جیسے فریج وغیرہ کی ضرورت ہو اور وہ اس کو ایک بار نہ خرید سکتا ہو ،لہٰذا وہ مال جمع کرے تا کہ جب قیمت پوری ہو جائے تو خرید سکے، اسی دوران اس کی خمس کی تاریخ بھی آجائے ،تو اگر وہ مال جس کو اس نے لوازم حیات ،مستقبل قریب میںخمس کی تاریخ آجانے کے بعد خریدنے کے لئے جمع کیا ہواور وہ اس کا خمس نکال دے تو پھر وہ چیز خرید نہ سکتا ہو تو اس صورت میں اس پرخمس واجب نہیں ہے اور اگر ایسا نہیں ہے تو خمس دینا واجب ہو گا۔

مسئلہ۱۱۵۲: مثلاً اگردو سال پہلے زمین خریدی تا کہ اس زمین پر مکان تعمیر کر سکے جس کی اس کو ضرورت ہے اس لئے وہ یومیہ اخراجات میں سے کچھ بچا کرگھر بنانے کے لئے ذخیرہ کرے اور خمس کی تاریخ آجائے تو اگر خمس کی تاریخ کے بعد اس رقم کو جو سال کے منافع سے اس نے بچا کر رکھا ہے گھر کی تعمیر پر خرچ کرنے کا ارادہ ہو تو اس صورت میں اس رقم میں اس پر خمس واجب نہیں ہے اور اگر ایسا نہیں ہے تو اس کا خمس نکالنا واجب ہے۔

مسئلہ۱۱۵۳: سال کے منافع میں سے جتنا بچاکر رکھا جاتاہے اس پر خمس ایک مرتبہ واجب ہوتا ہے اور اگر بینک میں کچھ رقم وہ قرض الحسنہ کی صورت میں رکھے تو اس سے خمس ساقط نہیں ہوتا۔

مسئلہ۱۱۵۴: وہ لوگ جو تعمیرات کرنا چاہتے ہوںاور ان کو اس کے لئے بڑے سرمائے کی ضرورت ہو اور وہ سرمایہ ایک مرتبہ میں اکٹھا نہ کر سکتے ہوں ،لہٰذاوہ تعمیراتی کامو ں کو انجام دینے کے لئے پرائیویٹ بینک قائم کریں اور کچھ مقدار میں مال اس بینک میں جمع کریںتا کہ جب رأس المال جمع ہو جائے تو اس کو تعمیراتی کاموں میں لگا سکیں ۔ پس! ہر شخص نے جو رقم اپنے سال کے منافع میں سے دیاہے وہ اس کی ملکیت میں باقی ہو اس وقت تک جب تک اس کو تعمیراتی کاموں میں لگایا جائے اور خمس کی تاریخ آنے پر وہ بینک سے رقم واپس لے سکتا ہو تو اس پر خمس نکالنا واجب ہے۔

5 قرضہ جات

مسئلہ۱۱۵۵: وہ قرضہ جات جو اس کے دوسروں کے ذمے ہیں ،ادھار فروخت کرنے کی بنا پر ہوں یاکسی کے پاس اس کے کام کی اُجرت ہو ،اگر وہ خمس کی تاریخ آنے پر قابلِ وصول ہوںتو چاہے وہ وصول کرے یا نہ کرے اس پر اس تاریخ میں خمس نکالنا واجب ہے ۔دوسری صورت میں جس سال وہ وصول ہو اس کے منافع میں شمارہو گااس چیز کے پیش نظر ـ۔

مسئلہ۱۱۵۶: ملازموں کی تنخواہیں جن کو ادا کرنے میں حکومت نے کئی سال تأخیر کی ہو وہ اسی سال کے منافع میں شمار ہوں گی جس سال دریافت ہوں۔ پہلے والے برسوں کے منافع میں ان کا شمار نہیں ہو گااور اس سال کے اخراجات سے جو بچت ہو اس کا خمس دینا واجب ہو گا۔

مسئلہ۱۱۵۷: وہ ملاز م جن کی خمس کی تاریخ بارہویں مہینے کے آخر میں ہو اور خمس کی تاریخ سے پانچ دن پہلے ان کو تنخواہ ملتی ہو، اب اگر انھوں نے خمس کی تاریخ تک رقم کو اخراجات میں صرف نہ کیا ہوتواس کا خمس دیناواجب ہو گا۔

مسئلہ۱۱۵۸: اگر کسی کو کچھ مال قرض کے طور پر دے اور قرض کا وہ مال اس کی تجارت کے سالانہ منافع میں سے ہو اور اس نے وہ قرضہ خمس ادا کرنے سے پہلے دیا ہو تو خمس کی تاریخ آنے پر اگر وہ قرض دار سے قرضہ کی رقم واپس لے سکتا ہو تو اس پر اس کا خمس دینا واجب ہے،لیکن اگر اس پر قادر نہ ہو تو فی الحال خمس کی تاریخ آنے پر اس کا خمس دینا واجب نہیںہے،بلکہ واپس مل جائے تو اس کا خمس ادا کرے۔

مسئلہ۱۱۵۹: اگر کوئی شخص بینک میں کام کرنا چاہتا ہو اور کام شروع کرنے کی خاطر سیکیورٹی کے طور پر کچھ رقم بینک کے حوالے کر ے اور اس رقم کو طویل المدت کھاتے پر اپنے نام رکھوائے اور ہر ماہ اس سے ہونے والا فائدہ بینک سے وصول کرے،تو اگر فی الحال وہ اپنی رقم کو بینک سے نہ نکلوا سکتا ہوتو خمس کی تاریخ آنے پر جب تک وہ رقم اس کو نہ ملے اس کا خمس دینا واجب نہیں ہے،لیکن سالانہ منفعت جو اس کو بینک سے حاصل ہوتی ہے اگر وہ سال کے اخراجات سے زیادہ ہو تو اس کا خمس دینا واجب ہے۔

6سکہ دار سونا

مسئلہ۱۱۶۰: اگر سکّہ دار سونا سال کے منافع میں شمار ہو تو وہ بھی وجوبِ خمس کے سلسلے میں تمام منافع کے حکم میں ہو گا۔

7 ریٹائرمنٹ کے بعد تنخواہ

مسئلہ۱۱۶۱: جوریٹائر ہو چکے ہوں ان کو ملنے والی رقم اگر ملازمت کے دوران ان کی تنخواہ سے کاٹ کر رکھا گیا ہو تا کہ ریٹائر ہونے کے بعدان کو دیا جا سکے تو اس پر خمس واجب ہے،لیکن اگر وہ ان کے اخراجات پورے کرنے کے لئے ہو تو اس پر خمس واجب نہیں ہے۔

8 کفن

مسئلہ۱۱۶۲: اگر کفن خرید کر رکھ دے اور کئی سال تک رکھا رہے تو اس کا خمس دینا واجب ہے مگر یہ کہ اس مال سے خریدا گیا ہو جس کا خمس دیا جا چکا ہے تو اس صورت میں اس پر خمس نہیں ہے۔

وہ چیزیں جن پر مؤنہ کا اطلاق ہوتا ہے

1 ایسی ضروری چیزیں جو استعمال سے ختم ہوتی ہیں

مسئلہ۱۱۶۳: وہ ضروری چیزیں جو استعمال کرنے سے ختم ہو جاتی ہیں جیسے شکر،چاول اور گھی وغیرہ جو یومیہ ضرورت کی چیزیں ہیں اورختم ہو کر معیشت کا حصہ بن جاتی ہیں،اگر ان کو منافع سے خریدے تا کہ سال کے دوران اور حال حاضر میں بھی استعمال کرے تو ان کا شمار اخراجات میں ہو گااور اس میںخمس نہیںہے،لیکن جو سال کے اخراجات سے زیادہ ہو وہ مؤنہ میں شمار نہیں ہو گا اور اس کا خمس دینا واجب ہے،لیکن ضرورت کی وہ چیز یںجو استعمال کرنے کے بعد باقی رہتی ہیں جیسے رہائشی مکان ،گھر کا سامان،گاڑی،عورتوں کی زینت کا سامان اور اس کے مانند چیزیں، پس!اگر وہ چیزیں اس کی ضرورت کی ہوں اور ان چیزوں کو اس نے منافع سے اپنے استعمال کے لئے خریدا ہوتو ان کا شمار اخراجات میں ہو گا اور ان پر خمس واجب نہیں ہے۔

مسئلہ۱۱۶۴: ضرورت کی وہ چیزیں جو استعمال سے ختم نہیں ہوتیں ان میں خمس کے عدم وجوب کا معیار ان کا ضروری ہونا ہے اور ساتھ ہی انسان کے شایانِ شان ہونا ہے،چاہے ان کو سال کے دوران استعمال نہ کرے،بنا بر ایں جانمازاور برتن کہ جن کے سال کے دوران استعمال کی باری نہ آئی ہو لیکن مہمانوں کے استعمال کے لئے ضرورت ہو تو ان چیزوں پر خمس نہیں ہے،لیکن وہ جنس جو استعمال کرنے سے مٹ جاتی ہے اور اس کی اصل باقی نہیں رہتی اس میں خمس واجب نہ ہونے کا معیار مصرف فعلی ہے۔ پس! اگر سال کے خرچ سے کچھ بچ جائے تو اس پر خمس واجب ہے۔

مسئلہ۱۱۶۵: جس کتاب کی متعدد جلدیں ہوں جیسے ”وسائل الشیعہ“ کا دورہ اگر انسان کو پورے دورے کی ضرورت ہو یا جس جلد کی ضرورت ہو اس کا خریدنا دورے کے خریدنے پر موقوف ہوتو اس میں خمس نہیں ہے ،وگرنہ فی الوقت جن جلدوں کی ضرورت نہیں ہے ان سب کا خمس دینا واجب ہو گا، اور ہر جلد کا ایک صفحہ پڑھ لینا خمس کے ساقط ہو جانے کے لئے کافی نہیں ہے۔

مسئلہ۱۱۶۶: جیسا کہ پہلے بتایا جا چکا ہے رہائشی مکان کا شمار اخراجات میں ہوتا ہے بنا بر ایں جس عمارت کی تین منزلیں ہوں اور ہر منزل کے دو کمرے ہوں ،گھر کا مالک پہلی منزل میں رہتا ہو جب کہ دوسری دو منزلوں میں اس کے بیٹے رہتے ہوں تواس میں خمس نہیں ہے۔

مسئلہ۱۱۶۷: گاڑی جس کو اس نے سال کے منافع سے ذاتی استعمال کے لئے خریدا ہو،تا کہ زندگی کی ضرورتیں پوری کر سکے۔ اگر عُرفِ عام میں اس کے شایانِ شان ہوتو اس کا شمار اخراجات میں ہو گا اور اس کا خمس دیناواجب نہیں ہو گا۔ہاں! اگر وہ ذریعۂ معاش کی غرض سے ہو جیسے ٹیکسی،بس یا ٹریکٹر وغیرہ تو وجوبِ خمس میں اس کا حکم وہی ہے جوذریعۂ معاش کے دوسرے آلات و وسائل کا ہے۔

مسئلہ۱۱۶۸: وہ دوائیں جن کواس نے سال کے دوران منفعت کے مال سے خریدا ہو اگر وہ خمس کی تاریخ کے آجانے تک موجود ہوں اور خراب نہ ہوئی ہوں تو اگر اس میں وہ دوائیں ضرورت کے وقت استعمال کے لئے خریدی ہوں اور اس کو اب بھی ان کی ضرورت ہو تووہ اخراجات کا حصہ شمار ہوں گی اور ان پر خمس دیناواجب نہیں ہو گا۔

2تدریجی طور پرخریدا جانے والا ضروری سامان

مسئلہ۱۱۶۹: ضرورت کی چیزیں جیسے گھر کا سامان ،دلہن کا جہیز ،رہائشی مکان یا اس کے مانند اشیا جن کو انسان ایک ہی مرتبہ نہیں خرید سکتا مگر آئندہ برسوں کے منافع لگا کراور تدریجاً خرید سکتا ہو اور انھیں وقت ضرورت کے لئے محفوظ رکھے تو جس مقدار میں رقم وہ ہر سال خرچ کرتا ہے جب عُرفِ عام میں اس کی شان کے مطابق ہو تو اس کا شمار اخراجات میں ہو گا اور اس میں خمس واجب نہیں ہو گا۔

مسئلہ۱۱۷۰: کسی علاقے میں اگر یہ معمول ہو کہ خاتون خانہ گھر کی ضرورتوں کا اسباب اکٹھا کرتی ہو لہٰذاوہ ان چیزوں کو تدریجاً خریدے اور وقت گزرنے کے ساتھ ساتھ جمع کرے اور اسی دوران خمس کی تاریخ بھی آجائے تو اگر مستقبل کے لئے زندگی کے لوازمات اور سامان جمع کرناعرف عام میں اخراجات میں شمار ہوتا ہو تو اس میں خمس نہیں ہے۔

مسئلہ۱۱۷۱: جس شخص کے پاس رہنے کے لئے گھر نہ ہو لیکن ز مین کا ایک ٹکرا ہو جس پر کئی سال گزرنے کے بعد بھی تعمیر نہ کر سکا ہو تو اگر وہ زمین جس کی اس کو گھر کی تعمیر کرنے کے لئے ضرورت ہے اس کو اس نے خرید کے سالانہ منافع سے خریدا ہو تو فعلاً اس کا شمار اخراجات میں ہو گا اور اس کا خمس دینا واجب نہیں ہے لیکن اگر اس کو بیچنے کی غرض سے خریدا گیا ہوتا کہ اس کی قیمت سے گھر بنائے اور وہ تجارت کے منافع میں سے ہو تو اس کا خمس دینا واجب ہے۔

مسئلہ۱۱۷۲: اس زمین پر خمس کے واجب نہ ہونے میں کہ جس کو مکان کی تعمیر کے لئے خریدا گیا ہو اس میں کوئی فرق نہیں کہ وہ زمین کا ایک ٹکڑا ہو یا ایک سے زیادہ اور نہ ہی اس میں کوئی فرق ہے کہ گھر ایک ہو یا زیادہ بلکہ معیار اس کی حالت اور عرفی شان کے حساب سے عنوان ضرورت کا صادق آنا ہے اور یہ کہ اس کی مالی حالت کا تقاضاہو کہ وہ تدریجاًگھر کی تعمیر کرے۔

مسئلہ۱۱۷۳: وہ شخص جس کے پاس رہنے کے لئے گھر نہ ہو پس! وہ سال کے منافع سے گھر بنانے کے لئے زمین خریدے اور گھر کی تعمیر شروع کردے مگر گھر مکمل ہو نے سے پہلے خمس کی تاریخ آجائے تو جتنی رقم فی الحال اس نے خرچ کی ہے اس میں اس پر خمس نہیں ہے۔

3 قرضوں کی ادائیگی

مسئلہ۱۱۷۴: وہ قرضے جو ادا نہ کئے گئے ہوں چاہے فوری قابلِ ادا ہو ںیا مدت دار ہوں تو چاہے قرض لے کر حاصل کئے گئے ہوں یا کوئی چیز اُدھار خرید کر، ان کو سال کے منافع سے مستثنیٰ نہیں کیا جائے گا مگر یہ کہ وہ قرضے سالانہ اخراجات مہیّا کرنے کے لیے،لئے گئے ہوں تو اس صورت میں منافع میں سے اتنی مقدار کو منہا کیا جائے گا جتنی مقدار قرضوں کی ادائیگی پر صرف ہو،لیکن اگر قرضہ گزشتہ برسوں کا ہو تو اگر چہ اس کو منافع میں سے ادا کرنا جائز ہے مگر یہ کہ اگر وہ خمس کی تاریخ آنے پر قرضے ادانہ کرے تو ان کو منافع میں سے منہا کیا جائے گا۔

مسئلہ۱۱۷۵: وہ ملاز م کہ جس کے پاس کبھی کچھ مال سال کے خرچے سے بچ جاتا ہے تو منافع سے باقی بچے مال پر خمس ادا کرنا واجب ہے چاہے اس کے ذمّے نقدی یا قسطوں میں قرضے بھی ہوں ہاں! اگر قرضہ سال کے دوران لیا گیا ہو اور اسی سال کے اخراجات کے لئے ہو ،یا وہ قرضہ اس بنا پر ہو کہ اس نے اس سال کی بعض ضروری چیزیں ادھار خریدی ہوں، پس! اگر وہ اپنے قرضوں کو اسی سال کے منافع میں سے ادا کرنا چاہتا ہوتو منافع میں سے قرض کے برابر وہ مستثنیٰ کر سکتا ہے۔

مسئلہ۱۱۷۶: گھر کے قرضے کی قسطوں وغیرہ کو اگر چہ سال کے منافع میں سے ادا کرنا جائز ہے لیکن اگر وہ ادا نہ کرے تو اس سال کے منافع میں سے ان کو مستثنیٰ نہیں کر سکتا،بلکہ خمس کی تاریخ آنے پر جتنے منافع باقی بچے ہوں سب کا خمس ادا کرنا واجب ہے۔

مسئلہ۱۱۷۷: وہ قرض جو اخراجات کے لئے نہ ہوں مثلاًرأس المال میں اضافے کے لئے منافع کو بچانے کے لیے، مستقبل میں بیچنے کی خاطر زمین خریدنے کے لئے ہو تو اگر چہ اسی سال کے منافع میں سے قرضے کو ادا کرنا جائز ہے ،لیکن اگر ادا نہ کرے اور خمس کی تاریخ آجائے تو قرض کی مقدار کو اس سال کے منافع میں سے کہ جس میں قرض لیا ہے مستثنیٰ نہیں کر سکتا ،بلکہ منافع میں سے سال کے اخراجات پورے کرنے کے بعد جتنی بچت آئے اس کا خمس ادا کرنا واجب ہے۔

4 کرائے وغیرہ کے طور پر جو مال پیشگی دیا جائے:

مسئلہ۱۱۷۸: وہ مال جو کرائے پر لینے والا کرائے پر دینے والے کو پیشگی دیتا ہے اگر وہ اس کے کاروبار کے منافع میں سے ہو،تو خمس کی تاریخ آنے پر اس پر خمس واجب ہو جاتا ہے اور جب وہ گھر کے مالک سے اس مال کو واپس لے تو اس کا خمس ادا کرنا واجب ہے۔

مسئلہ۱۱۷۹: جو شخص حج یا عمرہ پر جانا چاہتا ہو اور اپنی نوبت محفوظ کرنے کے لئے بینک میں اس نے رقم ادارۂ حج و زیارات کے ساتھ عقد مضاربہ کے تحت رکھے ہوں اور ان رقوم سے فائدہ بھی حاصل ہوتا ہو پھر نام لکھوانے کے تین سال بعد ان کے حج پر جانے کی باری آجائے،انھوں نے ادارۂ حج کو اصل مال اور اس کا نفع بھی دیا ہو اس کے بعد وہ حج یا عمرہ کے لئے چلے جائیں، پس! اگر وہ اسی سال حج پر جائیں کہ جس سال انھوں نے بینک کو رقم دی تھی تو ان پر خمس نہیں ہے ،لیکن اگر حج پر جانے کی ان کی باری اس خمسی سال کے بعد آئے تو اصل مال پر خمس واجب ہو گا اگر وہ غیر مخمّس منافع میں سے ہو ،رہ گیا اس پر حاصل ہونے والا فائدہ تو اگر حج پر جانے سے پہلے اس کا وصول ہو نا ممکن نہ ہو تو وہ اس سال کے منافع میں شمار ہو گا جس سال وصول ہو اور اگر اس دوران خرچ ہو جائے تو اس میں خمس نہیں ہے۔

مسئلہ۱۱۸۰: وہ مال جس کوتہران کی کتابوں کی سرکاری نمائش گاہ سے کتابیں خریدنے کے لئے بعنوان سلف (پیشگی) کتابیں وصول ہونے سے پہلے دیا گیا ہو مگر کتابیں ابھی تک ان کو ارسال نہ کی گئی ہوں تو ان پر اس سال میں خمس نہیں ہے،بشرطیکہ مذکورہ کتابوں کی ان کو ضرورت ہو اور وہ معمول کے مطابق اور عُرفِ عام میں ان کے شایانِ شان ہوں اور ان کو حاصل کرنا پیشگی قیمت ادا کرنے پر موقوف ہو۔

فائدہ کے خمس کا حساب کتاب او ر اس کی ادائیگی کا طریقہ


عین فائدے میں خمس کا واجب ہونا:

مسئلہ۱۱۸۱: وجوبِ خمس کا تعلق اصل فائدے سے ہے (یعنی وہ چیزجو خارج میں موجود ہو چاہے وہ مال ہو یا جنس ہو)اور اَربابِ خمس اس چیز کے تمام اجزا میں مالک کے ساتھ شریک ہوتے ہیں لہٰذامالک کے لئے اس چیز میں تصرف کرنا،خمس دینے سے پہلے ولیٔ امر خمس کی اجازت کے بغیر جائز نہیں ہے۔(چاہے تصرف حقیقی خارجی سے ہو جیسے کھانا،پہننا،بیٹھنایا اعتباری ہو جیسے بیچنا،ہبہ کرنا کرائے پر دینااور مصالحت کرنا)چاہے وہ اس کو اپنے ذمّے اَربابِ خمس کے قرض کے طور پر رکھ لے اور اگر فرضاً وہ اس چیز میں تصرف کرکے اس کو ضائع کر دے تو خمس کی مقدار کا ضامن ہو گا اور اسی طرح وہ اس چیز کے ایک حصے میں بھی خمس دینے سے پہلے تصرف کا جواز نہیں رکھتا،چاہے اس کا جو حصہ باقی رہ گیا ہے و ہ خمس کے برابر یا اس سے زیادہ ہو اور باقیماندہ میں سے خمس ادا کرنے کا عزم بھی رکھتا ہو۔

خمس واجب ہونے کا زمانہ

مسئلہ۱۱۸۲: فائدے پر خمس اس وقت واجب ہوتا ہے جب فائدہ حاصل ہو،لیکن خمس کی ادائیگی کا وقت خمس کی تاریخ آنے تک رہتا ہے،اسی وجہ سے مالک کے لئے جائز ہے کہ وہ خمس کی تاریخ سے پہلے خمس ادا کردے اور اسی طرح خمس کی تاریخ کو آگے پیچھے کرنا بھی جائز ہے،بشرطیکہ گزشتہ مدت کے فوائد سال میں حساب کئے جائیں اور اَربابِ خمس کو نقصان نہ ہو۔

ادائیگی میں اصل منفعت یا اس کی قیمت کو دینے میں مخیر ہونا

مسئلہ۱۱۸۳: مالک کو اختیار ہے کہ اپنے مال کا خمس اصل منفعت میں سے ادا کرے یا اس کے برابر قیمت میں سے ادا کرے، لیکن اگر اس کے برابر قیمت میں سے دینا چاہے تو وہ مال اگر منافع میں سے ہو تو اس کا خمس دینا بھی واجب ہے۔ پس! مثال کے طور اصل ملکیت جیسے گھر یا زمین پر خمس واجب ہو تو اگر منافع میں سے اس کا خمس دینا چاہے تو منافع کا خمس ادا کرنا بھی واجب ہو گا۔

مسئلہ۱۱۸۴: سونے کے بسکٹ جن کا ریٹ ہمیشہ بدلتا رہتا ہے اگر ان کی قیمت میں سے خمس دینا چاہے تو معیار اس دن کی قیمت ہے جس دن حساب کر کے ادا کرے۔

سالانہ درآمد کے خرچہ کا منہا کرنا

مسئلہ۱۱۸۵: سال کے دوران فائدہ حاصل کرنے کے لئے اقتصادی اُمور پر جو کچھ خرچ کرتا ہے جیسا کہ حمل و نقل ہونے والے نقصانات کے اخراجات ،جگہ کا کرایہ اور آلات و وسائل کی اُجرت، دلال اور کاریگر کی مزدوری اور ٹیکس وغیرہ ان سب کو سالانہ خمس کے منافع میں سے مستثنیٰ کیا جائے گا۔

فائدے کے خمس کا سالانہ مخارج سے متعلق ہونا

مسئلہ۱۱۸۶: فائدہ کے خمس کا اخراجات سے کوئی تعلق نہیں ہوتا اس کا مطلب یہ ہے کہ جن منافع کو انسان ضروریات اور لوازم اور معیشت مہیا کرنے کے لئے خرچ کرتا ہے ان میں خمس نہیں ہے۔سال کے منافع کو خرچ کرنے کے بعد جو بچت آتی ہے ،خمس کی تاریخ آنے پرخمس صرف اس پر واجب ہو تا ہے۔

درآمد کے سال کا خرچہ منہا کرنا

مسئلہ۱۱۸۷: سال کا خرچہ اسی سال کے منافع میں سے لیا جاتا ہے جس سال میں خرچ ہو ا ہے اس سے پہلے یا بعد کے سال سے نہیں ، بنا بر ایں اگر کسی سال کوئی فائدہ نہ ہو تو اس سال کے اخراجات کو گزشتہ یا آئندہ سال کے منافع سے منہا نہیں کر سکتا۔ فائدے میں سے خرچ کرنے کے لئے دوسرا مال موجود نہ ہونا شرط نہیں۔

مسئلہ۱۱۸۸: فائدے میں سے خرچہ نکالنے میں یہ شرط نہیں ہے کہ اس کے پاس اس فائدے کے علاوہ دوسرا مال نہ ہو بلکہ چاہے اس کے پاس اور مال ہو کہ جس پر خمس نہ ہو یا خمس ہو مگر اس نے ادا کر دیا ہو بلکہ وہ فائدے کا کچھ حصہ لے کر اس کو اس مال پر خرچ کر سکتا ہے ۔ہاں! اگر اس نے اخراجات ،منفعت اور مخمّس مال میں سے نکالے ہوں تو خمس کی تاریخ آنے پر مخمّس اور غیر مخمّس کے تناسب سے جو مال اس کے پاس بچاہے اس کا خمس ادا کرنا واجب ہے اور جو مخمس مال اس نے سال کے منافع میں سے خرچ کیا ہے اس کو مستثنیٰ کرنا جائز نہیں ہے ،مثلاً اگر اس چاول کو اپنے اخراجات میں لگائیں جس کا خمس دے چکا ہے تو نئے چاول میں سے اس کے برابرمستثنیٰ نہیں کر سکتا بنا بر ایں سال میں جو نئے چاول خرچ کرے گا اس میں خمس نہیں ہے لیکن خمس کی تاریخ آنے پر جو چاول بچا ہو گا اس کا خمس دینا واجب ہے۔

خمس کا سال ہو نا

مسئلہ۱۱۸۹: جن لوگوں کے پاس منفعت ہو چاہے تھوڑی ہی کیوں نہ ہو اور چاہے وہ شادی شدہ ہوں یا غیر شادی شدہ ان کی خمس کی تاریخ مقرر ہونی چا ہیے تا کہ وہ اس تاریخ میں سال کے منافع کا حساب کر سکیںاور اگر اس تاریخ میں منافع میں سے کچھ بچ جائے تو اس کا خمس اَدا کریں۔ ایسے میں فطری بات ہے کہ سال کے آخر کا اور سالانہ آمدنی کا حساب رکھنامستقل طور پر واجب نہیں ہے بلکہ یہ تو اس چیز کی جانکاری حاصل کرنے کا طریقہ ہے کہ خمس واجب ہو اہے یا نہیں ،لیکن یہ اس وقت واجب ہو جا تا ہے کہ جب کسی شخص کو یہ معلوم ہو کہ خمس اس پر واجب ہے تاہم کتناواجب ہے یہ نہ جانتا ہو لیکن اگر کاروبار کے منافع میں سے اس کے پاس کچھ نہ بچا ہوبلکہ جو کماتا ہو وہ اخراجات میں لگا دیتا ہو تو خمس اس پر واجب نہیں ہوتا کہ وہ اس کا حساب کرے۔

مسئلہ۱۱۹۰: وہ میاں بیوی جو دونوں مشترکہ طور پر اپنی تنخواہ کو گھر کی ضروریات میں خرچ کرتے ہیں اور خمس کی تاریخ آنے پر تنخواہ اور سالا نہ اخراجات میں سے جو بچا ہو ہر ایک پر اس کا خمس نکالنا واجب ہے ۔یہی حکم خاتون خانہ کا ہے کہ جس کے شوہر کا خمس کا سال معین ہو اور وہ آخر سال میں خمس دیتا ہو،خاتون خانہ کو بھی کچھ نفع ہوتا ہو تو اس پر واجب ہے کہ جس دن اسے پہلا فائدہ حاصل ہو اس دن سے اپنے خمس کے سال کا آغاز کرے اور سال کے دوران اپنے منافع میں سے جتنا ذاتی اخراجات جیسے زیارتوں اور ہدایا وغیرہ میں لگائے اس میں خمس نہیں ہے لیکن سال کے منافع میں خرچ کرنے کے بعد جو بچ جائے تو اس پر سال کے آخر میں اس کا خمس دینا واجب ہے۔

مسئلہ۱۱۹۱: مکلف کے لئے جائز ہے کہ اپنے مال کے خمس کا خود حساب کرے اور جتنا اس پر واجب ہو اسے ولیٔ امر خمس یا اس کے وکیل کو دے۔

ادائیگی خمس کے لیےسال کے آغاز کاتعیّن

مسئلہ۱۱۹۲:ادائیگی خمس کے لئے سال کی ابتدا مکلف کے تعیّن اور حد بندی پر موقوف نہیں ہے بلکہ یہ ایک واقعی امر ہے جس کا تعیّن منفعت حاصل ہونے کی بنیاد پر خود بخود ہو جاتا ہے ،بنا بر ایں کاریگروں اور ملازموں وغیرہ کے خمس کا سال اس دن سے شروع ہوتا ہے جس دن ان کو کام اور ملازمت کی پہلی تنخواہ یا آمدنی حاصل ہو اور تاجروں اور زمین کی خرید وفروخت کرنے والوں کا ادائیگی خمس کا سال اس دن سے شروع ہوتا ہے جس روز وہ خرید وفروخت شروع کریں اور کاشتکاروں کے ادائیگی خمس کا سال اس دن سے شروع ہوتا ہے جس روز کھیتی باڑی کی پہلی محصول ان کے ہاتھ آئے۔

مسئلہ۱۱۹۳: جیسا کہ ہم پہلے بتا چکے ہیں کہ تنخواہ لینے والے چاہے ملازم ہو ں یا مزدور وغیرہ ان کے ادائیگی خمس کے سال کا آغاز اس وقت سے ہو گا جس روز ان کو پہلی تنخواہ ملے یا ملنے کی توقع ہو اس دن سے نہیں کہ جس روز وہ کام اور نوکری شروع کرتے ہیں۔

ادائیگی خمس کے لئے سال اختیار کرنے کی آزادی

مسئلہ۱۱۹۴: مکلف کو اختیار ہے کہ وہ خمسی سال کے طور پر قمری سال کو اختیار کرے یا شمسی کواختیار کرے۔

رأس المال کے خمس کی ادائیگی اور حساب کرنے کا طریقہ

مسئلہ۱۱۹۵: رأس المال کے خمس کا حساب کرنے کاطریقہ یہ ہے کہ: سب سے پہلے انسان کے پاس جتنے اجناس اور نقدی اموال ہوں ان کی قیمت لگا کرخمسی سال کے آخر میں ان کا خمس ادا کرے۔ دوسرے سال ان سب چیزوں کا رأس ا لمال کے ساتھ مقایسہ کرے اور دیکھے کہ اگر رأس المال سے کچھ زیادہ ہے تو اس کو منفعت میں حساب کرے کہ جس پر خمس واجب ہے لیکن اگر کچھ بھی زیادہ نہ ہو تو خمس واجب نہیں ہے مثلاً کسی شخص کے پاس ۹۸ بھیڑ بکریاں اور کچھ نقدی ہو جو اس کا رأس المال ہو اور ان سب کا خمس اس نے دے دیا ہو اب جب دوسرا خمسی سال آئے تو اس کی موجودہ بھیڑ بکریوں کی قیمت اور اسی طرح موجودہ نقدی مال کل ملا کر ۹۸ بھیڑ بکریاں اور پچھلے سال کے مخمس نقدی مال سے زیادہ ہو تو جتنا زیادہ ہو گا اس پر خمس واجب ہو گا۔

مسئلہ۱۱۹۶: رأس المال کا حساب کرتے وقت جتنا بھی غیر نقدی سامان ہے اس کی قیمت معین کرنا واجب ہے چاہے جیسے بھی ممکن ہو خواہ اندازہ لگاکر سہی اس کام کے مشکل ہونے کا بہانہ بنا کر اس کو ترک کرنا جائز نہیں ہے۔

مسئلہ۱۱۹۷: اگر وہ مال کہ جس میں خمس نہیں ہوتا جیسے انعامات وغیرہ رأس المال سے مخلوط ہو جائے تو خمسی سال کے آخر میں جائز ہے کہ اس کو رأس المال سے مستثنیٰ کر ے اور پھر باقیماندہ اموال کا خمس ادا کرے۔

مسئلہ۱۱۹۸: مخمس رأس المال کو مستثنیٰ کرنے کا معیار اصلی رأس المال ہے بنا بر ایں اب اگر وہ اصلی رأس المال کہ جس پر اس کاکاروبار چلتا ہے سونے کے سکے ہوں جیسا سکّہ ”بہار آزادی“ وغیر ہ تو خمس کا سال آنے پر اتنی تعداد میں مخمس سکّے الگ کر لئے جائیں گے،چاہے ریال کے نرخ کے حساب سے گزشتہ سال کے مقابلے میں ان کی قمیت چڑھ گئی ہو ، لیکن اگر رأس المال نقدی نوٹ یا سامان ہو یا اجناس وغیرہ ہوں اور اس نے گزشتہ خمسی سال کے موقع پر ان چیزوں کو سونے کے سکّوں کے برابر کرکے ان کا خمس ادا کیا ہو تو آنے والے خمسی سال کے موقع پر سونے کے سکوں کے برابر جو قیمت لگائی تھی صرف اس کے برابر مستثنیٰ کرنا جائز ہو گا سکوں کی تعداد کے برابرنہیں۔ بنا بر ایں اگر آنے والے سکوں کا نرخ بڑھ گیا ہو تو بڑھی ہوئی مقدار کو منافع میں حساب کیا جائے گا اور اس میں خمس واجب ہو گا۔

منافع کے خمس کا حساب صحیح ہونے میں شک ہونا

مسئلہ۱۱۹۹: گزشتہ برسوں کے منافع کے خمس کا حساب صحیح ہونے میں اگر شک ہو تو شک پر دھیان نہیں دے گا اور پھر سے ان کا خمس دینا واجب نہیں ہو گا ۔ہاں! جو اس کے پا س منفعت موجود ہے اگر اس کے بارے میں شک کرے کہ وہ گزشتہ سالوں کی ہے جن کا خمس دے چکا ہے یا موجودہ سال کی ہے کہ جس کا خمس ابھی نہیں دیا ہے تو یہاں پر احتیاطاً واجب ہے کہ اس کا خمس ادا کرے مگر اس کو یہ معلوم ہو جائے کہ پہلے اس کا خمس دے چکا ہے۔

خمس ادا کرنے میں شک

مسئلہ۱۲۰۰: اگر شک کرے کہ خمس دیا ہے یا نہیں تو اگر مشکوک وہ چیز ہو جس میں خمس ہوتا ہے تو خمس کی ادائیگی کا یقین ہونا ضروری ہے۔

مصالحت

مسئلہ۱۲۰۱: جو لوگ نہیں جانتے کہ ان کے منافع میں خمس ہے یا نہیں؟مثلاً جو شخص یقین کے ساتھ جانتا ہو کہ اس نے رہائشی مکان خریدا ہے لیکن وہ نہیں جانتا کہ آیا اس نے سال کے منافع سے سال کے دوران اسے خریدا ہے یا خمسی سال کے حلول کے بعد اور خمس ادا کرنے سے پہلے خریدا ہے تو ان پر واجب ہے کہ ولیٔ امر خمس یا اس کے وکیل کے ساتھ مصالحت کریں۔

مسئلہ۱۲۰۲: جس خمس کا یقین ہو اس میں مصالحت نہیں ہوتی(چونکہ مصالحت مشکوک میں ہوتی ہے )۔

مداورت

مسئلہ۱۲۰۳: جن پر خمس واجب ہو چکا ہو لیکن وقت حاضر میں وہ ادا کرنے پر قادر نہ ہوں تو واجب ہے کہ ولیٔ امر خمس کے ساتھ بات چیت کریں اور خمس کو اپنے ذمے لے لیں بعد میں جب بھی اور جتنی مقدار میں بھی ان کی توانائی ہو رفتہ رفتہ ادا کریں۔

مسئلہ۱۲۰۴: ایسا شخص جو اپنا کچھ ما ل اپنے ان اموال کے خمس کے طور پر ادا کرے جن پر خمس واجب نہیں ہوا ہے ۔پس! اگر اس مال کو خمس کے شرعی مصارف میں خرچ کردیا گیا ہو تو جو اس وقت اس نے دیا تھا وہ اس خمس میں شمار نہیں ہو گا جو اس وقت ان کے ذمّے ہے ۔ہاں! اگر وہی مال موجود ہو تو اس کا مطالبہ کرنے کا حق رکھتا ہے۔

مسئلہ۱۲۰۵: جو شخص یہ احتمال دیتا ہو کہ اس کے باپ نے اپنی زندگی میںاپنے اموال کا خمس با لکل نہیں دیا ہے چنانچہ وہ کچھ زمین اسپتال بنانے کے لئے ہبہ کرے تو اگر وہ اس زمین کو متوفی کے اُمور کے خمس میں حساب کرنا چاہے تو اس زمین کو خمس میں حساب نہیں کرسکتا۔

مسئلہ۱۲۰۶: ایسی اصالتاً بنجر زمین جو اس کی ملکیت نہ ہو جس کے نام درج ہے اس کو خمس میں دے کر جو خمس اس کے اوپر قرض ہے اس میں حساب کرنا صحیح نہیں ہے جیسا کہ اس کی مملوکہ زمین کومیونسپلٹی یا حکومت مفت میں یا عوض دے کر اپنے قبضے میں لے سکتی ہے ۔مالک اس کو بعنوان خمس دے کر خمس کا جو قرض اس کے ذمے ہے اس میں حساب نہیں کر سکتا۔

مسئلہ۱۲۰۷: خمس اور دوسرے حقوق شرعیہ کو بینک کے ذریعے ادا کرنے میں کوئی اشکال نہیں ہے بنا بر ایں جس شخص کے لئے بعینہ خمس کے مال کو ولیٔ امر خمس تک پہنچانا یا اس کے وکیل تک پہنچانا مشکل ہو وہ بینک کے حوالے سے بھیج سکتا ہے چاہے بینک سے لیا گیا مال وہی نہ ہو جو اس نے بطور خمس دیا تھا۔

معدنیات(کان)کا خمس

مسئلہ۱۲۰۸: ایک شخص یا چند اشخاص مشترکہ طور پر جو معدنیات استخراج کرتے ہیں اس صورت میں ان پر خمس واجب ہے کہ جو کچھ انھوں نے نکالا ہے وہ شرکا میں سے ہر ایک کا حصہ نکالنے اور صاف کرنے کے اخراجات مستثنیٰ کرنے کے بعد نصاب کی حد تک پہنچ جائے جو کہ بیس دینار یا دو سو درہم جنس یا قیمت ہے۔

مسئلہ۱۲۰۹: معدنیات میں خمس کے واجب ہونے کی شرط یہ ہے کہ شخص یا اشخاص مشترکہ طور پر اس کا استخراج کریں ۔شرط یہ ہے کہ ان میں سے ہر ایک کا حصہ نصاب تک پہنچ جائے اس کے علاوہ جو اس نے استخراج کیا ہے وہ اس کی ملکیت ہو لیکن وہ معدنیات جن کو حکومت نکالتی ہے چونکہ وہ کسی شخص یا اشخاص کی ملکیت نہیں، بلکہ(جہت)عنوان کی ملکیت ہیں،لہٰذا وجوبِ خمس کی شرط اس میں نہیں پائی جاتی ۔نتیجہ یہ ہوا کہ اس میں حکومت پر خمس واجب ہونے کا کوئی موضوع نہیں ہے۔

خزانہ

مسئلہ۱۲۱۰: ایسا خزانہ جو کسی شخص کو اپنی ملکیت میںدریافت ہو اس کا معیار یہ ہے کہ وہ جمہوری اسلامی کے قوانین کے تابع ہے۔ بنا بر ایں اگر ایسے چاندی کے سکے دریافت کرے جن کی تاریخ تقریباً سو سال پرانی ہو اور وہ اس زمین کے نیچے ہوں جس پر گھر بنایا ہو تو اس پر واجب ہے کہ جمہوری اسلامی کے قوانین کی طرف رجوع کرے۔

وہ حلال مال جو حرام سے مخلوط ہو

مسئلہ۱۲۱۱: جب کسی شخص کو یقین ہو جائے کہ اس کے اَموال میں حرام مال مخلوط ہے لیکن صحیح طور پر اس کو اس کی مقدار معلوم نہ ہو اور اس کے مالک کو بھی نہ پہچانتا ہو تو اس کے حلال بنانے کا طریقہ یہ ہے کہ اس کا خمس اداکرے لیکن اگر اس کو اپنے اَموال میں حرام کے مخلوط ہونے کا شک ہو تو اس پر کچھ بھی نہیں ہے۔

مسئلہ۱۲۱۲: اگر ایسے گھرانے میں زندگی بسر کر رہا ہو جو خمس و زکوٰۃ نہیں دیتے اور ان کے اموال میں سود بھی مخلوط ہے تو جب تک اس کو ان اَموال کے حرام ہونے کا یقین نہ ہو اس کے لئے ان سے استفادہ کرنا جائز ہے۔(یہ صحیح ہے کہ اس کو یقین ہے کہ یہ لوگ خمس و زکوٰۃ نہیں دیتے اور ان کے اموال میں سود کی آمیزش ہے لیکن اس کا لازمہ اس مال کے حرام ہونے کا یقین نہیں ہے جس میں اس نے تصرف کیا ہے)ہاں جو اَموال اس کے سامنے موجود ہیں اگر ان کے حرام ہونے کا یقین ہو تو ان میں تصرف کرنا اور ان سے استفادہ کرنا جائز نہیں ہے مگر یہ کہ اس گھرانے سے الگ ہونا اور ان سے معاشرتی روابط ختم کرنا اس کے لئے باعث حرج ہو تو اس صورت میں ان کے مذکورہ اموال سے استفادہ کرنا جائز ہے لیکن ان اموال میں جو خمس و زکوٰۃ اور دوسرے کا مال ہے اس کا ضامن ہے۔

خمس کا مَصرَف

سہم امامؑ اور سہم سادات

مسئلہ۱۲۱۳: خمس کو دو برابر حصوں میں تقسیم کیا جاتا ہے ،ایک حصہ سہم امام ؑ اور دوسرا حصہ سہم سادات ہوتا ہے۔

مسئلہ۱۲۱۴: امام سے مراد ہر زمانے کا امام معصوم ؑ ہے اور ہمارے زمانے میں اس سے مراد امام مہدی عجل اللہ تعالیٰ فرجہٗ الشریف ہیں اور سادات سے مراد وہ لوگ ہیں جن کا نسب پیغمبر اکرمﷺ کے جد ِاعلیٰ حضرت ہاشم سے ملتا ہو۔

مسئلہ۱۲۱۵: موجودہ زمانے میں سہم امام ؑ کا اختیار کلی طور پر ولیٔ امر مسلمین کے ہاتھ میں ہے چونکہ امام زمانہ؈ تک رسائی ممکن نہیں ہے تا کہ ولیٔ امر مسلمین اس کو ان جگہوں پر خرچ کرے جن میں امام زمانہ عجل اللہ تعالی فرجہ الشریف کی مرضی ہو اور وہ مسلمانوں کی فلاح و بہبود کے امور ہیں خاص طور پر علمی حوزات و مدارس کو چلانا وغیرہ اور سہم سادات کا اختیار بھی سہم امام ؑ کی طرح ولیٔ امر مسلمین کے ہاتھ میں ہے۔ اس بنا پر جس کے ذمے یا جس کے اموال میں امام ؑ کا حق ہو یا سہم سادات ہو تو اس پر واجب ہے کہ اسے ولیٔ امر خمس کو یا اس کی طرف سے مجاز وکیل کے حوالے کر ے اور اگر دونوں حصوں کو مقررہ موارد میں سے کسی ایک جگہ صرف کرنا چاہے،مثلاً مفید اور ضروری کتابیں خریدنے میں یا ضرورتمند سادات کی شادی کرانے میں یا سادات کی بجلی یا پانی کے بل وغیرہ اداکرنے میں خرچ کرے تو اس سے پہلے ولیٔ امر خمس یا اس کے مجاز وکیل سے اجازت لینا واجب ہے۔

مسئلہ۱۲۱۶: ایسا شخص جو کسی ایک مرجع تقلید (دامت برکاتہم)کی تقلید کرتا ہے وہ اس کے فتوے کے مطابق سہم امامؑ اور سہم سادات کو ادا کرنا چاہے تو اپنے اس عمل کے ذریعے وہ بری الذمہ ہو جائے گا۔

مسئلہ۱۲۱۷: سہم امام ؑ اور اسی طرح سہم سادات بخشش کے قابل نہیں ہیں۔

مسئلہ۱۲۱۸: حقوق شرعیہ جیسے خمس و زکوٰۃ سے تجارت کرنا محّلِ اشکال ہے کہ جن کا مقررہ جگہوں پر خرچ کرنا واجب ہے اور ولیٔ امر خمس کی اجازت کے بغیر ان کو خرچ نہیں کرناچاہیے، چاہے ان کے فوائد سے کسی دینی ادارے میںحصول منفعت کے لئے ہی کیوں نہ ہو ( محلِّ اشکال ہے)اور بالفرض تجارت جو فائدہ ان سے حاصل ہوگاوہ بھی رأس المال کے تابع ہو گا کہ اس کو بھی انہی جگہوں پر خرچ کرنا واجب ہے کہ جہاں اصل مال کوخرچ کیا جاتا ہے اور اس میں خمس نہیں ہے۔

مسئلہ۱۲۱۹: اگر حقوق شرعیہ ولیٔ امر خمس کے وکلا کو یا دوسرے اشخاص کو دے تا کہ وہ ان کے دفتر میں پہنچادیں تو وہ ان سے ولی ٔ امر خمس کی مہر لگی ہوئی رسید کا مطالبہ کر سکتے ہیں۔

مسئلہ۱۲۲۰: اگر کسی کو شک یا شبہ ہو کہ جو شخص اس بات کا دعویٰ کرتا ہے کہ اس کے پاس ولیٔ امر خمس کا اجازہ ہے آیا اس کے پاس اجازہ ہے یا نہیں تو احترام کی رعایت کرتے ہوئے مطالبہ کر سکتا ہے کہ وہ تحریری اجازہ دکھائے یا ایسی رسید کا مطالبہ کرے جس پر ولیٔ امر خمس کی مہر ہو۔ پس! اگر وہ ولیٔ امر خمس کے اجازے کے مطابق عمل کرے تو اس کا عمل امضا شدہ اور تائید شدہ ہو گا۔

مسئلہ۱۲۲۱: اس شخص کے لئے سہم امام ؑ یا سہم سادات لینا جائز نہیں ہے جو شرعاً مستحق نہ ہو اور حوزۂ علمیہ کے وظیفے کے قوانین کے دائرے میں نہ آتا ہو۔

ؔ مسئلہ۱۲۲۲: مستحق سہم سادات کی شرائط:

   یہ کہ وہ سادات میں سے ہو۔

   یہ کہ وہ مومن ہو (یعنی شیعہ اثناعشری ہو )۔

   یہ کہ وہ غریب ہو۔

   یہ کہ اس کا نان و نفقہ واجب نہ ہو۔

   یہ کہ وہ اس کو معصیت میں خرچ نہ کرے۔

   ہ کہ وہ علی الاعلان گناہ نہ کرتا ہو۔

1 سادات ہو

مسئلہ۱۲۲۳: وہ سید جس کے لئے سہم سادات لینا جائز ہے ،وہ ہے کہ باپ کی طر ف سے جس کا نسب پیغمبر اکرمﷺ کے جد حضرت ہاشم سے ملتا ہو ، پس! تمام علوی ،عقیلی اور عباسی، سادات ہاشمی کہلاتے ہیں اور ہاشمی سادات کی خاص رعایت سے استفادہ کر سکتے ہیں۔

مسئلہ۱۲۲۴: باپ کی طرف سے جو شخص حضرت عباس بن علی بن ابیطالبؑ کی طرف منسوب ہو اس کا شمار علوی سادات میں ہوتا ہے۔

مسئلہ۱۲۲۵: ماں کی طرف سے جو لوگ رسول اللہﷺ کی طرف منسوب ہیں اگر چہ وہ رسول اللہﷺ کی اولاد کہلاتے ہیں مگر سیادت کے شرعی احکام اور آثار مرتب ہو نے کا ملاک اور معیار باپ کی طرف سے منسوب ہو نا ہے۔

مسئلہ۱۲۲۶: نسبی رشتہ داروں میں سے کسی کے وثیقے میں عنوان سید کا ذکر ہوناسید ہونے کی شرعی دلیل نہیں ہے اور جب تک اطمینان اور شرعی دلیل سے یہ ثابت نہ ہو جائے کہ سید ہے تب تک سیادت کے شرعی اَحکام و آثار اس پر مرتب نہیں ہو ں گے۔

مسئلہ۱۲۲۷: منہ بولے بیٹے پر بیٹا ہونے کے شرعی آثار مرتب نہیں ہوتے اور جو شخص حقیقی باپ کی طرف سے سید نہ ہویا سادات کے آثار و احکام اس پر جاری نہ ہو ں۔

2ایمان

مسئلہ۱۲۲۸: جو سید سہم سادات لینے کا حقدار ہے اس کا مومن ہو ناشرط ہے۔

3 غریب

مسئلہ۱۲۲۹: وہ سادات جوذرائع معاش کے مالک ہوں جب ان کی آمدنی طبق معمول اور عُرفِ عام میںان کی شان کے مناسب بقدر کافی ہو تو وہ خمس کے مستحق نہیں ہو ںگے۔

مسئلہ۱۲۳۰: اگر سید باپ اپنی اولاد کو نان ونفقہ دینے میں کوتاہی کرتا ہو اور اولاد بھی اپنے باپ سے اپنے اخراجات وصول نہ کر سکتی ہو تو سہم سادات سے ان کے خرچے کو بقدرضرورت دینا جائز ہے۔

مسئلہ۱۲۳۱: ضرورت مند سادات کو جب کھانے اور پینے کے علاوہ عرف عام میں ان کی شان اور حالت کے مطابق دوسری چیزوں کی ضرورت ہو تو سہم سادات میں سے ان کی وہ ضرورتیں پوری کرنا جائز ہے۔

مسئلہ۱۲۳۲: اگر سید عورت کا شوہر اپنی تنگدستی کی بنا پر اپنی بیوی کو اخراجات نہ دے سکتا ہو اور زوجہ بھی غریب ہو تو وہ اپنی ضرورت کے بقدر سہم سادات میں سے لے سکتی ہے اور مال سادات سے جو اس نے لیا ہو اُسے اپنی اولاد حتّٰی اپنے شوہر پر بھی خرچ کرنااس کے لئے جائز ہے۔

4اس کا نفقہ دینا واجب نہ ہو

مسئلہ۱۲۳۳: جس کا نفقہ دینا واجب ہو اس کو خمس دینا جائز نہیں ہے مثلاً کسی کے لئے جائز نہیں ہے کہ وہ اپنے غریب ماں اورباپ کو خمس دے کہ جن پر دوسرے مال میں سے خرچ کر سکتا ہو۔

5 خمس لے کر اسے معصیت میں خرچ نہ کرے

مسئلہ۱۲۳۴: وہ سید جس کو سہم سادات دیا جاتا ہے شرط یہ ہے کہ وہ اس کو معصیت کے کاموں میں خرچ نہ کرے اور نہ اس مال سے گناہ اور برائیوں کو پھیلانے پر اس کی اعانت ہوتی ہو۔

6 وہ علی الاعلان گناہ نہ کرتا ہو

مسئلہ۱۲۳۵: جس سید کو سہم سادات دیا جاتا ہے اس کے لئے شرط ہے کہ علی الاعلان گناہ نہ کرتا ہو پس ! غیر عادل کو دینا جائز ہے بشرطیکہ وہ ظاہری طور پر معصیت نہ کرے اور پانچویں شرط بھی اس میں پائی جاتی ہو۔

خمس کے متفرق مسائل

مسئلہ۱۲۳۶: خمس کے حوالے سے جو مال مشکوک ہو اس میںاستعمال کے جواز میں کوئی اشکال نہیں ہے مگر یہ کہ سابق میںیقین ہو کہ اس میں خمس واجب ہو چکا تھا بنا بر ایں:

مسئلہ۱۲۳۷: اس شخص کے یہاں کھانا کھانے میں کوئی اشکال نہیں ہے جو اپنے اموال کا خمس ادا نہیں کرتا جب تک کہ جو کھانا کھا رہا ہے اس میں خمس کے واجب ہونے کا یقین نہ ہو۔

مسئلہ۱۲۳۸: اگر کسی جگہ کا مالک ایسے لوگوں کے ساتھ لین دین کرتا ہوجن کے بارے میں شک ہو کہ وہ اپنے اموال کا خمس دیتے ہیں یا نہیں تو جب تک بعینہ اس مال میں خمس کے وجوب کا یقین نہ ہوکہ جو مال خریدار اسے دے رہا ہے اس پر کچھ بھی نہیں ہے ا ور اس سے پوچھنا اور جستجو کرنا بھی واجب نہیں ہے۔

مسئلہ۱۲۳۹: ایسے مسلمانوں کے ساتھ معاشرت رکھنے میں جو دینی اُمور خاص کر خمس اور نماز وغیرہ کا التزام نہیں برتتے اس صورت میں کہ اگر ان کے ساتھ معاشرت کا لازمہ ان کے اُمورِ دینیہ کا ملتزم نہ ہونے کی تائید نہ ہو تو اس صورت میں از باب امر بہ معروف و نہی از منکران کے ساتھ ترک معاشرت وقتی طور پر واجب ہے۔ہاں! ان کے اموال سے استفادہ کرناجیسے کھانا کھانا وغیرہ ہو تو جب تک اس میں خمس کا یقین نہ ہو بلا مانع ہے۔

مسئلہ۱۲۴۰: جس کے ذمے حقوق شرعیہ ہوں وہ اس رقم کو دوسری کرنسی جیسے ڈالر وغیرہ میں بدل سکتا ہے کہ جس کا نرخ ثابت ہو لیکن جب ان حقوق کو ادا کرنا چاہے تو ادائیگی کے وقت ان کی قیمت حساب کرے لیکن جو شخص حقوق شرعیہ وصول کرنے میں ولیٔ امر خمس کی طرف سے وکیل ہو اور وہ شخص جو اس سلسلے میں قابلِ اعتماد اور امانتدار ہو اس نے جس کرنسی میں حقوقِ شرعیہ وصول کئے ہوں انھیں دوسری کرنسی میں تبدیل کرنا اس کے لئے جائز نہیں ہے مگر یہ کہ اس کو ایسا کرنے کی اجازت ہو صرف نرخوں کا تغیّر و تبدل( یعنی دوسری کرنسیوں کے مقابلے میں قیمت کا عدم ثبات تبدیل کرنے کا شرعی جواز نہیں بن سکتا )۔

مسئلہ۱۲۴۱: اگر کوئی شخص حقوق شرعیہ میں سے اپنے اموال کو اس شخص کے اجازے کے مطابق کہ جس کو حقوق شرعیہ دینا واجب ہے، مدرسہ وغیرہ بنانے میں لگا دے اور اس کی نیت یہ ہو کہ جو حقوق اس کے ذمے ہیں انھیں ادا کر رہا ہے تو بعد میں وہ ان کو واپس نہیںلے سکتا اوریہاں تک کہ اس میں مالکانہ تصرف بھی نہیں کر سکتا۔

مسئلہ۱۲۴۲: اگر کوئی شخص اپنا کچھ مال مستحبی حج پر جانے کے لئے ادارۂ حج کو دے اور بیت اللہ کی زیارت پر جانے سے پہلے دنیا سے رخصت ہو جائے تو جو رقم اس نے ادارۂ حج کو دی تھی اور اس کے بدلے ادارۂ حج سے جو سند لی تھی اس کے ترکہ میں اس کو موجودہ قیمت میں حساب کیا جائے گا اور اب اس کو مستحبی حج میں خرچ کرنا واجب نہیں ہے۔ اگر اس کے ذمے حج نہ ہو اور اس نے وصیت بھی نہ کی ہو، ہاں! جو رقم اس نے سفر حج کے لئے دی تھی اگر اس پر خمس واجب تھا اور اس نے نہیں دیا تو اس کا خمس ادا کرنا واجب ہے۔

انفال


انفال کا مطلب

مسئلہ۱۲۴۳: انفال وہ عمومی اموال ہیں جن کا اختیا ر نبی اکرمﷺ اور ان کے بعد امام معصوم؈ کے پاس ہے اورغیبت کے زمانے میںاس کا اختیار ولیٔ امرِ مسلمین کے پاس ہے (یعنی وہ اسلامی حکومت کے زیر استعمال ہوں گے)اور واجب ہے کہ مسلمانوں کے عام مصالح میں ان کو خرچ کیا جائے۔

مصادر اَنفال

مسئلہ۱۲۴۴: درجہ ذیل چیزیں مصادر انفال ہیں :

   فئے یعنی وہ چیزیں جو بغیر جنگ اور لشکر کشی کئے ، مسلمانوں کے قبضے میں آگئی ہوں چاہے وہ زمین ہو یا دوسری چیزیں۔

   وہ مردہ زمین جس کو آباد کرکے اور اس کی اصلاح کر کے ہی اس سے استفادہ کیا جا سکتا ہے۔

   وہ شہر اور دیارجن سے ان کے باشندے ہجرت کر گئے ہوں اور وہ ویران ہو گئے ہوں۔

   بڑے بڑے دریاؤں اور سمندروں کے ساحل۔

   قدرتی جنگلات اور بانس کے جنگل ،وادیاں اور پہاڑوں کی چوٹیاں۔

   بادشاہوں کے خصوصی اموال اور ان کی نفیس چیزیں جو جنگ میں مسلمانوں کے ہاتھ لگیں۔

   عمدہ غنائم جیسے اصیل گھوڑ ے ا ور مہنگے کپڑے وغیرہ۔

   اذنِ اما م ؑ کے بغیر لڑی گئی جنگ میں جو غنیمت مسلمانوں کے ہاتھ لگے۔

   اس شخص کی میراث جس کا کوئی وارث نہ ہو۔

   معادن(کانیں )۔

مسئلہ۱۲۴۵: اگر کوئی شخص اینٹو ںکے کا رخانے کے پاس زمین خریدے تا کہ اس کی مٹی بیچ کر اس سے استفادہ کرے تو اگر وہ زمین احیا شدہ ہو اور بیچنے والے کی شرعی ملکیت ہو، اگر چہ وہ انفال سے خارج ہو اور خریدار کی خاص ملکیت ہو لیکن جو ٹیکس اس کی مٹی کے منافع پر عائد ہوتا ہے اس کا ادا کرنا واجب ہے ،اس صورت میں کہ اگر وہ حکومت اسلامی کے صادر کردہ قانون کے مطابق ہواور اس کوماہرین کی کونسل نے بھی پاس کیا ہو اور حکومت اس کے مطالبے کا حق رکھتی ہو۔

مسئلہ۱۲۴۶: میونسپلٹی کے لئے اس اختصاصی حق کا ہو نا جائز ہے کہ وہ نہروں کے کنارے سے ریت اور مٹی وغیرہ اُٹھا کر اسے عمارات اور شہر کی تعمیر میں لگائے بڑی نہروں کے کناروں پر اگر کوئی اپنی ملکیت کا دعویٰ کرتا ہے تو اس سے سنا نہیں جائے گا۔

مسئلہ۱۲۴۷: قدرتی چراگاہیں جو پہلے سے کسی کی ملکیت نہ رہی ہوں وہ انفال اور اموال عامّہ کا حصہ ہیں اوران کا اختیار ولیٔ امر مسلمین کو ہے لہٰذا ان کی خرید و فروخت کسی بھی حالت میں صحیح نہیں ہے اور قبائلیوں کا پہلے سے وہاں آنا جانا ان کے مالک ہونے کا باعث نہیں بنتا۔

مسئلہ۱۲۴۸: عمومی قدرتی چراگاہیں جوپہلے سے کسی کی ملکیت نہ رہی ہوں وہ کسی کی ملکیت خاص نہیں ہیںاور نہ ہی کسی کیلئے ان کو فروخت کرنا جائز ہے لیکن حکومت کی طرف سے معین کردہ گاؤں کے ذمہ دارکیلئے جائز ہے کہ گاؤں کے عام مفادات کیلئے اس شخص کیلئے کچھ رقم وصول کرے کہ جس کے حق میں مویشی چرانے کااجازت نامہ جاری کیا گیا ہو۔

مسئلہ۱۲۴۹: لوگوں کی مملوکہ زمینوں کے پاس موجود چراگاہ میں مویشی چرانے کی اجازت مل جانے سے یہ جواز پیدا نہیں ہوتا کہ انسان دوسروں کی ملکیت میں مداخلت کرے اور ان کے مملوکہ پانی سے استفادہ کرے، مالک کی مرضی کے بغیران کے لئے ایسا کرنا جائز نہیں ہے۔

مسئلہ۱۲۵۰: چونکہ وقف کا صحیح ہونا شرعی اعتبار سے پہلے سے موجود ملکیت پر موقوف ہے جیسا کہ وراثت کامنتقل ہونا بھی مورث کے پہلے سے مالک ہونے پر موقوف ہے پس! وہ جنگلات اور قدرتی چراگاہیں کہ جن کا کوئی مالک نہ رہا ہو اور نہ ہی کسی نے پہلے سے ان کو احیا کر کے آباد کیا ہو وہ کسی کی خصوصی ملکیت نہیں ہیں کہ ان کا وقف کرنا صحیح ہو یا وہ کسی کی میراث قرار پائیں بہر حال جنگل کا کچھ حصہ جوکھیت یا گھر وغیرہ کی صورت میں آباد کیا گیا ہو اور وہ شرعی ملکیت بن گیا ہو اگر اس کو وقف کیا جائے تو شرعی متولّی اس میں تصرف کا حقدار ہو جائے گا لیکن اگر وقف نہ کیا جائے تو اس کے مالک کو اس میں تصرف کرنے کا حق ہو گا،جنگل اور چراگاہوں کا باقی جو قدرتی جنگل کی شکل میں ہو وہ عمومی اموال اور انفال میں شامل ہو گا اور اس پر اسلامی حکومت کا قانون نافذ ہوگا۔


اَحکامِ جہاد

جہاد کا مطلب

مسئلہ۱۲۵۱: جہاد کا مطلب اسلام کی طرف دعوت دینے اور اس کے تسلط اور نفوذ کو پھیلانے کے لئے جنگ کرنا یا دشمنوں کے حملے کے مقابلے میں اسلا م کا دفاع کرنا۔

جہادکا وجوبـ

مسئلہ۱۲۵۲: جہاد اہم ترین دینی ارکان میں سے ہے اور اس کا وجوب دین مبین اسلام کی ضروریات میں سے ہے۔

جہاد کی اقسام

مسئلہ۱۲۵۳: جہاد کی دو قسمیں ہیں :

   جہاد ابتدائی: یہ وہ جہاد ہے جو دعوت اسلامی کی راہ میں آنے والی رکاوٹوں کو دور کرنے کے لئے ہو تا ہے۔ اس کا مطلب یہ ہے کہ اسلامی لشکر، دشمن پر حملہ کرتا ہے اس سے جنگ کرتا ہے چاہے اس پر حملہ نہ ہو،اس کی غرض اسلام کی نشرواشاعت کی راہ میں موجود رکاوٹوں کو دور کرنا ،کلمہ ٔ حق کو بلند کرنا،دینی شعائر کو قائم کرنا اور کفار و مشرکین کی ہدایت کرنا اور شرک و بت پرستی کا ازالہ کرنا ہے۔حقیقت میں جہاد ابتدائی کا مقصد کشورکشائی نہیں ہے بلکہ ان انسانوں کے فطری حقوق کا دفاع ہے کہ جن سے ان کو کافر ،مشرک اور مستکبر قوتوں کے تسلط نے محروم کر دیا ہے اور وہ حقوق ہیں، اللہ تعالیٰ کی عبادت ،عدالت اور اس کی وحدانیت کی گواہی دینا۔

   جہاد دفاعی : اس کا مطلب ہےدشمنوں کو حملے سے روکنا اور ان کو دفع کرنا ہے اور یہ اس وقت ہوتا ہے جب دشمن اسلامی شہروں پر حملہ کرتا ہے اور سیاسی‘ ثقافتی ‘فوجی اور اقتصادی تسلط حاصل کرنے کے لئے ان کی سرحدوں پر جارحیت کرتا ہے۔

جہادِ ابتدائی

مسئلہ۱۲۵۴: جہاد ابتدائی نبی اکرمﷺ یا امام معصوم کے زمانے سے مخصوص نہیں ہے بلکہ ایسا فقیہ جو ولیٔ امرِمسلمین ہو ‘اگر مصلحت کے تقاضے کو محسوس کرے تو جہاد ابتدائی کا حکم دینا اس کے لئے جائز ہے۔

مسئلہ۱۲۵۵: اہلِ کتاب یعنی عیسائی ،یہودی اور زردشتی، جو اسلامی ممالک میں رہتے ہوں ،جب تک وہ اس اسلامی حکومت کے قوانین کے تابع رہیں کہ جس کے سائے میں وہ زندگی بسر کر رہے ہیں تو ان کا حکم وہی ہے جو اس کا ہوتا ہے کہ جس کے ساتھ معاہدہ ہو جائے بشرطیکہ وہ امان کے منافی کوئی فعل انجام نہ دیں یعنی ان کی جانیں ،ان کے اَموال اور نوامیس محترم محفوظ ہوں گے اور ان کے قانونی اور شرعی حقوق کی رعایت کی جائے گی۔

مسئلہ۱۲۵۶: اگر کفار اسلامی ممالک پر حملہ کریں اور جنگ کے دوران ان میں سے بعض کو مسلمان اسیر کر لیں تو جنگی قیدیوں کا اختیار حاکم اسلامی کے پاس ہے،مسلمانوں میں سے کسی کو بھی ان کا انجام معین کرنے کا کوئی حق نہیں ہے۔بنا بر ایں مسلمانوں میں سے کسی کو بھی اہل کتاب یا دوسرے کافر کو ملکیت میں لینا جائز نہیں ہے چاہے مرد ہوں یا عورتیں، چاہے بلاد کفر میں ہوں یا بلاد مسلمین میں ہوں۔

2جہاد دفاعی

مسئلہ۱۲۵۷: اسلام و مسلمانوں کا دفاع کرنا واجب ہے اس کے لئے ماں یاباپ کی اجازت ضروری نہیں ہے لیکن پھر بھی انسان کے لئے بہتر ہے کہ جیسے بھی ممکن ہو ان دونوں کی اجازت حاصل کرے۔

مسئلہ۱۲۵۸: اگر کسی کی جان بچانا اور قتل ہونے سے روکنا انسان کی فوری اور ذاتی مداخلت پر موقوف ہو تو ایسا کرنا جائز بلکہ شرعاً واجب ہے چونکہ کسی محترم جان کی حفاظت کرنا واجب ہے اور یہ حاکم کی اجازت اور اس کے حکم پر موقوف نہیں مگر یہ کہ محترم جان کا دفاع حملہ آور کے قتل پر موقوف ہو تو اس کی کئی صورتیں ہیں اور ہر صورت کا اپنا الگ حکم ہے۔

اَحکام اَمر بالمعروف اور نہی عن المنکر

	 اَمربالمعروف اور نہی عن المنکر کا مطلب ہے لوگوں کو نیک کاموں کی طرف راغب کرنااور بُرے کاموں سے باز رکھنا۔

امر بالمعروف و نہی عن المنکر کا وجوب

مسئلہ۱۲۵۹: امر بالمعروف اور نہی عن المنکر نہایت ہی اہم اور عظیم اسلامی فرائض اور واجبات میںسے ہیں اور جو شخص اس عظیم الٰہی فریضے کو ترک کر دے یا اس کی انجام دہی میں سستی اور کاہلی دکھائے وہ گناہ گار اور بڑی سخت مشقت آمیز سزاکا حقدار ہوگا اور امر بالمعروف اور نہی عن المنکر کے وجوب پر نہ صرف تمام فقہائے اسلام کا اتفاق ہے بلکہ ان کاوجوب ،دینِ مبینِ اسلام کی ضروریات میںسے ہے۔

مسئلہ۱۲۶۰: امر بالمعروف و نہی عن المنکرشرائط کی رعایت کے ساتھ اسلامی احکام کی حفاظت اور سماج کی سلامتی کے تحفظ کے لئے عمومی شرعی فریضے کے طور پر جانے جاتے ہیں۔ محض یہ گمان کر لینا کہ اس سے بعض لوگ اسلام کے سلسلے میں بد ظن ہو جائیں گے اس نہایت اہم فریضے کو چھوڑ دینے کا باعث نہیں ہوتا۔

مسئلہ۱۲۶۱: اگر کسی ادارے میں انسان کو اطلاع ملے کہ قانون کی خلاف ورزی ہو رہی ہے جیسے رشوت ستانی وغیرہ تو شرعی قواعد و شرائط کے مطابق نہی عن المنکر واجب ہے ۔کسی بھی کام کو انجام دینے کے لئے رشوت یا غیر قانونی طریقوں کو اختیار کرنا، چاہےبرائیوں میں پڑنے سے روکنے کے لئے ہو جائز نہیں ہے۔ہاں اگر امر بالمعروف اور نہی عن المنکر کی شرائط نہ ہوں تو اس سلسلے میں انسان کی کوئی ذمہ داری نہیں ہے مثلاً اگر وہ اس فریضے کو انجام دے تو اسے اعلیٰ آفیسر کی طرف سے نقصان پہنچنے کا اندیشہ ہو تو اس کی گردن سے یہ ذمہ داری ساقط ہو جاتی ہے۔ طبیعی ہے کہ یہ حکم ان مقامات کے لئے ہے کہ جہاں اسلامی حکومت نہ ہو لیکن اگر اسلامی حکومت موجود ہو جو اس اہم الٰہی فریضہ کا اہتمام کرتی ہو تو جو شخص امر بالمعروف و نہی عن المنکر کرنے سے عاجز ہے اس کی ذمہ داری اس کام پر مامور حکومتی افراد کو اطلاع دینا ہے تا کہ یہ کام جو حکومت سے مخصوص ہے اسے حکومت انجام دے تا کہ اس طرح کے مفاسد اور برائیوں کو جڑ سے اکھاڑ پھینکا جا سکے۔

مسئلہ۱۲۶۲: منکرات میں از حیث منکر کوئی فرق نہیں ہے لیکن پھر بھی ممکن ہے کہ بعض منکرات بعض دیگر منکرات کی نسبت حرمت کے اعتبار سے شدید تَرہوں۔ بہر حال جس انسان کے لئے شرائط مہیا ہوں اس پر نہی عن المنکر شرعاً واجب ہے اس کے لئے اس کو ترک کرنا یااس میں سستی کرنا جائز نہیں ہے ۔اس سلسلے میں منکرات میں کوئی فرق ہے اور نہ سماج کے بڑے چھوٹوں میں کوئی فرق ہے۔

مسئلہ۱۲۶۳: ہر شعبے کے مخصوص ذمہ داروں پر واجب ہے کہ وہ ان غیر ملکی عہدہ دارو ں کو جو اسلامی حکومت کے بعض اداروں میں کام کرتے ہیں حکم دیں کہ وہ علَی الاْعلان محرمات جیسے شراب نوشی اور حرام گوشت کھانے سے اجتناب کریں اور ملاء عام میں ایسا نہ کریں رہ گئے وہ اُمور جو عفت عمومی کے ساتھ سازگاری نہیں رکھتے ان کے انجام دینے کی ان کے ساتھ رعایت نہ کی جائے ۔بہر حال لازم ہے کہ متعلقہ ذمہ دار حضرات اس اہم کام کی انجام دہی کے سلسلے میں مناسب قدم اُٹھائیں تاکہ ان چیزوں کی روک تھام ہو سکے۔

مسئلہ۱۲۶۴: وہ جوان جومخلوط نظام تعلیم کے کالجوں اور یونیورسٹیوں میں پڑھتے ہیں، اگر ان میں فساد اور خرابی کا مشاہدہ کریں تو خود ان مفاسد میں مبتلا ہوئے بغیر ان پر واجب ہے کہ اگر شرائط موجود ہوں تو امر بالمعروف ونہی عن المنکر کے فریضے کو انجام دیں۔

مسئلہ۱۲۶۵: جن عورتوں کا حجاب ناقص ہوتا ہے ان کو نیکی کی ہدایت کرنے اور برائی سے روکنے کا وجوب ان کی طرف مشکوک نگاہوں سے دیکھنے پر موقوف نہیں ہے ۔ہر مکلف پر واجب ہے کہ حرام سے بچے خاص طور پر اس وقت جب وہ برائی سے روکنے کا فریضہ انجام دے رہا ہو۔

امر بالمعروف اور نہی عن المنکر کے حدود

مسئلہ۱۲۶۶: امر بالمعروف اور نہی عن المنکر لوگوں کے کسی خاص طبقے اور صنف پر منحصر اور ان سے ہی مخصوص نہیں ہے بلکہ عوام الناس کے تمام طبقات میں ہر وہ شخص جو شرائط رکھتا ہواس پر فرض ہے یہاں تک کہ عورت اور بیٹے پر یہ فریضہ موضوع اور شرائط موجود ہونے کی صورت میں جب وہ دیکھیں کہ شوہر یا باپ فعل حرام کے مرتکب ہو رہے ہیں، واجب ہے۔

مسئلہ۱۲۶۷: امر بالمعروف اور نہی عن المنکر موضوع اور شرائط موجود ہونے کی صورت میںتمام مکلفین پر تکلیف شرعی ہونے کے علاوہ انسانی اور اجتماعی طور پرواجب ہے۔ اس میں مکلف کے حالات کا کوئی دخل نہیںکہ وہ شادی شدہ ہے یا نہیںاور کسی کے غیر شادی شدہ ہونے سے اس کی شرعی ذمہ داری ختم نہیں ہو جاتی۔

امر بالمعروف و نہی عن المنکر کی شرائط

مسئلہ۱۲۶۸: امر بالمعروف اور نہی عن المنکر کی شرائط مندرجہ ذیل ہیں :

   معروف اور منکر کی جانکاری رکھتا ہو۔

   تاثیر کا احتمال ہو۔

   معصیت پر اصرار۔

   اس سے کوئی خرابی لازم نہ آئے۔

1 معروف اور منکر کی جانکاری:

مسئلہ۱۲۶۹: امر بالمعروف اور نہی عن المنکر کے وجوب کی پہلی شرط یہ ہے کہ انسان معروف اور منکر کے بارے میںجانکاری رکھتا ہو یعنی آمر و ناہی کے لئے واجب ہے کہ وہ معروف و منکر کو پہچانتے ہوں ۔اگر نہ جانتے ہوں تو ان پر امر بالمروف اور نہی عن المنکر واجب نہیں ہو گا، بلکہ ایسا کرنا ان کے لئے جائز نہیں ہو گا چونکہ جہالت کے نتیجے میں ممکن ہے کہ منکر کا حکم دے دے اور معروف سے منع کر دے، بنا بر ایں جس شخص کو یہ نہیں بتایا گیا کہ وہ جو کر رہا ہے حرام ہے یا نہیں اس کو نہی عن المنکر کرنا واجب نہیں ہے بلکہ جائز نہیں ہے(مثلاً اگر نہ جانتا ہو کہ جس موسیقی کو سن رہا ہے حرام اور گھناؤنی ہے یا حلال ہے؟)۔

2تاثیر کا احتمال ہو

مسئلہ۱۲۷۰: دوسر ی شرط امر بالمعروف اور نہی عن المنکر کے واجب ہونے کی یہ ہے کہ تاثیر کا احتمال ہو یعنی آمر و ناہی کے لئے یہ جاننا واجب ہے کہ اس کے امر و نہی کا اس شخص پر اثر ہو گا اگر ایسا نہ ہو تو ان کی ذمہ داری نہیں ہے کہ وہ نیکی کا حکم دیں اور برائی سے روکیں۔

مسئلہ۱۲۷۱: اگرذمہ داروںکے نزدیک بطور قطعی ثابت ہو جائے کہ ان کے دفتر کا کوئی آدمی سستی کرتا ہے یا اصلاً نماز نہیں پڑھتا اور اس کو وعظ و نصیحت کرنے کا بھی کوئی فائدہ نہیں ہو تا تو اس کے باوجود ان پر واجب ہے کہ امر بالمعروف اور نہی عن المنکر سے غفلت نہ برتیں چونکہ اگر شرائط کی رعایت کرتے ہوئے لگاتاران دو فریضوں کو انجام دیا جائے تو ضرور اثر ہوتا ہے اور امر بالمعروف کے ان پر اثر انداز ہونے سے مایوس ہونے کی صورت میں اگر قانون اجازت دیتا ہو کہ اس طرح کے لوگوں کو تنخواہ وغیرہ سے محروم کیا جائے تو ان کے سلسلے میں ایسا اقدام کرنا واجب ہو گا اور ان کو یہ بتا دیا جائے کہ ان کے خلاف یہ کارروائی ان کے اس فریضہ ٔالٰہیہ کے سلسلے میں سستی برتنے اور اس کو ترک کرنے کی وجہ سے کی گئی ہے۔

3معصیت پر اِصرار

مسئلہ۱۲۷۲: امر بالمعروف اور نہی عن المنکر کے واجب ہونے کی تیسری شرط معصیت پر اصرار ہے ۔اس کا مطلب یہ ہے کہ گنہگار لگاتار معصیت کرتا ہو اور وہ اس پر اصرار کرتا ہو اگر یہ معلوم ہو جائے کہ وہ عنقریب بغیر امر و نہی کے گناہ سے باز آجائے گا یعنی عنقریب نیکی کرنے لگے گا اور برائی کو چھوڑ دے گا تو اس کو امر و نہی کرنا واجب نہیں ہے۔

4 کوئی خرابی نہ پائی جاتی ہو

مسئلہ۱۲۷۳: امر بالمعروف اور نہی عن المنکر کے واجب ہونے کی چوتھی شرط یہ ہے کہ اس سے کوئی خرابی وجود میں نہ آئے یعنی امر و نہی کے نتیجے میں کوئی مفسدہ وجود میں نہ آتا ہو۔ اس بنا پر اگر امر و نہی کی وجہ سے آمر یا دوسرے مسلمانوں کو جانی ،مالی یا ناموسی اعتبار سے نقصان پہنچتا ہو تو ان پر امر و نہی واجب نہیں ہے۔ طبیعی ہے کہ ایسے موقع پر مکلف پر واجب ہے کہ وہ اہمیت کو دیکھے۔اس کا مطلب یہ ہے کہ وہ امر بالمعروف اور نہی عن المنکر، میں یہ دیکھے کہ ان دو فریضوں کے انجام دینے میں زیادہ خرابی لازم آتی ہے یا ترک کرنے میں اس کے بعدموازنہ کرے پھر جو زیادہ اہم ہو اس کو اختیار کرے۔

مسئلہ۱۲۷۴: اگر کسی ایسے شخص سے جو سماج میں طاقت اور نفوذ رکھتاہو اس کو امر و نہی کرنے کی وجہ سے ایسا نقصان پہنچنے کا اندیشہ ہو جس کو نظر انداز نہیں کر سکتا ،تو اس صورت میں اس کو امر و نہی کرنا واجب نہیں ہے لیکن شرط یہ ہے کہ خوف کا منشا عقلائی ہو لیکن نیکی کرنے والے اور برائی کا ارتکاب کرنے والے کے مقام و مرتبہ کا لحاظ کرتے ہوئے اس کو امر و نہی کرنے میں سستی نہیں کرنی چا ہیے یا ا س وجہ سے کہ اس سے نقصان پہنچنے کا خوف ہو اس کے باوجود برادر مؤمن کو پند و نصیحت کرنے سے گریز نہیں کرنا چا ہیے ۔

امر بالمعروف اور نہی عن لمنکر کی شرائط سے مربوط بعض امور

مسئلہ۱۲۷۵: امر بالمعروف اور نہی عن المنکر کے بیان شدہ چار شرائط اگر موجود ہوں تو یہ دو فریضے واجب ہو جاتے ہیں۔ پس! اگر ان شرطوں میں سے کوئی ایک شرط نہ ہو تو وجوب ساقط ہو جاتا ہے جیسا کہ اگر امر بالمعروف اور نہی عن المنکر کے نتیجے میں کوئی خرابی لازم آتی ہو تو اس صورت میں واجب نہیں ہے چاہے دوسرے تمام شرائط موجود ہوں۔

مسئلہ۱۲۷۶: امر بالمعروف اور نہی عن المنکر کی شرائط میںسے یہ نہیں ہے کہ امر ونہی کرنے والا فعل مامور اور ترک منہی کا اہتمام کرتا ہویعنی امر بالمعروف اور نہی عن المنکر گنہگار شخص پر بھی واجب ہے اور اس دلیل کی بنا پر کہ وہ گنہگار ہے اس فریضے کو ترک نہیں کر سکتا۔ مصادر دینیہ میں ایسے افراد کی مذمت اور سرزنش کی گئی ہے جو عمل نہیں کرتے۔ دوسروں کو عمل کرنے کا حکم دیتے ہیں یا خود گناہ کرتے ہیں مگر دوسروں کو گناہ سے روکتے ہیں۔ یہ سرزنش اس لئے ہے کہ انھوں نے اپنی شرعی ذمہ داری کو نہیں نبھایا ہے اس لئے نہیں ہے کہ انھوں نے امر و نہی کی ہے۔

مسئلہ۱۲۷۷: امر بالمعروف اور نہی عن المنکر کے لئے شرط نہیں ہے کہ اس سے تارک معروف یا فاعل منکر کی کرامت اور بزرگی میں کمی واقع نہ ہوتی ہو یا لوگوں کی نظروں میں اس کی کسرِ شان نہ ہو بنا بر ایں اگر امر و نہی کی شرائط و آداب کی رعایت کرے اور ان کے حدود سے تجاوز نہ کرے لیکن اس کے باوجود مذکورہ صورت حال پیش آجائے تو امر و نہی کرنے والا اس کا ذمہ دار نہیں ہے۔

امر بالمعروف اور نہی عن المنکر کے مراحل و مراتب

مسئلہ۱۲۷۸: امر بالمعروف اور نہی عن المنکر کے مراحل و مراتب مندرجہ ذیل ہیں :

   امر و نہی قلبی۔

   امر و نہی لسانی(زبان اور الفاظ کے ذریعے )۔

   امر و نہی عملی۔

مسئلہ۱۲۷۹: امر بالمعروف و نہی عن المنکر کے مراحل و مراتب کی رعایت کرناواجب ہے ۔اس کا مطلب یہ ہے کہ اگر ادنیٰ رتبے اور مرحلے سے کام چل جائے تو دوسرے مرحلے کی طرف منتقل ہونا جائز نہیں۔

1امر و نہی قلبی

مسئلہ۱۲۸۰: امر بالمعروف و نہی عن المنکر کا پہلا مرحلہ قلب سے امر و نہی کرنا ہے اس کا مطلب، دل سے خوشی و رضایت اور کراہت و نا پسندیدگی کا اظہار کرنا یعنی مکلف پر واجب ہے کہ وہ فعلِ معروف کے سلسلے میں اپنی دلی رضایت کا اظہار کرے اور فعلِ منکر کے سلسلے میں اپنی دلی ناراضگی اور نفرت کا اظہار کرے۔ ایسا کرنے سے اس کا مقصد فاعلِ منکر کو فعلِ معروف اور تارکِ معروف کو فعلِ معروف کی طرف متوجہ کرنا اور موڑنا ہو۔

مسئلہ۱۲۸۱: امر و نہی قلبی کے مراتب و درجات ہیں ۔اگر پہلے مرتبے سے مقصد پور اہو جائے تو دوسرے مرحلے کو کام میں لانا جائز نہیں ہے اور یہ مراتب و درجات شدت و ضعف اور انواع و اقسام کے اعتبار سے کثیر تعداد میں ہیں۔ ان مراتب میں سے مثال کے طور پر مسکرانا،ہنسنا،چہرے پر خوشی بکھیرنا ،آنکھ بند کرنا یا دہشت زدہ ہونا ،ہاتھ پر ہاتھ مارنا ،ہونٹوں کو چبانا ،ہاتھ یا سر سے اشارہ کرنا یا سلام نہ کرنا ‘منہ موڑ لینا، گردن یا پشت پھیر لینا ،بات نہ کرنا ،ساتھ چھوڑ دینا اور معاشرت ترک کر دینا وغیرہ وغیرہ۔

1۔2امر و نہی لسانی

مسئلہ۱۲۸۲: امر بالمعروف اور نہی عن المنکر کا دوسرا مرحلہ زبان سے امر و نہی کرناہے اس سے مراد یہ ہے کہ مکلف پر واجب ہے کہ گفتگو کے ذریعے کسی شخص کو فعلِ منکر سے روکے یا فعلِ معروف کی طرف اسے راغب کرے۔

مسئلہ۱۲۸۳: زبان کے ذریعے امر بالمعروف اور نہی عن المنکر کے مراتب اور درجات ہیں اور اگر پہلے مرتبے اور نرم گفتاری سے مقصد حاصل ہو جائے تو بعد والے مرتبے کو کام میں لانا جائز نہیں اور یہ مراتب و درجات شِدّت و ضعف اور اَنواع و اَقسام کے لحاظ سے مختلف ہیں ‘مثال کے طور پر ارشاد ،یاد دہانی ،موعظہ ،نصیحت ،مصالح و مفاسد اور منفعت و ضرر کا بیان یا بحث یا مناظرہ، استدلال وبرہان یا کلام میں سختی ،یاکلام کے ذریعے دھمکی دیناوغیرہ۔

3امر و نہی عملی

مسئلہ۱۲۸۴: تیسرا مرحلہ امر بالمعروف اور نہی عن المنکر کا ہاتھ کے ذریعے امر و نہی کرناہے اس کا مطلب ہے۔ طاقت اور قوت کا استعمال کرنا اور مجبور کرنا اور امر و نہی کا مقصد یہ ہے کہ مکلف پر واجب ہے کہ وہ طاقت کا استعمال کر کے کسی کو فعلِ معروف اور ترکِ منکر پر مجبور کرے۔

مسئلہ۱۲۸۵: امر و نہی عملی کے مراتب و درجات ہیں اور اگر پہلے درجے اور آسان طریقے سے مقصد حاصل ہو جائے تو دوسرے اور شدّت آمیز مرتبے کو استعمال کرنا جائز نہیں ہے۔ یہ درجات اور مراتب بھی شدّت و ضعف اور اَنواع و اَقسام کے لحاظ سے مختلف ہیں ،مثلاً درمیان میں حائل ہو جانا،ہاتھ سے ہتھیار چھین لینا،معصیت میں استعمال ہونے والے آلات و وسائل کو دور کرنا ،یا پیچھے کھینچ لینا،یا مضبوطی سے پکڑ لینا ،روک دینا،منع کرنا،سختی کرنا،یا مارنا،یا تکلیف پہنچانا یا زخمی کرنا یا ہاتھ پیر توڑ دینا یا زمین پر پٹخ دینا یا بعض اَعضا کو کاٹ دینا یا قتل کر دینا۔

مسئلہ۱۲۸۶: یہ بات مّدِ نظر رہنی چا ہیے کہ اگر اسلامی حکومت بر سر کار ہو تو امر و نہی لسانی کے بعد والے مراحل میں پولیس کی طرف رجوع کرنا چا ہیے‘ جن کا کام نظم و انتظام بحال رکھنا ہے یا عدالت میں جانا چاہیے۔ خاص کر ان مراحل میں منکر کو واقع ہونے سے روکنے کے لئے طاقت کا استعمال کرنا پڑے اور اس کے لئے جو شخص فاعلِ منکر ہے اس کے اَموال میں تصرف کرنا یا اس پر تعزیر عائد کرنی ہو یا اس کو جیل میں ڈالنا ہو وغیرہ وغیرہ۔ لہٰذا اس دور میں قدرت مند اسلا می حکومت موجود ہے مکلفین پر واجب ہے کہ وہ صرف امر و نہی قلبی و لسانی پر اکتفا کریں اور اگر طاقت کے استعمال کی ضرورت ہو تو عدلیہ اور محکمۂ پو لیس کی طرف رجوع کریں۔ ہاں! جس زمانے میں یا جن علاقوں میں قدر ت مند اسلامی حکومت موجود نہ ہو تو اس صورت میں مکلفین پر واجب ہے کہ شرائط کے ہوتے ہوئے امر با لمعروف اور نہی عن المنکر کے لئے اس کے تمام مراتب میں ان کے درمیان ترتیب کی رعایت کرتے ہوئے اُٹھ کھڑے ہوں تا کہ ان کا مقصد پورا ہو۔

مسئلہ۱۲۸۷: نظام جمہوری اسلامی میں لوگوں کی ذمہ داری یہ ہے کہ وہ صرف امر ونہی قلبی اور لسانی پر اکتفا کریں دوسرے مراتب کی ذمہ داری، ذمہ داروں کی گردن پر ہے اور یہ فقہی فتویٰ ہے حکومت کا حکم نہیں۔

امر با لمعروف اور نہی عن المنکر کے مراحل و مراتب سے متعلق بعض اُمور

مسئلہ۱۲۸۸: شریعت میں سلام کا جواب دینا واجب ہے ، لیکن نہی عن المنکر کی نیّت سے فاعلِ منکر کے سلام کا جواب نہ دینا عُرف میں ناجائز فعل سے نہی اور ممنوعیت شمار ہوتا ہے۔ پس! ایسا کرنا جائز ہے۔

مسئلہ۱۲۸۹: اگر حکومت کے کارندے کہ جن کی ذمہ داری حکومت نے یہ رکھی ہو کہ وہ فساد کو پھیلنے سے روکیں، اپنی ذمہ داری کو نہ نبھائیں تو دوسروں کا ایسے اُمور میں مداخلت کرنا جو عدلیہ اور امن بنائے رکھنے والوں کے دائرۂ کار میں آ تے ہیں جائز نہیں ہے لیکن اس میں کوئی مانع نہیں ہے کہ لوگ فاعلِ منکر اور تارکِ معروف کو قلبی اور لسانی امر ونہی کرنے کے لئے اُٹھ کھڑے ہو ں اور جو طریقے معین ہیں ان کے ذریعے حکومتی کارندوں کی بھی ہدایت اور راہنمائی کریں۔

مسئلہ۱۲۹۰: اگر گاڑی کے ڈرائیور اپنی گاڑی میں حرام گانا اور موسیقی لگاتے ہیں تو مکلف پر واجب ہے کہ اگر امرو نہی کی شرائط موجود ہوں تو انھیں برائی سے روکے لیکن ان پر صرف انھیں زبانی طور پر روکنا واجب ہے اور اگر یہ چیز مؤثر نہ ہو تو مکلف پر واجب ہے کہ وہ حرام گانے اور موسیقی سننے سے پرہیز کرے لیکن اگر غیر ارادی طور پر آواز ان کے کانوں تک پہنچ جائے تو اس میں ان کی کوئی ذمہ داری نہیں ہے۔

مسئلہ۱۲۹۱: جو شخص اسپتال میں تیمارداری کا مقدس فریضہ انجام دیتا ہےوہ کبھی کبھی یہ ملاحظ کرتا ہے کہ کچھ لوگ مخرّب اخلاق اور ناجائز موسیقی سنتے ہیں اور کوئی نصیحت بھی ان پر کار گر نہیں ہوتی تو اس کے لئے جائز ہے کہ کیسٹ میں سے حرام گانوں کو مٹادے تا کہ اس سے حرام استفادہ نہ ہو سکے مگر ایسا کرنا اس کے مالک کی اجازت یا حاکم شرعی کے اذن پر موقوف ہے۔

مسئلہ۱۲۹۲: امر با لمعروف اور نہی عن المنکر کی غرض سے لوگوں کے گھروں کے اندر جانا جائز نہیں ہے ۔بنا بر ایں اگر بعض گھروں سے نشر ہو نے والی حرام موسیقی کی آواز مومنین کی اذیت کا باعث ہو تو ان کے لئے ان کے گھروں کے اندر جانا جائز نہیں ہے بلکہ امر بالمعروف اور نہی از منکر کی شرائط اور مراتب کی رعایت کرنا واجب ہے کہ پہلے قلب و لسان کے ساتھ نہی کرے او ر اس کا بھی اگر کوئی اثر نہ ہو تو اس کے بارے میں پو لیس کو اطلاع دے سکتا ہے۔

مسئلہ۱۲۹۳: اگر عزیز و اقارب میں سے کچھ لوگ گناہوں کے مرتکب ہو تے ہوں اور اس کی کوئی پرواہ نہ کرتے ہوں تو ان کے خلاف شرعی کاموں سے نفرت کا اظہار کرنا اور برادرانہ انداز میں کہ جس طرح وہ مفید اور بہتر سمجھتا ہو ان کو نصیحت کرنا ضروری ہے لیکن ان کے ساتھ قطع رحم کرنا جائز نہیں۔ ہاں! اگر یہ احتمال ہو کہ صلۂ رحم ترک کرنا اس کو معصیت سے روک دے گا تو وقتی طور پر از باب امر بہ معروف و نہی از منکر اس پر ایسا کرنا واجب ہے۔

مسئلہ۱۲۹۴: ہر مکلف پر واجب ہے کہ وہ امر با لمعروف اور نہی عن المنکر کی شرائط کو سیکھے اور ان کے مراتب کو جانے اور اسی طرح ان کے وجوب اور عدم وجوب کے مواقع کو سیکھے تاکہ بعض موارد پر منکر کا حکم اور معروف سے نہی نہ کردے۔

امر با لمعروف اور نہی عن المنکر کے متفرق مسائل

مسئلہ۱۲۹۵: جو لوگ کسی زمانے میں حرام کاموں جیسے شراب خواری کے مرتکب ہوتے رہے ہوں تو ان کے ساتھ تعلقات برقرار رکھنے کا معیار ان کی موجودہ حالت ہے۔ پس! اگر وہ اپنے بُرے کاموں سے توبہ کرلیں تو معاشرے میں ان کی مو جودہ حالت وہی ہو گی جو تمام مومنین کی ہے لیکن جو شخص اس وقت فعلِ حرام کا مرتکب ہو رہا ہو تو نہی عن المنکر کے طریقے سے اس کو اس سے روکنا واجب ہے اور اگر وہ حرام سے باز نہ آتا ہو مگر اس طرح کہ اس سے دوری اختیار کی جائے یا اس سے قطع تعلق کیا جائے تو نہی عن المنکر کے حوالے سے اس کے ساتھ ایسا کرنا واجب ہے۔

مسئلہ۱۲۹۶: سونا پہننا یا اسے گردن میں آویزاں کرنا مردوں کے لئے مطلق طور پر حرام ہے اور ایسے کپڑے پہننا جائز نہیں ہے جو عُرفِ عام میں سلائی، رنگ یا کسی اور اعتبار سے دشمنان ا سلا م کی ثقافت اور ان کے تمدن کی تقلید اور اشاعت شمار ہو، اور اسی طرح ایسے دست بند اور زیورات استعمال کرنا بھی جائز نہیں ہے جو عُرفِ عام میں اسلام و مسلمین کے دشمنوں کی ثقافت کی ترویج شمار ہوتے ہوں،لہٰذا دوسروں پر واجب ہے کہ دشمنوں کی رائج شدہ ثقافت کے مقابلے میں زبان سے نہی عن المنکر سے کام لیں۔

مسئلہ۱۲۹۷: جو شخص تارک الصلٰوۃ کے ساتھ زندگی گزارنے، اس کے ساتھ بات کرنے ،یا بعض کاموں میں اس کی مدد کرنے پر مجبور ہو تو اس پر واجب ہے کہ اگر شرائط موجود ہوں تو پے در پے اور لگا تار اس کو امر بالمعروف اور نہی عن المنکر کرے۔بس اس سے زیادہ اس پر واجب نہیں ہے اور اگر اس کے ساتھ زندگی گزارنا اور بات کرنا یا اس کی مدد کرنا ترک صلٰوۃ پر اس کی ہمت بڑھانے کے مترادف نہ ہو تو اس میں کوئی اشکال نہیں ہے۔

مسئلہ۱۲۹۸: اگر بیوی دینی اُمور جیسے ترک نماز کو زیادہ اہمیّت نہ دیتی ہو تو شوہر پر واجب ہے کہ ہر ممکن طریقے سے اس کی اصلاح کے حالات پیدا کرے اور کسی بھی طرح کے تشدّد اور سختی سے پرہیز کرے کہ جس سے بد خلقی اور نااتفاقی کا پتا چلتا ہو لیکن وہ یہ جان لے کہ دینی مجالس میں شرکت اور دیندار لوگوں کے ہاں آمد ورفت کی اصلاح میں بڑی تاثیر ہے۔

مسئلہ۱۲۹۹: اگر کسی مسلمان مرد کو قرائن سے یہ معلوم ہو کہ اس کی بیوی خفیہ طور پر عفت اور پاکدامنی کے خلاف اعمال کی مرتکب ہو تی ہے تو اس پر واجب ہے کہ بد گمانی اور ظنی قرائن و شواہد سے پرہیز کرے لیکن اگر اس کو پتا چل جائے کہ وہ فعلِ حرام کی مرتکب ہوتی ہے تو اس پر واجب ہے کہ مو عظہ اور نصیحت اور نہی عن المنکر سے کام لیتے ہوئے اسے ایسا کرنے سے روکے اور اگر نہی عن المنکر اس کو باز رکھنے میں مؤثر واقع نہ ہو تو اس کے پاس اگر شواہد اور ثبوت ہیں تو عدالت کی طرف رجوع کر سکتا ہے۔

مسئلہ۱۳۰۰: جوان لڑکی کے لئے جائز ہے کہ وہ جوان لڑکے کی راہنمائی کرے اور اسلامی قوانین کی رعایت کرتے ہوئے درس وغیرہ میں اس کی مدد کرے لیکن شیطانی چالوں اور وسوسوں سے اس کو پوری سنجیدگی کے ساتھ بچنا چا ہیے اور اس پر واجب ہے کہ اس سلسلے میں احکام شرع کی رعایت کرے جیسے اجنبی شخص کے ساتھ تنہائی میں نہ رہنا وغیرہ۔

مسئلہ۱۳۰۱: اگر علمائے اعلام کا ظالموں اور ستمگر بادشاہوں کے ہاں آناجانا اور ان کے ساتھ وقت گزارنا ان کے ظلم میں کمی کا سبب بنتا ہو تو اگر ان کے نزدیک یہ ثابت ہو جائے اور ان کا ظالم کے ساتھ ار تباط ان کو ظلم کرنے سے روک سکتا ہے اور اس کو نہی عن المنکر کرنے میں مؤثر ہو سکتا ہے یا ان کی نظر میں کوئی اہم مسئلہ ہو جس کے لئے ان کا ظالم کے ساتھ اُٹھنا بیٹھنا ضروری ہو تو اس میں کوئی اشکال نہیں ہے۔


حرام معا ملات

نجس چیزوں کا کاروبار

مسئلہ۱۳۰۲: سور کی خرید و فروخت کا مقصد اگر انسانوں کو کھانے کے لئے سپلائی کرنا ہو تو جائز نہیں ہے، چاہے جن کو سپلائی کیا جائے وہ مسلمان نہ ہوں۔

مسئلہ۱۳۰۳: حرام اُمور کی انجام دہی کے لئے نوکری کرنا شرعاً جائز نہیں ہے جیسے سور کا گوشت اور شراب بیچنے ،نائٹ کلب چلانے، فساد و بدکاری کے اڈے چلانے کے لئے نوکری کرنا حرام ہے اور شراب خانے جیسے مراکز بنانا اور چلانا حرام ہے اور ایسے مراکز سے حاصل شدہ آمدنی حرام ہے اور جو اُجرت ان کاموں کے عوض ملتی ہے انسان اس کا مالک نہیں ہوسکتا۔

مسئلہ۱۳۰۴: جو چیزیں حلال نہیں ہیںانھیں کھانے یا پینے کی غرض سے کسی کو بیچنا یا تحفہ میں دینا جائز نہیں ہے ،چاہے انسان یہ جانتا ہو کہ خریدار ان کو کھانےو پینے کے لئے لینا چاہتا ہے اور وہ اس کے نزدیک حلال ہیں تب بھی وہ چیزیں اس کو بیچنا جائزنہیں ہے۔

مسئلہ۱۳۰۵: مردار یا حرام سے بنی ہوئی وہ چیزیں جن کا کھانا پینا حرام ہے ،ان کی خرید و فروخت حرام اور باطل ہے،ان سے جو آمدنی ہوتی ہے وہ بھی حرام ہے اور اس رقم کو شراکت داروں پر تقسیم کرنا جائز نہیں ہے۔اگر اسٹور کی رقم مذکورہ رقم سے مخلوط ہو جائے تو اس کا حکم وہی ہے جو ایسے مال کا ہے جوکہ حرام میں مخلوط ہوگیا ہو۔ جس کی مختلف قسمیں ہیں جس کی تفصیل کتابوںمیں موجود ہے۔

مسئلہ۱۳۰۶: غیر اسلامی ممالک میں ہوٹل اور ریسٹورنٹ کھولنا جائز ہے لیکن حرام غذا اور شراب بیچنا جائز نہیں ہے، چاہے خریدار کے نزدیک حلال ہوں، شراب اور حرام غذا کی قیمت لینا جائز نہیں ہے، چاہے حاکم شرع کو دینے کی نیت رکھتا ہو۔

مسئلہ۱۳۰۷: سمندر سے نکالا گیا جانوراگر مچھلی کی کوئی قسم ہو اور پانی کے باہر مرے تو مردار کے حکم میں نہیں ہے۔ بہرحال جن چیزوں کا کھانا حرام ہے، انھیں کھانے کے لئے فروخت کرنا جائز نہیں ہے، چاہے خریدار کے نزدیک حلال ہوں، ہاں !اگر کھانے کے علاوہ دیگر عقلائی فوائد، جیسے طبی اور صنعتی فوائد کی خاطر یا جانوروں کی غذا فراہم کرنے کے لئے بیچنا ہو تو ایسا کرنا جائز ہے۔

مسئلہ۱۳۰۸: ایسے گوشت کو جو ذبیحہ کا نہ ہو نقل و حمل کرنا جائز نہیں ہے، چاہے جس کے پاس ارسال کیا جارہا ہے وہ اس کو جائز سمجھتا ہو یا نہ سمجھتا ہو۔

مسئلہ۱۳۰۹: ایسے شخص کو خون فروخت کرنا جو ا سے جائز اور عقلائی غرض کے لئے استعمال کرے صحیح ہے۔

مسئلہ۱۳۱۰: نشہ آور ،الکحل (Alcohol) والے مشروبات اور حرام غذاوں کو کھانے پینے کے لئے پیش کرنا، ایسی دکان میں کام کرنا ،ان کے بنانے خریدنے اور بیچنے میں شریک ہونا اورمذکورہ امور انجام دینے میں دوسروں کا حکم ماننا شرعاً حرام ہے ،ایسا شخص چاہے روزانہ کے ملازم کے طور پر کام کرتا ہو یا سرمائے میں شریک ہو اور چاہے صرف نشہ آور مشروبات اور حرام غذائیں پیش کی جاتی اور بیچی جاتی ہوں یا انھیں حلال غذاؤں کے ساتھ ملا کر بیچا جاتا ہو اور چاہے انسان اجرت اور منفعت کی خاطر یا بلا معاوضہ کام کرتا ہو اور اس لحاظ سے کوئی بھی فرق نہیں کہ اس کام کا مالک یا شریک مسلمان ہو یا غیر مسلمان نیز یہ چیزیں مسلمانوں تک پہنچائی جاتی ہوں یا غیر مسلمانوں تک مختصر یہ کہ ہر مسلمان پر واجب ہے کہ وہ حرام غذائوں کو کھانے کی غرض سے بنانے ،خریدنے اور بیچنے سے مکمل طور پر اجتناب کرے ۔اسی طرح نشہ آور الکحلی مشروبات کے بنانے اور خریدنے اور بیچنے سے اجتناب واجب ہے نیز مذکورہ طریقوں سے مال کمانے سے پرہیز کرنا واجب ہے۔

مسئلہ۱۳۱۱: جو گاڑیاں شراب لانے ،لے جانے کے لئے مخصوص ہوں ان کی مرمت کرنا صحیح نہیں ہے۔

مسئلہ۱۳۱۲: اگر کسی کو اجمالی طور پر یہ معلوم ہو جائے کہ جو کمپنی مال سپلائی کرتی ہے، اس کے مال میں حرام مال مخلوط ہے تو یہ بات سبب نہیں بنتی کہ اس کمپنی سے ضرورت کی چیزیں نہ خریدی جائیں، جب تک کہ کمپنی کے تمام اموال خریدار کی ضرورت کے نہ ہوں، پس! جس کمپنی کے تمام اموال خریدار کی ضرورت کے نہ ہوں اور یہ علم نہ ہو کہ جو چیزیں خریدی گئی ہیں، ان میں حرام مال موجود ہے تو اس سے سامان خریدنے اور باقیماندہ رقم لینے میں کوئی حرج نہیں ہے اور لی گئی رقم اور خریدے گئے سامان میں تصرف کے لئے حاکم شرع کی اجازت کی ضرورت نہیں ہے۔

مسئلہ۱۳۱۳: غیر مسلمین کے مردوں کو جلانے کا کام کرنا حرام نہیں ہے اور اس کی اُجرت لینا بھی جائز ہے۔

حصول روزگارکے متفرق مسائل

مسئلہ۱۳۱۴: جو شخص کام کرنے پر قادر ہو اس کے لئے دوسروں سے بھیک مانگ کر زندگی گزارنا صحیح نہیں ہے۔

مسئلہ۱۳۱۵: خواتین کے لئے سونے کی مارکیٹ میں جواہرات بیچ کر کسبِ معاش کرنا حدود شرعیہ کی رعایت کرتے ہوئے بلا مانع ہے۔

مسئلہ۱۳۱۶: گھروں کی آرائش اگر حرام کاموں کے لئے نہ ہو تو اس کام کو کرنے میں کوئی حرج نہیں ہے ،لیکن بت پرستی والے کمرے کو سجانا، اسے مرتب کرنا اور بت رکھنے کی جگہ معین کرنا شرعاً صحیح نہیں ہے،۔اگر احتمال ہو کہ ہال کی تعمیر حرام کاموں کے لئے ہو رہی ہے تب بھی بڑے ہال کی تعمیر میں کوئی حرج نہیں ہے،۔ہاں !اگر اس کی تعمیر کا مقصد ہی حرام کاموں میں استعمال کرنا ہو تو جائز نہیں ہے۔

مسئلہ۱۳۱۷: ایسی عمارت تعمیر کرنے میں کوئی حرج نہیں ہے، جس کے اندر قید خانہ اور پولیس اسٹیشن بھی ہو،بشرطیکہ اسے ظالم عدالتوں اور لوگوں کو قید کرنے کے لئے تعمیر نہ کیا گیا ہو اور بنانے والے کی نظر میں بھی عام طور پر اسے ان کاموں کے لئے استعمال نہ کیا جاتا ہو اور اس کی تعمیر پر اُجرت لینا بھی جائز ہے۔

مسئلہ۱۳۱۸: لوگوں کو تماشا دکھانے اور رقم کمانے کے لئے بیل سے لڑنا شرعاً مذموم ہے ۔رہ گیا رقم لینا تو بغیر کوئی شرط رکھے اگر دیکھنے والے بطور ہدیہ رقم دیں تو لینا جائز ہے لیکن شرط رکھ کررقم لینا جائز نہیں ہے۔

مسئلہ۱۳۱۹: جو لوگ فوج کی وردیاں فروخت کرتے ہیں ان کے بارے میں اگر احتمال ہو کہ انھوں نے یہ وردیاں جائز طریقے سے حاصل کی ہیں اور ان کے فروخت کرنے کی اجازت رکھتے ہیں تو ان سے خریدنے میں کوئی حرج نہیں بشرطیکہ ان کا استعمال غیر قانونی طور پر نہ ہو۔

مسئلہ۱۳۲۰: پٹاخے بنانا اور ان کی خرید و فروخت کرنا اور انھیں استعمال کرنا اگر دوسروں کے لئے اذیت کا باعث ہو یا مال کی بربادی ہو یا ملک کے قوانین کی خلاف ورزی ہو تو جائز نہیں ہے۔

مسئلہ۱۳۲۱: پولیس ٹریفک، پولیس کسٹمز اور ٹیکس لگانے والے اداروں میں کام کرنا ذاتی طور پر صحیح ہے، بشرطیکہ قانون کے مطابق ہو، البتہ روایات میں جو ( غریف و عشار) کا ذکر آیا ہے تو ان سے مراد ظاہراً وہ لوگ ہیں جوظالم حکومتوں کے لئے مخبری اور مالی ماموریت انجام دیتے ہیں۔

مسئلہ۱۳۲۲: عورتوں کے لئے بیوٹی پارلر کا کام ذاتی طور پر صحیح ہے اور اس کی اُجرت لینے میں بھی کوئی حرج نہیں ہے، بشرطیکہ بناؤ سنگھار، نامحرم کو دکھانے کے لئے نہ ہو۔

مسئلہ۱۳۲۳: کمپنی یا شخص اور مزدور کے درمیان ایجنٹ(دلال) کا کام کرکے اس کے عوض اجرت لینے میں کوئی حرج نہیں ہے۔

مسئلہ۱۳۲۴: دلالی جیسے مباح عمل کے بدلے اُجرت لینے میں کوئی حرج نہیں کہ جسے کسی کے کہنے پر انجام دیا جائے۔

واجب اعمال کے بدلے اُجرت لینا

مسئلہ۱۳۲۵: وہ اساتذہ جو کالج یا یونیورسٹی میں شعبۂ اسلامیات میں فقہ و اصول پڑھاتے ہیں جو واجبات کفائیہ میں سے ہے، وہ اس کے بدلے میں تنخواہ لے سکتے ہیں اور یہ وجوب کفائی تنخواہ لینے میںمانع نہیں ہے، خاص کر جب وہ تنخواہ، کالج اور یونیورسٹی میں حاضر ہونے اور کلاس سنبھالنے کے عوض لی جائے۔

مسئلہ۱۳۲۶: حرام و حلال سے جڑے ہوئے مسائل شرعیہ کی تعلیم دینا اگر چہ ذاتاًفی الجملہ واجب ہے اور اس کے عوض میں اُجرت لینا جائز نہیں ہے ،تاہم ایسے مقدمات کہ تعلیم جن پر منحصرنہیں ہوتی اور شرعاً وہ انسان پر واجب نہیں ہوتے مثلاً کسی خاص جگہ پر حاضر ہونا وغیرہ ،ان کے عوض اُجرت لینے میں کوئی حرج نہیں ہے۔

مسئلہ۱۳۲۷: حکومتی مراکزمیں نماز پڑھانے اور دینی مسائل کے بیان کرنے کے عوض تو تنخواہ نہیں لی جاسکتی مگر آنے جانے اور غیر واجب اعمال انجام دینے کی اُجرت لینے میں کوئی مانع نہیں ہے۔

مسئلہ۱۳۲۸: مسلمان کی میت کو غسل دینا عبادت اور واجب کفائی ہے اور خود غسل کے بدلے اُجرت لینا جائز نہیں ہے۔

مسئلہ۱۳۲۹: عقد نکاح پڑھنے کے عوض اُجرت لینے میں کوئی حرج نہیں ہے۔

شطرنج اورآلات قمار( جوا بازی کے آلات)

مسئلہ۱۳۳۰: موجودہ زمانےمیں اگر شطرنج اسکولوں میں رائج ہے اور اس کا شمار جوا بازی کے آلات میں نہیں ہوتا تو بغیر شرط رکھے کسی عاقلانہ مقصد کے تحت کھیلنے میں کوئی حرج نہیں ہے۔

مسئلہ۱۳۳۱: تاش وغیرہ، جیسے سرگرمی کے اسباب، اگر عُرفِ عام میں جوا کھیلنے میں استعمال کئے جاتے ہیں تو ان سے شرط رکھے بغیر صرف سرگرمی کے لئے کھیلنا بھی ہر صورت میں حرام ہے۔

مسئلہ۱۳۳۲: اگر مکلف کی نظر میں آلات شطرنج کا شمار جوئے بازی کے آلات میں نہیں ہوتا تو ان کو بنانے ان کی خریدو فروخت کرنے اور اسی طرح بغیر شرط رکھے کھیلنے اور اس کی تعلیم دینے میں کوئی حرج نہیں ہے۔

مسئلہ۱۳۳۳: کھیل کے محکمے کی طرف سے شطرنج کے مقابلوں کی تائید و حمایت سے یہ ثابت نہیں ہوتا کہ شطرنج جوئے کے آلات میں سے نہیں ہے ،بلکہ موضوعات اور احکام کی تعیّن و تشخیص کا معیار مکلف کی اپنی تشخیص یا کسی شرعی دلیل کا ہونا ہے۔

مسئلہ۱۳۳۴: جوئے کے آلات اور شطرنج کھیلنے کا حکم اسلامی و غیر اسلامی ممالک میں ایک ہی ہے اور مسلمان اور غیرمسلمان کے ساتھ کھیلنے میں بھی کوئی فرق نہیں ہے اور جوئے کے آلات کی خرید و فروخت کے لئے مال خرچ کرنا بھی جائز نہیں ہے۔

مسئلہ۱۳۳۵: تاش کا شمار عُرفِ عام میں جوئے کے آلات میں ہوتا ہے، لہٰذا تاش کھیلنا مطلقاً حرام ہے اور ایسی محفل میں کہ جہاں جوا کھیلا جائے یا جوئے کے آلات سے کھیلا جائے اختیاراً شرکت کرنا جائز نہیں ہے۔

مسئلہ۱۳۳۶: ایسے پتوں سے کھیلنا جائز نہیں ہے جنھیں عام طور پر جوئے میں استعمال کیا جاتاہے ،ہاں! وہ پتے جو عام طور پر جوئے میں استعمال نہیں ہوتے بغیر شرط رکھے ان کے ساتھ کھیلنے میں کوئی حرج نہیں ہے ،تاش ہو یا کچھ اور ہو، ہر وہ چیز جو مکلف کی نظر میں جوئے کے آلات میں شمار ہو یا اسے جوئے میں استعمال کیا جاتا ہو، اس کے ساتھ کھیلنا کسی بھی صورت میں جائز نہیں ہے اور کوئی آلہ بھی جسے عام طور پر آلات قمار میں شمار نہ کیا جائے اور کھیلنے والا اس سے جوا نہ کھیلے تو ایسی صورت میں اس سے کھیلنے میں کوئی حرج نہیں ہے۔

مسئلہ۱۳۳۷: اخروٹ اور انڈوں سے اگر جوئے کے عنوان سے یا شرط باندھ کر کھیلا جائے تو یہ شرعاً حرام ہے اور جیتنے والا جیتی ہوئی چیز کا مالک نہیں بنے گا، لیکن اگر کھیلنے والے غیر بالغ ہوں تو وہ شرعی طور پر مکلف نہیں ہیں اور ان پر کوئی حکم عائد نہیں ہوتا مگر وہ بھی جیتی ہوئی چیز نہیں لے سکتے۔

مسئلہ۱۳۳۸: کھیلوں پر شرط لگانا اگر چہ آلات قمار کے بغیر ہو جائز نہیں ہے۔

مسئلہ۱۳۳۹: کمپیوٹر پر تاش وغیرہ جیسے آلات قمار کے ساتھ کھیلنے کا حکم بھی وہی ہے جو خود آلات قمار کے ساتھ کھیلنے کا ہے۔

مسئلہ۱۳۴۰: او نو اور کیرم کا شمار اگر آلات قمار میں ہو تو ان سے کھیلنا بالکل جائز نہیں ہے، چاہے رقم لگائے بغیر کھیلا جائے۔

مسئلہ۱۳۴۱: اگر بعض آلات ایک ملک میں آلات قمار میں شمار ہو ں اور دوسرے ملک میں نہ ہوں تو دونوں ملکوں کے اَہلِ عرف کی رعایت کرنا ضروری ہے، مثلا اگر ایک چیز، ایک ملک میں آلات قمار میں شمار کی جاتی ہو تو اگر یہ چیز ماضی میں دونوں ملکوں میں آلات قمار میں شامل کی جاتی رہی ہو، تو یہ اس کے حرام ہونے کے لئے کافی ہے۔

غنا اور موسیقی

مسئلہ۱۳۴۲: ایسی موسیقی جو عُرفِ عام میں طرب آور اور لہوی کہلائے اور رقص و سرور کی محفلوں سے مناسبت رکھتی ہو، وہ حرام ہے اور حرام ہونے کے اعتبار سے کلاسیکی اور غیر کلاسیکی موسیقی میں کوئی فرق نہیں ہے ۔یہ تشخیص دینا خود مکلف کا کام ہے کہ کون سی موسیقی طرب آور ہے اور کون سی نہیں ہے، البتہ مذکورہ صفات کے بغیر بذات خود موسیقی میں کوئی حرج نہیں ہے۔

مسئلہ۱۳۴۳: کیسٹ سننے کا جواز مکلف کی تشخیص پر ہے۔ پس! اگر مکلف کے نزدیک نہ تو اس میں غنا ہو اور نہ ہی لہو و لعب کی محافل سے شباہت رکھنے والی لہوی موسیقی ہو اور نہ اس میں باطل مطالب پائے جاتے ہوں ،تو ایسی کیسٹ سننے میں کوئی حرج نہیں ہے ،سازمانِ مدارس یا کسی اور ادارے کی جانب سے مجاز قرار دینا شرعی دلیل نہیں ہے، لہو اور گناہ کی محفلوں سے شباہت رکھنے والی طرب آور اور لہوی موسیقی کے لئے موسیقی کے آلات کا استعمال جائز نہیں ہے، البتہ معقول مقاصد کے لئے مذکورہ آلات کا جائز استعمال بلا مانع ہے ،مصادیق کا تعین خود مکلف کی ذمہ داری ہے۔

مسئلہ۱۳۴۴: مطرب اور لہوی موسیقی وہ ہے جو انسان کو اس کی طبیعی حالت سے خارج کر دیتی ہے اس لئے کہ اس میں ایسی خصوصیات ہو تی ہیں جو کہ گناہ اور لہو کی محافل سے مناسبت رکھتی ہیں ، مصداق کے تعین کا معیار عرف عام ہے۔

گلو کار

مسئلہ۱۳۴۵: موسیقی کے حرام ہونے میں اس کا طرب آور اور لہو و گناہ کی محفلوں سے مناسب ہونا معیار ہے، البتہ بعض اوقات آلات موسیقی بجانے والے کی شخصیت، موسیقی کے سروں میں پیش کیا جانے والا کلام، محل یا اس قسم کے دیگر امور ایک موسیقی کو طرب آور، حرام اور لہوی موسیقی یا کسی اور حرام عنوان کے تحت داخل کرنے کا باعث بن سکتے ہیں، خصوصاً اگر مذکورہ فرض کے تحت کوئی فساد پیدا ہونے کا اندیشہ ہو۔

مسئلہ۱۳۴۶: موسیقی حرام ہونے کا معیار، موسیقی کے آلات موسیقی بجانے کی کیفیت ،اس کے تمام تر طبیعی خصوصیات کو دیکھنے کے ساتھ یہ دیکھنا ہے کہ کیا وہ مطرب اور لہوی موسیقی ہے جو فسق و فجور اور لہو و لعب کی محفلوں کے مشابہ ہے یانھیں؟ چنانچہ جو موسیقی بھی طبیعی طور پر لہوی ہو وہ حرام ہے، چاہے جوش و ہیجان کا باعث بنے یا نہ بنے، نیز سامعین کے لئے مؤجب حزن و بکاہو یا نہ ہو ،ایسی موسیقی جو لہوو لعب کی محفلوںکے ساتھ ساز گار ہو، اس کا اور غنا کی طرز پر موسیقی کے ساتھ گائی جانے والی غزلو ں کا گانا اور سننا حرام ہے۔

مسئلہ۱۳۴۷: غنا ا نسان کی اس آواز کو کہتے ہیں جس میں اُتار چڑھاؤ اور طرب ہو، نیز لہو و لعب اور بزم گناہ کے متناسب ہو، مذکورہ صفات کے ساتھ گانا اور سننا حرام ہے، صرف آلات سے پیدا ہونے والی آوازوں کو غنا نہیں کہتے، البتہ اگر وہ لہو و لعب ،طرب اور لہوی موسیقی شمار ہو تو وہ بھی حرام ہے۔

مسئلہ۱۳۴۸: عورتیں، شادی بیاہ کے دوران برتن اور آلات موسیقی کے علاوہ جو دیگر وسائل بجاتی ہیں ،اگر ان کی آواز محفل سے باہر مردوں کو سنائی دے رہی ہو تو صرف اسی صورت میں ان چیزوں کا استعمال جائز ہے کہ اگر وہ شادیوں میں رائج عام روایتی طریقے کے مطابق ہو، لہوو لعب میں شمار نہ ہو اور اس میں کسی فساد کااندیشہ نہ ہو۔

مسئلہ۱۳۴۹: آلات موسیقی کو لہوی اور مطرب، موسیقی بجانے میں استعمال کرنا جائز نہیں ہے، چاہے وہ عورتوں کا ڈفلی بجانا ہی کیوں نہ ہو۔

مسئلہ۱۳۵۰: گانا سننا ہر صورت میں حرام ہے چاہے گھر میں اکیلا سنے یا لوگوں کے سامنے، اس سے متاثر ہو یا نہ ہو۔

مسئلہ۱۳۵۱: موسیقی سننے کے جواز اور عدم جواز کا فتویٰ حکومتی احکام میں سے نہیں ہے ،بلکہ فقہی اور شرعی حکم ہے اور ہرمکلف کو مذکورہ مسئلے میں اپنے مرجع تقلید کے فتوے کے مطابق عمل کرنا چاہیے تاہم اگر موسیقی ایسی ہو جو لہو ولعب اور گناہ کی محفل سے مناسبت نہ رکھتی ہو اور نہ اس سے کسی فساد کا اندیشہ ہو تو ایسی موسیقی کے حرام ہونے کی کوئی وجہ نہیں ہے۔

مسئلہ۱۳۵۲: موسیقی اور غنا کی تعریف: آواز کو اس طرح گلے میں گھمانا کہ جو لہوو لعب کی محفلوں کے عین مطابق ہو اسے غنا کہتے ہیں۔اس کا شمار گناہوں میں ہوتا ہے۔ایسا کرنا اور سننا حرام ہے لیکن موسیقی اسے کہتے ہیں، جس کا تعلق آلات کو ضرب لگانے سے ہے۔ پس ! اگر اس سے جو آواز پیدا ہو، وہ لہوو لعب کی محفلوں کے مطابق ہو، تو ایسی آواز پیدا کرنا اور سننا حرام ہے، ورنہ بذاتِ خود موسیقی اگر مذکورہ صفات کے ساتھ نہ ہو تو جائز ہے اور اس میں کوئی حرج نہیں ہے۔

مسئلہ۱۳۵۳: کیسٹوں میں بھری ہوئی موسیقی اگر لہو ولعب، باطل اور گناہ کی محفلوں سے مطابقت رکھتی ہو تو اس کا سننا صحیح نہیں ہے۔ہاں! اگر کوئی ایسی جگہ کام کرنے پر مجبور ہو کہ جہاں ایسی موسیقی نشر ہوتی ہو، وہاں جانے اور کام کرنے میں کوئی حرج نہیں لیکن واجب ہے کہ کان لگاکر نہ سنیں چاہے آواز کانوں میں پڑے اور سنائی دے۔

مسئلہ۱۳۵۴: امام خمینی(قدس سرہ) بھی ایسی موسیقی کو حرام سمجھتے تھے جو مطرب ، لہوی اور لعب اور گناہ کی محفلوں سے مطابقت رکھتی ہو، جیساکہ ہماری رائے بھی یہی ہے، حضرت امام خمینی (قدس سرہ)نے کبھی موسیقی کو مطلقاً حلال قرار نہیں دیا ، لیکن نقطۂ نظر میں اختلاف کا سبب ،موضوع کی تشخیص ہے ، اب چونکہ یہ کام مکلف کا ہے، لہٰذا مکلف جس موسیقی کو لہوی اور گناہ کی محفلوں کے مطابق سمجھتا ہو، اس کا سننا اس کے لئے حرام ہے، البتہ جن آوازوں کے بارے میں مکلف کو شک ہو کہ وہ حلال ہیں یا نہیں تو محض ریڈیو وٹیلی ویژن سے نشر ہوجانا ان کے حلال اور مباح ہونے کی شرعی دلیل شمار نہیں ہوتا۔

مسئلہ۱۳۵۵: ریڈیو اور ٹیلی ویژن سے نشر ہونے والی موسیقی ،کسی شخص کی نظر میں مطرب اور لہوی محفلوں سے مطابقت رکھتی ہو تو اس کے لئے سننا جائز نہیں، لیکن دوسروں کو نہی عن المنکر کے عنوان سے روکنا اس پر موقوف ہے کہ وہ بھی مذکورہ موسیقی کو آپ کی نظر میں حرام سمجھتے ہوں۔

مسئلہ۱۳۵۶: مغربی ممالک میں بنائی جانے والی موسیقی جو کہ لہوی ، مطرب اور محافل گناہ سے مطابقت رکھتی ہے، اس کا سننا جائز نہیں، چاہے جس ملک اور جس زبان میں ہو، لہٰذا ایسی کیسٹوں کی خرید و فروخت کرنا، ان کا سننا اور ان کو نشر کرنا جائز نہیں ہے، جو غنااور حرام لہوی موسیقی پر مشتمل ہو۔

مسئلہ۱۳۵۷: غنامطلقاً حرام ہے، اس کا گانا اور سننا جائز نہیں ہے، چاہے گانے والا مرد ہو یا عورت ہو، براہ راست گایا جائے یا کیسٹ پر ہو، گانے کے ہمراہ آلات لہو استعمال کئے جائیں یا نہ کئے جائیں۔

مسئلہ۱۳۵۸: لہوی اور مطرب موسیقی کا استعمال جو کہ مجالس لہوو لعب سے مطابقت رکھتی ہو مسجد سے باہر بھی مطلقاً جائز نہیں ہے، چاہے وہ حلال اور معقول مقاصد کے لئے ہی کیوں نہ ہو، البتہ جن مواقع پر انقلابی ترانے پڑھے جاتے ہیں، ان مواقع پر مقدس مکانات میں موسیقی کے ساتھ ترانہ پڑھنے میں کوئی حرج نہیں ہے، لیکن اس کی شرط یہ ہے کہ مذکورہ امر مکان کے تقدس و احترام کے خلاف نہ ہو اور نہ ہی مسجد میں نمازیوں کے لئے باعث ِزحمت ہو۔

مسئلہ۱۳۵۹: غیر لہوی موسیقی بجانے کے لئے آلات موسیقی کا استعمال کرنا جائز ہے اور اگر دینی اور انقلابی نغموں کے لئے ہو یا کسی مفید ثقافتی پروگرام کی خاطر ہو اور اسی طرح کوئی مباح اور عقلائی غرض موجود ہو تو مذکورہ موسیقی بجانا جائز ہے، بشرطیکہ کوئی فساد لازم نہ آئے اور اس نو عیت کی موسیقی کو سیکھنا اور اس کی تعلیم دینا بذات خود جائز ہے۔

مسئلہ۱۳۶۰: اگر عورت کی آواز میں غنا نہ ہو اور اس کا سننا لذّت اور برے خیال سے بھی نہ ہو اور اس سے کوئی اور فساد بھی لازم نہ آتا ہو، تو اس میں کوئی حرج نہیں ہے، چاہے سننے والا جوان ہو یا مرد ہو یا عورت ہو۔

مسئلہ۱۳۶۱: موسیقی چاہے ایرانی ہو یا غیر ایرانی ،روایتی ہو یا سنتی یا غیر سنتی ہو یا نہ ہو،اگر عرف عام میں لہوی موسیقی کہلائے اور محافل، لہو و لعب اور گناہ سے مناسبت رکھتی ہو تو وہ مطلقاً حرام ہے۔

مسئلہ۱۳۶۲: لہو و لعب کی محفلوں سے مطابقت رکھنے والی موسیقی مطلقاً حرام ہے، چاہے عربی زبان میں ہی کیوں نہ ہو، عربی زبان کے سننے کا شوق شرعی جواز نہیں بن سکتا۔

مسئلہ۱۳۶۳: غنا اور گانا حرام ہے، چاہے آلات موسیقی کا ان میں کوئی دخل نہ ہو اور غنا سے مراد ہے آواز کو گلے میں گھمانا، جیسا کہ محافل فسق و فجور میں ہوتا ہے تاہم صرف اشعار دہرانے میں کوئی حرج نہیں ہے۔

مسئلہ۱۳۶۴: جن آلات کا استعمال لہوی اور غیر لہوی دونوں طرح کی موسیقی میں ہوتا ہو ان کو حلال مقاصد جیسے غیر لہوی موسیقی کی خاطر خریدنا، بیچنا جائز ہے، نیز ایسی موسیقی کے سننے میں بھی کوئی حرج نہیں ہے۔

مسئلہ۱۳۶۵: غنا ترجیع و طرب پر مشتمل آواز کو کہتے ہیں جو لہو و لعب اور فسق و فجور کی محفلوں سے مناسبت رکھتی ہے، ایسی آواز نکالنا مطلقاً حرام ہے، چاہے اس میں دعا، قرآن، اذان اور مرثیہ ہی کیوں نہ پڑھا جائے۔

مسئلہ۱۳۶۶: اگر امانتدار اور صاحب ِمہارت طبیب کی رائے یہ ہو کہ بیماری کا علاج موسیقی پر موقوف ہے تو علاج کی حدتک موسیقی کا استعمال جائز ہے۔

مسئلہ۱۳۶۷: موسیقی سننے کی وجہ سے بیوی کی طرف رغبت کا زیادہ ہونا موسیقی سننے کا شرعی جواز نہیں ہے۔

مسئلہ۱۳۶۸: عورتوں کے مجمع میں اگر خاتون گانا گائے اور اس میں لہو و طرب اور حرام موسیقی نہ ہو تو بذات خود یہ امر جائز ہے۔

مسئلہ۱۳۶۹: موسیقی کی ہر وہ صورت حرام ہے، جس میں آواز کے اندرگٹکری اورکیف ہو اور وہ کیفیت اور مضمون کے اعتبار سے گانا گانے اور بجانے کے لحاظ سے یا بجانے والے کی حالت کی وجہ سے لہو و لعب اور گناہ کی محفلوں کے مشابہ ہو اور غنا اور موسیقی شمار ہوتی ہو ایسی موسیقی کا سننا حرام ہے، چاہے بعض افراد کے لئے طرب آور اور متحرک نہ ہو ،جو لوگ عام بسوں میں سفر کرتے ہیں، ان کو چاہیے کہ وہ نشر ہونے والی حرام موسیقی کو کان لگاکر اور جان بوجھ کر نہ سنیں اور نہی عن المنکر کا فریضہ انجام دیں۔

مسئلہ۱۳۷۰: ایسی موسیقی، سننا مطلقاً حرام ہے جس کی آواز میں گٹکری ہو وہ طرب انگیز ہو اور لہو و لعب کی محفلوں سے مناسبت رکھتی ہو، چاہے میاں، بیوی کو سنائے یا بیوی ،میاں کو اور اسی طرح چاہے قصد اپنی بیوی سے متلذذ ہونے کا ہو، اس سے موسیقی اور غنا مباح نہیں ہوجاتے، غنا حرام ہے، مجسمہ سازی حرام ہے اور جن اُمورکی شریعت مقدسہ سے حرمت تعبداً ثابت ہے، شیعہ فقہ کے مسلمات میں سے ہے، ان کی حرمت کا دارومدار فرضی معیارات اور نفسیاتی و اجتماعی اثرات کے اوپر نہیں ہے بلکہ یہ مطلقاً حرام ہے اور اس سے مطلقاً اجتناب واجب ہے، جب تک کہ اس پر حرام ہونے کا عنوان صادق آئے۔

مسئلہ۱۳۷۱: انقلابی ترانوں ،دینی پروگراموں اور ثقافتی اور تربیتی سرگرمیوں میں موسیقی کے آلات سے استفادہ کرنے میں بذات خود کوئی حرج نہیں ہے اور مذکورہ اغراض کی خاطر موسیقی کے آلات کی خرید و فروخت، نیز موسیقی سیکھنا اور سکھانا جائز ہے، اسی طرح خواتین، اگر اسلامی حجاب اور آداب و رسوم کی رعایت کرتے ہوئے معلم کے سامنے کلاس میں شرکت کریںتو اس میںکوئی حرج نہیں ہے۔

مسئلہ۱۳۷۲: بعض نغمے، جو ظاہری طور پر انقلابی ہیں اور عرف عام میں بھی انھیں انقلابی تصور کیا جاتا ہے ،لیکن یہ نہیں معلوم کہ گانے والے نے کس نیت سے گایا ہے جبکہ یہ معلوم ہے کہ گانے والا مسلمان نہیں ہے، اگر سامع کی نظر میں ان گانوں کی کیفیت مطربا نہ اور لہوی گانوں جیسی نہ ہو تو ان کے سننے میں کوئی حرج نہیں ہے اور گانے والے کے قصد، ارادے اور مضمون کا اس میں کوئی دخل نہیں ہے۔

مسئلہ۱۳۷۳: اگر کوئی کسی کھیل کا کوچ یا ریفری ہو اور اسے ایسے کلبوں وغیرہ میں جانا پڑے، جہاں حرام موسیقی نشر کی جاتی ہو اور وہ شخص اس کام کو اگر چھوڑ دے تو اس کے متبادل اس کے پاس کوئی کام نہ ہو تو اس کے لئے کوچ اور ریفری بننے میں کوئی مضائقہ نہیں ہے، لیکن حرام موسیقی سننا حرام ہے اور اگر مجبوراً ایسی محفلوں میں جانا پڑے تو دھیان لگاکر موسیقی کو نہ سنے، ہاں! اگر بلا اختیار کچھ آوازیں سنائی دے جائیں تو کوئی حرج نہیں ہے۔

مسئلہ۱۳۷۴: ایک ہوتا ہے مطرب اور لہوی موسیقی کو دھیان سے سننا اور ایک ہوتا ہے، آواز کا کان میں پڑجانا، ان دونوں کا حکم الگ ہے، اگر عرف عام میں یہ کہا جائے کہ آواز کان میں پڑی نہیں، بلکہ سنی گئی ہے تو اس کا سننا حرام ہے۔

مسئلہ۱۳۷۵: اچھی آواز اور ایسی آواز میں قرآن کریم کی تلاوت کرنا جو قرآن کریم کے شایان شان ہو بلا اشکال ہے، بلکہ یہ ایک اچھا فعل ہے، لیکن آواز حرام غناکی حد تک نہ جائے، البتہ تلاوتِ قرآن کے ساتھ موسیقی کے جواز پر شرعاًکوئی دلیل موجود نہیں ہے۔

مسئلہ۱۳۷۶: محفلِ میلاد میں مطربانہ اور لہو و لعب والی موسیقی بجانا اور آلات موسیقی کا استعمال کرنا مطلقاًحرام ہے۔

مسئلہ۱۳۷۷: موسیقی کے ایسے آلات کو جو عرف عام کی نظر میں حلال و حرام میں مشترک یا صرف حلال کاموں میں استعمال کے قابل ہوں، انھیں حلال مقاصد کے لئے اس طرح استعمال کرنا جائز ہے کہ اس میں لہو کا شائبہ نہ ہو، لیکن جو آلات عُرفِ عام میں لہوو لعب کے مخصوص آلات ہوں، ان کا کام میں لانا جائز نہیں ہے۔

مسئلہ۱۳۷۸: قومی اور انقلابی ترانوں میں آلات موسیقی کا استعمال اگر طرب آور اور لہوی نہ ہو اور لہو و لعب کی محفلوں سے مناسبت نہ رکھتا ہو تو بذات خود جائز ہے، یہی حکم موسیقی کے آلات بنانے اور مذکورہ ہدف کے لئے موسیقی کی تعلیم اور اس کے تعلّم کا بھی ہے۔

مسئلہ۱۳۷۹: وہ آلات جو عام طو ر پر لہو و لعب میں استعمال ہوتے ہیں اور ان سے کوئی حلال فائدہ حاصل نہیں ہوتا اور وہ آلاتِ لہو شمار کئے جاتے ہیں ان کا استعمال کسی بھی حال میں جائز نہیں ہے۔

مسئلہ۱۳۸۰: جن کیسٹوں کا سننا حرام ہے ان کی کاپی کرنا اور اس کی اُجرت لینا جائز نہیں ہے۔

رقص ( ڈانس کرنا)

مسئلہ۱۳۸۱: شادیوں وغیرہ میں جو علاقائی رقص (ناچ) ہوتا ہے اگر اس میں ایسی کیفیت ہو جس سے شہوت اُبھرتی ہو یا کسی حرام فعل کا سبب بنتی ہو یا اس کی وجہ سے فساد کا خطرہ ہو تو جائز نہیں ہے، رقص کی محفل میں شرکت کرنے سے اگر دوسروں کے فعل حرام کی حمایت ہوتی ہو یا وہ شرکت فعل حرام کا سبب بنتی ہو تو وہ بھی جائز نہیں ہے اور اگر ایسا نہ ہو تو کوئی حرج نہیں ہے۔

مسئلہ۱۳۸۲: رقص اگر شہوت کو اُبھارے یا فعلِ حرام کا سبب بنے یا اس کی وجہ سے کسی فساد کا اندیشہ ہو تو حرام ہے اور فعلِ حرام پر اعتراض کے طور پر محفل کو ترک کرنا اگر نہی عن المنکر کا مصداق ہو تو واجب ہے۔

مسئلہ۱۳۸۳: رقص سے اگر شہوت اُبھرتی ہو یا وہ فعل حرام یا فساد کا باعث بنتا ہو تو چاہے مرد کا رقص مردوں کے درمیان ہو یا عورت کا عورتوں کے درمیان (چہ جائیکہ اس کے برعکس ) ہو مطلقاً حرام ہے۔

مسئلہ۱۳۸۴: مردوں کے ساتھ مل کر رقص اگر شہوت کو اُبھارے یا فعلِ حرام کا باعث بنے تو وہ حرام ہے لیکن اگر ٹیلیویژن پر دیکھنے سے گنہگار انسان کی تائید نہ ہوتی ہو اور اس کے لئے مزید جرأت کا باعث نہ ہو اور کسی فساد کا بھی اس سے اندیشہ نہ ہو تو اس میں کوئی حرج نہیں ہے۔

مسئلہ۱۳۸۵: رقص سے اگر شہوت اُبھرتی ہو یا وہ فعلِ حرام یا فساد کا باعث بنتا ہو تو وہ حرام ہے، البتہ کسی شادی میں اگر احتمال ہو کہ رقص ہوگا تو اس میں شرکت کرنے میں کوئی حرج نہیں ہے بشرطیکہ اس کی شرکت سے حرام کا ارتکاب کرنے والے کی تائید نہ ہوتی ہو یا اس سے فعلِ حرام میں مبتلا ہونے کا خوف نہ ہو۔

مسئلہ۱۳۸۶: میاںو بیوی ایک دوسرے کے لئے رقص کر سکتے ہیں بشرطیکہ ان کا رقص کرنا حرام کا سبب نہ بنے۔

مسئلہ۱۳۸۷: بیٹوں کی شادی میں رقص کرنا اگر حرام کا مصداق ہو تو جائز نہیں ہے چاہے وہ رقص ماںیا باپ ہی کیوں نہ کریں۔

مسئلہ۱۳۸۸: کسی بھی عورت کا محرم کے سامنے رقص کرنا مطلقاً حرام ہے اور بیوی کا تو شوہر کی اجازت کے بغیرگھر سے نکلنا حرام ہے، اگر بیوی ایسا کرتی ہے تو وہ ناشزہ (نافرمان) کہلاتی ہے اور نان و نفقہ کے حق سے محروم ہوجاتی ہے۔

مسئلہ۱۳۸۹: عورتوں کا نا محرم مردوںکے سامنے رقص کرنا حرام ہے اور اگر رقص شہوت کو اُبھارے یا فساد کا باعث بنے تو وہ بھی حرام ہے، موسیقی کے آلات کو استعمال کرنا اور ایسی موسیقی سننا جو لہوی اور طرب آور ہو وہ بھی حرام ہے اور ان حالات میںمکلفین کی ذمہ داری برائی سے روکنا ہے۔

مسئلہ۱۳۹۰: نا بالغ بچہ یا بچی مکلف نہیں ہوتے ،ایسے میںبڑوں کو چاہیے کہ انھیں رقص کرنے سے باز رکھیں۔

مسئلہ۱۳۹۱: رقص کی تعلیم و تربیت اور ترویج کے مراکز قائم کرنا اسلامی حکومت کے اہداف و مقاصد سے منافات رکھتا ہے۔

مسئلہ۱۳۹۲: اگرر قص حرام ہے تو اس کے مرد اور عورت یا محرم اور نا محرم کے سامنے انجام دینے میں کوئی فرق نہیں ہے۔

مسئلہ۱۳۹۳: شادیوں میں ڈنڈوں سے جو فرضی لڑائی دکھائی جاتی ہے، اگر وہ تفریحی کھیل کی صورت میں ہو اور اس سے جان کا خطرہ بھی نہ ہو تو اس میں کوئی اشکال نہیں ہے، لیکن لہوی اور طرب آور طریقے پر آلات موسیقی کا استعمال کرنا بالکل جائز نہیں ہے۔

مسئلہ۱۳۹۴: ”دبکہ“ جو ایک طرح کا علاقائی رقص ہے، جس میں رقص کرنے والے ایک دوسرے کے ہاتھ میں ہاتھ ڈال کر اچھل کر جسمانی حرکات کرتے ہیں اور ایک ساتھ زمین پر پاؤں مارتے ہیں ،اس کا حکم بھی وہی ہے جو رقص کا ہے، پس! اگر شہوت انگیز ہو اور آلاتِ لہو کے ساتھ ہویا موجبِ فساد ہو تو حرام ہے وگرنہ اس میں کوئی حرج نہیں ہے۔

تالی بجانا

مسئلہ۱۳۹۵: میلاد اور شادی وغیرہ کے زمانے میں جشن میں خواتین کے رائج طریقے پر تالیاں بجانے میں کوئی حرج نہیں ہے، چاہے تالیوں کی آواز نا محرموں تک ہی کیوں نہ پہنچتی ہو بشرطیکہ اس سے کوئی اور برائی لازم نہ آتی ہو۔

مسئلہ۱۳۹۶: معصومین؊ کے جشن میلاد یا یوم وحدت یا روز بعثت کے جشن میں خوشی کے اظہار کے طور پر اور اسی طرح قصیدے میں رسولِ اکرمؐاور آپؐ کی آلؑ پر درود پڑھتے ہوئے دادو تحسین کے انداز میں تالی بجانے میں کوئی حرج نہیں ہے، لیکن بہتر یہ ہے کہ دینی محفل کی فضا کو درود و تکبیر کی آوازوں سے معطر کیا جائے، خاص طور پر ان محفلوں میں، جو مسجدوں، امام بارگاہوں یا نماز خانوں وغیرہ میں منعقد ہوتی ہیں تاکہ ان سے تکبیر اور درود کا ثواب بھی حاصل کیا جا سکے۔

فلم اور تصویر

مسئلہ۱۳۹۷: بے پردہ نا محرم کی تصویر دیکھنے کا حکم وہ نہیں ہے جو خود نا محرم کودیکھنے کا ہے، لہٰذا اس کی تصویر دیکھنے میں کوئی حرج نہیں ہے بشرطیکہ حصولِ لَذّت کے لئے نہ ہو اور گناہ میں پڑنے کا اندیشہ نہ ہو اور تصویر بھی اس عورت کی نہ ہو جسے دیکھنے والا جانتاہو، اسی طرح احتیاط واجب یہ ہے کہ نا محرم عورت کی وہ تصویر جسے براہ راست نشر کیا جارہا ہو، اس کو نہ دیکھا جائے لیکن ٹیلی ویژن کے جوپروگرام ریکارڈ شدہ ہوتے ہیں ان میں خاتون کی تصویر کو دیکھنے میں کوئی حرج نہیں بشرطیکہ قصد لذّت کے بغیر ہو اور حرام میں مبتلا ہونے کا اندیشہ نہ ہو۔

مسئلہ۱۳۹۸: مغربی ممالک سے سیٹلائٹ کے ذریعے نشر ہونے والے ٹی وی کے پروگرام اور اسی طرح اکثر عرب ممالک کے پروگرام، جو ایران کے ہمسایہ ہیں گمراہ کن ،مسخ شدہ حقائق اور لہو و فساد پر مشتمل ہوتے ہیں، جن کا دیکھنا گمراہ کن بدعنوانی اور حرام میں مبتلا ہونے کا سبب ہے، لہٰذا ان پروگراموں کو دریافت کرنا اور دیکھنا جائز نہیں ہے لیکن اگر یہ نشریات قرآنی پروگرام پر مشتمل ہوں تو انھیں دیکھنے میں شرعاً کوئی ممانعت نہیں ہے۔

مسئلہ۱۳۹۹: ریڈیو اور ٹی وی پر نشر ہونے والے طنز و مزاح کے پروگرام سننے اور دیکھنے میں کوئی حرج نہیں ہے بشرطیکہ اس میں کسی مؤمن کی توہین نہ ہو، لیکن جہاں تک موسیقی کا تعلق ہے تو وہ اگر لہوی اور طرب آور نہ ہو اور مجالس لہوولعب اور گناہ سے مشابہ نہ ہو تو اس کا سننا جائز ہے۔

مسئلہ۱۴۰۰: کسی کی تصویریں اگر کسی کے پاس ہوں اور اس سے کسی فساد کا اندیشہ نہ ہو یا اگر ہو بھی مگر جس کی تصویریں ہیں وہ اس کی مرضی سے نہ لی گئی ہوں اور ان تصویروں کو واپس لینا بھی مشقت آور اور مشکل ہو تو ان تمام صورتوں میں تصویر کو واپس لینا واجب نہیں ہے۔

مسئلہ۱۴۰۱: نا محرم کی تصویر نا محرم نہیں ہوتی، لہٰذا اگر کوئی نا محرم، امام خمینی قدس سرہ الشریف یا دیگر شہیدوں کی تصویروں کا بوسہ اظہار ِمحبت واحترام اور تبرک کی نیت سے لے تو اس میں کوئی حرج نہیں ہے، البتہ قصد ِلذّت اور حرام میں مبتلا ہونے کااندیشہ نہیں ہونا چاہیے۔

مسئلہ۱۴۰۲: تصویر اور فلم دیکھنے کا حکم وہ نہیں ہے جو خود نا محرم کو دیکھنے کا ہے، لہٰذا لَذّتِ شہوت اور خوف فساد کے بغیر تصویر دیکھنا شرعاًممنوع نہیں ہے۔

مسئلہ۱۴۰۳ : شادی کی تقریب میں شوہر کی اجازت کے بغیر عورت کے لئے تصویر بنوانا بذات خود ممنوع نہیں ہے، لیکن اگر یہ احتمال پایا جاتا ہو کہ عورت کی تصویر کو کوئی نا محرم دیکھے گا اور یہ کہ اگر عورت مکمل حجاب نہیں رکھتی ہے تو اس سے کوئی مفسدہ پیدا ہو سکتا ہے تو ایسی صورت میں حجاب کا خیال رکھنا واجب ہے۔

مسئلہ۱۴۰۴ : عورتیں، اگر مردوں کے کشتی کے مقابلوں کو، کشتی کے میدان میں حاضر ہو کر دیکھیں یا ٹی وی سے براہ راست مشاہدہ کریں یا پھر لذّت وفساد آمیز نگاہ سے دیکھیں اور اس سے فساد میں پڑنے کا خطرہ ہو تو جائز نہیں ہے ان کے علاوہ دوسری صورتوں میں کوئی حرج نہیں ہے۔

مسئلہ ۱۴۰۵ : دلہن کے سر پر اگر شادی میں شفاف اور باریک کپڑا ہو اور نا محرم اس کی تصویر کھینچے تو اگر نا محرم پرحرام نظر کا سبب نہ ہو تو جائز ہے وگرنہ جائز نہیں ہے۔

مسئلہ۱۴۰۶ : کیمرہ مین جو تصویر دیکھتا ہے اگر عورت کے محرموں میں سے ہو تو اس کا تصویر کھینچناجائز ہے اور اگر تصویر دھونے اور پرنٹ کرنے والا ،اسے نہ پہچانتا ہو تو کوئی حرج نہیں ہے۔

مسئلہ۱۴۰۷ : بعض جوان اس غرض سے فحش تصویر یں دیکھتے ہیں کہ اس طرح ان کی شہوت کسی حد تک کم ہوتی ہے جس کی وجہ سے وہ حرام سے محفوظ رہتے ہیں تو اگر ان کا تصویریں دیکھنا لذّت کی غرض سے ہو اور جانتے ہوں کہ تصویریں دیکھنا لذّت بھڑکانے کا سبب بنے گا تو حرام ہے اور ایک حرام عمل سے بچنے کے لئے دوسرے حرام کام کا سہارا لینا جائز نہیں ہے۔

مسئلہ۱۴۰۸ : خوشی کے جشن میں شرکت کرنے میں کوئی اشکال نہیں ہے اور اگر مرد، مردوں کی اور عورتیں، عورتوں کی تصویریں بنائیں تو اس میں بھی کوئی حرج نہیں ہے بشرطیکہ اس جشن میں حرام موسیقی نہ سنی جائے اور نہ ہی کسی فعل حرام کا ارتکاب کیا جائے، مرد کا عورتوں کی اور عورت کا مردوں کی تصویریں بنانا اگر لذّت آمیز نگاہ یا کسی دوسرے گناہ کا باعث بنے تو جائز نہیں ہے اور شادی کی فلموں میں ،ایسی موسیقی کا استعمال کرنا جو لہو و لعب کی محفلوں جیسی ہو حرام ہے۔

مسئلہ۱۴۰۹ : اسلامی جمہوریہ کے ٹیلی ویژن سے نشر ہونے والی ملکی اور غیر ملکی فلمیں اور ان کی موسیقی اگر سننے اور دیکھنے والوں کی تشخیص کے مطابق مطرب اور لہوی ہو اور لہو و لعب کی محفلوں اور گناہ سے مناسبت رکھتی ہو اور اس کا سننا حرام ہو اور اس فلم کے دیکھنے میں کوئی خرابی ہو تو ان کے لئے اس کو دیکھنا شرعاً جائز نہیں ہے، محض ریڈیو اور ٹیلی ویژن سے نشر ہونا جائز ہونے کی شرعی دلیل نہیں ہے۔

مسئلہ۱۴۱۰ : دفتروںاوراداروںمیںآویزاںکرنے کی غرض سے رسول اکر مﷺ امیر المومنینؑ اور امام حسین ؉ سے منسوب کی گئی تصویروں کو چھاپنے میں بذات خود کوئی مانع نہیں ہے بشرطیکہ کوئی ایسی چیز ان میں نہ ہو جو عرف عام کی نظر میں بے احترامی اور اہانت ہو اور ان عظیم ہستیوں کی شان سے منافات رکھتی ہو۔

مسئلہ۱۴۱۱ : ایسی کتابیں اور ایسے اشعار پڑھنے سے اجتناب کرنا واجب ہے جو شہوت کو بھڑکانے کا سبب بنیں۔

مسئلہ۱۴۱۲ : ایسے ڈرامے جو ٹی وی پر دکھائے جاتے ہیں اور ا ن میں مغربی ممالک کے معاشرتی مسائل پیش کئے جاتے ہیںاو ر ان ڈراموں میں مرد اور عورتیں ایک ساتھ کام کرتے ہیں ان کو لذّت اور شہوت کی نظر سے دیکھنا جائز نہیں ہے اور اگر دیکھنے سے متاثر ہونے اور فساد میں مبتلا ہونے کا خطرہ ہو تو بھی جائز نہیں ہے ،ہاں !اگر تنقید کی غرض سے اور لوگوں کو ان ڈراموں کے برے اثرات اور خطرات سے آگاہ کرنے کے لئے دیکھنا ہو تو ایسے شخص کے لئے دیکھنا جائز ہے جو تنقید کرنے کا اہل ہو اور اسے اپنے بارے میں اطمینان ہو کہ وہ ان ڈراموں سے متاثر ہوکر کسی فساد میں نہیں پڑے گا اور اگر اس کام کے لئے کچھ قواعد و ضوابط ہوں تو ان کی رعایت کی جائے۔

مسئلہ۱۴۱۳ : ٹیلی ویژن پر ایسی بے پردہ خاتون انائونسر کو دیکھنا کہ جس کا سرو سینہ کھلا ہو، اگر حرام میں مبتلا ہونے اور فساد کا شکار ہو جانے کا باعث نہ بنے اور نشریات براہ راست( LIVE) نہ ہوں تو دیکھنے میں کوئی حرج نہیں ہے۔

مسئلہ۱۴۱۴ : شادی شدہ شخص کے لئے شہوت انگیز فلمیںدیکھنا اگر شہوت بھڑکانے کا سبب بنے تو بھی جائز نہیں ہے۔

مسئلہ۱۴۱۵ : شادی شدہ مردوںکے لئے ایسی فلمیں دیکھنا جن میں حاملہ عورت کے ساتھ مباشرت کرنے کا صحیح طریقہ سکھایا جاتا ہے، جبکہ اس بات کا علم بھی ہوکہ مذکورہ عمل اسے حرام میں مبتلا نہیں کرے گا جائز نہیں ہے، اس لئے کہ ایسی فلمیں ہمیشہ شہوت آمیز نگاہ سے دیکھی جاتی ہیں۔

مسئلہ۱۴۱۶: مذہبی امور کی وزارت میں جو لوگ فلموں ،جریدوں اور کیسٹوں کو دیکھتے ہیں تاکہ جائز مواد کو نا جائز مواد سے الگ کر سکیں وہ چونکہ قانونی فریضہ انجام دیتے ہیں، لہٰذا ان کے ان چیزوں کو دیکھنے اور سننے میں کوئی حرج نہیں ہے، لیکن ان پر لازم ہے کہ لذّت اور فساد میں مبتلا ہونے سے پرہیز کریں اور یہ کہ جن افراد کو مذکورہ مواد کے کنٹرول کرنے پر مامور کیا جاتا ہے ان کا فکری اور روحانی اعتبار سے اعلیٰ حکام کے زیر نظر اورا ن کی رہنمائی میں ہونا واجب ہے۔

مسئلہ۱۴۱۷ : فلم کی اصلاح کرنے اور اس کو گمراہ کن اور فاسد مناظر سے الگ کرنے کے لئے دیکھنے میں کوئی حرج نہیں ہے، لیکن اصلاح کرنے والا شخص ایسا ہو کہ جس کے خود حرام میں مبتلا ہوجانے کا خطرہ نہ ہو۔

مسئلہ۱۴۱۸ : بیوی، شوہر یا اس شخص کے لئے جس کے حرام مغز کی رگ کٹ گئی ہو اور وہ جنسی فلمیں اپنی شہوت بھڑکانے کے لئے دیکھنا چاہتا ہو تاکہ بیوی کے ساتھ مباشرت کرنے کے قابل ہوسکے جنسی ویڈیو فلموں کے ذریعے شہوت اُبھارنا جائز نہیں ہے۔

مسئلہ۱۴۱۹ : اسلامی حکومت کی طرف سے جن فلموں کو دیکھنا ممنوع قرار دیا گیا ہو انھیں دیکھنے میں اشکال ہے۔

مسئلہ۱۴۲۰ : ایسی فلموں کو دیکھنے سے اجتناب کرنا واجب ہے جن میں اسلامی جمہوریہ کے مقدسات یا رہبر محترم کی توہین کی گئی ہو۔

مسئلہ۱۴۲۱ : ایسی ایرانی فلموں کو دیکھنے میں جو اسلامی انقلاب کے بعد بنائی گئی ہیں اور ان میں خواتین پورے حجاب میںنہیں ہوتیں ۔اگر قصد ِلذّت اور حرام میں مبتلا ہونے کا خطرہ نہ ہو تو بذات خود کوئی حرج نہیں ہے لیکن فلمیں بنانے والوں پر واجب ہے کہ ایسی فلمیں نہ بنائیں جو اسلام کی گرانقدر تعلیمات کے منافی ہوں۔

مسئلہ۱۴۲۲ : مذہبی اور ثقافتی اُمور کی وزارت کی طرف سے منظور شدہ فلمیں اور کیسٹیں ،اگر مکلف کی نظر میں غنائے لہوی اور طرب آور موسیقی پر مشتمل ہوں کہ جو لہو و لعب اور گناہ کی محفلوں سے مناسبت رکھتی ہیں تو ان کا نشر کرنا، پیش کرنا، سننا اور دیکھنا جائز نہیں ہے اور اگر بعض متعلقہ ادارے تائید کر دیں تو یہ مکلف کے لئے شرعی دلیل نہیں ہے جب تک کہ خود اس کی رائے تائید کرنے والوں کی رائے کے خلاف ہو۔

مسئلہ۱۴۲۳ : جریدوں پر نا محرموں کی تصویریں ہونے سے ان کی خرید و فروخت نا جائز نہیں قرار پاتی اور نہ ہی ان سے نمونے اور ڈیزائن کے طور پر استفادہ کرنے میں کوئی حرج ہے، بشرطیکہ مذکورہ تصاویر سے کسی فساد میں پڑنے کا اندیشہ نہ ہو۔

مسئلہ۱۴۲۴ : ویڈیو کیمرے کی خرید و فروخت، اگر حرام اُمور میں استعمال کی غرض سے نہ ہو تو بذات خود جائز ہے۔

مسئلہ۱۴۲۵ : ویڈیو فلمیں اگر برہنگی ،شہوت انگیزی اور گمراہ کن مطالب پر مشتمل ہوں یا ان میں غنا اور ایسی طرب آور موسیقی ہو جو لہو و لعب اور گناہ کی محفلوں سے مطابقت رکھتی ہو تو ان کو دیکھنا جائز نہیں ہے، لہٰذا ایسی فلمیں بنانا، ان کی خرید و فروخت کرنا، انھیں کرائے پر دینا اور اسی طرح ویڈیو کیمرے کو فحش ویڈیو فلمیں بنانے کے لئے کرائے پر دینا جائز نہیں ہے۔

مسئلہ۱۴۲۶ : غیر ملکی ریڈیو سے خبریں اور ثقافتی اور علمی پروگرام سننا اگر فساد اور انحراف کا سبب نہ ہو تو اس میں کوئی حرج نہیں ہے۔

ڈش (سٹیلا ئیٹ)انٹینا

مسئلہ۱۴۲۷ : ٹی وی کے پروگرام دیکھنے کے لئے ڈش صرف ایک آلہ ہے ٹی وی کے پروگرام جائز بھی ہوتے ہیں اور ناجائز بھی۔ یہ بھی ان مشترک آلات میں سے ہے جنھیں خریدنا اور بیچنا جائز بھی ہوتا ہے اور نا جائز بھی، اگر حلال مقاصد کے لئے اس کی خرید و فروخت کی جائے تو جائز ہے لیکن یہ آلہ ایسا ہے کہ جس کے پاس ہو اس کے لئے حرام پروگراموں کو دیکھنے کا راستہ ہموار ہو جاتا ہے اور بعض اوقات اسے گھر میں رکھنے سے دوسری خرابیاں بھی پیدا ہوتی ہیں لہٰذا اس کی خرید و فروخت کرنا اور اسے گھر میں رکھنا جائز نہیں ہے، البتہ اس شخص کے لئے جائز ہے جسے اپنے اوپر اطمینان ہو کہ وہ اس سے نا جائز استفادہ نہیں کرے گا اور نہ ہی اسے گھر میں رکھنے سے کوئی دوسری خرابی پیدا ہوگی اس سلسلے میں اگر کوئی قانون ہو تو اس کی رعایت کرنا ضروری ہے۔

مسئلہ۱۴۲۸ : جو شخص اسلامی جمہوریہ ایران سے باہر رہتا ہے وہ ایران کے پروگرام دریافت کرنے کے لئے اگر ڈش انٹینا خریدنا چاہے تو مذکورہ آلہ چونکہ ایسا ہوتا ہے کہ جس سے حلال استفادہ بھی کیا جا سکتا ہے اور حرام بھی اور اس کے علاوہ اسے گھر میں رکھنے سے دوسری خرابیاں بھی پیدا ہوتی ہیں، لہٰذا اس کو خرید کر گھر میں رکھنا جائز نہیں ہے، ہاں! اگر کسی کو سو فیصد یقین ہو کہ وہ اسے حرام کاموں میں استعمال نہیں کرے گا اور اس کے نصب کرنے سے کوئی خرابی پیدا نہیں ہو گی تو اس کے لئے جا ئز ہے۔

مسئلہ۱۴۲۹ : کچھ ایسے ڈش انٹینا ہوتے ہیں کہ جن کے ذریعے کئی ملکوں کے پروگرام دیکھے جا سکتے ہیں ان کو خرید کر استعمال کرنے کا معیار بھی وہی ہے جو گزشتہ مسئلے میں بیان کیا گیا ہے چینلز چاہے مغربی ہو ں یا غیر مغربی ہوں اس سے کوئی فرق نہیں پڑتا۔

مسئلہ۱۴۳۰ : ڈش انٹینا کے ذریعے خلیجی اور مغربی ممالک سے دکھائے جانے والے قرآنی پروگراموں کو دیکھنا بذات خود صحیح ہے لیکن وہ پروگرام جو سٹیلائیٹ کے ذریعے مغربی ممالک یا اکثر ہمسایہ ممالک کے ٹی وی پر دکھائے جاتے ہیں وہ غالباً گمراہ کن افکار مسخ شدہ حقائق اور لہو و فساد پر مبنی ہوتے ہیں اور ان کے قرآنی اور علمی پروگرام دیکھنا بھی ہو سکتا ہے کہ فساد اور حرام میں مبتلا ہونے کا سبب بن جائے، لہٰذا ڈش کے ذریعے ان ملکوں کے پروگرام دیکھنا شرعاً حرام ہے،ہاں !اگر پروگرام صرف علمی اور قرآنی ہوں اور ان کے دیکھنے سے کوئی فساد اور حرام لازم نہ آتا ہو تو ان کا دیکھنا جائز ہے، البتہ اس سلسلے میں اگر کوئی قانون موجود ہو تو اس کی پابندی ضروری ہے۔

مسئلہ۱۴۳۱ : ڈش سے اگر صرف حرام کاموں میں استفادہ کیا جاتا ہو جیسا کہ عموماً ایسا ہی ہوتا ہے یا آپ کو علم ہو کہ جو شخص اسے حاصل کرنا چاہتا ہے وہ اسے حرام کام میں استعمال کرے گا تو ایسی صورت میں اس کا فروخت کرنا، خریدنا باندھنا ،اس کو چالو کرنا اور اس کی مرمت کرنا یا اس کے فاضل آلات اور کل پرزے بیچنا جائز نہیں ہے۔

تھیٹر اور سینما

مسئلہ۱۴۳۲ :ا س مطلب کو پیش نظر رکھتے ہوئے کہ سینما سے لوگوں کے اندر فہم و شعور پیدا ہوتا ہے اورسینما تبلیغ کا ذریعہ ہے اس میں ہر اس چیز کی تصویر کشی کرنا یا اسے پیش کرنا جو نوجوانوں کے اندر فہم و شعور کو اجاگر کرے اور اسلامی ثقافت کی ترویج کرے وہ جائز ہے۔ انھیں چیزوں میں سے ایک چیز ہے دینی علما کی شخصیت اور ان کی وضع و قطع کی عکاسی کرنا اور دیگر صاحبانِ علم و منصب کی شخصیت اور ان کی وضع و قطع کا تعارف کرانا ، لیکن ان کے کردار کا خیال رکھنا اور ان کے احترام کو ملحوظ خاطر رکھنا اور ان کے لباس کی حرمت کا پاس رکھنا واجب ہے اور یہ کہ ایسی فلمیں نہ دکھائی جائیں کہ جن کے اندر اسلام کے منافی مفاہیم کو بیان کیا گیا ہو۔

مسئلہ۱۴۳۳ : امام حسین؈ اور واقعۂ کربلا کے بارے میں فلم اگر قابلِ اعتماد تاریخی شواہد کی روشنی میں بنائی جائے اور موضوع کا تقدس اور احترام محفوظ رہے اور امام حسین؈ اور ان کے اصحاب اور ان کے اہلبیت؊ کا مقام و مرتبہ ملحوظ رہے تو کوئی حرج نہیں ہے ،لیکن موضوع کے تقدس کو محفوظ رکھنا جیسا کہ محفوظ رکھنے کا حق ہے اور اسی طرح امام حسین؈ اور ان کے اصحاب کے احترام کو باقی رکھنا بہت مشکل ہے، لہٰذا اس میدان میں بہت زیادہ احتیاط کی ضرورت ہے۔

مسئلہ۱۴۳۴ : اداکاری کے دوران کسی حقیقی شخص کی خصوصیات کو بیان کرنے کی غرض سے ایک دوسرے کی مخالف جنس کا لباس پہننا اور اس کی آواز کی نقالی کرنا اگر کسی فساد کا سبب نہ بنتا ہو تو اس کا جائز ہونا بعید نہیں ہے۔

مسئلہ۱۴۳۵ : اسٹیج شو یا ڈراموں میں اگر خواتین میک اپ کا کام خود کریں یا کوئی خاتون اس کام کو انجام دے یا کسی محرم کے ذریعے یہ کام انجام پائے اور اس میں کسی فساد کا اندیشہ نہ ہو تو جائز ہے وگرنہ جائز نہیں ہے ،البتہ میک اپ کئے گئے چہرے کو نا محرم سے چھپاناضروری ہے۔

مصوری اور مجسمہ سازی

مسئلہ۱۴۳۶ : بے روح جسموں کے مجسمے، ان کی تصویریں اور ان کے خاکے بنانے میں مطلقاً کوئی حرج نہیں ہے۔ اسی طرح ذی روح جسموں کی تصویریں اور خاکے بنانے میں بھی کوئی حرج نہیں ہے، بشرطیکہ وہ جسم کی صورت میں نہ ہو یا اگر مجسمے کی صورت میں ہوتو وہ کامل نہ ہو ،رہ گیا انسان اور دوسرے حیوانات کا کامل مجسمہ بنانا تو اس میں اشکال ہے، البتہ مذکورہ چیزوں کی خرید و فروخت کرنے یا ان کو گھر میں رکھنے میں مطلقاً کوئی حرج نہیں ہے اور ان کو نمائش کے لئے رکھنے میں بھی کوئی حرج نہیں ہے۔

مسئلہ۱۴۳۷ : جدید طریقۂ تعلیم میں طلاب کے اندر خود اعتمادی پیدا کرنے کے لئے ایک درس رکھا گیا ہے جس کا ایک حصہ مجسمہ سازی پر مشتمل ہے۔ جس میں اساتید اپنے شاگردوں کو حیوانوں کے مجسمے بنانے کا حکم دیتے ہیں اور شاگرد ان مجسموں کو تیار کرتے ہیں ،اگر عُرفِ عام کی نظر میں حیوان کا مجسمہ مکمل اجزا پر مشتمل نہ ہو یا مجسمہ بنانے والا طالب علم بالغ نہ ہو اور شرعی طور پر مکلف قرار پانے کی عمر میں نہ ہو تو اس میں کوئی حرج نہیں ہے۔

مسئلہ۱۴۳۸ : بچے اور نوجوان کبھی کبھی پرانے قصوں جیسے اَصحابِ فیل یا حضرت موسیٰ؈ کے لئے دریائے نیل کے شگافتہ ہونے کے منظر کے خاکے بناتے ہیں بذاتِ خود اس کام میں کوئی حرج نہیں ہے لیکن اس کام کو حقیقت اور اصلیت پر مبنی ہونا چاہیے غیر واقعی اور ہتک آمیز نہیں ہونا چاہیے۔

مسئلہ۱۴۳۹ : مخصوص مشین کے ذریعے کھلونا بنانے کے عمل کو اگر خود انسان کی طرف نسبت نہ دی جائے تو خود مشین کے ذریعے کھلونا بنانے میں کوئی حرج نہیں ہے ورنہ اس میں اشکال ہے۔

مسئلہ۱۴۴۰ : مجسمے کی طرز کا زیور بنانے کے لئے اگر ذی روح موجودات کا مجسمہ پورا بنایا جائے اور وہ بھی ایک فرد بنائے تو اس میں اشکال ہے چاہے اس میں کیسا بھی مواد استعمال کیا جائے اور اس میں کوئی فرق نہیں ہے کہ اسے زینت کے طور پر یا کسی اور مقصد کے لئے استعمال کیا جائے۔

مسئلہ۱۴۴۱ : کھلونے کے اعضا مثلاً ہاتھ، پاؤں اور سر وغیرہ کو دوبارہ جوڑنا مجسمہ سازی نہیں کہلاتا ،لہٰذا ایسا کرنا جائز ہے، ہاں! اگر مذکورہ اعضا کو جوڑنے سے کسی ذی روح حیوان یا انسان کا مکمل مجسمہ بن جائے تویہ عمل مجسمہ سازی کہلائے گا جو کہ شرعاً حرام ہے۔

مسئلہ۱۴۴۲: کھال کے نیچے خال بنانا حرام نہیں ہے اور خال کا جو اثر جلد کے نیچے باقی رہتا ہے وہ پانی کے جلد تک پہنچنے میں رکاوٹ نہیں بنتا،لہٰذا اس کے ہوتے ہوئے غسل اور وضو صحیح ہے۔

مسئلہ۱۴۴۳ : کسی ایسے فن پارے کی تعمیر اور مرمت کرنا کہ جو عیسائیت کی نشاندہی کرتا ہو یا حضرت عیسیٰ؈ اور حضرت مریم کی تصاویر پر مشتمل ہو جائز ہے اور مذکورہ عمل کے عوض اُجرت لینا بھی جائز ہے اور اس نوعیت کے عمل کو پیشہ بنانے میں بھی کوئی حرج نہیں ہے لیکن اگر یہ چیز باطل کی ترویج یا کسی اور برائی کا سبب ہے تو جائز نہیں ہے۔

جادو،شعبدہ بازی ،روح اور جن کا حاضر کرنا

مسئلہ۱۴۴۴: شعبدہ کی تعلیم دینا اور اس کا سیکھنا حرام ہے لیکن ایسے کرتب جن میں ہاتھ کی تیزی اور چال بازی ہو اور شعبدے کی اقسام میں سے نہ ہو جائز ہے۔

مسئلہ۱۴۴۵ : جفر ، رمل اور ازیاج وغیرہ جیسے علوم جن کے جانکار ہونے کا آج کے دور میں کچھ لوگ دعویٰ کرتے ہیں چاہے وہ اُمور غیبی کے بارے میں خبر دینے کے سلسلے میں اکثر اوقات قابل اطمینان ہوں اور یقین کا موجب ہوں پھر بھی مذکورہ علوم قابلِ اعتماد نہیں ہیں، البتہ صحیح طریقے سے علم جفر اور رمل کو سیکھنے میں کوئی حرج نہیں ہے ،بشرطیکہ ان کو سیکھنے سے کوئی خرابی لازم نہ آتی ہو۔

مسئلہ۱۴۴۶ : جادو کا علم شرعاً حرام ہے اور اس کا سیکھنا بھی حرام ہے لیکن اگر کسی شرعی عقلائی غرض کے لئے سیکھا جائے تو جائز ہے ،البتہ روح ملائکہ اور جن کو حاضر کرنا اگر مان لیا جائے کہ صحیح ہے تو ممکن ہے تب بھی اس کے مواقع اس کے وسائل اور مفاسد کے اعتبار سے حکم مختلف ہوگا۔

مسئلہ۱۴۴۷ : مومنین کا بعض ایسے لوگوں کی طرف علاج کی غرض سے رجوع کرنا جو اَرواح اور جنوں کو تابع کرکے علاج کرتے ہیں اگرچہ بذات خود صحیح ہے مگر شرط یہ ہے کہ اس کام کو جائز اور شرعی طریقوں سے انجام دیا جائے۔

مسئلہ۱۴۴۸ : کنکریوں کے ذریعے فال نکال کر جھوٹی خبر دینا جائز نہیں ہے۔

ہپناٹزم کے ذریعے سلانا

مسئلہ۱۴۴۹: ہپناٹزم کے ذریعے سلانا اگر عقلائی غرض کے لئے اور سونے والے کی مرضی سے ہو اور اس کے ساتھ کوئی حرام کام انجام نہ دیا جائے تو جائز ہے۔

مسئلہ۱۴۵۰ : ہپناٹزم کے ذریعے سلانے کی تعلیم حاصل کرنا جائز ہے اور اگر حلال با مقصد اور قابل اعتنا فائدے کے حصول کی خاطر ہو تو اس میں کوئی حرج نہیں ہے لیکن شرط یہ ہے کہ جسے سلانا چاہتا ہے وہ راضی ہو اور اسے کوئی نقصان بھی نہ ہورہا ہو۔

لاٹری

مسئلہ۱۴۵۱: لاٹری کے ٹکٹ خریدنا اور فروخت کرنا جائز نہیں ہے اور جیتنے والا شخص انعام کا مالک نہیں بنتا چنانچہ اسے لاٹری کے ذریعے جیتا ہوا مال لینے کا کوئی حق نہیں ہے۔

مسئلہ۱۴۵۲ : لاٹری کے ٹکٹ لینے میں کوئی حرج نہیں لیکن وہ مال جو انعام کے طور پر دیا جاتا ہے اس کو لینا صحیح نہیں ہے اب چاہے وہ ٹکٹ سڑک پر پڑا ملا ہو یا کسی نے اس کو مفت میں دیا ہو یا اس نے خود خریدا ہو البتہ اگر اس بات کا یقین ہوجائے کہ ٹکٹ تقسیم کرنے والا اپنے حلال مال میں سے مفت میں مال تقسیم کر رہا ہو اور اس کی غرض یہ ہو کہ جس شخص کا نام قرعہ میں نکل آئے گا وہ اسے تحفہ دے گا تو اس صورت میں مال لینا جائز ہے۔

مسئلہ۱۴۵۳ : قرعہ اندازی کے ذریعے لاٹری کی نمائش میں رکھی گئی کار کو فروخت کرنا صرف اس صورت میں جائز ہے کہ جب خرید و فروخت قرعہ اندازی کے بعد انجام پائے لیکن جس نے فروخت کیا ہے اس کے لئے ان لوگوں کے مال کو لینا کہ جنھوں نے قرعہ اندازی میں شرکت کرنے کی خاطر مال دیا تھا باطل ہے اور اس پر واجب ہے کہ ان کے مال کو واپس کرے۔

مسئلہ۱۴۵۴ : ٹکٹ بیچ کر فلاحی اُمور کے لئے چندہ جمع کرنا اور بعد میں حاصل شدہ رقم میں سے کچھ مقدار کو قرعہ اندازی کے ذریعے جیتنے والوں کو تحفے کے طور پر دینے اور باقی ماندہ مال کو فلاحی اُمور پر خرچ کردینے کے عمل کو خرید و فروخت کے زمرے میں رکھنا صحیح نہیں ہے ،البتہ اسلامی مقاومت اور امور خیریہ کی مدد کرنے کی خاطر چندہ لینے کے لئے ٹکٹ جاری کرنا صحیح ہے اور لوگوں سے یہ وعدہ کرکے چندہ لینا کہ بعد میں قرعہ اندازی کی جائے گی اور جس جس کا نام نکلے گا اس کو انعام دیا جائے گا جائز ہے۔

مسئلہ۱۴۵۵ : لاٹری کے ٹکٹوں کی کوئی قیمت نہیں ہوتی بلکہ ٹکٹ بیچنے والوں کے پاس خریداروں سے مال بٹورنے کا ایک ذریعہ ہے اور اسی طرح خریدار کے نزدیک بھی انعام حاصل کرنے کا ذریعہ ہے، لہٰذا ان ٹکٹوں کی خریدو فروخت کرنا اور ان کے ذریعے سے انعام حاصل کرنا جائز نہیں ہے۔

مسئلہ۱۴۵۶ : لوگوں سے اُمور خیریہ کے لئے ہدیہ جمع کرنا اور اہلِ خیر حضرات کی ترغیب کی خاطر بہتر زندگی کے تحفے کے عنوان سے ٹکٹ چھاپنے میں شرعاً کوئی ممانعت نہیں ہے ۔اسی طرح اُمور خیریہ میں شرکت کی نیت سے مذکورہ عنوان کے تحت چھاپے گئے ٹکٹ خریدنے میں بھی کوئی مانع نہیں ہے۔

رشوت

مسئلہ۱۴۵۷ : بینک کے کارندوں کو اس کام کے بدلے میں کہ جس کے لئے انھیں ملازم رکھا گیا ہے اور جس کے عوض میں تنخواہ لیتے ہیں لوگوں سے کچھ نہیں لینا چاہیے اسی طرح جو لوگ بینک کے امور سے سروکار رکھتے ہیں ان کے لئے بھی اپنا کام نکالنے کی خاطر بینک کے عملے کو لالچ دینا اور مال کی پیشکش کرنا صحیح نہیں ہے، کیونکہ یہ عمل فساد کا سبب ہوتا ہے۔

مسئلہ۱۴۵۸ : سرکاری دفتروں میں جو لوگ اپنے کام نکلوانے کے لئے آتے ہیں ان سے کسی قسم کا ہدیہ لینا نہایت خطرناک کام ہے، لہٰذا جتنا ممکن ہو اس سے اجتناب کریں، اس لئے کہ یہ چیز آپ کی دنیا اور آخرت کے لئے بہتر ہے۔ ہدیہ لینا صرف اس صورت میں جائز ہے کہ جب دینے والا اصرار کرے لیکن لینے والا انکار کرتا رہے پھر بھی دینے والا کسی ترکیب سے وہ ہدیہ اس تک پہنچا دے، البتہ وہ بھی کام ختم کرنے کے بعد اور پہلے سے کسی گفتگو اور توقع کے بغیر اگر وہ ہدیہ اس کو ملے۔

مسئلہ۱۴۵۹: بینک کے عملے کو رواج کے مطابق عید کا تحفہ دینا اگر بینک کی خدمات حاصل کرنے والے افراد کے درمیان عملے کی جانب سے امتیازی سلوک کا سبب بنے اور اس کے نتیجے میں فساد پھیلنے اور دوسروں کے حقوق ضائع ہوجانے کا خطرہ پیدا ہو جائے تو ہدیہ لینا اور دینا جائز نہیں ہے۔

مسئلہ۱۴۶۰ : دفتروں میں کام کرنے والے افراد کے لئے لازم اور واجب ہے کہ وہ تمام افراد کے ساتھ قانون اور دفتر کے مقرر شدہ ضابطوں کے مطابق رابطہ رکھیں اور جو لوگ کام کے لئے رجوع کرتے ہیں ان سے کسی قسم کا تحفہ قبول نہ کریں چاہے وہ کسی بھی عنوان سے ہو اس لئے کہ مذکورہ عمل ان کے بارے میں بدگمانی اور فساد پھیلنے کا باعث بنتا ہے اور لالچی افراد کے لئے دوسروں کے حقوق پامال کرنے اور قانون توڑنے کا سبب بنتا ہے جہاں تک رشوت کا تعلق ہے تو یہ کام لینے اور دینے والے دونوں کے لئے حرام ہے۔ رشوت لینے والے پر واجب ہے کہ وہ اسے واپس کرے، اس کا استعمال کرنا اس کے لئے جائز نہیں ہے۔

مسئلہ۱۴۶۱: دفتروں میں آنے والے افراد کے لئے عملے کے کسی فرد کو غیر قانونی طور پر مال دینا یا دوسری خدمات پیش کرنا جائز نہیں ہے ۔اسی طرح عملے کے افراد پر بھی واجب ہے کہ وہ لوگوں کے کام ان سے مال طلب کئے بغیر اور قانونی طریقے سے انجام دیں اور عملے کے افراد میں سے کوئی اگر کچھ مانگ لیتا ہے تو اس کا استعمال کرنا اس کے لئے جائز نہیں ہے بلکہ اس مال کو واپس کردینا اس پر واجب ہے۔

مسئلہ۱۴۶۲: اگر کسی کے لئے اپنے حق کو ثابت کرنا رشوت دینے پر موقوف نہیں ہے تو رشوت دینا جائز نہیں ہے خواہ اس کا رشوت دینا دوسروں کے کاموں میں رکاوٹ کا سبب نہ بنے اور اگر کوئی حق دار نہ ہو اس کے باوجود دوسروں کے اُمور میں رشوت دے کر رکاوٹ بنے تو بدرجہ ا ولیٰ جائز نہیں ہے۔

مسئلہ۱۴۶۳: سرکاری دفتر کے عملے کے افراد کو اس بنا پر رشوت دینا کہ رشوت دینے والے کا شرعی اور قانو نی کام بغیر کسی رکاوٹ کے آسانی سے ہوجائے شرعی اعتبارسے حرام ہے، چاہے وہ یہ جانتا ہو کہ اگر اس نے رشوت نہ دی تو کام نہیں ہوگا کیونکہ اس کا لازمی نتیجہ دفتر کے نظام کو فاسد کردینا ہے مجبوری کے گمان سے رشوت دینا جائز نہیں ہو جاتا۔

مسئلہ۱۴۶۴: حکومتی یا نجی ادارے کا کوئی ملازم جس کا کام ادارے کے لئے سامان خریدنا ہے اگر وہ سامان کئی مقامات پر دستیاب ہو مگر وہ سامان کو اپنے کسی جاننے والے سے اس شرط پر خریدے کہ اس سے جو فائدہ حاصل ہوگا اس کے کچھ فیصد میں وہ بھی شریک ہوگا تو اس صورت میں اس معاملے کی کوئی شرعی حیثیت نہیں ہے اور وہ باطل ہے۔ اگر اس ادارے کا کوئی مافوق سرپرست ہو تو اس سلسلے میں اس کی اجازت کی کوئی شرعی اور قانونی حیثیت نہیں ہے کیونکہ اس کی اجازت معتبر نہیں ہے۔ اس سامان کی قیمت اگر بازار کی عادلانہ قیمت سے زیادہ ہو یا اس سے کم قیمت پر بھی وہ چیز خریدی جاسکتی ہو تو اس صورت میں مذکورہ معاملہ درست نہیں ہو گا۔ بعض دکاندار مختلف اداروں کے نمائندوں کو قیمت کے علاوہ کچھ مال دیتے ہیں چنانچہ بیچنے والے اور خریدنے والے دونوں کے لئے ایسا کرنا جائز نہیں ہے چنانچہ جس قدر مال اس زمرے میں دریافت کیا ہو، اسے متعلقہ اداروں کو لوٹا دے کہ جس کی طرف سے وہ خریداری کرنے کے لئے نمائندہ بنا ہو اگر وہ شخص متعلقہ ادارے کا ذمہ دار ہونے کے ساتھ ساتھ کسی کمپنی کے لئے خریداری کا کام بھی کرتا ہو اور وہ اپنے ادارے سے مذکورہ کمپنی کے لئے سا مان خریدے تو منافع میں سے کچھ فیصد لینے کا اسے کوئی حق نہیں، اسے چا ہیے کہ جو بھی وصول کرے وہ اپنے ادارے کو لوٹا دے اگر جو معاملہ اس نے کیا ہے وہ مذکورہ ادارے کی مصلحت کے مطابق نہ ہو تو وہ معاملہ ہی سرے سے باطل ہے جو مال اس نے غیر شرعی اور غیر قانونی طریقے سے حاصل کیا ہے اسے چا ہیے کہ وہ مال اس ادارے کو واپس کر دے جس کی طرف سے وہ خریداری کے لئے نمائندہ مقرر ہوا تھا۔

مسئلہ۱۴۶۵: اسمگلنگ کرنے والے لوگ اگر عملے کے افراد کو مال دینے کی پیش کش کریں تاکہ وہ قانون کی خلاف ورزی کرنے پر ان سے چشم پوشی کریں اور ان کی پیش کش قبول نہ کرنے پر وہ انھیں قتل کی دھمکی دیں تو ایسی صورت حال میں ان کے لئے اسمگلروں سے کسی بھی قسم کا مال لینا جائز نہیں ہے۔

مسئلہ۱۴۶۶: ٹیکس وصول کرنے والے محکمے کا انچارج اگر اپنے ما تحت کو کسی کمپنی سے کم ٹیکس وصول کرنے کا حکم دے اور ما تحت مشکلات اور پریشانیوںسے بچنے کے لئے کچھ مال لے کر ٹیکس میں تخفیف دینے پر مجبور ہو تب بھی ایسا کرنا جائز نہیں ہے بلکہ اس قسم کے موقعوں پر قوانین اور ضوابط پرعمل ہونا چاہیے قانون کی مخالفت خواہ مفت ہو یا مال لے کر کسی بھی صورت میں جائز نہیں ہے۔

کاروباری نمائندہ

مسئلہ۱۴۶۷: بعض دکاندار اپنا سامان بیچنے کے لئے خریدنے والی کمپنی یا اداروں کے نمائندوں کو سامان کی قیمت پر اضافہ کئے بغیر صرف روابط بڑھانے کے لئے کچھ مال دیتے ہیں ایسا کرنا نہ فروخت کرنے والے کے لئے جائز ہے اور نہ وکیل کے لئے جائز ہے کہ وہ مال لے ،وکیل جتنا مال بھی لیتا ہے اسے اپنے مؤکل کے د فتر یا کمپنی کو لوٹا دینا واجب ہے۔

مسئلہ۱۴۶۸: جو شخص حکومت یا پرائیوٹ کمپنی کی طرف سے سامان کی خریداری پر وکیل ہو، اسے یہ حق نہیں ہے کہ وہ خریدے ہوئے سامان کے منافع میں سے کچھ فیصد لینے کی شرط کرے چنانچہ ایسی شرط رکھنا صحیح نہیں ہے پس ! اس نے اگر کچھ فیصد مقرر کیا ہو تو اس کا لینا بھی جائز نہیں ہے اس سلسلے میں مافوق انچارج کوبھی اجازت دینے کا مجاز نہیں ہے اور اس کی اجازت کی کوئی حیثیت نہیں ہے۔

مسئلہ۱۴۶۹: کسی کمپنی یا دفتر کا نمائندہ اگر کسی چیز کو بازار کی قیمت سے زیادہ قیمت پر خریدتا ہے تاکہ فروخت کرنے والا اس کی مالی مدد کرے تو مذکورہ معاملہ جو اس نے کیا ہے اور اس میں جتنی زیادہ قیمت اس نے دی ہے اس قیمت کا معاملہ فضول ہو گا اور قانون کے مطابق مؤکل کی قانونی اجازت پر موقوف رہے گا بہر حال اس کے لئے فروخت کرنے والے سے اپنے لئے کوئی چیز لینا جائز ہے۔

مسئلہ۱۴۷۰: جو شخص کسی ادارے یا کمپنی کی طرف سے ضروری اشیا کی خریداری پر وکیل ہو اور وہ مختلف اداروں کے ساتھ آمد و رفت اور آشنائی رکھتا ہو اور یہ شرط رکھے کہ اگر میں تم سے سامان خریدوں تو منافع میں سے کچھ فیصد کا شریک قرار پاؤں گا۔

   اس شرط کی کوئی شرعی حیثیت نہیں ہے اور یہ باطل ہے۔

   اس سلسلے میں ادارے کے رئیس کا اجازت نامہ بھی شرعی و قانونی حیثیت نہ رکھنے کی وجہ سے معتبر نہیں ہے۔

   اگر مذ کورہ سامان کی قیمت بازار کی مناسب قیمت سے زیادہ ہو تو اس صورت میں طے شدہ قرار داد نافذ نہیں ہو گی۔

   وکیل کا خریداروں کے لئے فروخت کرنے والے اداروں کی طرف سے رسید میں درج شدہ رقم کے علاوہ کچھ لینا جائز نہیں ہے اور اگر اس نے کچھ لیا ہو تو اسے اپنے مؤکل ادارے تک پہنچانا ضروری ہے۔

   وہ اگر کسی دوسری کمپنی کا بھی نمائندہ ہو اور وہ اپنی کمپنی کے لئے مذکورہ کمپنی کی مصنوعات خریدے تو منافع میںسے کچھ فیصد خود لینے کا حق نہیں رکھتا اور اگر کچھ دریافت کیا ہو تو اسے کمپنی کو دینا پڑے گا اور اگر کوئی قرارداد کی ہو جو کمپنی کے فائدے میں نہ ہو تو وہ سرے سے باطل ہو گی۔

اگر اس شخص کو مذ کورہ طریقوں سے کچھ منفعت حاصل ہوتی ہے تو وہ چونکہ غیر شرعی در آمد ہے ، لہٰذ ا وہ جس ادارے کا نمائندہ ہے وہ در آمد اس ادارے کو دینی ہوگی۔


 طبی مسائل

حمل روکنا 

مسئلہ۱۴۷۱: صحت مند خاتون کے لئے وقتی طور پر مانع حمل طریقوں سے یا مواد کے ذریعے نطفہ نہ ٹھہرنے دینا :

     شوہر کی اجازت کے ساتھ جائز ہے۔

     مانع حمل آلات جنھیں آئی۔یو۔ڈی کہا جاتا ہے اگر نطفہ ٹھہرنے کے بعد اسقاط کا سبب بن جائیں تو ان کا استعمال جائز نہیں ہے۔

     ایسی بیمار عورتیں جنھیں حمل سے جان کا خطرہ ہو ان کے لئے حمل روکنا جائز ہے بلکہ اگر جان کا خطرہ ہو تو اختیاری طور پر حاملہ ہونا جائز نہیں ہے۔

     جن عورتوں میں جسمانی بیماری کی وجہ سے صرف معذور اور موروثی بیماریوں کے حامل بچے پیدا کرنے کی صلاحیت ہو وہ کسی عقلائی غرض کی خاطر اور قابل ِتوجہ ضرر سے بچنے کے لئے شوہر کی اجازت سے دائمی طور پر حمل رکوا سکتی ہیں۔

مسئلہ۱۴۷۲: مرد کے لئے نس بندی کرانا اگر عقلائی مقاصد کے تحت ہو تو بذات خود اس میں کوئی حرج نہیں ہے بشرطیکہ اس میں قابلِ توجہ ضرر نہ ہو۔

مسئلہ۱۴۷۳: عذل، پیچ نما آلے اور دوائیوں کے ذریعے حمل رکوانے میں بذاتِ خود کوئی حرج نہیں ہے بشرطیکہ میاںاور بیوی راضی ہوں اور ایسا کرنا کسی عقلائی غرض کے لئے ہو اور اس سے کوئی نقصان بھی نہ ہوتا ہو ،لیکن شوہر اپنی بیوی کو اس کام پر مجبور کرنے کا حق نہیں رکھتا۔

مسئلہ۱۴۷۴: حاملہ عورت کے لئے آپریشن کا جواز اس بات پر موقوف ہے کہ آپریشن کی ضرورت ہو یا حا ملہ عورت خود آپریشن کا مطالبہ کرے بہر حال آپریشن کے دوران اور رحم کے راستے کو بند کرنے کے دوران نا محرم عورت کو چھونا اور دیکھنا حرام ہے۔

مسئلہ۱۴۷۵: جو میاںاور بیوی کسی ایسی بیماری میں مبتلاہوں کہ جس کے ان کے بچوں میں سرایت کرنے کا اندیشہ ہو اور یہ خطرہ ہو کہ پیدا ہونے کے بعد بچے ایسی بیماری میں مبتلا ہو جائیں گے کہ زندگی بھر وہ سخت مشقت میں مبتلا رہیں گے یا مفلوج ہو جائیں گے تو ایسی صورت میں اگر بچے کے اندر بیماری کا سرایت کر جانا یقینی ہو اور پیدا ہونے کی صورت میں اس بچے کی پرورش سخت مشکل اور حرج کا باعث ہو تو بچے کے اندر روح داخل ہونے سے پہلے اس کا اسقاط جائز ہے لیکن بنا بر احتیاط اس کی دیت ادا کرنا چا ہیے ۔

مسئلہ۱۴۷۶: زوجہ کے لئے شوہر کی اجازت کے بغیر حمل رکوانے کے طریقوں کا استعمال کرنا اشکال رکھتا ہے۔

مسئلہ۱۴۷۷: جو شخص متعدد بچوں کا باپ ہو اگر وہ منی کی نالی کو بند کروا لے تو نہ وہ گنہگار ہوگا اور نہ اس کے لئے بیوی کا راضی ہونا شرط ہے۔

 اِسقاط ِحمل 

مسئلہ۱۴۷۸: صرف معاشی مشکلات کی وجہ سے اِسقاط حمل جائز نہیں ہے۔

مسئلہ۱۴۷۹: یہ خطرہ ہونے کے باوجود کہ بچہ معذور پیدا ہوگا حتّٰی روح داخل ہونے سے پہلے بھی اِسقاط حمل کا جواز فراہم نہیں کرتا، ہاں! اگرماہرڈاکٹر یہ کہے کہ ماں کی جان کو خطرہ ہے تو روح داخل ہونے سے پہلے اسقاط حمل میں کوئی حرج نہیں ہے۔

مسئلہ۱۴۸۰: اگرماہر طبیب جدید آلات کے ذریعے پتا لگا لیں کہ بچہ معذور دنیا میں آئے گا اور اسے مشکلات کا سامنا کرنا پڑے گا تو اس صورت میں بھی اسقاط حمل کا جواز نہیں بنتا۔

مسئلہ۱۴۸۱: رحم میں بچہ ٹھہر جانے کے بعد چاہے وہ کسی بھی مرحلے میں ہو اس کو ساقط کرانا جائز نہیں ہے۔

مسئلہ۱۴۸۲: بچہ اگر جنین کے مرحلے میں ہو اور تشخیص ہو جائے کہ پیدا ہونے کے بعد یہ بچہ ایک موروثی بیماری کا شکار ہو جائے گا جس کا نام تھیلی سیمیا ہے جس میں اگر ذرا سی چوٹ بھی لگ جائے تو بے انتہا خون بہنے لگتا ہے اور اس کی زندگی اجیرن ہو جاتی ہے تو ایسی صورت میں پیدا ہونے کے بعد اگر اس فرزند کی پرورش حرج کا باعث بنے گی تو جائز ہے اس کو جنین کے مرحلے میں ہی گرا دیں، لیکن بنا بر احتیاط اس کی دیت ادا کریں۔

مسئلہ۱۴۸۳: حمل گرانا شرعاً حرام ہے اور کسی بھی صورت میں جائز نہیں ہے ، البتہ اگر حمل کو باقی رکھنا ماں کے لئے خطرناک ہو تو اس حالت میں روح داخل ہونے سے پہلے اس کو گرا دینے میں کوئی حرج نہیں ہے، لیکن روح داخل ہونے کے بعد چاہے اس کا باقی رہنا ،ماں کے لئے خطرناک ہی کیوں نہ ہو اس کو گرانا جائز نہیں ہے لیکن اگر حمل کے باقی رہنے میں دونوں کی جان کو خطرہ ہو اور کسی بھی صورت میں بچہ کو بچانا ممکن نہ ہو، بلکہ صرف ماں کی زندگی بچائی جاسکتی ہو تو حمل کو گرا دینا جائز ہے۔

مسئلہ۱۴۸۴: حمل گرانا جائز نہیں ہے چاہے وہ زنا کے ذریعے مستقر ہوا ہواور والد اگر گرانے کا مطالبہ کرے تو اس سے اسقاط کا جواز فراہم نہیں ہوتا ۔اب اگر ماں نے خود یا کسی کی مدد سے حمل گرایا ہو تو دیت اس پر واجب ہو گی لیکن دیت کی مقدار میں ترددہے۔ احتیاط یہ ہے کہ مصالحت کی جائے اور یہ دیت اس وراثت کا حکم رکھتی ہے جس کا کوئی وارث ہو۔

مسئلہ۱۴۸۵: حمل اگر علقہ ہو تو اس کی دیت ۴۰ دینار ہے ۔اگر مضغہ ہو تو ۶۰ دینار ہے اور گر بغیر گوشت کے ہڈیاں ہوں تو ۸۰ دینار ہے۔ مذکورہ دیت حمل کے وارث کو دی جائے گی اور اس میں اِرث کے طبقات کی رعایت کی جائے گی لیکن جس نے حمل ساقط کرایا ہے وہ میراث سے محروم رہے گا۔

مسئلہ۱۴۸۶: اگر اسپیشلسٹ کی صلاح کے مطابق عورت کو دانتوں اور مسوڑھوں کے علاج کے لئے آپریشن کی ضرورت ہو اور آپریشن کے دوران بے ہوشی اور ایکسرے جنین کے معذور ہو جانے کا سبب ہو تو اس صورت میں بھی اسقاط حمل جائز نہیں ہوتا۔

مسئلہ۱۴۸۷: جب اس بات کا یقین ہو جائے کہ رحم کے اندر جو بچہ ہے اس کی موت یقینی ہے یا ماں کی موت یقینی ہے تو اس صورت میں اسقاط کے ذریعے کم از کم ماں کی زندگی بچانا ضروری ہے۔ شوہر چاہے کسی کی بھی تقلید کرتا ہو مگر وہ بیوی کو اِسقاط سے نہیں روک سکتا لیکن اِسقاط کے عمل کو واجب ہے کہ اس طرح انجام دیا جائے کہ بچے کا قتل کسی کی طرف منسوب نہ ہونے پائے۔

مسئلہ۱۴۸۸: اگر نطفہ غیر مسلم کا ہو خواہ شبہ میں وطی کرنے سے ٹھہرا ہو یا زنا کا نطفہ ہو تب بھی حمل ساقط کرنا جائز نہیں ہے۔

مصنوعی حمل

مسئلہ۱۴۸۹: اگر نطفے کو رحم سے باہر لا کر بعض مخصوص جگہوں پر محفوظ رکھنا ممکن ہو، تاکہ ضرورت کے وقت اسے صاحب نطفہ کے رحم میں رکھا جا سکے تو اس عمل میں بذات ِخود کوئی حرج نہیں ہے۔

مسئلہ۱۴۹۰: میاںا وربیوی کے نطفے کو ٹیوب کے ذریعے پیوند لگانا جائز ہے لیکن اس کام کے دوران شرعاً حرام مقدمات سے بچنا واجب ہے۔ پس! نا محرم شخص کے لئے یہ عمل انجام دینا اگر چھونے اور نگاہ ڈالنے کا سبب بنے تو جائز نہیں ہے البتہ اس طریقے سے جو بچہ پیدا ہوگا وہ صاحبِ نطفہ ماںاور باپ کا ہوگا۔

مسئلہ۱۴۹۱: اگر پیوند کاری کے لئے جو انڈے ضروری ہوتے ہیں وہ بیوی کے نطفے میں نہ ہو ں تو کسی دوسری عورت کے”ovum “لے کرسائنسی طریقے سے شوہر کے نطفے کے ساتھ پیوند کاری کرنے کا عمل بذات خود جائز ہے لیکن مشکل ہے کہ پیدا ہونے والا بچہ اس عورت کا کہلاے گا کہ جو صاحبِ رحم ہے بلکہ اسے صاحبِ نطفہ عورت کی طرف نسبت دی جائے گی لہٰذا دونوں شوہر اور بیوی کو نسب کے خاص احکام کے سلسلے میں احتیاط کرنا ہوگی۔

مسئلہ۱۴۹۲: اگر شوہر کا نطفہ لے کر اس کے مرنے کے بعد اسے بیوی کے انڈوں کے ساتھ پیوند کاری کے عمل سے گزارا جائے اور پھر زوجہ کے رحم میں رکھ دیا جائے تو مذکورہ عمل بذات خود صحیح ہے اور بچہ صاحبِ رحم و نطفہ ماں کا کہلائے گا اور بعید نہیں ہے کہ اس کو صاحبِ نطفہ مرد سے بھی ملحق کیا جائے لیکن اس کا وارث قرار نہیں پائے گا۔

مسئلہ۱۴۹۳: نا محرم مرد کے نطفے سے پیوند کاری بذات خود جائز ہے لیکن اس کے حرام مقدمات جیسے چھونے اور نگاہ کرنے وغیرہ سے اجتناب کرنا واجب ہے ۔رہ گیا بچے کا سوال تو مذکورہ طریقے سے جو بچہ پیدا ہوگا وہ شوہر کا بچہ نہیں کہلائے گا بلکہ اس مرد کا جس کا نطفہ ہے اور اس عورت کا جس کا بیضہ اور رحم ہے ،کہلائے گا۔

مسئلہ۱۴۹۴: جو عورت یا ئسگی وغیرہ کی وجہ سے نطفہ بنانے کے قابل نہ ہو تو اس شخص کی دوسری بیوی کے نطفے کو شوہر کے نطفے سے ملا کر اس کے رحم میں رکھنا شرعی طور پر جائز ہے دونوں بیویوں کے دائمی غیر دائمی اور مختلف ہونے سے کوئی فرق نہیں پڑتا البتہ بچے کی ماں وہ ہوگی جس کا نطفہ ہے صاحبِ رحم کا ماں کہلانا مشکل ہے، لہٰذا نسب کے اثرات کے لحاظ سے احتیاط کرنا ضروری ہے سوتن کو نطفے کی ضرورت ہو یا نہ ہو پیوند کاری کاعمل مطلق طور پر جائز ہے۔

مسئلہ۱۴۹۵: زوجہ اور اس کے مردہ شو ہر کے نطفے میں پیوند کاری جائز ہے چاہے عدہ وفات کا وقت گزر چکا ہو یا باقی ہو اور خواہ عورت نے دوسری شادی کی ہو یا نہ کی ہود وسرا شوہر زندہ ہو یا نہ ہو، ہاں! اگر دوسرا شوہر زندہ ہو تو پیوند کاری کا عمل اس کی اجازت اور اس کے اذن سے ہونا چاہیے۔

مسئلہ۱۴۹۶: اضافی نطفے کو رحم کے باہر ضائع کرنے میں بذات خود کوئی حرج نہیں ہے ،چاہے اسے بوقت ضرورت کام آنے کے لئے محفوظ کر لینا ممکن ہی کیوں نہ ہو۔

تبدیلی جنس

مسئلہ۱۴۹۷: کچھ لوگ ظاہر میں مرد ہوتے ہیں لیکن نفسیاتی طور پر ان میں زنانہ خصوصیات اور خواہشات پائی جاتی ہیں ایسے لوگوں کے لئے آپریشن کے ذریعے جنس تبدیلی کرانے میں کوئی حرج نہیں ہے لیکن شرط یہ ہے کہ آپریشن کسی اور فعلِ حرام کاسبب نہ بنے۔

مسئلہ۱۴۹۸: ہیجڑے کو مرد یا عورت میں تبدیل کرنے کے لئے آپریشن کرنا بذات خود جائز ہے لیکن حرام مقدمات سے اجتناب کرنا واجب ہے۔ 

پوسٹ مارٹم اور اعضا کی پیوند کاری

مسئلہ۱۴۹۹: کسی محترم انسان کی جان بچانے کے لئے اور علم طب میں ایسے جدید انکشافات کرنے کی خاطر کہ جن کی معاشرے کو ضرورت ہے یا کسی ایسی بیماری کا پتا لگانے کے لئے جو انسانیت کے لئے جان لیوا اور خطر ناک ہو، میت کے بدن کو کھولنا جائز ہے لیکن اس کام کے لئے حتیُّ الامکان مسلمان کی میت کے جسد سے استفادہ نہ کرنا واجب ہے اور جن اعضا کو جدا کیا جائے انھیں اسی میت کے ساتھ دفن کرنا واجب ہے ۔تاہم اگر اسی میت کے ساتھ دفن کرنے میں کوئی حرج یا مشکل ہو تو الگ سے یا کسی دوسری میت کے ساتھ دفن کرنا جائز ہے۔

مسئلہ۱۵۰۰: اگر موت کے سبب کا معلوم کرنا اس امر پر موقوف ہو کہ میت کا پوسٹ مارٹم کیا جائے تاکہ پتا چلے کہ اس کی موت زہر سے ہوئی ہے یا دم گھٹنے سے تو ایسی صورت میں حق کو واضح کرنے کے لئے پوسٹ مارٹم کرنا جائز ہے۔

مسئلہ۱۵۰۱: بچہ جو ماں کے بطن سے مختلف مراحل میں ساقط ہوتا ہے اس کے بدن کا پوسٹ مارٹم کرنا اگر کسی محترم انسان کی جان بچانے کے لئے یا ایسی طبّی معلومات حاصل کرنے کے لئے جو معاشرے کے لئے ضروری ہوں یا کسی ایسی بیماری کے بارے میں معلومات حاصل کرنے کے لئے جو انسانیت کے لئے خطرناک ہو، جائز ہے لیکن جہاں تک ممکن ہو مسلمان کے یا جو شخص مسلمان کا حکم رکھتا ہے اس کے سقط شدہ حمل سے استفادہ نہ کیا جائے۔

مسئلہ۱۵۰۲: میت کے بدن سے پلاٹینم کے نادر اور قیمتی ٹکڑے کو نکالنے کے لئے اس کے پوسٹ مارٹم میں کوئی حرج نہیں ہے بشرطیکہ اس سے میت کی بے احترامی نہ ہوتی ہو۔

مسئلہ۱۵۰۳: میڈیکل کالج میں تعلیم اور تعلم کی غرض سے قبریں کھود کر ہڈیاں حاصل کرنے میں مسلمانوں کی قبروں کو کھودنا جائز نہیں ہے، البتہ اگر غیر مسلمانوں کی ہڈیاں حاصل نہ کی جا سکیں اور فوری طبّی ضروریات کے تحت ہڈیوں کا حاصل کرنا بہت ضروری ہو تو جائز ہے۔

مسئلہ۱۵۰۴: کسی ایسے شخص کے لئے کہ جس کے سر کے بال جھڑ گئے ہوں یا بال نہ ہونے کی وجہ سے وہ لوگوں کے سامنے جانے میں بے عزتی محسوس کرتا ہو، اپنے سر پر بال اُگانے میں بذات خود کوئی حرج نہیں ہے، البتہ ضروری ہے کہ بال حلال گوشت جانور یا انسان کے ہوں۔

مسئلہ۱۵۰۵: ایسا بیمار شخص جس کے علاج سے ڈاکٹر مایوس ہو جائیں اور اس کی موت کو قطعی تصور کر لیں اس کے بدن کے بنیادی اور حیاتی قسم کے اعضا جیسے دل، گردہ وغیرہ کو اس شخص کی وفات سے پہلے اس کے بدن سے نکال کر دوسرے انسان کے جسم میں صرف اسی صورت میں لگایا جا سکتا ہے کہ اس کی موت وہ اعضا نکالنے سے نہ ہو کیونکہ اگر اس کی موت اعضا نکالنے سے ہو تو یہ قتل کے حکم میں ہے اور اعضا نکالنے کے لئے اس شخص کی اجازت بھی ضروری ہے۔

مسئلہ۱۵۰۶: اگر میت سے اس کی زندگی میں اجازت لے لی گئی ہو یا میت کے ا ولیا اجازت دے دیں یا کسی نفس محترم کی جان بچانا اس عمل پر موقوف ہو کہ مردہ شخص کی شریانوں اور رگوں کو کاٹ کر بیمار شخص کے جسم میں لگایا جائے تو ایسا کرنا جائز ہے۔

مسئلہ۱۵۰۷: مسلمان کی میت کے بدن سے اس کی آنکھ کی سیاہ پتلی نکالنا حرام ہے اور ایسا کرنا دیت کا سبب ہے جس کی مقدار پچاس دینار ہے، لیکن اگر مرنے سے پہلے اجازت لے لی گئی ہو تو اس میں کوئی حرج نہیں ہے اور اس سے دیت بھی واجب نہیں ہوتی۔

مسئلہ۱۵۰۸: دوسروں کی شرمگاہ کو دیکھنا اور دوسروں کے سامنے کسی کو اپنی شرمگاہ کو عریاں کرنے پر مجبور کرنا جائز نہیں ہے، البتہ اگر قانون کی رعایت کی خاطر یا علاج کی غرض سے ہو تو جائز ہے۔

مسئلہ۱۵۰۹: چوٹ لگنے کے نتیجے میں کسی کے خصیتین بیکار ہو جانے کی صورت میں اگر ان کی پیوند کاری ممکن ہو اس طرح سے کہ پیوند کاری کے بعد وہ اس کے بدن کا جز بن جائیں تو پھر نجاست طہارت کے لحاظ سے کوئی حرج نہیں ہے اور نہ ہی بچہ پیدا کرنے کی قدرت میں کوئی حرج ہے اور بچہ بھی اسی کا کہلائے گا اور اسی طرح جنسی توانائی اورظاہری مردانگی کی حفاظت کے لئے ہار مونک دوائیاں استعمال کرنے میں بھی کوئی حرج نہیں ہے۔

مسئلہ۱۵۱۰: اگر کوئی شخص اپنی زندگی میں اپنے گردے یا اپنا کوئی اور عضو فروخت کرنا یا بخشنا چاہے تاکہ دوسرے مریضوں کو ٹھیک کیا جا سکے تو اس میں کوئی حرج نہیں ہے، بشرطیکہ اس کام سے خود اس شخص کا کوئی قابل توجہ ضرر نہ ہو بلکہ اگر ایک نفس محترم کو بچانا اس پر موقوف ہو اور خود اس شخص کے لئے کوئی حرج یا ضرر نہ ہو تو اعضا دینا واجب بھی ہو جائے گا۔

مسئلہ۱۵۱۱: بعض افراد سر میں چوٹ لگنے کی وجہ سے لا علاج ہوجاتے ہیں یاد داشت کھو بیٹھتے ہیں بے ہوش ہوجاتے ہیں، سانس بھی نہیں لے پاتے، مادی اور شعاعی اشاروں کا جواب بھی نہیں دے سکتے، ان کے ٹھیک ہونے کا احتمال معدوم ہوجاتا ہے، ایسی کیفیت کو علم طب میں دماغی موت کہا جاتا ہے چونکہ ایسے لوگ صرف چند گھنٹے یا چند دن ہی زندہ رہ سکتے ہیں، ان کے اعضا سے دوسرے بیماروں کی جان بچانے کے لئے استفادہ کرنا اگر اس طرح ہوکہ ان کے اعضا نکالنے سے ان کی موت جلدی واقع ہوجائے اور ان کی زندگی تمام ہوجائے تو جائز نہیں ہے، ہاں !اگر مذکورہ عمل اس کی اجازت سے انجام پائے جو پہلے سے لی جا چکی ہو یا عضو ایسا ہوجس پر نفس محترم کی زندگی کا دارومدار ہو تو جائز ہے۔

مسئلہ۱۵۱۲: میت کے جسم کے بعض اعضا سے دوسرے شخص کی جان بچانا یا بیماری کے علاج کے لئے ان کی پیوند کاری کرنا جائز ہے اور اس سلسلے میں وصیت کرنابلا مانع ہے لیکن ایسے اعضا اس سے مستثنیٰ ہیں کہ جنھیں جدا کرنے سے میت کو مثلہ کرنے کا عنوان صادق آتا ہو یا جن کے کاٹنے سے عرفاً میت کی ہتکِ حرمت ہوتی ہو۔

مسئلہ۱۵۱۳: خوبصورتی کے لئے پلاسٹک سرجری کرانا بذات خود جائز ہے۔

طبابت کے مسائل

مسئلہ۱۵۱۴: دوسرے کی شرمگاہ کو نمایاں کرنا اس پر نگاہ ڈالنا اور کسی کو شرمگاہ ظاہر کرنے پر مجبور کرنا جبکہ کوئی محترم شخص دیکھنے والا موجود ہو، جائز نہیں ہے مگر یہ کہ شرمگاہ کوظاہر کرنے کی ختنے یا علاج وغیرہ کے لئے ضرورت ہو، لیکن جو شخص مکلف ہو اس کے ختنے کی ذمہ داری دوسروں پر نہیں ہے، بلکہ ختنہ کرنا خود مکلف کی ذمہ داری ہے اور اسی طرح بیماری کے علاج کے لئے شرمگاہ کو ظاہر کرنا جائز نہیں ہے لیکن اگر بیمارکی زندگی خطرے میں ہو تو جائز ہے۔

مسئلہ۱۵۱۵: علاج کی غرض سے یہ کہا جاتا ہے کہ اگر ڈاکٹر کے لئے خواتین کو چھونے یا دیکھنے کی ضرورت ہو تو وہ ایسا کرسکتا ہے۔ اس کا مطلب یہ ہے کہ عُرفِ عام میں بیماری کی تشخیص اور اس کا علاج چھونے اور نگاہ ڈالنے پر موقوف ہو البتہ یہ کہ کس قدر چھوا یا دیکھا جائے تو اس کا دارومدار اس پر ہے کہ علاج کس قدر چھونے اور دیکھنے پر موقوف ہے۔

مسئلہ۱۵۱۶: لیڈی ڈاکٹر کے لئے کسی عورت کی بیماری کی تشخیص یا تفتیش کی خاطر اس کی شرمگاہ کو دیکھنا ضرورت کے وقت جائز ہے اس کے علاوہ جائز نہیں ہے۔

مسئلہ۱۵۱۷: اگر لیڈی ڈاکٹر سے علاج کرانا میسر نہ ہو تو ضرورت کے وقت مرد ڈاکٹر سے علاج کرانے کے لئے بدن کو اسے دکھانا یا مس کروانا پڑے تو ایسا کرنا جائز ہے۔

مسئلہ۱۵۱۸: اگر آئینے کے ذریعے معائنہ کرنا ممکن ہو اور چھونے یا بلا واسطہ نگاہ ڈالنے کی ضرورت نہ ہو تو ایسا کرنا جائز ہے۔

مسئلہ۱۵۱۹: اگر علاج کی خاطر کپڑے یا دستانے پہن کر چھونا ممکن ہو تو مریض کے بدن کو چھونے کی ضرورت نہیں ہے جو کہ جنس مخالف سے تعلق رکھتا ہو، لہٰذا ایسا کرنا جائز نہیں ہے۔

مسئلہ۱۵۲۰: خوبصورتی کے لئے سر جری کروانا چونکہ کسی بیماری کا علاج نہیں ہے، لہٰذا اس کے لئے مس کرنا اور دیکھنا جوکہ حرام ہے جائز نہیں ہے، ہاں !اگر جلے ہوئے کے علاج کی خاطر سرجری کرنا ہو اور اس صورت میں چھونے یا دیکھنے پر مجبور ہو تو ایسا کرنا جائز ہے۔

مسئلہ۱۵۲۱: شوہر کے علاوہ عورت کی شرمگاہ پر نظر ڈالنا حتّٰی ڈاکٹر اور لیڈی ڈاکٹر کے لئے بھی حرام ہے ، ہاں! اگر علاج کے لئے ایسا کرنے پر مجبور ہو تو جائز ہے۔

مسئلہ۱۵۲۲: مرد ڈاکٹر سے علاج کرانا اگر چھونے اور نگاہ ڈالنے پر موقوف ہو تو جائز نہیں ہے ، ہاں! اگر ایسی لیڈی ڈاکٹر تک رسائی ممکن نہ ہو جو علاج کر سکتی ہو، تو مرد سے علاج کرانا جائز ہے۔

مسئلہ۱۵۲۳: ڈاکٹر کے کہنے پر منی ٹیسٹ کرنے کے لئے استمنا اگر علاج کے لئے ضروری ہو اور بیوی کے ذریعے منی نکالنا ممکن نہ ہو تو علاج کی خاطر ایسا کرنا جائز ہے۔

 ختنہ

مسئلہ۱۵۲۴: مرد کے لئے ختنہ کرنا بذات خود واجب ہے اور عمرہ اور حج کے طواف کے صحیح ہونے کے لئے شرط ہے اور اگر کوئی شخص ختنہ ہونے سے پہلے بالغ ہو جائے تو اس پر واجب ہے کہ اپنا ختنہ خود کرے۔

مسئلہ۱۵۲۵: گر حشفہ پر کسی قسم کا کوئی غلاف نہ ہو کہ جس کا کاٹنا واجب ہو تو ختنے کا سوال ہی ختم ہو جاتا ہے۔

مسئلہ۱۵۲۶: لڑکیوں کا ختنہ واجب نہیں ہے۔

 تعلیم و تعلّم اور اُس کے اُسلوب 

مسئلہ۱۵۲۷: اگر روز مرہ پیش آ نے والے مسائل شرعیہ کو نہ سیکھنے کی وجہ سے ترکِ واجب اور فعلِ حرام کا مرتکب ہوتا ہو تو ترکِ واجب اور فعلِ حرام پر گناہ گار ہوگا۔

مسئلہ۱۵۲۸: علوم دینیہ کا حاصل کرنا اور تعلیم کو اس وقت تک جاری رکھنا کہ انسان اجتہاد کے درجے تک پہنچ جائے بڑی فضیلت رکھتا ہے لیکن اگر کوئی شخص درجۂ اجتہاد تک پہنچنے کی صلاحیت رکھتا ہو تو اس تک پہنچنے کے لئے حصولِ علم کو جاری رکھنا واجب عینی نہیں ہو جاتا۔

مسئلہ۱۵۲۹: اُصولِ دین میں یقین، برہان و دلیل سے حاصل ہوتا ہے اور دلیل و برہان کو ہر شخص اپنی اپنی قوت ِفہم کے بقدر درک کرتا ہے، لہٰذا جس کو جس طریقے سے یقین حاصل ہو جائے وہ اس کے لئے بہر حال کافی ہے۔

مسئلہ۱۵۳۰: بے کار رہنے اور وقت ضائع کرنے میں اِشکال ہے۔اگر طالب علم وظیفہ لیتا ہے تو اسے درسی پروگرام کے تحت علم حاصل کرنا چا ہیے ورنہ اس کے لئے وظیفہ لینا اور طالب علم کے لئے مخصوص کردہ عطیات سے استفادہ کرنا جائز نہیں ہے۔

مسئلہ۱۵۳۱: سود کے بارے میں تدریس کرنا اور تجارت و صنعت میں سود سے استفادہ کرنے کے طریقوں کا جائزہ لینا حرام نہیں ہے۔

مسئلہ۱۵۳۲: انسان کوئی بھی علم حاصل کرنا چاہے کر سکتا ہے، بشرطیکہ وہ جائزاور با مقصد ہو اور اس سے کسی قسم کا فساد لازم نہ آتا ہو، مگر یہ کہ اسلامی حکومت نے بعض علوم اور معلومات حاصل کرنے کے لئے کچھ خاص قوانین اور ضوابط مقرر کئے ہوں۔

مسئلہ۱۵۳۳: ایسے شخص کے لئے فلسفےکی تعلیم دینا اور فلسفہ پڑھنا جائز ہے جو فلسفے کی تعلیم سے اپنے دینی اعتقادات میں تزلزل نہ آنے سے مطمئن ہو اگر چہ بعض موارد میں فلسفے کی تعلیم حاصل کرنا واجب ہے۔

مسئلہ۱۵۳۴: گمراہ کن کتابوں کا خریدنا ،بیچنا اور انھیں پاس رکھنا جائز نہیں ہے ۔ہاں !اگر ان کا جواب دینے کے لئے علمی صلاحیت حاصل کرنا چاہتا ہو تو اس مقصد کے لئے ان کو خرید کر پڑھ سکتا ہے۔

مسئلہ۱۵۳۵: حیوانوں اور انسانوں کے بارے میں خیالی قصوں اور کہانیوں کی تعلیم دینے میں فائدہ ہو تو ایسا کرنے میں کوئی حرج نہیں ہے۔

مسئلہ۱۵۳۶: تعلیمی مراکز میں لڑکے اور لڑکیاں ایک ساتھ تعلیم حاصل کرتے ہیں لیکن خواتین اور لڑکیوں پر پردہ کرنا واجب ہے اور مردوں پر ان کی طرف نگاہ حرام کرنا جائز نہیں ہے اور اس طرح کے اختلاط سے بچنا ضروری ہے جو فساد اور حرام میں مبتلا ہونے کا سبب ہو۔

مسئلہ۱۵۳۷: گر پردے اور عفت کا خیال رکھا جائے اور فساد میں پڑنے کا اندیشہ نہ ہو تو نا محرم سے ڈرائیونگ سیکھنے میں کوئی حرج نہیں ہے اور اگر کوئی محرم بھی ساتھ میں ہو تو بہتر ہے بلکہ اس سے بھی بہتر یہ ہے کہ اپنے کسی محرم مرد یا عورت سے ڈرائیونگ سیکھے۔

مسئلہ۱۵۳۸: کالج اور یونیورسٹی کے ماحول میں جوان لڑکوں اور لڑکیوں کا ایک ساتھ تعلیم حاصل کرنا اور درس وغیرہ کے مسائل پر آ پس میں گفتگو کرنا اور بعض اوقات بغیر لذّت اور بُرے قصد کے ایک دوسرے کے ساتھ ہنسی مذاق کرنا اگر پردے کی پابندی کے ساتھ ہو اور نیت بھی بُری نہ ہو اور فساد میں نہ پڑنے کا اطمینان ہو تو جائز ہے ورنہ جائز نہیں ہے۔

مسئلہ۱۵۳۹: اس زمانے میں بہتر یہ ہے کہ علمائے اساتید اور یونیورسٹیوں کے طلبا اس علم کو اہمیت دیں جس کا حاصل کرنا مفید ہو اور مسلمانوں کو جس کی ضرورت ہو ،تاکہ مسلمان غیروں خاص کر اسلام کے دشمنوں سے بے نیاز ہو سکیں اور یہ متعلقہ ذمہ داروںکی ذمہ داری ہے کہ وہ سب سے مفید علم کی شرائط اور حالات کو مد نظر رکھ کر تشخیص دیں۔

مسئلہ۱۵۴۰: گمراہ کن کتابوں اور دوسرے مذاہب کی کتابوں کا مطالعہ کرنا ان کے دین اور عقائد کے بارے میں زیادہ اطلاعات اور معرفت حاصل کرنے کی غرض سے جائز ہونا مشکل ہے، ہاں! اگر گمراہ کن مواد کی تشخیص دے کر اس کا ابطال اور اس کا جواب دینے پر قادر ہو تو جائز ہے ،لیکن شرط یہ ہے کہ اسے اپنے بارے میں اطمینان ہو کہ وہ حق سے گمراہ نہیں ہو گا۔

 مسئلہ۱۵۴۱: جن اسکولوں میں فاسد عقائد کی تعلیم دی جاتی ہو ان میں بچوں کو داخل کرانے سے اگر ان کے دینی عقائد کے خراب ہونے کا خوف نہ ہو اور اس سے باطل افکار کی ترویج نہ ہوتی ہو اور ان کو گمراہ کن مطالب سے دور رکھنے کا امکان ہو تو جائز ہے۔

مسئلہ۱۵۴۲: دینی علوم اسلامی معاشرے کی خدمت کرنے کے لئے اہمیت کے حامل ہیں ،جبکہ میڈیکل کی تعلیم بھی امت اسلامی کے لئے علاج، صحت اورجسم کی نجات کے لئے ضروری ہے اور اس کی بھی اہمیت ہے، لہٰذا میڈیکل کی تعلیم چھوڑ کر دینی تعلیم کی طرف جانا واجب نہیں ہے۔

مسئلہ۱۵۴۳: کلاس میں اگر استاد طالب علم کو ڈانٹتا ہے توطالب علم کا فرض ہے کہ وہ استاد کے احترام کا خیال رکھے اور کلاس کے نظم کو برقرار رکھے، البتہ شاگرد قانونی چارہ جوئی کر سکتا ہے اسی طرح استاد پر واجب ہے کہ وہ دوسرے طالب علموں کے سامنے اس کی حرمت کا لحاظ رکھے اور تعلیم و تربیت کے اسلامی اصولوںکی رعایت کرے۔

میڈیکل کی تعلیم

مسئلہ۱۵۴۴: میڈیکل کے طالب علم کو چاہے لڑکا ہو یا لڑکی تعلیم کے دوران نا محرم کو چھونا اور دیکھنا اگر تعلیم کا حصہ ہو اور مستقبل میں بیماروں کے علاج کی صلاحیت پیدا کرنے کے لئے اس کے سوا کوئی چارہ نہ ہو ،تو ایسا کرنے میں کوئی حرج نہیں ہے۔

مسئلہ۱۵۴۵: میڈیکل کالج کے طالب علموں کے لئے بیماروں کا علاج کرنے کے لئے نا محرم بیماروں کو چھونا ضروری ہوتا ہے اور ضرورت کی تشخیص دینا بھی، حالات کو مد نظر رکھ کر خود طالب علم کا کام ہے۔

مسئلہ۱۵۴۶: طبی معائنہ کا کورس میں شامل ہونا یا استاد کا طالب علم کے لئے مذکورہ معائنے کو معین کرنا شریعت کی مخالفت کرنے کا جواز فراہم نہیںکرتابلکہ معیار انسانی زندگی کی نجات کا اس پر موقوف ہونا ہے یا اس کام کا ضرورت کے تقاضے کے تحت انجام پانا ہے۔

مسئلہ۱۵۴۷: ضرورت کے وقت معائنے کے جائز ہونے میں فرق نہیں ہے کہ وہ معائنہ اعضائے تناسلی کاہویا غیرتناسلی کا بلکہ معیار کل یہ ہے کہ انسانی زندگی بچانے کے لئے تعلیم اور پریکٹس کی ضرورت ہو، لہٰذا قدر ضرورت پر اکتفا کرنا واجب ہے۔

مسئلہ۱۵۴۸: علم طب سیکھنے کے لئے بذات ِخود حرام اُمور کا انجام دینا صرف اس صورت میں جائز ہے کہ جب علم طب اور علاج کے طریقوں کی معرفت ان اُمور کی انجام دہی پر موقوف ہو اور طالب علم کو اطمینان ہو کہ مستقبل میں انسانی زندگی بچانے کی قدرت مذکورہ طریقے سے حاصل شدہ معلومات پر موقوف ہے اور اسے اس بات کا بھی اطمینان ہو کہ مستقبل میں بیمار اس کی طرف رجوع کریں گے اور ان کی زندگی بچانے کی ذمہ داری اس کے کاندھوں پر آئے گی۔

مسئلہ۱۵۴۹: کورس میں شامل مسلم مردوں اور عورتوں کی نیم عریاں تصویریں دیکھنا اگر بری نگاہ سے لذّت کے حصول کی خاطر نہ ہو اور مفسدہ کا خوف نہ ہو تو جائز ہے۔

مسئلہ۱۵۵۰: میڈیکل کالج کے طالب علموں کے لئے تعلیم کے دوران تصویریں اور فلمیں دیکھنا بذات خود جائز ہیں بشرطیکہ لذّت کا قصد اور حرام میں مبتلا ہونے کا خوف نہ ہو ،جو چیز حرام ہے وہ ہے جنسِ مخالف کے بدن کو دیکھنا اور چھونا اسی طرح غیر کی شرمگاہ کی تصویر اور فلم دیکھنے میں اشکال ہے۔

مسئلہ۱۵۵۱: نرسوں کے لئے وضع حمل کے وقت بلا ضرورت عمداً شرمگاہ پر نگاہ ڈالنا جائز نہیں ہے اور اسی طرح ڈاکٹروں کے لئے بھی بلا ضرورت بیمار عورت کے بدن پر نگاہ ڈالنے اور اسے چھونے سے اجتناب کرنا واجب ہے۔وضع حمل کے وقت خاتون پر لازم ہے کہ وہ اگر قدرت رکھتی ہو اور ہوش میں ہو تو یا خود اپنے بدن کو مستور رکھے یا کسی دوسرے سے بدن کو چھپانے کی درخواست کرے۔

مسئلہ۱۵۵۲: پلاسٹک کے بنے ہوئے آلۂ تناسل کا حکم وہ نہیں ہے جو اصلی آلۂ تناسل کا ہے، اسے دیکھنے اور چھونے میں کوئی حرج نہیں ہے ۔ہاں !اگر لذّت کی نیت سے ہو یا جنسی قوت کو اّبھارنے کا سبب بنے تو جائز نہیں ہے۔

مسئلہ۱۵۵۳: موسیقی کے ذریعے، چھونے کے ذریعے، رقص کے ذریعے، دوا کے ذریعے اور بجلی کے ذریعے علاج کرنے کے بارے میں تحقیقات کرنا شرعاً جائز ہے اور بیماریوں کے علاج میں مذکورہ اُمور کی تاثیر کے بارے میں تجربہ کرنا جائز ہے مگر یہ دھیان رہے کہ مذکورہ اُمور شریعت میں حرام شدہ اعمال میں پڑنے کا باعث نہ بنیں۔

مسئلہ۱۵۵۴: نرسوں کے لئے تعلیم کے دوران صرف تعلیم کے لئے خاتون کی شرمگاہ پر نظر ڈالنا جائز نہیں ہے ۔ہاں! اگر خطرناک بیماریوں کا علاج اور انسانی زندگی کی نجات اس طرح کے تجربے پر موقوف ہو کہ جس میں شرمگاہ پر نظر ڈالنا ضروری ہو تو جائز ہے۔

طباعت،تالیف اورفن کاری کے حقوق

مسئلہ۱۵۵۵: اسلامی جمہوریہ ایران سے باہر چھپی ہوئی کتابوں کی دوبارہ اشاعت کرنا یا آفسیٹ کے ذریعے ان کو چھپوانا اس معاہدے کے تحت ہے جو مذکورہ کتب کے بارے میں اسلامی جمہوریہ ایران اور متعلقہ ممالک کے مابین ہوا ہے۔ لیکن ملک کے اندر چھپنے والی کتابوں کے سلسلے میں احتیاط یہ ہے کہ ناشر سے ان کی دوبارہ طباعت کرنے کے لئے اجازت لی جائے اور اس کے حقوق کا خیال رکھا جائے البتہ جو کتابیں بغیر اجازت کے چھپ چکی ہیں یا ان کی دوبارہ اشاعت ہو چکی ہے ان کی خرید و فروخت میں کوئی حرج نہیں ہے۔

مسئلہ۱۵۵۶: فکری اور فنی اُمور انجام دینے والے مؤلّفین، مترجمین اپنے علمی اور معنوی کام کے پہلے یا اصلی نسخے کے بدلے میں ناشرین سے نشرو طباعت کے عوض جتنا مال چاہیں لے سکتے ہیں۔

مسئلہ۱۵۵۷: اگر مؤلّف، مترجم یا فنکار پہلے نسخے کے عوض مال وصول کرے اور یہ شرط کرے کہ بعد کی اشاعت میں بھی میرا حق محفوظ رہے گا تو اس میں کوئی اِشکال نہیں ہے اور ناشر پر شرط کی پابندی کرنا واجب ہے۔

مسئلہ۱۵۵۸: اگر مصنف یا مؤلف نے پہلی اشاعت کی اجازت دیتے وقت دوسری اشاعت کے بارے میں کچھ نہ کہا ہو تو احتیاط یہ ہے کہ اگر پہلا معاہدہ صرف پہلی اشاعت کے لئے تھا تو دوسری اشاعت کے لئے بھی اجازت لی جائے۔

مسئلہ۱۵۵۹: اگر مصنف سفر پر ہو یا اس کی موت واقع ہو چکی ہو اور دوسری اشاعت کے لئے خود اس سے اجازت نہ لی جا سکتی ہو تو اس کے نمائندہ یا شرعی سرپرست یا فوت ہو جانے کی صورت میں وارث کی طرف رجوع کیا جا ئے گا۔

مسئلہ۱۵۶۰: مؤلف اور ناشر کے حقوق کی رعایت کی خاطر احتیاط یہ ہے کہ دوسری بار کتاب کو چھاپنے کے لئے بھی ان سے اجازت لی جائے۔

مسئلہ۱۵۶۱: تواشیح (مذہبی ترانوں) اور قرآن کریم کی کیسٹوں کی کاپی کروانے کے لئے احتیاط یہ ہے کہ اصلی ناشر سے کاپی کرنے کی اجازت لی جائے۔

مسئلہ۱۵۶۲: ملک کے اندر بننے والی کمپیوٹر ڈسکوں کی کاپی کرنے کے لئے بنا بر احتیاط ان کے مالکوں سے اجازت لینا اور ان کے حقوق کی رعایت کرنا ضروری ہے لیکن ملک کے باہر سے آنے والی ڈسکوں کا حکم معاہدے کے تابع ہے۔

مسئلہ۱۵۶۳: تجارتی مرکزوں اور کمپنیوں کے نام حکومت کی طرف سے ملک کے قوانین کے مطابق ایسے افراد کو الاٹ کئے جاتے ہیں جو دوسروں سے پہلے مذکورہ عنوان کو اپنے نام کروانے کی درخواست دے کر اسے اپنے نام کروا لیتے ہیں اور سرکاری ریکارڈ میں وہ عنوان ان کے نام درج ہوتے ہیں ایسی صورت میں دکان یا کمپنی کے عنوان سے استفادہ کرنا بغیر اجازت کے جائز نہیں ہے اس سے کوئی فرق نہیں پڑتا کہ استفادہ کرنے والا شخص خود اسی خاندان سے تعلق رکھتا ہو یا نہیں اور اگر نام رجسٹرڈ نہ کیا ہو تو دوسروں کے لئے اسی نام سے استفادہ کرنے میں کوئی حرج نہیں ہے۔

مسئلہ۱۵۶۴: اگر کسی مؤمن دکاندار کی دکان پر کچھ کاغذات اور کتابیں فوٹو کاپی کے لئے آئیں اور دکاندار کی نظر میںوہ کاغذات اور کتابیں مومنین کے لئے مفید ہوں اور وہ بغیر اجازت کے اس کی مزید کاپیاں کرنا چاہے تو احتیاط یہ ہے کہ مالک کی اجازت کے بغیر ایسا نہ کرے اور اگر یہ معلوم ہو کہ مالک راضی نہیں ہے تو اس احتیاط کو ترک نہیں کرنا چا ہیے ۔

مسئلہ۱۵۶۵: کرائے پر لی گئی ویڈیو کیسٹ کی کاپی کرنا دکاندار کی اجازت کے بغیر بنا بر احتیاط جائز نہیں ہے لیکن اگر اجازت کے بغیر ٹیپ کرے تو اس کا محو کر دینا ہی کافی ہے دکاندار کو اطلاع دینا ضروری نہیں ہے۔

غیر مسلمین کے ساتھ تجارت

مسئلہ۱۵۶۶: اسرائیلی حکومت جو غاصب ہے اور اسلام اور مسلمانوں کی دشمن ہے اس کے ساتھ ایسا کاروبار کرنا کہ جس سے اس کو فائدہ ہو جائزنہیں ہے اور کسی کے لئے بھی ان کے مال کو در آمد کرنا اور اس کی ترویج کرنا کہ جس مال کے بنانے اور فروخت کرنے سے اس حکومت کو فائدہ پہنچے جائز نہیں ہے اور مسلمانوں کے لئے ان چیزوں کو خریدنا جائز نہیں ہے کیونکہ اس میں اسلام اور مسلمانوں کا نقصان ہے۔

مسئلہ۱۵۶۷: ایسی اشیا کہ جن کے بنانے اور فروخت کرنے سے غاصب اور ذلیل اسرائیلی حکومت کو فائدہ ہو تا ہو ان کا درآمد کرنا اور ان کی ترویج کرنا ممنوع ہے۔

 مسئلہ۱۵۶۸: تمام مسلمانوں پر واجب ہے کہ ایسی مصنوعات کی خریداری سے پرہیز کریں جن کے بنانے اور خریدنے کا فائدہ ان صیہونیوں اور یہودیوں کو پہنچے جو اسلام اور مسلمانوں کے ساتھ بر سر پیکار ہیں۔

مسئلہ۱۵۶۹: اسلامی ممالک میں اسرائیل جانے کے لئے دفتر کھولنا اور اس سے ٹکٹ خریدنا جائز نہیں ہے کیونکہ اس میں اسلام اور مسلمانوں کا نقصان ہے اور کسی شخص کو بھی ایسا کام نہیں کرنا چا ہیے جو پست فطرت، اسلام دشمن اورمسلمانوں سے برسر پیکار، اسرائیل کی حکومت کے ساتھ بائیکاٹ کے خلاف ہو۔

مسئلہ۱۵۷۰: ایسی یہودی امریکی اور کینیڈین کمپنیوں کی مصنوعات خریدنا جائز نہیں ہے جو اسرائیل کی غاصب اور اسلام دشمن حکومت کی مدد کے لئے استعمال ہوتی ہیں ، البتہ اگر وہ مصنوعات اسرائیل کی ظالم و جابر حکومت کی مدد کے لئے استعمال نہ ہوں تو ان کی خرید و فروخت جائز ہے۔

مسئلہ۱۵۷۱: مسلمان ملک کے تاجر اسرائیل سے مال درآمد کر کے اس کی خرید و فروخت اور ترویج نہ کریں کیونکہ اس میں بہت نقصانات ہیں ، لہٰذا ایسا کرنا جائز نہیں ہے۔

مسئلہ۱۵۷۲: تمام مسلمانوں پر واجب ہے کہ وہ ایسی اشیا خریدنے اور استعمال کرنے سے اجتناب کریں جن کے بنانے اور بیچنے کا فائدہ ان یہودیوں اور صیہونیوں کوہوتا ہو جو اسلام اور مسلمانوں سے بر سر پیکار ہیں۔

مسئلہ۱۵۷۳: جن مصنوعات کے بارے میں معلوم ہو جائے کہ وہ اسرائیل کی ہیں لیکن ترکی اور قبرص کے ذریعے درآمد کی جارہی ہیں تو مسلمانوں کے لئے ایسی مصنوعات کا خریدنا، ان کی ترویج کرنا اور انھیں استعمال کرنا جائز نہیں ہے۔

مسئلہ۱۵۷۴: اگر غیرا سلامی ممالک سے درآمد شدہ مصنوعات کی خریداری اور ان سے استفادہ کرنے سے کافر استعمار گر اور اسلام اور مسلمین کی دشمن حکومت کو تقویت ہوتی ہے یا ان کی مالی امداد ہوتی ہے جس کے ذریعے وہ اسلامی ممالک پر حملہ کرتے ہیں تو مسلمانوں پر واجب ہے کہ ان کی مصنوعات کی خریداری اور ان کے استعمال سے اجتناب کریں اور مذکورہ حکم تمام مصنوعات اور تمام کافر اور اسلام دشمن حکومتوں کے لئے ہے صرف ایران کے مسلمانوں سے مخصوص نہیں ہے۔

مسئلہ۱۵۷۵: جائز اُمور کے ذریعے کسبِ معاش کرنا بذات خود صحیح ہے ،چاہے اس کا فائدہ غیر اسلامی حکومت کو پہنچے۔ہاں! اگر حکومت مسلمانوں کے ساتھ بر سر پیکار ہو اور مسلمانوں سے مسلمانوں کے خلاف جنگ میں کام لینا چاہتی ہو تو جائز نہیں ہے۔

ظالم حکومت میں کام کرنا

مسئلہ۱۵۷۶: غیر اسلامی حکومت میں کام کرنے کا جواز اس چیز پر منحصر ہے کہ وہ عمل بذاتِ خود جائز ہو۔

مسئلہ۱۵۷۷: معاشرتی قوانین چاہے غیر اسلامی حکومت کے ہوں ان کی رعایت کرنا ہر حال میں واجب ہے چنانچہ اگر کوئی شخص کسی عرب ملک کی ٹریفک پ ولی ٔ س میں ہو اور قانون توڑنے والوں کو اس کے دستخط سے جیل میں ڈال دیا جائے تو اس کی نوکری صحیح ہے اور اس کے عوض اس کے لئے تنخواہ لینا حلال ہے اور اس میں کوئی حرج نہیں ہے۔

مسئلہ۱۵۷۸: کسی مسلمان کا امریکہ یا کینیڈاکی شہریت لے کر وہاں کی پولیس میں شامل ہونا اور بلدیہ اور دوسرے حکومتی دفاتر میں نوکری کرنا اگر فعلِ حرام کے اِرتکاب، ترک ِواجب اور کسی گناہ کا سبب نہ بنے تو جائز ہے۔

مسئلہ۱۵۷۹: ایسے شخص کو جو جامع الشرائط نہیں ہے اور ایسے شخص کی طرف سے منصوب بھی نہیں ہے کہ جسے شرعی طور پر قاضی کو نصب کرنے کا حق ہے ،قاضی بننے اور لوگوں کے درمیان قضاوت انجام دینے کا کوئی حق نہیں ہے۔ پس ! ظالم حاکم کی طرف سے منصوب قاضی کی کوئی شرعی حیثیت نہیں ہے اور لوگوں کا اس کی جانب رجوع کرنا جائز نہیں ہے اور اس کا حکم بھی نافذ نہیں ہے لیکن اگر ایسا کرنے کی ضرورت ہو تو صحیح ہے۔

 


لباس کے اَحکام

مسئلہ۱۵۸۰: لباسِ شہرت ،ایسے لباس کو کہا جاتا ہے جو رنگ سلائی بوسیدگی یا اس جیسے دیگر اَسباب کی وجہ سے پہننے والے کے لئے مناسب نہ ہو یعنی اگر وہ اسے لوگوں کے سامنے پہنے تو لوگوں کی توجہ کا مرکز بنے اور اُنگشت نمائی کا باعث ہو۔

مسئلہ۱۵۸۱: وہ آواز جو چلتے وقت کسی خاتون کے جوتے کے زمین کے ساتھ ٹکرانے سے نکلتی ہے وہ بذاتِ خود جائز ہے لیکن اگر لوگوں کے لئے توجّہ مبذول کرنے اور فساد میں پڑنے کا موجب ہو تو جائز نہیں ہے۔

مسئلہ۱۵۸۲: لڑ کی کے لئے گہرے نیلے رنگ کے کپڑے پہننا بذاتِ خود جائز ہے، لیکن اگر لوگوں کے لئے توجہ اور فساد کاموجب ہو تو جائز نہیں ہے۔

مسئلہ۱۵۸۳: خواتین کے لئے ایسا لباس پہننا جس سے بدن کا نشیب و فراز نمایاں ہواور شادیوں میں ایسا باریک لباس پہننا جس سے بدن نمایاں ہو اگر نا محرم کی نظر سے محفوظ ہو اور کسی فساد کا باعث نہ ہو تو جائز ہے وگرنہ جائز نہیں ہے۔

مسئلہ۱۵۸۴: جوتے کسی بھی رنگ کے یا کسی بھی شکل کے ہوں ان کو پہننے میں کوئی حرج نہیں ہے۔ ،ہاں! اگر ان کا رنگ یا ان کی شکل نا محرم کی توجہ اور اُنگشت نمائی کا سبب بنے تو جائز نہیں ہے۔

مسئلہ۱۵۸۵: شکل رنگ اور سلائی کے اعتبار سے خواتین کے اَسکارف ، دوپٹے اور ان کی شلوار اور قمیص کا وہی حکم ہے جو گزشتہ مسئلے میں جوتوں کے بارے میں بیان ہو چکا ہے۔

مسئلہ۱۵۸۶: خواتین کا لباس ،پردہ، برقعہ یا کوئی اور چیز جو رنگ ،ڈیزائین یا پہننے کے انداز سے نا محرم کی توجہ مبذول کرنے اور فساد و حرام میں مبتلا ہونے کا سبب بنے تو حرام ہے۔

مسئلہ۱۵۸۷: عورت اورمرد اپنی مخالف جنس کی چیزیںاگراپنے لئے لباس قرارنہ دے کر پہنیں تو اس میں کوئی حرج نہیں ہے۔

مسئلہ۱۵۸۸: مردوں کے لئے خواتین کے مخصوص پوشیدہ لباس فروخت کرنے میں بذات خود کوئی حرج نہیں ہے لیکن اگر نگاہ حرام اور معاشرتی اور اخلاقی برائیوں کا موجب بنے تو جائز نہیں ہے۔

مسئلہ۱۵۸۹: باریک جورابیں فروخت کرنا اگر اس قصد سے نہ ہو کہ خواتین انھیں نا محرموں کے سامنے پہنیں تو اس کام میں کوئی حرج نہیں ہے۔

مسئلہ۱۵۹۰: کام کرنا اور کسبِ حلال کرنا ہر صنف بلکہ ہر انسان کے لئے جائز ہے ،بشرطیکہ وہ شرعی قوانین اور اسلامی آداب کی رعایت کرتا ہو، لہٰذا غیر شادی شدہ افراد کے لئے شرعی قوانین اور اخلاقی آداب کا خیال رکھتے ہوئے تجارتی مراکز میں عورتوں کے مخصوص لباس اور ان کی آرائش کے سامان کو بیچنا جائز ہے لیکن تجارت کے لئے لائسنس یا بعض اداروں میں بعض کاموں کے لئے خاص شرائط کی رعایت کرنا جو مصلحت عامہ کو مد نظر رکھ کر بنائی گئی ہوں واجب ہے۔

مسئلہ۱۵۹۱: ہار اگر سونے کا ہو یا خواتین کے لئے مخصوص ہو تو مردوں کے لئے اس کا پہننا جائز نہیں ہے۔

مغربی ثقافت کی پیروی

مسئلہ۱۵۹۲: ایسا لباس پہننا جس سے غیر ملکی مغربی ثقافت کی پیروی اور کفار کے ساتھ مشابہت ہوتی ہو اور اس پر ایسی تصاویر ہوں جس سے مغربی ثقافت کی ترویج ہوتی ہو اگر معاشرتی برائیوں کا سبب نہ بنے تو بذاتِ خود جائز ہے لیکن یہ کہ مذکورہ عمل اسلامی تہذیب و تمدن کی مخالف مغربی ثقافت کی ترویج شمار ہوتا ہے یا نہیں اس کی تشخیص عُرفِ عام یعنی رائے عامہ کی ذمہ داری ہے۔

مسئلہ۱۵۹۳: غیر اسلامی ممالک سے لباس درآمد کرنا‘ اس کی خرید و فروخت کرنا اور اس کا استعمال کرنا جائز ہے ۔ہاں ! اگر اس لباس کا پہننا اسلامی حیااور اخلاق کے خلاف ہو یا اسلام دشمن مغربی ثقافت کی اشاعت کا سبب ہو تو جائز نہیں ہے اور اس سلسلے میں متعلقہ حکام سے رابطہ کرنا چاہیے تاکہ اسے روکا جا سکے۔

مسئلہ۱۵۹۴: ایسی چیزوں کے حرام ہونے کا معیار یہ ہے کہ وہ عمل اعدائے اسلام کے ساتھ سے مشابہت اور ان کی ثقافت کی ترویج کا سبب ہو اور مذکورہ عمل کا حکم اشخاصِ زمانہ اور ملکوں کے اعتبار سے مختلف ہو سکتا ہے ،مغربی ہونا کوئی خصوصیت نہیں ہے۔

مسئلہ۱۵۹۵: اساتذہ کے لئے طلباء کے بال کاٹنا مناسب نہیں ہے ۔بال کاٹنا خود طالب علم کی ذمہ داری ہے اور اگر اسکول کے اساتذہ طالب علم سے کوئی خلافِ ادب اور اسلامی ثقافت کے منافی عمل دیکھیں تو پدرانہ وعظ و نصیحت انجام دینا ان کی ذمہ داری ہے اور اگر ضروری ہو تو مذکورہ مسئلے میں ان کے سرپرست سے مدد لینی چاہیے البتہ تعلیمی ادارے کے قوانین کی پابندی ضروری ہے۔

مسئلہ۱۵۹۶: استعماری ممالک کے بنے ہوئے لباس کے پہننے میں اس لئے کہ اعدائے اسلام نے اسے بنایا ہے کوئی حرج نہیں ہے۔ ہاں !اگر وہ غیر اسلامی ہو اور ہماری ثقافت کے خلاف ہو یا ان کی معیشت کی تقویت کا سبب بنے کہ جسے وہ اسلامی ممالک کے خلاف استعمار اور استیصال کے لئے استعمال کرتے ہیں یا اگر اسلامی حکومت کی معیشت کو ضرر پہنچانے کاسبب ہو تو اس میں اِشکال ہے۔ بلکہ بعض موقعوں پر جائز نہیں ہے۔

مسئلہ۱۵۹۷: نا محرم وفود کے استقبال کی رسومات میں خواتین کی شرکت کا کوئی بہانا صحیح نہیں ہے اور اگر مفاسد اور اسلام دشمن غیر اسلامی ثقافت کی ترویج کا سبب ہو تو جائز نہیں ہے۔

مسئلہ۱۵۹۸: ٹائی لگانا اور ٹائی جیسی چیزوںکا پہننا جائز نہیں ہے، بشرطیکہ یہ چیزیں غیر مسلمین کی ثقافت اور اسلام کی مخالف مغربی ثقافت کی ترویج کا سبب بنتی ہوں اور مذکورہ حکم اسلامی حکومت میں رہنے والوں کے لئے مخصوص نہیں ہے۔

مسئلہ۱۵۹۹: ایسی چیزوں کی ترویج کرنا ،ان کا خریدنا اور انھیں فروخت کرنا جائز نہیں ہے کہ جو صراحۃًنہ سہی اشارۃًہی جوانوں کے انحراف اور فاسد ہونے کا سبب ہوں اورفاسد ثقافتی ماحول مہیا کریں، لہٰذا ان سے اجتناب کرنا واجب ہے۔

مسئلہ۱۶۰۰: ہمارے اسلامی معاشرے کے خلاف ثقافتی جنگ میں دور حاضر کی عورت پر واجب ہے کہ وہ پردے کی پابندی کرے اور ایسے ملبوسات سے اجتناب کرے جو دشمنوں کی ثقافت کی پیروی کہلاتے ہیں ،ایسا کرنا ان کے اہم واجبات میں سے ہے۔

مسئلہ۱۶۰۱: حضرت عیسیٰ ؈ کی ولادت کا جشن منانے میں کوئی حرج نہیں ہے۔

مسئلہ۱۶۰۲: ایسا لباس پہننا جس پر شراب کا نعرہ یا اس کی تبلیغ ہو جائز نہیں ہے۔

ہجرت کرنا اور سیاسی پناہ لینا

مسئلہ۱۶۰۳: غیر اسلامی حکومت میں سیاسی پناہ لینے میں بذات خود کوئی حرج نہیں ہے، بشرطیکہ مفسدہ کا باعث نہ ہو لیکن جھوٹے اور جعلی قصوں سے کام لے کر سیاسی پناہ حاصل کرنا جائز نہیں ہے۔

مسئلہ۱۶۰۴: مسلمان کے لئے غیر اسلامی ملک کی طرف ہجرت کرنے میں اگر اس کے بے دین ہونے کا خوف نہ ہو تو کوئی حرج نہیں ہے اور ہاں! اپنے دین و مذہب کی حفاظت کے ساتھ اس پر اسلام اور مسلمین کا دفاع کرنا واجب ہے اور بقدرِ امکان دین اور دین کے اَحکام کی ترویج کرنا واجب ہے۔

مسئلہ۱۶۰۵: ایسی خواتین جو دار الکفرمیں ایمان لائی ہوں اور معاشرتی اور خاندانی وجوہات کی بناپر اسلام کے اظہار سے قاصر ہوں ان پر اسلامی ممالک کی جانب ہجرت کرنے میں اگر کوئی حرج ہو تو واجب نہیں ہے لیکن حتّی المقدور نماز، روزہ اور دیگر واجبات کی پابندی کی جائے۔

مسئلہ۱۶۰۶: ایسے ممالک میں جہاں گناہ کے اَسباب مہیا ہیں رہنا بذات خود جائز ہے ،خصوصاً اگر وہاں رہنے کے لئے مجبور ہو لیکن اس پر شرعاً حرام اُمور سے اجتناب کرنا واجب ہے اور اسی طرح واجباتِ شرعیہ کو انجام دینے اور محرماتِ شرعیہ کو ترک کرنے میں بالغ اور دوسرے مکلفین میں کوئی فرق نہیں ہے۔

جاسوسی، چلغوری اور اَسرار کا فاش کرنا

مسئلہ۱۶۰۷: بیت المال اور حکومت کے اَموال کی حفاظت کرنے والے افسر کو جب اطلاع ہو جائے کہ کسی نے حکومتی مال و دولت کا غبن کیا ہے تو اس شخص کی شرعی اور قانونی طور پر ذمہ داری ہے کہ اس کیس کو متعلقہ ادارے کے سامنے پیش کرے تاکہ حق ثابت ہوسکے اور مجرم کی آبرو کا خوف شرعی طور پر بیت المال کی حفاظت اور اثبات حق سے باز رکھنے کا جواز نہیں ہے۔ مطلع افراد کو چاہیے کہ اپنی معلومات متعلقہ حکام تک پہنچائیں تاکہ وہ تحقیق کے بعد جرم ثابت ہونے پر مناسب اقدام کریں۔

مسئلہ۱۶۰۸: اخباروں اور دیگر جرائدمیں آئے دن چوروں ،دھوکے بازوں ، اداروں کے اندر رشوت خور گروہوں اور بے حیائی کا مظاہرہ کرنے والوں کی گرفتاری، نیز فساد کے مراکز اور نائٹ کلبوں کی خبریں چھپتی رہتی ہیں اس قسم کی خبریں چھاپنا اور منتشر کرنا اور اس طرح کے واقعات اور حوادث کو اخبار میں نشر کرنا فحشا کی ترویج کے زمرے میں نہیں آتا۔

مسئلہ۱۶۰۹: کسی تعلیمی ادارے کے طالب علم اگر ادارے میں منکرات اور برائیوں کا مشاہدہ کریں اور انھیں تربیتی اُمور کے ذمہ دار افراد تک پہنچائیں تاکہ ان کی روک تھام کی جا سکے تو اگر یہ کام جاسوسی اور غیبت نہ کہلائے اور مذکورہ مفاسد کو اس نے دیکھا ہو تو اطلاع دینے میں کوئی حرج نہیں ہے بلکہ بعض اوقات اگر یہ کام نہی از منکر کے مقدمات میں سے قرار پائے تو واجب ہے۔

مسئلہ۱۶۱۰: بعض دفاتر کے افسروں کی خیانت اور ان کے ظلم کو مذکورہ مطلب کی درستی پر یقین کرنے کے بعد متعلقہ ادارے کے سامنے اظہار کرنے میں کوئی حرج نہیں ہے تاکہ اس کے بارے میں تحقیق کے بعد اقدام کیا جائے بلکہ بعض اوقات ایسا کرنا واجب ہے، بشرطیکہ نہی از منکر کے مقدمات میں سے شمار ہو۔ ہاں! لوگوں کے سامنے اظہار کرنے کی کوئی وجہ نہیں ہے بلکہ اگر حکومت اسلامی کو کمزورکرنے کا سبب بنے اور فتنہ وفساد کا باعث ہو تو حرام ہے۔

مسئلہ۱۶۱۱: مومنین کی جاسوسی اور ان کے بارے میں ظالم حکومت کو اطلاعات فراہم کرنا اگر ان کے لئے ضرر اور تکلیف کا پیش خیمہ ثابت ہو تویہ عمل شرعاً حرام ہے اور ظالم کے سامنے مومنین کی چغل خوری اگر نقصان کا سبب بنے تو خبر دینے والا اس نقصان کا ضامن ہوگا۔

مسئلہ۱۶۱۲: اداروں میں مشغول ملازمین سے متعلق اُمور کی قانونی تحقیق و تفتیش سرکاری مامورین کے لئے قوانین اور ضوابط کی حدود میں رہتے ہوئے جائز ہے لیکن حدود وضوابط کے علاوہ ان کے ذاتی اَسرار کا پتا لگانا تفتیش پر مقرر افراد کے لئے بھی جائز نہیں چہ جائیکہ دوسروں کے لئے جائز ہو۔

مسئلہ۱۶۱۳: دوسروں کے سامنے اپنے ان ذاتی اور خصوصی اُمور کو بیان کرنا جائز نہیں ہے جو دوسروں سے بھی مربوط ہوں یا ان کے بیان کرنے سے کسی فساد کا خطرہ ہو۔

مسئلہ۱۶۱۴: ماہرین نفسیات علاج کے لئے عام طور پر مریض کے ذاتی اور خاندانی اُمور کے بارے میں سوال کرتے ہیں تاکہ اس کے مرض کا سبب تلاش کریں اور اس کا علاج کیا جا سکے اس سے اگر تیسرے شخص کی غیبت یا اہانت نہ ہو اور کوئی مفسدہ بھی مترتب نہ ہوتا ہو تو جائز ہے۔

مسئلہ۱۶۱۵: متعلقہ افسر کی اجازت سے قانونی ضوابط کو مد نظر رکھتے ہوئے معصیت اور فعلِ حرام سے محفوظ رہ کر بعض مراکز اور پارٹیوں میں داخل ہونا بلا مانع ہے اور افسروں پر بھی لازم ہے کہ ایسے افراد پر کڑی نگاہ رکھیں جنھیں مذکورہ مراکز اور پارٹیوں میں داخل ہونے کے لئے انتخاب کیا جاتا ہے اور اچھی طرح ان کے کام پر نظر رکھیں۔

مسئلہ۱۶۱۶: کسی بھی ایسے کام کو انجام دینا جو کہ اسلامی جمہوریہ کے چہرے کو جو کہ کفر اور عالمی استکبار سے برسر پیکار ہے مسنح کرے اسلام اور مسلمین کے فائدے میں نہیں ہے بلکہ اعدائے اسلام (خدا ان کو رُسوا کرے) کے حق میں ہے، لہٰذا اسلامی جمہوریہ میں ہونے والے بعض منفی ظواہر کے بارے میں گفتگو کرنا حرام ہے، لہٰذا ایسے شخص کی مذکورہ امر میں مدد کرنا اور اس کی بات سننا جائز نہیں ہے۔

سگریٹ نوشی اور نشہ آور اشیا

مسئلہ۱۶۱۷: عمومی مقامات اور حکومتی دفاتر میں سگریٹ نوشی اگر عمومی مقامات اور دفاتر کے داخلی قوانین کے خلاف ہو یا دوسروں کے لئے اذیت و آزار یا ضرر کا باعث ہو تو جائز نہیں ہے۔

مسئلہ۱۶۱۸: کسی کا بھائی نشہ آور اشیا کے استعمال کا عادی ہو اور منشیات کا اسمگلر بھی ہو تو اس پر نہی از منکر کے عنوان سے واجب ہے کہ اس کے نشے کے ترک کرنے اور نشہ آور اشیا کے فروخت کرنے سے رک جانے میں اس کی مدد کریں اور اگر متعلقہ ادارے کو اطلاع دینا مذکورہ امر میں معاون ہو تو اس میں کوئی حرج نہیں ہے۔

مسئلہ۱۶۱۹: انفید (نسوار) کے ناک سے کھینچنے میں اگر قابلِ اعتنا ضرر یا نقصان ہو تو اس کا استعمال کرنا جائز نہیں ہے چہ جائیکہ اس کا عادی بن جائے۔

مسئلہ۱۶۲۰: تمبا کو کی خرید و فروخت بذات خود جائز ہے، ہاں !اگر اس کے استعمال میں قابلِ اعتنا ضرر ہو تو اس کا خریدنا اور استعمال کرنا جائز نہیں ہے۔

مسئلہ۱۶۲۱: حشیش (بھنگ کے سوکھے پتے )پاک ہے لیکن اس کا استعمال شرعاً حرام ہے۔

مسئلہ۱۶۲۲: نشہ آور اشیا جیسے حشیش ،چرس، مارفین، میری جوانا کا کسی بھی شکل میں استعمال قابلِ توجہ معاشرتی اور فرادی مضرات کا حامل ہے، لہٰذا ان کا استعمال حرام ہے اور اسی طرح ان کے ذریعے کسبِ معاش کرنا چاہے نقل و انتقال، ذخیرہ کرنے اور خرید و فروخت کرنے وغیرہ سے ہو حرام ہے۔

مسئلہ۱۶۲۳: بر فرض اگر قابلِ اعتماد ڈاکٹر نے تجویز کیا ہو اور مرض کا علاج کسی طرح بھی نشہ آور چیزوں کے استعمال پر موقوف ہو تو جائز ہے۔

مسئلہ۱۶۲۴: خشخاش، بھنگ اور کوئی وغیرہ جن سے چرس، ہیروئن، مارفین، حشیش اور کو کین وغیرہ حاصل کی جاتی ہیں کی زراعت کرنا اور دیکھ بھال کرنا جو اسلامی جمہوریہ کے قانون کے خلاف ہے جائز نہیں ہے۔

مسئلہ۱۶۲۵: نشہ آور اشیا کو تیار کرنا چاہے طبیعی خام مواد سے ہو، مثلاً مارفین، ہیروئن، حشیش، میری جوانا وغیرہ سے یا مصنوعی مواد مثلاً L.S.D وغیرہ سے ہو جائز نہیں ہے۔

مسئلہ۱۶۲۶: ایساتمباکو پینا جس پر ایک قسم کی شراب چھڑکی گئی ہو ‘اگر عُرفِ عام کی نگاہ میں شراب پینا نہ کہلائے یا نشہ آور نہ ہو اور قابلِ توجہ ضرر کا سبب نہ ہو تو جائز ہے اگر چہ احتیاط ترک کرنا ہے۔

مسئلہ۱۶۲۷: سگریٹ نوشی سے ہونے والے ضرر اور نقصان کے لحاظ سے اس کا حکم بھی مختلف ہوگا بطور عام اگر تمباکو نوشی سے بدن کو قابلِ توجہ نقصان پہنچتا ہے تو جائز نہیں ہے اور اگر انسان کو معلوم ہو کہ تمباکو نوشی شروع کرنے سے مذکورہ مرحلے تک پہنچ جائے گا تو بھی جائز نہیں ہے۔

مسئلہ۱۶۲۸: ایسے مال کا حکم جس کا بعینہ حرام ہونا معلوم ہو، مثلاً نشہ آور اشیا کی تجارت سے حاصل شدہ مال تو اگر اس کے مالک کا پتا نہ ہو تو اس مال کا حکم یہ ہے کہ اس کو اس کے مالک شرعی تک پہنچانا واجب ہے اگر چہ مالک کچھ لوگوں کے اندر محدود ہو اور اگر مالک کا علم نہ ہو تو مالک شرعی کی طرف سے فقرا کو بعنوانِ صدقہ دینا واجب ہے اور اگر حرام مال حلال مال سے مل گیا ہو اور اس کی مقدار معلوم نہ ہو اور نہ اس کا شرعی مالک معلوم ہو تو اس صورت میں اس مالِ مخلوط کا خمس نکالنا واجب ہے اور خمس کو ولیٔ امرِ خمس کو دینا واجب ہے۔

داڑھی اور مونچھ

مسئلہ۱۶۲۹: داڑھی کا معیار یہ ہے کہ عُرفِ عام میں یہ کہا جائے کہ اس شخص نے داڑھی رکھی ہوئی ہے۔

مسئلہ۱۶۳۰: طول اور عرض کے اعتبار سے داڑھی کی کوئی حد معین نہیں ہے بلکہ معیار یہ ہے کہ عُرفِ عام کی نظر میں داڑھی کہلائے، ہاں! ایک مٹھی سے زیادہ ہو نا مکروہ ہے۔

مسئلہ۱۶۳۱: مونچھ کو بڑھانے اور داڑھی کی اصلاح کرنے میں بذاتِ خود کوئی حرج نہیں ہے۔

مسئلہ۱۶۳۲: بعض لوگ اپنی ٹھوڑی کے بال نہیں کاٹتے لیکن اَطراف کے بال کاٹ دیتے ہیں وہ جان لیں کہ داڑھی کے بعض حصے کے کاٹنے کا حکم خود داڑھی کاٹنے جیسا ہے۔

مسئلہ۱۶۳۳: داڑھی کاٹنا عَلیٰ الاَ حوط حرام ہے اور مذکورہ عمل پر عَلیٰ الا َحوط اَحکامِ فسق جاری ہوتے ہیں۔

مسئلہ۱۶۳۴: مونچھیں کاٹنے یا لمبی کرنے میں کوئی حرج نہیں ہے، ہاں! مونچھ کا اتنا لمبا کرنا کہ کھانے اور پینے کے دوران طعام اور پانی سے مس ہو مکروہ ہے۔

مسئلہ۱۶۳۵: گر کسی کے عمل پر داڑھی کاٹنا صادق آتا ہو تو بنا بر احتیاط حرام ہے، ہاں! اس کا مذکورہ شغل اگر اسلامی معاشرے کی ضرورت ہو تو ضرورت کی حد تک اس کو کم کرنے میں کوئی حرج نہیں ہے۔

مسئلہ۱۶۳۶: داڑھی کاٹنے کے آلات کی خریداری کرنا اور دوسروں کو پیش کرنا بنا بر احتیاط جائز نہیں لیکن اگر ضرورت پیش آجائے تو اِشکال نہیں رکھتا۔

مسئلہ۱۶۳۷: مسلمان کے لئے داڑھی رکھنے میں کوئی اہانت نہیں ہے اور بنا بر احتیاط داڑھی کاٹنا حرام ہے مگر یہ کہ اس کے رکھنے میں ضرر یا حرج ہو تو کاٹنا جائز ہے۔

مسئلہ۱۶۳۸: مکلفین پر داڑھی رکھنے جیسے حکم الٰہی کا انجام دینا واجب ہے مگر یہ کہ ضرر اور حرج کا سبب بنے تو کاٹنا جائز ہے۔

مسئلہ۱۶۳۹: اگر شیونگ کریم کا استعمال شیونگ کے علاوہ قابلِ توجہ حلال کاموں میں ہوتا ہو تو اس کا بنانا ،خریدنا اور فروخت کرنا ان حلال اُمور کے لئے جائز ہے اور اس کا خریدنا فروخت کرنا اور بنانا حرام اُمور کے قصد سے ہو تو بنا براحتیاط حرام ہے۔

مسئلہ۱۶۴۰: داڑھی کاٹنے کے حرام ہونے سے مراد یہ ہے کہ داڑھی کاٹنے کا عنوان صادق آتا ہو اور ایسا کرنا بنا براحتیاط حرام ہے ،ہاں! کچھ بال کاٹنے پر داڑھی کاٹنا صادق نہیں آتا ہے۔

مسئلہ۱۶۴۱: داڑھی کاٹنے کے عوض اُجرت لینا بنا بر احتیاط حرام ہے لیکن وہ مال جو حرام سے مخلوط ہو گیا ہے اگر حرام مال کی مقدار معلوم ہو اور اس کا مالک بھی معلوم ہو تو اس پر واجب ہے کہ مال کو اس کے مالک تک پہنچائے اور اس کی رضایت کو حاصل کرے اور اگر محدود اور منحصر افراد میں بھی مالک تک نہ پہنچا سکے تو اس کی طرف سے فقرا کو صدقہ دینا واجب ہے اور اگر مال کی مقدار کا علم نہ ہو لیکن مالک کو جانتا ہو تو جس طرح سے بھی ہو اس کی رضایت حاصل کرنا واجب ہے اور اگر نہ مال کی مقدار کا علم ہو اور نہ ہی مالک کا تو اس صورت میں مال کا خمس نکالنا واجب ہے تاکہ اس کا مال پاک ہوجائے۔ اب اگر خمس نکالنے کے بعد مخلوط مال میں سے سالانہ اخراجات کے بعد کچھ مال بچ جائے تو اس پر سالانہ بچت کے عنوان سے خمس نکالنا بھی واجب ہے۔

مسئلہ۱۶۴۲: شیونگ مشین کا چونکہ داڑھی کاٹنے کے علاوہ بھی استعمال ہوتا ہے ،لہٰذا اس کی مرمت کرنا اور مرمت کی اُجرت لینا جائز ہے، ہاں! اگر داڑھی کاٹنے کے قصد سے مرمت کی جائے تو جائز نہیں ہے۔

مسئلہ۱۶۴۳: گالوں کے اُبھرے ہوئے حصے سے دھاگے یا چمٹی کے ذریعے سے یا بلیڈ کے ذریعے سے بال کاٹنا جائز ہے۔

بزمِ معصیت میں حاضر ہونا

مسئلہ۱۶۴۴: ایسی اجتماعی دعوت میں جانا کہ جس میں شراب نوشی کی جاتی ہو جائز نہیں ہے ۔ان کی دعوت میں نہیں جانا چاہیے تاکہ انھیں معلوم ہو جائے کہ آپ لوگ مسلمان ہیں اور شراب نہیں پیتے اور نہ ہی شراب نوشی کی محفل میں شریک ہوتے ہیں۔

مسئلہ۱۶۴۵: شادی کی ایسی محفل جو لہو و لعب اور گناہ کی محفل نہ کہلائے اور نہ ہی وہاں جانے میں کوئی مفسدہ ہو تو اس میں جانے میں کوئی حرج نہیں ہے، البتہ اگروہاں جانا اور بیٹھنا عُرفِ عام میں نا جائز کاموں کی تائید کرنا شمار کیا جائے تو جائز نہیں ہے۔

مسئلہ۱۶۴۶: رقص اگر جنسی شہوت کو اُبھارنے کا سبب ہو یا حرام عمل کے ہمراہ انجام پائے یاحرام عمل کا موجب ہو یا نامحرم مرد اور خواتین کے ساتھ مل کر انجام دیا جائے تو حرام ہے اور مذکورہ عمل کا انجام پانا شادی اور غیر شادی کی کسی محفل کے اعتبار سے فرق نہیں کرتا اور اگر گناہ کی محفل میں شرکت کرنا عملِ حرام کے ارتکاب کا سبب ہو جیسے مطرب موسیقی کے سننے کا جو کہ محفل فسق و فجور و عصیان سے مناسبت رکھتی ہو یا مذکورہ شرکت سے گناہ کی تائید ہوتی ہو توجائز نہیں ہے اور اگر امر بالمعروف اور نہی عن المنکر کرنے میں احتمالِ تاثیر نہ ہو تو وجوبِ امر با لمعروف و نہی عن المنکر ساقط ہے۔

مسئلہ۱۶۴۷: ایسی محفلِ گناہ کو ترک کرنا جس میں بے پردہ خاتون ہو اور اس پر نہی از منکر کا اثر نہ ہوتا ہو تو اگر ترکِ محفل ان کے عمل پر اعتراض کے طور پر ہو اور نہی عن المنکر کا مصداق ہو تو واجب ہے۔

مسئلہ۱۶۴۸: غنا اور موسیقی کی محفل میں جانا جائز نہیں ہے خاص کر ایسی موسیقی کی محفل جس میں مطرب لہوی اور محفلِ فسق و فجور سے مناسبت رکھنے والی موسیقی بجائی جاتی ہو اور اس کا وہاں جانا استماع اور تائید کا موجب بھی ہو لیکن اگر موسیقی کی حرمت کے بارے میں شک ہو تو اس صورت میں سننے اور شرکت کرنے میں بذاتِ خود کوئی حرج نہیں ہے۔

مسئلہ۱۶۴۹: ایسی محفل میں شرکت کرنا جہاں انسان بعض اوقات غیر مناسب کلام سنتا ہے مثلاً علمائے دین پر تہمت یا اسلامی جمہوریہ کے عہدے داروں یا مومنین پر بہتان وغیرہ اگر فعل حرام میں مبتلا ہونے مثلاً غیبت سننے اور بُرے کام کی ترویج و تائید ہونے کا سبب نہ بنے تو بذات خود جائز ہے، ہاں !نہی عن المنکر ہر حال میں واجب ہے۔

مسئلہ۱۶۵۰: بعض غیر اسلامی ممالک میں علمی نشستوں اور کانفرنسوں میں معمولاً مہمانوں کی ضیافت کے لئے شراب استعمال کی جاتی ہے‘ ایسی کانفرنس اور نشست میں شرکت کرنا جائز نہیں ہے، مگر یہ کہ شرکت کے لئے مجبور ہو تو اس صورت میں قدرِ ضرورت پر اکتفا کرنا واجب ہے۔

تعویذ اور استخارہ

مسئلہ۱۶۵۱: ماثور و منقول تعویذ کی کتابت کے عوض رقم دینے اور لینے میں کوئی حرج نہیں ہے۔

مسئلہ۱۶۵۲: ایسی دعا ئیں جن کے لکھنے والے یہ دعویٰ کرتے ہیں کہ یہ دعائیں قدیم دعائوں کی کتابوں سے لی گئی ہیں اگر ائمہ؊ سے مروی ہوں یا ان کا مضمون صحیح ہے تو ان سے برکت طلب کرنے میں کوئی حرج نہیں ہے اور اسی طرح مشکوک دعائوں سے اُس امید کے ساتھ کہ ائمہ ؊ کی طرف سے نقل ہوئی ہیں برکت طلب کرنے میں کوئی حرج نہیں ہے۔

مسئلہ۱۶۵۳: استخارہ پر عمل کرنا شرعاً واجب نہیں ہے لیکن بہتر یہ ہے کہ استخارے کی مخالفت نہ کی جائے۔

مسئلہ۱۶۵۴: استخارہ مباح اعمال میں تردّد اور حیرت دور کرنے کے لئے کیا جاتا ہے۔ اب یہ تردد خود عمل میں ہو یا کیفیت ِعمل میں ،لہٰذا وہ اعمال نیک جن میں کوئی تردد نہیں ہے ان میں استخارے کی گنجائش نہیں ہے اور استخارہ کسی عمل اور شخص کے مستقبل کی معرفت کا ذریعہ نہیں ہے۔

مسئلہ۱۶۵۵: قرآن اور تسبیح سے استخارہ کرنا کسی خاص موضوع سے مختص نہیں ہے بلکہ کسی بھی مباح کام میں استخارہ حیرت اور تردد کو دور کرنے کے لئے ہے۔ اس وقت جب انسان کسی امر کا فیصلہ نہ کرسکے لیکن اس صورت کے علاوہ استخارہ کرنے کی گنجائش نہیں ہے اور استخارے پر شرعاً عمل کرنا واجب نہیں ہے اگر چہ بہتریہ ہے کہ اس کی مخالفت نہ کرے۔

مسئلہ۱۶۵۶: جس مسئلے میں انسان کوئی فیصلہ کرنا چاہتا ہے اسے چاہیے کہ اس مسئلے میں پہلے اچھی طرح غور و فکر کرے یا پھر تجربہ کار اور با اعتماد افراد سے مشورہ کرے اور اگر مذکورہ امور سے اس کی حیرت بر طرف نہ ہو تو استخارہ کر سکتا ہے چاہے وہ استخارہ شادی بیاہ وغیرہ کے لئے کیوں نہ ہو۔

مسئلہ۱۶۵۷: استخارہ چونکہ تردد بر طرف کرنے کے لئے ہے، لہٰذا کسی نازک مسئلے میں تردد بر طرف ہو نے کے بعد دوبارہ استخارے کی ضرورت نہیں ہے، ہاں! اگر موضوع تبدیل ہو جائے تو دوبارہ استخارہ کرنے میں کوئی حرج نہیں ہے۔

مسئلہ۱۶۵۸: کبھی کبھی مساجد اور اہل بیت ؊ کے مزاروں پر زیارت کی کتابوں میں بعض چیزیں لکھی ہوئی ملتی ہیں مثلاً حضرت امام علی رضا؈ کا معجزہ اور اس طریقے سے مذکورہ مکتوب کو لوگوں کے درمیان پھیلایا جاتا ہے اور اس کے آخر میں یہ لکھا ہوتا ہے کہ جو بھی اسے پڑھے یااتنی مرتبہ اسے تحریر کرے اور تقسیم کرے تو اس کی حاجت پوری ہوجائے گی ایسی چیزوں کی کوئی شرعی حیثیت نہیں ہے اور مذکورہ طریقے کے مطابق پڑھنے والے کے لئے عمل کرنا لازم نہیں ہے۔

دینی رسومات کا احیا

عزاداری کی رسومات

مسئلہ۱۶۵۹: ملک کے مختلف علاقوں کی مساجد اور امام بارگاہوں خصوصاً دیہاتوں میں شبیہ خوانی کی رسومات انجام دی جاتی ہیں اس لئے کہ مذکورہ عمل قدیم رسومات میں سے ہے اور کبھی کبھی اس عمل کا لوگوں کے دل پر مثبت اثر بھی ہوتا ہے۔ مذکورہ رسومات اگر جھوٹ، اباطیل اور مفسدہ پر مشتمل نہ ہوں اور عصری تقاضوں کے لحاظ سے مذہب ِحق کے لئے بدنامی کا سبب نہ بنیں تو جائز ہیں، اس کے باوجود بہتر یہ ہے کہ وعظ و نصیحت اور مرثیہ خوانی اور ماتم حسینی کی مجالس برپا کی جائیں۔

مسئلہ۱۶۶۰: اگر چھری والی زنجیر یں مارنا لوگوں کی نظر میں مذہب کی بدنامی کا سبب بنے یا قابل توجہ بدنی ضرر کا باعث ہو تو جائز نہیں ہے، البتہ ڈھول، دف وغیرہ ،اگر متعارف طریقے سے بجایا جائے تو کوئی حرج نہیں ہے۔

مسئلہ۱۶۶۱: ایام عزامیں بعض مساجد میں متعدد’’ علَم‘‘ نکالے جاتے ہیں جو گراں بہا چیزوں سے بہت زیادہ مزین ہوتے ہیں جسے دیکھ کر دیندار لوگ کبھی کبھی سوال کرتے ہیں کہ اس کا فلسفہ کیا ہے اور بعض اوقات مسجد کے تبلیغی پروگراموں میں خلل بلکہ مسجد کے مقاصد سے تضاد کا سبب بنتے ہیں مذکورہ علم اگر امام حسین؈ کی مجالس عزا کے شعائر سے ٹکرائے ، یا مذہب کی بدنامی کا باعث ہو یا اس کا مسجد میں رکھنا عرفاً مسجد کی شان کے خلاف ہو یا نمازیوں کے لئے باعث ِمزاحمت ہو تو اس میں اِشکال ہے بلکہ بعض حالات میں جائز نہیں ہے۔

مسئلہ۱۶۶۲: اگر کوئی شخص سید الشہداکے لئے ”علَم“کی نذر کرے تو امام بارگاہ کی انتظامیہ پر لازم نہیں کہ وہ ”علم“ کو قبول کریں، لہٰذا اگر ان کے پاس علم رکھنے کی جگہ نہ ہو کہ جہاں وہ محفوظ رہے تو وہ اسے قبول کرنے سے انکار کرسکتے ہیں۔

مسئلہ۱۶۶۳: سید الشہدا کی مجالس ِعزاکی رسومات میں ”علَم “ رکھنا یا جلوس میں لے کر چلنا بذاتِ خود جائز ہے لیکن مذکورہ اُمور کو جز دین شمار نہ کیا جائے۔

مسئلہ۱۶۶۴: اگر مجالسِ عزا میں شرکت کرنے سے بعض واجبات ترک ہوجاتے ہوں مثلاً صبح کی نماز قضا ہوجاتی ہو تو دوبارہ ایسی مجالس میں شرکت نہیں کرناچاہیے مگریہ کہ ان مجالس میں شرکت نہ کرنا اہل بیت؊ سے دوری کا سبب ہو چونکہ واجب نماز کی ادائیگی مجالس عزا اہل بیت ؊ میں شرکت کی فضیلت پر مقدم ہے اور ماتم حسینی میں شرکت کے بہانے نماز کا ترک کرنا جائز نہیں ہے لیکن اس طرح سے شرکت کی جاسکتی ہے کہ نماز سے مزاحمت پیدا نہ ہو۔

مسئلہ۱۶۶۵: واقعات کربلا کو بغیر کسی مستند روایت یا ثابت شدہ تاریخ کے ماخذ سے نقل کرنے کی کوئی شرعی حیثیت نہیں ہے، ہاں! اگر بیان حال کے عنوان سے نقل کیا جائے اور اس کا جھوٹا ہونا معلوم نہ ہو تو نقل کرنے میں کوئی حرج نہیں ہے اور سامعین کی ذمہ داری نہی از منکر کرنا ہے، بشرطیکہ نہی از منکر کا موضوع اور اس کی شرائط موجود ہوں۔

مسئلہ۱۶۶۶: مجالس عزا و مذہبی پروگراموں کا انعقاد مستحبات مؤکدّہ اور بہترین کاموں میں سے ہے لیکن مجالس عزا برپا کرنے والوں پر واجب ہے کہ پڑوسیوںکی مزاحمت اور اذیت سے حتی المقدور اجتناب کریں، چاہے وہ لاؤڈ اسپیکرکی آواز کم کر یں یا اس کارخ امام بارگاہ کے اندر کی طرف تبدیل کر دیں۔

مسئلہ۱۶۶۷: سید الشہدااور آپؑ کے اصحاب؊ کے جلوس نکالنا اور اس جیسے دینی مراسم میں شرکت کرنا مطلوب اور اچھا کام ہے بلکہ اللہ کی قربت حاصل کرنے کا عظیم ترین ذریعہ ہے، لیکن ہر ایسے عمل سے پرہیز کرنا چاہیے جو کہ دوسروں کے لئے موجب ِاذیت ہو یا بذاتِ خود حرام ہو ،لہٰذا جلوس میں ڈھول اور بانسری کا استعمال نہ کیا جائے۔

مسئلہ۱۶۶۸: آلاتِ موسیقی کا استعمال عزاداری سید الشہدا میں مناسب نہیں لیکن اس کے باوجود عزاداری کو اسی طرح انجام دینا چاہیے جیسے کہ قدیم زمانے سے رائج ہے۔

مسئلہ۱۶۶۹: بدن کے گوشت میں سوراخ کرکے تالا لگانے یا وزن کے باٹ معلق کرنے، جیسے عمل کو عزاداری سیدالشہدا؈ سمجھ کر انجام دینے کی شرعاً کوئی حیثیت نہیں ہے خصوصاً اگر ایسے اعمال لوگوں کی نظر میں مذہب کی توہین کا باعث ہوں۔

مسئلہ۱۶۷۰: ائمہ؊ کے مقدس روضوں پر بعض لوگ منہ کے بل گرتے ہیں اور اپنا سینہ اور چہرہ رگڑتے ہیں اور چہرے پر خراش لگاتے ہیں یہاں تک کہ خون بہنے لگتا ہے اور پھر اس حالت میں ائمہ؊ کے حرم میں داخل ہوتے ہیں حالانکہ مذکورہ اعمال کی کوئی شرعی حیثیت نہیں ہے چونکہ ائمہ ؊ کے لئے اظہارِ غم، عزاداری اور اظہارِ ولایت کا غیر متعارف طریقہ ہے بلکہ اگر ایسے اعمال قابلِ توجہ بدنی ضرر یا لوگوں کی نظر میں مذہب کی توہین کا سبب ہوں تو جائز نہیں ہیں۔

مسئلہ۱۶۷۱: بعض علاقوں میں خواتین دستر خوان ابوالفضل؈ کے نام سے رسومات انجام دیتی ہیں تاکہ حضرت فاطمہ  کی شادی کا پروگرام انجام دیا جائے اور اس پروگرام میں شادی کے گانے گاتی ہیں اور تالی بجاتی ہیں اور پھر ناچنے لگ جاتی ہیں چنانچہ اس طرح کی محفلیں اور رسومات اگر جھوٹے اور باطل مفاہیم پر مبنی نہ ہوں اور مذہب کی توہین کا سبب بھی نہ ہوں تو جائز ہیں لیکن رقص اگر ایسی کیفیت کا ہو جو جنسی شہوت کو ابھارے یا فعل حرام کا سبب ہو تو جائز نہیں ہے۔

مسئلہ۱۶۷۲: مجالس امام حسین؈ کے عنوان سے جمع شدہ مال میں سے باقی ماندہ مال کو دینے والوں کی اجازت سے نیک اعمال میں خرچ کیا جا سکتا ہے یا آئندہ سال کی مجالسِ عزا میں خرچ کرنے کے لئے محفوظ کیا جا سکتا ہے۔

مسئلہ۱۶۷۳: ایام محرم میں عطیات جمع کرنا اور اس کی کچھ مقدار قاری کو کچھ مقدار مرثیہ خوان کو اور کچھ مقدار خطیب کو دینا اور باقی ماندہ مال کو مجالسِ عزا پر خرچ کرنا اگر عطیات دینے والوں کی اجازت سے ہو تو جائز ہے۔

مسئلہ۱۶۷۴: خواتین کے لئے پردے اور ایسے لباس کے ساتھ جوان کے بدن کو مستور رکھے ماتمی جلوس کے دستوں میں شرکت کرنا مناسب نہیں ہے۔

مسئلہ۱۶۷۵: ماتم ائمہ ؊ میں قمہ زنی سے اگر عام طور پر موت واقع نہ ہوتی ہو تو خود کشی نہیں ہے لیکن اگر ابتدائے عمل سے جان کا خوف ہو اور قمہ زنی سے موت واقع ہوجائے تو خود کشی کا حکم رکھتی ہے۔

مسئلہ۱۶۷۶: خود کشی سے مرنے والے شخص کی مجلس فاتحہ میں شرکت کرنا جائز ہے اور ان کی قبروں پر فاتحہ قرأت کرنا بذاتِ خود جائز ہے۔

مسئلہ۱۶۷۷: دینی عیدوں کی محافل میں قصیدے پڑھنا جائز ہے اور اسی طرح مال نچھاور کرنا بھی جائز ہے بلکہ اگر مومنین کے دلوں میں خوشحالی اور فرح و سرور کے اظہار کی خاطر ہو تو ثواب کا باعث ہے۔

مسئلہ۱۶۷۸: خاتون کا مجالس عزا سے خطاب کرنا جب کہ اسے علم ہو کہ نا محرم اس کی آواز سن رہے ہیں اگر لہوی کیفیت سے نہ ہو اور نہ ہی مردوں کے لئے اس کی آواز سے حرام میں مبتلا ہونے کا خوف ہو تو مذکورہ عمل بذاتِ خود جائز ہے۔

مسئلہ۱۶۷۹: عاشور کے دن بعض رسومات انجام دی جاتی ہیں مثلاً سر پر تلوار مارنااور آگ پر چلنا جو کہ جانی اور بدنی ضرر کا سبب بنتی ہیں اور اس کے علاوہ دیگر مذاہب کے علما اور پیروکاروں یا باقی دنیا کے عام افراد کے سامنے مذہب اثناعشری کو بد نما کرتی ہیں اور کبھی کبھی مذہب کی توہین کا باعث بھی ہوتی ہیں ہماری نظر میں مذکورہ اُمور میں سے جو چیز انسان کے لئے موجب ِضرر ہو یا دین اور مذہب کی توہین کا سبب بنے وہ حرام ہے اور مومنین کا اس سے اجتناب کرنا واجب ہے اور مذکورہ اُمور میں سے اکثر چیزیں مذہبِ اہلِ بیت ؊ کے لئے بد گوئی اور تو ہین کا باعث ہیں اور یہ ضرر عظیم اور بڑا خسارہ ہے اور یہ ایک واضح امر ہے۔

مسئلہ۱۶۸۰: شمشیر زنی عُرفِ عام میں اظہار ِغم اور حزن کا مظہر شمار نہیں کی جاتی ائمہ؊ اور ان کے بعد والے دور میں اس کا کوئی وجود نہیں تھا اور نہ ہی امام؈ کی طرف سے مذکورہ عمل کی خاص یا عام طور پر تائید ملتی ہے۔ اس کے باوجود آج کل مذکورہ عمل مذہب کے لئے توہین اور بدنامی کا سبب بھی ہے، لہٰذا کسی بھی حال میں جائز نہیں ہے۔

مسئلہ۱۶۸۱: جانی اور بدنی ضرر کے لئے شرعی ضابط ہے اوروہ قابلِ توجہ ضرر ہے جو عقلا کے نزدیک بحیثیت عقلا معتبر ہے۔

مسئلہ۱۶۸۲: جسم پر بغیر چھریوں کی زنجیر مارنا اگر متعارف طریقے سے اور اس طرح ہوکہ عُرفِ عام میں حزن و غم کے مظاہر میں سے شمار کیا جائے اور مذہبِ حق کی توہین کا سبب بھی نہ ہو تو جائز ہے وگرنہ جائز نہیں ہے۔

ایام عید اور ولادت

مسئلہ۱۶۸۳: عقد ِاُخوت کا غدیر خم کے مبارک دن کے ساتھ مختص ہونا معلوم نہیں ہے اگر چہ اسی دن پر اکتفا کرنا بہتر اور اَحوط ہے۔

مسئلہ۱۶۸۴: عقد ِاُخوت جاری کرنے کے لئے روایات میں نقل شدہ صیغے کی رعایت کرنا اگر چہ بہتر ہے لیکن اس کا متعین ہونا یقینی نہیں ہے۔

مسئلہ۱۶۸۵: نَوروز کے دینی عید ہونے کے بارے میں معتبر روایتیں موجود نہیں ہیں اور نہ ہی بالخصوص نَوروز کو شرعاً مبارک ایام میں سے قرار دیے جانے پر کوئی معتبر نص ہے البتہ اس دن جشن منانے اورملنے ملانے اور صلۂ رحمی وغیرہ انجام دینے میں کوئی حرج نہیں ہے۔

مسئلہ۱۶۸۶: نَوروز کی فضیلت اور اس کے اعمال کے بارے میں جو نقل ہوا ہے مثلاً نماز، دعا وغیرہ ،دعا توان کے مستحب ہونے میں تَاَمُّل اور اِشکال ہے ہاں! رجائے مطلوبیت کے قصدسے انجام دینے میں کوئی حرج نہیں ہے۔

ذخیرہ اندوزی اور اِسراف

مسئلہ۱۶۸۷: جن اشیا میں ذخیرہ اندوزی کرنا حرام ہے جیسا کہ روایات میں وارد ہوا ہے اور مشہور فقہا کی بھی یہی رائے ہے وہ غلَّات اَربع ( گندم، جو، خرما، کشمش)اور سمن وزیت (گھی اور تیل) ہیں جن کی ضرورت معاشرے کے مختلف طبقات کو ہوتی ہے لیکن اسلامی حکومت مصلحت عامہ کے تحت لوگوں کی تمام ضروریات زندگی پر ذخیرہ اندوزی کو ممنوع قرار دے سکتی ہے اور اگر حاکم شرع مناسب سمجھے تو ذخیرہ اندوزوں پر مالی تعزیرات نافذ کر سکتا ہے۔

مسئلہ۱۶۸۸: ضرورت سے زیادہ استعمال اور خرچ کرنا حتّٰی بجلی اور بلب کی روشنی کو فضول خرچی شمار کیا جاتا ہے۔ وہ قول جو صحیح ہے وہ یہ ہے کہ رسول اللہﷺ نے فرمایا ہے۔ ”لَاْسَرَفَ فِیْ خَیْرٍ“”کارِ خیر میں اِسراف نہیں ہوتا“۔


تجارت کے اَحکام

شرائطِ عقد

مسئلہ۱۶۸۹: لازم یعنی نافذ ہونے کے اعتبار سے عقدی معاملے اور معاطاتی یعنی بغیر صیغے کے لین دین والے معاملے میں کوئی فرق نہیں ہے۔

مسئلہ۱۶۹۰: معاملہ شرعی طور پر انجام پانے کے بعد صحیح اور لازم ہے اور قانونی تحریر کا نہ ہونا یا کسی عالم دین کا صیغہ جاری نہ کرنا معاملے کی درستی کے لئے مضر نہیں ہے۔

مسئلہ۱۶۹۱: بنیادی طور پر خرید و فروخت کے انجام پانے کے لئے سرکاری و قانونی سند اور رجسٹری کی ضرورت نہیں ہے بلکہ معیار یہ ہے کہ مالک کے وکیل یا مالک کے سرپرست کی طرف سے خرید و فروخت کے ذریعے شرعاً صحیح طور پر نقل و انتقال انجام پا جائے۔ چاہے اس خرید و فروخت کے بارے میں بالکل کوئی وثیقہ تحریر نہ کیا گیا ہو۔

مسئلہ۱۶۹۲: صرف بیچنے کا قصد کرنا یا سادہ تحریر لکھنا معاملہ انجام پانے اور مال کے خریدار کی ملکیت میں جانے کے لئے کافی نہیں ہے اور جب تک معاملہ صحیح شرعی طریقے سے انجام نہ پائے خریدار کے نام قانونی سند بنانا اور مالک کی جانب سے مال کو تحویل میں دینے کا تقاضا کرنا ضروری نہیں ہے۔

مسئلہ۱۶۹۳: دو اشخاص کا صرف گفتگوو قصد فروخت کرنا اور وثیقہ تحریر کرنے کے ساتھ وعدہ کرنا معاملے انجام پانے کے لئے کافی نہیں ہے اور اس میں اس وقت تک کسی شرط کی کوئی حیثیت نہیں ہے جب تک کہ شرط عقد اور معاملہ کے ضمن میں نہ ہو یا جب تک شرط پر موقوف عقد منعقد نہ ہوجائے اور جب تک معاملہ اور نقل و انتقال صحیح شرعی طریقے سے انجام نہ پائے دونوں کا ایک دوسرے پر گفتگو اور وعدے کی وجہ سے کوئی حق نہیں بنتا۔

خریداراور فروخت کرنے والے کی شرائط

مسئلہ۱۶۹۴: اگر زمین اور گھر کا سامان فروخت کرنے کے لئے کسی کو مجبور کرنا پڑے اور مجبور کرنے والا شرعاً حق اجبار رکھتا ہو تو اس صورت میں دوسروں کے لئے مذکورہ اشیا خریدنا جائز ہے وگرنہ مذکورہ خریداری مالک کی اجازت پر موقوف ہوگی۔

مسئلہ۱۶۹۵: اگر یہ ثابت ہو جائے کہ فروخت کرنے والے نے جس وقت مال بیچا تھا اس وقت وہ بحکم حاکم ممنوع التصرف تھایا مال اس کے ہاتھ میں ہونے کے باوجود وہ مال کا مالک نہیں تھا بلکہ حاکم شرع مذکورہ مال کو قرق کرنے کا حقدار تھا تو اس صورت میں بعد میں قرقی کا حکم مذکورہ مال کے لئے بھی ہوگا کہ جس کو پہلے بیچ دیا تھا، لہٰذا اس کی سابقہ فروخت باطل ہو جائے گی، مذکورہ صورت کے علاوہ اس کی سابقہ فروخت شرعاً صحیح ہے اور اس صورت میں بعد میں قرقی کا حکم سابقہ فروخت کو شامل نہیں ہوگا ، لہٰذا قرقی کے حکم سے پہلے مال کا فروخت کرنا صحیح ہے۔

مسئلہ۱۶۹۶: ایسا اضطرار ،معاملے کے صحیح اور نافذ ہونے کے لئے مضر نہیں ہے جو معاشرتی تعلقات کی پیچیدگی اور لوگوں کے اقتصادی اور معاشرتی مسائل کے نتیجے میں وجود میں آئے لیکن اخلاقی اور انسانی لحاظ سے خریدار پر یہ فرض ہے کہ وہ مضطر کے حالات سے فائدہ نہ اٹھائے اور حکومت کا بھی فرض ہے کہ ایسے قوانین وضع کرے جو عمومی طور پر اضطرار کے اسباب کا سدباب کرسکیں۔

بیع فضولی

مسئلہ۱۶۹۷: اگر پہلی مرتبہ معاملہ شرعاً صحیح طریقے سے انجام پا گیا تھا تو اس وقت تک دوبارہ فروخت کرنے کا اسے حق نہیں ہے جب تک کہ وہ پہلے معاملے کو فسخ نہ کرے اور اگردوبارہ معاملہ انجام دیا گیا تو وہ پہلے خریدار کی اجازت پر موقوف ہوگا اور” فضولی“ کہلائے گا۔

مسئلہ۱۶۹۸: کفایتی قیمت پر گھر بنانے والی ایک کمپنی کے اعزّہ نے اپنے طور پر قیمت ادا کرکے زمین کا ایک ٹکڑا خریدا لیکن قانونی وثیقہ کمپنی کے نام تحریر کیا گیا چند روز قبل کمپنی کی نئی بننے والی کمیٹی کے اعزّہ نے مذکورہ زمین سابقہ افراد کی اجازت کے بغیر اصلی قیمت سے کم قیمت پر فروخت کر دی تو اس معاملے میں اگر زمین بعض معین افراد نے اپنے مال سے اپنے لئے خریدی تھی تو ان کی ملکیت ہے اور کسی کا اس میں کوئی حق نہیں ہے۔ کمپنی کی انتظامیہ کمیٹی کا زمین کو فروخت کرنا فضولی ہے ۔ہاں اگر زمین کمپنی کے سرمایے سے خریدی گئی تھی جوکہ ایک حقوقی شخصیت ہے اور کمپنی کے لئے خریدی گئی تھی تو مذکورہ زمین کمپنی کی ملکیت ہے اور اس صورت میں کمیٹی، کمپنی کے قوانین کے مطابق اس میں تصرف کر سکتی ہے۔

مسئلہ۱۶۹۹: کسی معاملے میں اگر ثابت ہوجائے کہ جو شخص وکیل تھا اس نے معزول ہونے کی اطلاع ملنے کے بعد کہ چاہے وہ اطلاع شخصی طور پر خود مؤکل نے دی ہو مؤکل کے گھر کو اپنے لئے فروخت کیا ہے تو مذکورہ معاملہ فضولی ہوگا اور مؤکل کی اجازت پر موقوف رہے گا۔

مسئلہ۱۷۰۰: کسی مال کو ایک بار بیچنے کے بعد دوبارہ پہلے خریدار کی اجازت کے بغیر فروخت کرنا فضولی ہے اور خریدار اول کی اجازت پر موقوف ہے پہلے خریدار کے لئے جائز ہے کہ وہ مذکورہ مال کو جہاں بھی ملے اُٹھالے جب تک کہ اس نے دوسرے معاملے سے اظہار ِرضایت نہ کیا ہو اور دوسرے خریدار کو مالک سے مال کے مطالبے کا حق نہیں ہے۔

مسئلہ۱۷۰۱: ایک شخص نے دوسرے کے مال سے جائداد خریدی ہے تو اگر وہ جائداد دوسرے شخص کے عین مال سے خریدی گئی ہو اور صاحب ِمال نے معاملے کی اجازت بھی دے دی ہو تو یہ معاملہ خود اسی کی جانب سے انجام پائے گا۔ خریدار کا اس میں کسی قسم کا حق نہیں ہوگا اور اگر صاحب مال اجازت نہ دے تو مذکورہ معاملہ باطل ہوگا۔ ہاں! اگر خریدار نے زمین اپنے لئے اور اپنے ذمے پر خریدی ہو اور پھر دوسرے شخص کے مال سے قیمت ادا کی ہو تو اس صورت میں زمین خریدار کی ہوگی لیکن خریدار فروخت کرنے والے کا مقروض ہے اور صاحب ِمال کے مال کا ضامن بھی ہے جو کہ اس نے فروخت کرنے والے کو اَدا کیا ہے۔ فروخت کرنے والے پر واجب ہےکہ غصب شدہ قیمت جو اس نے وصول کی ہے اسے اصل مالک تک پہنچائے۔

مسئلہ۱۷۰۲: اگرکوئی شخص دوسرے کا مال عقد فضولی کے ساتھ فروخت کردے اور حاصل شدہ قیمت کو اپنی ضروریات میں استعمال کرلے پھر ایک طویل مدت کے بعد صاحبِ مال کو اس کے بدلے میں مال دینا چاہے تو اگر مالک معاملہ کی اجازت کے بعد قیمت وصول کرنے کی اجازت بھی دے دے تو فضولی معاملے میں وصول شدہ قیمت مالک کو ادا کرنا واجب ہے ۔اگر مالک معاملہ کی اجازت نہ دے تو فضولی کو حتیُّ الا مکان عین مال کو مالک کو واپس کرنا واجب ہے اور اگر عین مال واپس کرنا ممکن نہ ہو تو عوض کے طور پر اس کی مثل یا قیمت ادا کرے گا اور احتیاط یہ ہے کہ فروخت کے دن اور ادائیگی کے دن قیمت پر مالک سے مصالحت کرے۔

تصرف کے حقدار

مسئلہ۱۷۰۳: اگر والد اپنے چھوٹے بچوں کے لئے کوئی جائداد خریدے اور صیغۂ شرعی جاری کرے تو صحیح طریقے سے خریداری مکمل ہونے کے بعد والد کی طرف سے بعنوان سرپرست قبضہ لینا بچوں کے لئے معاملے کے انجام پانے اور اس کے آثار مرتب ہونے کے لئے کافی ہے۔

مسئلہ۱۷۰۴: کسی کے سرپرست نے اس کے بچپن میں اس کی زمین فروخت کردی اور خریدار سے بیعانہ لے لیا اس کو نہیں معلوم کہ ان کے مابین معاملہ تمام ہوگیا تھا یا نہیں، البتہ زمین اس وقت خریدار کے قبضے میں ہے اور وہ اس میں تصرف کرتا ہے تو اگر ثابت ہوجائے کہ اس وقت ولی نے بعنوان سرپرست زمین فروخت کی تھی تو معاملہ شرعاً صحیح ہے اور اس کے لئے حالِ حاضر میں زمین واپس لینا جائز نہیں ہے جب تک بر حق طور پر معاملے کا فسخ کرنا ثابت نہ ہو جائے۔

مسئلہ۱۷۰۵: اگر میت کی میراث میں سے کچھ نقد ی مال بچ جائے اور سر پرست اس مال کو اپنے پاس رکھ لے اور اس مال سے کوئی کام انجام نہ دے تو قیم یعنی سرپرست فرضی منافع کا ضامن نہیں ہے، ہاں! اگر بچوں کے مال سے تجارت کرے تو تمام منافع بچوں کے لئے ہے اور قیم (سرپرست) صرف اس صورت میں اجرت مثل کا حقدار ہے جب شرعاً بچوں کے مال سے تجارت کرنے کا حق رکھتا ہو۔

مسئلہ۱۷۰۶: کسی کے مال کو بغیر اجازت کے فروخت کرنا فضولی ہے اور مالک کی اجازت پر موقوف ہے اگر چہ فروخت کرنے والا اس کا داماد اوربیٹاہی کیوں نہ ہوں، لہٰذا جب تک مالک کی اجازت حاصل نہ ہو خریدوفروخت موثرنہیں ہوگی۔

مسئلہ۱۷۰۷: کسی شخص کے دماغ نے اگر کام کرنا چھوڑ دیا ہو اور وہ حواس کھو بیٹھا ہو تو اس حالت میںاگر اختلال حواس اس درجے کا ہو کہ عُرفِ عام کے نزدیک مجنون کہلائے تو اس صورت میں حاکم شرعی کو ولایت حاصل ہے اور کسی کا بھی یعنی اس کی اولادکا حاکم شرعی کے اذن کے بغیر مال میں تصرف کرنا جائز نہیں ہے اور اگر اجازت سے قبل تصرف کیا تو غاصب ہے اور موجب ضمان ہے اور خریدو فروخت کے معاملات فضولی ہیں جو اجازت پر موقوف ہیں۔

مسئلہ۱۷۰۸: ایک شخص نے شہید کی بیوہ سے شادی کی ہے اور اس کے یتیموں کی تربیت کا کفیل ہے اس کے لئے یا اس کی اولاد یا شہید کی بیوہ کے لئے ان اشیا سے استفادہ کرنا جنھیں شہید فاونڈیشن کی طرف سے شہید کی اولاد کو عطا کردہ مال سے خریدا گیا ہے اور ان میں تصرف کرنا شہید کے بچوں کے شرعی ولی کی اجازت پر موقوف ہے۔

مسئلہ۱۷۰۹: وہ اشیا جنھیں شہید کے دوست شہید کی اولاد کے لئے تحفے کے طور پر لاتے ہیں اگروہ تحائف شہید کی اولاد کے لئے ہوں تو ان کے شرعی سرپرست کے قبول کرنے کے بعد ان کا مال کہلائیں گے اور ان میں تصرف کے لئے ان کے شرعی ولی سے اجازت لینا ضروری ہے۔

مسئلہ۱۷۱۰: دکان کا کرایہ پر دینا اور کرایہ کی رقم کو لئے گئے قرض کے بدلے لے لینا صحیح ہے اور اسی طرح دکان کا فروخت کرنا صحیح ہے، ہاں !اگر شرعی اور قانونی طریقے سے ثابت ہوجائے کہ بچوں کا حصہ فروخت کرنا اس وقت بچوں کے لئے مصلحت آمیز نہیں تھا یا بچوں کا قیم یعنی سرپرست فروخت کرنے کا حق نہیں رکھتا تھا اور یہ کہ بچوں نے بھی مذکورہ معاملے کو بلوغ کے بعد صحیح شمار نہیں کیا تو اس فرض پر کہ معاملے کا باطل ہونا ثابت ہوجائے چاہے جتنا وقت گزر چکا ہو اس سے بچوں کا حق ساقط نہیں ہوجاتا۔

مسئلہ۱۷۱۱: ڈرائیور یا کوئی اور شخص اگر کسی کی موت کا سبب بن جائے تو شرعاً دیت کا ضامن ہوجاتا ہے اور بچوں کی سرپرست ہونے کے اعتبار سے بچوں کا شرعی حق محفوظ کرنے کے لئے ان کی ماں پر دیت کا مطالبہ کرنا لازم ہے اور اسی طرح اگر قانونی طور پر انشورنس کی رقم بچوں کے لئے ہے تو اس کا مطالبہ بھی لازم ہے نیز بچوں کے والد کی مجالس ترحیم میں بچوں کا وہ مال جو انھیں میراث میں ملا ہو اسے خرچ کرنا جائز نہیں ہے چاہے مذکورہ مال ان کے والد ہی سے منتقل ہوا ہواس طرح بچوں کے حق سے سرپرست کا دستبردار ہونا کیوں کہ ان کی مصلحت کے خلاف ہے جائز نہیں ہے چنانچہ وہ بالغ ہونے کے بعد دیت کا مطالبہ کرسکتے ہیں۔

مسئلہ۱۷۱۲: بچوں کے بالغ ہونے تک عدالتی فیصلے کے بغیر بھی ولایت اور سرپرستی کا حق دادا کو ہے لیکن اس کا بچوں کے مال میں تصرف کرنا بچوں کی مصلحت اور فائدہ میں ہونا چاہیے لہٰذا اگر دادا بچوں کی مصلحت کے بر خلاف کوئی کام انجام دے تو بچے عدالت کی طرف رجوع کرسکتے ہیں اور وہ بچہ جو رشید اور بالغ ہوجائے گاوہ دادا کی سرپرستی اور ولایت سے خارج ہوجائے گا اور خود اپنے نفس کا مالک قرار پائے گا ،ہاں! والدہ اور بالغ ہونے والے بچے کو دوسرے بچوں پر حق ولایت نہیں ہے اور چونکہ میت کے مال میں سے دادا کا چھٹا حصہ ہے ،لہٰذا اس کے لئے چھٹا حصہ لینا بلا مانع ہے۔

مسئلہ۱۷۱۳: اگر بچوں کے والد کو یقین ہے کہ اس کا بھائی جس پر قتل کا الزام ہے وہ اس کی زوجہ کا قاتل نہیں ہے اور دیت ادا کرنا اس پر واجب نہیں ہے تو اس کے لئے دیت کا مطالبہ کرنا اور بچوں کے لئے دیت لینا جائز نہیں ہے دادا اور باپ کے ہوتے ہوئے کہ جنھیں بچوں پر ولایت حاصل ہے کسی اور کو ان کے امور میں مداخلت کا حق نہیں ہے۔

مسئلہ۱۷۱۴: اگر مقتول کے صرف چھوٹے بچے ہوںاور حاکم شرع کی جانب سے نصب کردہ ان کے قیم کو اختیارات سونپ دیے گئے ہوںتو چاہے وہ مقتول کے خون کا وارث نہ بھی ہووہ بچوں کے فائدے اور نقصان کی رعایت کرتے ہوئے قاتل کو معاف کر سکتا ہے یا قصاص کو دیت میں تبدیل کر سکتا ہے۔

مسئلہ۱۷۱۵: چھوٹے بچے کی کچھ رقم بینک میں ہے بچہ کا سرپرست مذکورہ مال میں سے کچھ رقم بچے کی طرف سے تجارت کرنے کے لئے لینا چاہتا ہے تاکہ بچے کے اخراجات مہیا ہو سکیں تو بچے کی طرف سے وہ شخص خود یا کسی اور قابل اعتماد امین کے ذریعے بچے کی مصلحت میں مضاربہ انجام دے سکتا ہے اور اگر وہ شخص امانتدار نہ ہو تو سرپرست بچے کے مال کا ضامن ہے۔

مسئلہ۱۷۱۶: اگر مقتول کے بعض وارث یا تمام ورثا نابالغ ہوں اور حاکم ان کے حق کا مطالبہ کرنے کا ولی ہو اگر حاکم مجرم کے تنگدست ہونے کا یقین کرلے تو اس صورت میں اگر حاکم شرع بچوں کی مصلحت اس میں جانے کہ حق قصاص کو دیت میں تبدیل کردے تو یہ اس کے لئے جائز ہے۔

مسئلہ۱۷۱۷: اگر حاکم کے لئے شواہد اور قرائن کے ذریعے آشکار ہو جائے کہ جبری شرعی ولی کی ولایت اور اس کے تصرفات کا جاری رہنابچے کے مال کے لئے نقصان دہ ہے تو حاکم پر ولی کو عزل کرنا واجب ہے۔

مسئلہ۱۷۱۸: ہبہ اور کسی چیز کے بدلے میں مصالحت کا قبول نہ کرنا بچے کو نقصان پہنچانے یا اس کی مصلحت کو مد نظر نہ رکھنے کے مترادف نہیں ہے اور صرف ایسا کرنا بذات خود بلا مانع ہے اس لئے کہ ولی ٔ پر بچے کے لئے تحصیل مال واجب نہیں ہے بلکہ ہو سکتا ہے کہ اس کاہبہ یا بلا معاوضہ صلح کو قبول کرنے سے انکار بچے کی مصلحت میں ہو۔

مسئلہ۱۷۱۹: اگر حکومت شہدا کی اولاد کے لئے کوئی زمین یا مال مختص کرے اور وہ اشیا ان کے نام کردی جائیں لیکن بچوں کے ولی ٔ نے کاغذات پر دستخط کرنے سے انکار کردیا ہو تو اگر بچوں کے لئے تحصیل اموال کرنا ولیٔ کے دستخط پر موقوف ہو تو ولی پر دستخط کرنا واجب نہیں ہے اور ولیٔ شرعی کے ہوتے ہوئے حاکم کو ان پر ولایت حاصل نہیں ہے، ہاں ! اگر بچوں سے مختص مال کی حفاظت کرنا دستخط کرنے پر موقوف ہو تو اسے انکار نہیں کرنا چاہیے اور اگر وہ انکار کرے تو حاکم اس پر لازم قرار دے گا کہ وہ دستخط کرے یا حاکم بذات خود مذکورہ عمل کو ولی ہونے کے ناطے انجام دے گا۔

مسئلہ۱۷۲۰: دادا اور باپ کے ولی ٔ ہونے میں عدالت شرط نہیں ہے لیکن جب بھی حاکم کے لئے قرائن اور احوال سے معلوم ہو جائے کہ وہ دونو ںبچے کے لئے مضر ہیں تو انھیں معزول کردے گا اور انھیں بچے کے مال میں تصرف کرنے سے روک دے گا۔

مسئلہ۱۷۲۱: بچے یا مجنون کے اولیا کی ولایت پر جو دلیلیں ہیں ان سے استفادہ ہوتا ہے کہ شارع مقدس کی طرف سے ان کے لئے ولایت کا مقرر کرنا م ولیٰ علیہ (جن کے وہ ولی ہیں ) کی مصلحت کی خاطر ہے، لہٰذا اس مسئلے میں ان کے شرعی ولی کو ان کے فائدے اور نقصان کا لحاظ کرتے ہوئے اقدام کرنا چاہیے اور وہ قصاص یا دیت یا کسی چیز کے عوض میں معاف کرنے کو یا بغیر عوض کے معاف کرنے کو انتخاب کر سکتا ہے واضح رہے کہ صغیر اور مجنون کی مصلحت کی تشخیص تمام پہلوئوں من جملہ سن بلوغ سے ان کے نزدیک یا دور ہونے کو مد نظر رکھ کر کی جائے۔

مسئلہ۱۷۲۲: بالغ و عاقل شخص کہ جس کو مجروح کیا گیا ہو ا س پر باپ اوردادا میں سے کسی کو بھی ولایت حاصل نہیں ہے، لہٰذا اس کی اجازت کے بغیر دیت کا مطالبہ کرنا جائز نہیں ہے۔

مسئلہ۱۷۲۳: بچوں کا ولی ہونے کے اعتبار سے بچوں کے مورث کی طرف سے ایک تہائی کی وصیت کی اجازت ، بچوں کے فائدے اور نقصان کی رعایت کرتے ہوئے دے سکتا ہے۔

مسئلہ۱۷۲۴: بچے پر ولایت باپ اور دادا کا حق ہے ماں دو سال تک لڑکے پر اور سات سال تک لڑکی پر حضانت کا حق رکھتی ہے اس کے بعد حضانت کا حق باپ کا ہے بچہ ماںیا باپ میں سے کس کی اطاعت کرے اور کس کو تنگ نہ کرے اس میں وا لدین دونوں مساوی ہیں بچے کو والدہ کا زیادہ خیال رکھنا چاہیے کیونکہ روایت میں وارد ہوا ہے کہ جنت ماں کے پاؤں تلے ہے۔

مسئلہ۱۷۲۵: شرعی طور پر بالغ ہونے تک یتیم بچوں کی حضانت (حفاظت) کرنا ماں کا حق ہے اور بچوں کے مال پر حق ولایت اس شرعی قیم کا ہے جس کو والد نے وصی بنایا ہو اور اگر والد نے وصی مقرر نہ کیا ہو تو حاکم شرعی ان کا ولی ہے بچوں کے چچا اور دادی کو نہ حضانت کا حق ہے اور نہ ہی ان پر اور ان کے مال پر ولایت حاصل ہے۔

مسئلہ۱۷۲۶: شرعی ولی کے اقدامات کا بچوں کی مصلحت میں ہونا ضروری ہے اور مصلحت کی تشخیص بھی اسی پر ہے چنانچہ اگر وہ مصلحت کے خلاف عمل کرے اور بچوں کی ماں کو کہ جس نے دوسری شادی کرلی ہو اور ساتھ ہی بچوں کو بھی ان کے باپ کی میراث میں تصرف کرنے سے روک دے اور اختلاف کا سبب قرار پائے تو حاکم شرع کی جانب رجوع کیا جائے۔

مسئلہ۱۷۲۷: بچوں کے سرپرست کے ساتھ معاملہ کرنا بچوں کی مصلحت ومفاد کی رعایت کرتے ہوئے کوئی اشکال نہیں رکھتا۔

مسئلہ۱۷۲۸: یتیم اور اس کے مال پر حقِ ولایت دادا کو اور حقِ حضانت ماں کو حاصل ہے جبکہ چچا اور ماموں کو کوئی حق حاصل نہیں ہے۔

مسئلہ۱۷۲۹: دادا کی موافقت کے بغیر جو کہ بچوں کا شرعی ولی ہے یتیموں کے مال کو ماں کے اختیار میں قرار دینا جائز نہیں ہے ہاں! اگر دادا کے ہاتھ میں مال کا رہنا بچوں کے لئے نقصان کا باعث ہے تو حاکم کو حق حاصل ہے کہ دادا کو اموال میں تصرف کرنے سے روک کر کسی اور ذی صلاحیت آدمی کو ولایت تفویض کردے وہ چاہے ماں ہو یا کوئی اور ہو۔

مسئلہ۱۷۳۰: بچے کے ولی پر مجرم سے بچے کے لئے دیت لینا واجب ہے۔ اگر دیت واجب ہونے کا سبب جراحت ہو اور بچے کے بالغ ہونے تک دیت کی حفاظت کرنا بھی واجب ہے لیکن مال دیت سے تجارت کرنا اس پر واجب نہیں ہے اور نہ ہی بینک میں اکائونٹ کھولنا واجب ہے تا کہ بینک سے نفع حاصل ہو ہاں! اگر بچے کے فائدے کے لئے مذکورہ عمل انجام دینا چاہے تو جائز ہے۔

مسئلہ۱۷۳۱: اگر کمپنی کے شرکا میں سے ایک شریک مر جائے اور اس کے چھوٹے بچے ہوں تو وہ چونکہ کمپنی کے باقی اعزّہ کے ساتھ اپنے حصے کی حد تک شریک ہو جائیں گے، ایسی صورت میں اگر باقی شرکا مال میں تصرف کرنا چاہیں تو انھیں ان کے شرعی ولی کی طرف رجوع کرنا چاہیے یا اٹارنی جنرل یا حاکم شرع کی طرف رجوع کرنا چاہیے جو کہ اسلامی جمہوریہ میں ان کا سرپرست اور قانونی ذمہ دار ہے۔

مسئلہ۱۷۳۲: بچوں پر ولایت کے معنی یہ نہیں ہیں کہ بچوں کے بالغ ہونے تک انھیں اموال سے محروم رکھا جائے اور تمام اموال ولی کی تحویل میں دے دیے جائیں بلکہ اس کے معنی یہ ہیں کہ ولی ان کی سرپرستی کرے ان کے مال کی دیکھ بھال کرے اور ان کے مال میں تصرف کرنا ولی ٔ کی اجازت پر موقوف ہے۔ ولی پر واجب ہے کہ وہ ان کی حاجت کے مطابق ان پر خرچ کرے اور اگر ولی کی نظر میں مصلحت یہ ہو کہ مال کو والدہ یا بچوں کے ہاتھ میں دے دیا جائے تاکہ وہ استفادہ کر سکیںتو وہ ایسا کر سکتا ہے۔

مسئلہ۱۷۳۳: باپ کو عاقل و بالغ فرزند کے مال میں بغیر اجازت کے تصرف کرنے کا حق نہیں ہے اور اگر بغیر اجازت کے تصرف کرے توحرام ہے اور ضامن بھی ہے سوائے ان موارد کے کہ جنھیں مستثنیٰ کیا گیا ہے۔

مسئلہ۱۷۳۴: ایک مؤمن اپنے یتیم بھائیوں کی کفالت کرتا ہے اس کے پاس یتیموں کا کچھ مال تھا اس نے مذکورہ مال سے ان کے لئے بغیر سند اور تحریری معاہدے کے ایک زمین خریدی اس امید کے ساتھ کہ بعد میں سند وغیرہ مل جائے گی یا یہ کہ وہ اس زمین کو زیادہ قیمت میں فروخت کر دے گا، لیکن اب اسے خطرہ محسوس ہو رہا ہے کہ کہیں اس زمین پر کوئی اور دعویٰ نہ کر دے یا کوئی بڑا ا ٓدمی اس پر قبضہ نہ کرلے اور اگر وہ زمین کو حال حاضر میں فروخت کر دیتا ہے تو قیمت خرید سے کم قیمت وصول ہوگی اس صورت میں اگر کم قیمت پر زمین کو فروخت کرے یا کوئی غاصب زمین غصب کرلے تو اگر وہ یتیموں کا شرعی سرپرست تھا اور اس نے زمین ان کے فائدے کے لئے خریدی تھی تو اس کے ذمے کچھ نہیں ہے اور اگر وہ شرعی سرپرست نہیں تھا تو مذکورہ زمین خریدنا فضولی کہلا ئے گا، لہٰذا ولیٔ شرعی کی اجازت یا یتیموں کے بالغ ہونے کے بعد ان کی اجازت پر موقوف ہے اور اس صورت میں و ہ مال یتیم کا ضامن بھی ہے۔

مسئلہ۱۷۳۵: والد کا بچوں کے مال میں سے قرض لینا اور کسی اور کوبچوں کے مال میں سے قرض دینا اگر بچوں کی مصلحت اور ان کے مفاد کی رعایت کرتے ہوئے ہو تو اشکال نہیں رکھتا۔

مسئلہ۱۷۳۶: اگر بچے کو کپڑے یا کھلونے ہدیہ کے طور پر ملیں بعد میں بچہ بڑا ہو جائے یا کسی اور وجہ سے ان سے استفادہ نہ کر سکے تو ولیٔ شرعی مذکورہ اشیا کو صدقے کے طور پر دے سکتا ہے بشرطیکہ بچے کی مصلحت کے مطابق ہو۔

خریدو فروخت ہونے والی اشیا کی شرائط

مسئلہ۱۷۳۷: ایک انسان اگر دوسرے انسان کو اپنا کوئی عضو دینا چاہے اگر مذکورہ عضو کاٹنے میںعضو دینے والے کی زندگی کو یا کسی اور قابل توجہ ضرر کا خطرہ نہ ہو تو عضو دینے میں کوئی حرج نہیں ہے مثلاً اگر کوئی شخص دو صحیح و سالم گردوں کا مالک ہے وہ اپنا ایک گردہ دے سکتا ہے اور اس کے عوض رقم لینا بھی بلا مانع ہے۔

مسئلہ۱۷۳۸: کسی شے کی مالیت کے لئے عُرف عام میں اتنا ہی کافی ہے کہ عقلا اس شے کی طرف راغب ہوں اور اسے شرعی طور پر حلال اور قابلِ توجہ اغراض کے لئے استعمال کریں چاہے ایک خاص طبقہ ہی اس چیز کو فائدے کی نگاہ سے دیکھتا ہو، لہٰذا ایسی چیز مالیت کی حامل ہے اور اس کے عوض رقم دینا جائزہے اور مذکورہ شے پر مالیت رکھنے والی دوسری تمام اشیا کے احکام جاری ہوں گے جیسے جواز ملکیت ، خریدو فروخت ، ضمان یا ضائع کرنے پر ضامن ہونا وغیرہ لیکن وہ اشیا جن کی شرعاً کوئی مالیت نہیں ہے ان پر مذکورہ احکام جاری نہیں ہوں گے اورشہد کی مکھی اور حشرات کے معاملے میں احتیاط یہ ہے کہ مال کو مذکورہ اشیا پر حاصل شدہ حق یا اس حق سے دستبردار ہونے کے بدلے قرار دیا جائے۔

مسئلہ۱۷۳۹: صرف ایسی چیز کا فروخت کے قابل ہونا کہ جو عین یعنی خارج میں وجود رکھنے والی ہو اختلافی مسئلہ ہے لہٰذابعض فقہا چیز کے عین ہونے کو شرط قرار نہیں دیتے رہ گیا فنی علوم سے استفادہ کرنا تو وہ اس فن کو خرید کر اس کا مالک بننے پر موقوف نہیں ہے بلکہ فنی علوم کے مطابق بنی ہوئی مصنوعات کو خرید کر یا مذکورہ علوم کے بارے میں تدوین شدہ کتب یا اس فن کے ماہر سے تعلیم لے کر بھی اس سے استفادہ کیا جاسکتا ہے اور اسی طرح مذکورہ علوم کو ایسی مصالحت کے ذریعے جو عوض کے ساتھ ہو ر دو بدل کیا جاسکتا ہے اور مذکورہ طریقے شرعاً جائز ہیں۔

مسئلہ۱۷۴۰: کسی ایسے شخص کو زمین یا کوئی اور چیز فروخت کرنے میں کوئی حرج نہیں ہے جو چوری کرنے میں مشہور ہو لیکن اگر فروخت کرنے والے کو یقین ہوجائے کہ جو مال اس نے معاوضے کے عنوان سے دیا ہے وہ مال حرام ہے تو فروخت کرنے والے کے لئے اس مال کا لینا جائز نہیں ہے۔

مسئلہ۱۷۴۱: مہر میں ملنے والی زمین کو اگر فروخت کردیا جائے اور اس کے بعد کوئی دعویٰ کرے کہ یہ زمین ۲۰۰ سال سے زیادہ عرصے سے وقف تھی تو جب تک زمین کے وقف ہونے کا مدعی شرعی عدالت میں یہ ثابت نہیں کرتا کہ مذکورہ زمین وقف ہے اوروہ بھی ایسی وقف کہ جس کا فروخت کرنا ممنوع ہے اس وقت تک وہ تمام معاملات جو زمین پر انجام پائے ہیں صحیح ہیں اور بر فرض اگرمذکورہ دونوں امر ثابت ہوجائیں تو تمام معاملات باطل ہوجائیں گے اور جو رقم لی گئی ہے وہ خریدار کو واپس کرنی پڑے گی اور زمین وقف پر پلٹ جائے گی اورجس نے مہر میں زمین دی تھی وہ مہر کا ضامن ہوگا۔

مسئلہ۱۷۴۲: غیر قانونی طور پر مویشیوں کو ملک سے باہر لے جانا حکومت اسلامی کے قوانین کے خلاف ہے اور شرعاً ممنوع ہے لہٰذا ان کا خریدنا بھی جائز نہیں ہے خاص کر اگر انھیں اسمگل کر کے لایا یا لیجایا گیا ہو۔

مسئلہ۱۷۴۳: اگر کسی نے اپنے حصے کے پانی میں سے کچھ مقدارجو زرعی اصلاحات کے قانون کے تحت اس کے لئے مخصوص تھا فروخت کردیا ہو اور اس کے عوض کوئی رقم نہ لی ہو اور خریدار نے اعتراف کیا ہو کہ اس نے رقم نہیں لی ہے اور اس سے یہ بھی نہ سنا گیا ہو کہ اس نے پانی کی قیمت خریدار کو بخش دی ہے تو اگر آب پاشی کا حق اور متعلقہ زمین فروخت کرنے والے کی شرعی ملکیت ہو تو خود اس کے لئے اور اس کے مرنے کے بعد اس کے ورثا کے لئے خریدار سے قیمت کا مطالبہ کرنا جائز ہے۔

مسئلہ۱۷۴۴: ایسا شخص جسے بزنس چیمبرہائوس سے مال درآمد کرنے کا جواز مل گیا ہو اس کے لئے مال کو آزاد بازار میں فروخت کرنا بذاتِ خود صحیح ہے بشرطیکہ حکومت اسلامی کے قوانین کے خلاف نہ ہو۔

مسئلہ۱۷۴۵: حکومت کی طرف سے جاری کردہ تجارتی لائسنس کو مفت یا معاوضے کے بدلے کسی کو دینا یا دوسروں کا اس سے استفادہ کرنا حکومت اسلامی کے قوانین کے تابع ہے۔

مسئلہ۱۷۴۶: ایسا مال جسے قانونی طور پر عام نیلامی کے ذریعے فروخت کرنا ہو اسے اگر نیلامی کے لئے رکھا جائے تو اگر مال کو قانونی اور شرعی طور پر صحیح طریقے سے نیلام کیا جائے تو سب سے زیادہ قیمت دینے والے کو فروخت کرنا صحیح ہے۔

مسئلہ۱۷۴۷: اگر نا معلوم مالک کی زمین پر حاکم شرع کی اجازت سے عمارت تعمیر کی گئی ہو تو عمارت کے مالک کے لئے زمین کے بغیر صرف عمارت فروخت کرنا جائز ہے اور اگر خریدار کو اس صورت حال کا علم نہ ہو تو اسے زمین کے بارے میں بتانا واجب ہے۔

مسئلہ۱۷۴۸: کوئی چیز بیچنے والے کو اپنے مال کی قیمت سے زیادہ کا مطالبہ نہیں کرنا چاہیے لیکن اگر قیمت کے دیر سے ملنے کی وجہ سے اسے نقصان ہوا ہے کہ جس کا ذمہ دار خریدار ہے اورجس کی وجہ سے روپے کی قیمت کم ہوئی ہے تو احتیاط یہ ہے کہ خریدار کو بیچنے والے کے ساتھ کم قیمت پر مصالحت کرنی چاہیے۔

مسئلہ۱۷۴۹: کسی شخص نے ایک شخص سے رہائشی فلیٹ خریدا جسے ایک خاص معین مدت میں اس کی تحویل میں دینا تھا معاہدے کے دوران اس بات پر اتفاق ہوا تھا کہ گھر کی قیمت مزید بڑھ سکتی ہے لیکن بیچنے والے نے اب اپنی طرف سے ۳۱ ؍فیصد قیمت کے اضافے کا اعلان کیا ہے اور کہا ہے کہ ۳۱ ؍فیصدقیمت مزید ادا کرنے پر گھر تیار کر کے دے گا تو اگر معاہدہ کرتے وقت پوری قیمت معین نہیں کی گئی تھی اور قیمت کے تعیّن کو قبضہ لینے والے دن تک مؤخر کردیا گیا تھا تو معاملہ باطل ہے اور بیچنے والا فروخت کرنے سے انکار کرسکتا ہے اور جتنی چاہے قیمت لے سکتا ہے لیکن اگر دونوں قبضہ دینے والے دن کی قیمت پر پہلے سے راضی ہو گئے ہوں تو یہ بھی معاملے کے صحیح ہونے کے لئے کافی نہیں ہے۔

مسئلہ۱۷۵۰: معاملے کے صحیح ہونے کے لئے بیچنے والے کا پوری قیمت وصول کرنا اور خریدار کا شے کو قبضے میں لینا شرط نہیں ہے لہٰذا اگر مالک شرعی یا اس کے وکیل یا اس کے ولی سے پانچواں حصہ صحیح طریقے سے خرید لیا گیا ہے تو خریدار پانچویں حصے کا مالک ہے اور اس پر ملکیت کے آثار جاری ہوں گے اور اسے فیکٹری کی آمدنی سے اپنے حصے کا مطالبہ کرنے کا حق ہے۔

معاملے کے دوران شرائط

مسئلہ۱۷۵۱: اگر کوئی شےشرعاً اور عرفاً ایک مدت تک بے فائدہ ہونے کے باوجود مالیت رکھتی ہو تو اس کا فروخت کرنا بلا مانع ہے اگر چہ مذکورہ مدت کے اختتام کے بعد اس سے فائدہ اٹھایا جا سکے لیکن اگر مدت کی مقدار کے نا معلوم ہونے کی وجہ سے اصل قیمت معلوم نہ ہو سکے جیسا کہ کوئی شخص اس شرط کے ساتھ معاملہ کرے کہ جب تک وہ زندہ ہے فوائداس کی ملکیت میں رہیں گے تو معاملہ غرر(دھوکہ)کی وجہ سے باطل ہے۔

مسئلہ۱۷۵۲: اگر معاملے کے دوران خریدار بیچنے والے سے اس شرط پر کوئی شے خریدے کہ اگر اس نے بیچی گئی چیز معینہ مدت کے بعد دی تو اسے ایک معین رقم خریدار کو دینی ہوگی تو مذکورہ شرط صحیح ہے لہٰذا اگر فروخت کرنے والا بیچی گئی چیز معینہ مدت تک دینے میں تاخیر کرے تو مذکورہ شرط پر عمل کرنا واجب ہے اور خریدار کے لئے بھی مطالبہ کرنا جائز ہے۔

مسئلہ۱۷۵۳: اگر کوئی شخص اس شرط پر تجارتی مرکز فروخت کرے کہ اس کی چھت فروخت کرنے والے کی ملکیت رہے گی اور اس کے اوپر عمارت بنانے کا حقدار رہے گا تو اگر معاملے کے دوران چھت کو استثنا کر دیا گیا ہو تو خریدار کا اس پر کوئی حق نہیں ہے۔

مسئلہ۱۷۵۴: ایک شخص نے نا مکمل گھر اس شرط پر خریدا کہ فروخت کرنے والا گھر کو خریدار کے نام کرتے وقت کسی چیز کا مطالبہ نہیں کرے گا لیکن اب وہ گھر کو خریدار کے نام کرانے کے عوض کچھ رقم مانگ رہا ہے تو فروخت کرنے والے پر واجب ہے کہ جن شرائط کے تحت معاملہ انجام پایا تھا ان پر عمل کرے اور گھر کو خریدار کی تحویل میں دینے کے ساتھ ساتھ اس کے نام بھی کروائے اور جن شرائط پر معاملہ انجام پایا تھا اس سے زیادہ کسی چیز کے مطالبے کا حق نہیںرکھتا ہاں! اگر اس نے خریدار کے کہنے سے کوئی کام انجام دیا ہو جس کی عرفاً قیمت ہے اور یہ عمل معاملے کے دوران متفق علیہ شرائط سے جدا ہو تو خریدار مطلوبہ رقم کا حقدار ہے۔

مسئلہ۱۷۵۵: ایک زمین معین قیمت پر فروخت ہوئی اور اس کی تمام قیمت دے دی گئی اور معاہدے کے دوران یہ طے پایا کہ خریدار فروخت کرنے والے کو سرکاری کاغذات اس کے نام کراتے وقت ایک معین رقم دے گا اور یہ تمام شرائط ایک سادہ کاغذ پر کی گئیں اب اگر فروخت کرنے والا زیادہ رقم کا مطالبہ کرے تو خریدوفروخت شرعی طور پر صحیح انجام پانے کے بعد فروخت کرنے والے پر واجب ہے کہ معاملہ اور ان کے تمام شرائط پر عمل کرے جو معاہدے کے دوران معین کی گئی تھیں اور اسے مقررہ مبلغ سے زیادہ رقم کے مطالبے کا حق نہیں ہے۔

مسئلہ۱۷۵۶: خرید اراور فروخت کرنے والامعاملے کے وثیقے کی تدوین کرتے وقت جو اس بات پر اتفاق کرتے ہیں کہ دونوں مذکورہ معاملے سے روگردانی نہیں کریں گے اور اگر خریدار نے معاملے پردستخط کرنے کے بعد روگردانی کی تو اس کا دیا ہوا بیعانہ فروخت کرنے والا واپس نہیں کرے گا اور اگر فروخت کرنے والے نے دستخط کرنے کے بعد رو گردانی کی تو بیعانہ واپس کرنے کے ساتھ رقم کی ایک معین مقدار بھی خریدار کو خسارے کے عنوان سے دے گا تو مذکورہ شرط اقالہ اور خیار شرط اور خیار فسخ نہیں ہے بلکہ روگردانی کی صورت میںرقم ادا کرنے کی شرط ہے اور ایسی شرط کا جب تک معاہدے کے ضمن میں ذکر نہ ہو تو اس کا معاملے کے وثیقہ کی تدوین کے وقت ذکر کرنے کا یا تحریر کرنے کا کوئی اثرنہیں ہے ہاں !اگر مذکورہ شرط کو معاہدے کے ضمن میں ذکر کیا جائے اور دستخط کرنے کی بنا پر یا مذکورہ شرط کی بنا پر معاملہ انجام پائے تو یہ شرط صحیح ہے اور اس پر عمل کرنا واجب ہے اور مذکورہ شرط کی وجہ سے حاصل ہونے والی رقم لینا بھی صحیح ہے۔

مسئلہ۱۷۵۷: خریدو فروخت کے کاغذات میں یہ عبارت تحریر کی جاتی ہے کہ اگر دونوں میں سے کسی ایک نے معاملے کو فسخ کیا تو مثلاً اتنی رقم بعنوان جرمانہ دوسرے کو دینی ہو گی تو مذکورہ عبارت خیار فسخ کی شرط نہیں ہے بلکہ معاملہ کرنے سے رو گردانی کی صورت میں مقررہ رقم ادا کرنے کی شرط ہے ۔ہاں! اگر مذکورہ شرط عقد لازم کے دوران رکھی جائے یا اس کی بنا پر عقد انجام دیا جائے تو یہ شرط صحیح ہے لیکن ایسی شرط کی مدت کو معین کرنا ضروری ہے جو کہ قیمت میں مداخلت رکھتی ہو ورنہ شرط باطل ہے۔

خریدوفروخت کے متفرقہ احکام

مسئلہ۱۷۵۸: بعض لوگ اپنی بعض جائداد کو فروخت کرتے ہیں تاکہ دوبارہ زیادہ قیمت پر اسی چیز کو خرید لیں تو اس جیسا بناوٹی معاملہ کیونکہ سود کے حصول کے لئے حیلے کے طور پر انجام دیا جاتا ہے لہٰذا حرام اور باطل ہے ہاں! اگر شرعی طور پر صحیح اور حقیقی طور پر اپنے مال کو فروخت کرے اور پھر (کسی وجہ سے) دوبارہ اسے نقد یا ادھار خریدنے پر تیار ہوجائے چاہے اسی قیمت پر خریدے یا زیادہ قیمت ادا کرے تو جائز ہے۔

مسئلہ۱۷۵۹: اگر کوئی تاجر بینک کے حوالے ایل سی کے ذریعے مال اپنے لئے درآمد کرے اور پھر مال کی قیمت کے مقررہ فیصد منافع پر مال کسی کو فروخت کر دے تو معاملہ صحیح ہے اور اسی طرح اگر درآمد ایسے شخص کے لئے انجام پائی ہو جس نے بعنوان جعالہ مال طلب کیا ہو اور فعل و عمل کی اجرت کی مذکورہ فیصد مقدار کو معین کیا ہو تو بھی معاملہ صحیح ہے لیکن اگر مذکورہ درآمد بعنوان وکیل انجام پائی ہو اور وکالت کی اجرت مورد نظر ہو تو اس صورت میں وکالت کی اجرت کا معلوم ہونا وکالت کی درستی کے لئے ضروری ہے۔

مسئلہ۱۷۶۰: فروخت شدہ سامان جس کی ملکیت ہو تو اس کا خریدا ہوا سامان بھی اسی کی ملکیت ہوگا۔

مسئلہ۱۷۶۱: تعمیراتی قوانین کی مخالفت کرنے کی بنا پرجرمانہ ادا کرنا مالک پر واجب ہے۔

مسئلہ۱۷۶۲: اگر بیچنے والا جب زمین فروخت کرے توزمین اس وقت اس کی ملکیت میں ہو اور وہ ظاہری طور پر زمین کا مالک ہو تو اس سے زمین خریدنا صحیح ہے اور زمین کی قیمت مالک یا اس کے ورثا کو ادا کرنا کافی ہے اور جب مالک کو یا اس کی اولادکو زمین کی قیمت ادا کردی جائے تو انھیں مزید مطالبے کا حق نہیں ہے۔

مسئلہ۱۷۶۳: مالک کی طرف سے شرعی طور پر صحیح فروخت کے ثابت ہو جانے کے بعد خریدار اس شے کا ہر اعتبار سے مالک ہو جاتا ہے اور وہ اسے جسے چاہے فروخت کر سکتا ہے اور پہلے فروخت کرنے والے کو اس شےمیں تصرف کرنے کا حق نہیں ہے بلکہ اگر وہ کسی اور کو مذکورہ شے فروخت کر بھی دے تو یہ معاملہ فضولی کہلائے گا اور پہلے خریدار کی اجازت کا محتاج رہے گا۔

مسئلہ۱۷۶۴: اگر پوری قیمت ادا کرنے کے بعد زمین فروخت کرنے کا وعدہ کیا ہو تو جب تک صحیح شرعی طریقے سے خریدو فروخت انجام نہ پا جائے اس کا زمین پر کوئی حق نہیں ہے اور زمین اس کے نام کرتے وقت اس کا یہ صریحاً اقرار کرنا کہ زمین میری ملکیت نہیں ہے مذکورہ تحریر سے استفادہ کے حق کو اس سے سلب کر لیتا ہے۔

مسئلہ۱۷۶۵: اگر ثابت ہو جائے کہ کوآپریٹو سو سائٹی کے نمائندوں نے جو کہ مالک سے زمین خریدنے پر مامور تھے صحیح طریقے سے مالک کے ساتھ معاملہ انجام دیا ہے اور مالک کی اجازت حاصل کرلی ہے تو ان کا مالک سے زمین خریدنا صحیح ہے اور اسی طرح اگر وہ زمین تقسیم کرتے وقت اس بات کا دعویٰ کریں کہ انھوں نے زمین کے مالک سے شرعی طریقے سے زمین حاصل کی ہے تو جب تک ان کے جھوٹ بولنے کا علم نہ ہو جائے ان کا عمل درستی کا حامل ہے اور زمین کی تقسیم بھی صحیح ہے اور آثار ملکیت بھی حاصل ہیں اور جنھوں نے زمین مذکورہ سو سائٹی سے لے لی ہے ان کا اس میں تصرف کرنا بھی صحیح ہے اور اسی طرح شرکاء کی اجازت سے مسجد تعمیر کرنا بھی صحیح ہے اور جب تک ان لوگوں کے جھوٹ کا علم نہ ہو جائے جنھوں نے صحیح طریقے سے زمین کے حصول کا دعویٰ کیا ہے سابق مالک کے راضی نہ ہونے کے دعویٰ کا کوئی اثر نہیں ہے۔

مسئلہ۱۷۶۶: شہید کی زوجہ کی رضامندی سے ایک شخص نے اس کی اولاد کے کوپن حاصل کرکے گاڑی حاصل کی لیکن گاڑی خریدنے کے بعد شہید کے فرزند دعویٰ کر رہے ہیں کہ یہ گاڑی ہماری ہے تو اگر گاڑی فروخت کرنے والے نے کوپن دیکھ کر خود خریدار کو گاڑی فروخت کی ہے اور خریدار نے بھی گاڑی اپنے مال سے اپنے لئے خریدی ہے تو گاڑی اسی کی ملکیت ہے اور خریدارشہید کی اولاد کے کوپن کی قیمت کا ضامن ہے۔

مسئلہ۱۷۶۷: جو ٹیکس زمین فروخت کرنے کی وجہ سے عائد ہوتا ہے اس کا ادا کرنا فروخت کرنے والے کی ذمہ داری ہے اور جو ٹیکس زمین پر تعمیرات سے عائد ہوتا ہے اس کا ادا کرنا زمین پر تعمیرات کرنے والے کی ذمہ داری ہے جس نے زمین پر تجارتی مراکز تعمیر کئے ہیں اور اگر معاہدے کے ضمن میں یہ شرط قبول کر لی گئی ہو کہ ٹیکس کو ایک فریق ادا کرے گا تو اس شرط پر عمل کرنا ضروری ہے۔

مسئلہ۱۷۶۸: کسی چیز کا معاملہ انجام پانے کے بعد فروخت کرنے والے کو معاملے اور اس کی شرائط سے روگردانی کرنے کا حق نہیں ہے اور اسی طرح خریدار کا کسی اور شخص کو تمام اقساط ادا کرنے سے پہلے گھر کا فروخت کرنا بھی بلا مانع ہے لیکن اسے یہ حق نہیں ہے کہ وہ اپنے ذمے کی قسطوں کو دوسرے خریدار کے حوالے کردے ہاں! اگر فروخت کرنے والا قبول کرلے تو کوئی حرج نہیں ہے۔

مسئلہ۱۷۶۹: ایک دکاندار نے ایک ٹیلی ویژن فروخت کرنے کے لئے قرعہ اندازی کی جس میں 130 افراد شریک تھے لیکن قرعہ ایک کے نام نکل آیا اور اس نے ٹیلی ویژن خرید لیا تو اگر قرعہ نکلنے کے بعد خریدو فروخت انجام پائے تو مذکورہ طریقے سے خریدنا صحیح ہے اور اس سے استفادہ کرنا بھی جائز ہے۔

مسئلہ۱۷۷۰: ایک شخص نے اپنا پلاٹ کسی کو فروخت کردیا خریدار نے مذکورہ پلاٹ کسی اور شخص کو فروخت کردیا اب اس بات کو نظر میں رکھتے ہوئے کہ آج کل جدید قوانین کے مطابق ہر معاملے پر ٹیکس وصول کیا جاتا ہے تو اگر قانون کی خلاف ورزی نہ ہو تو پہلے فروخت کرنے والے کو اختیار ہے کہ وہ زمین پہلے خریدار کے نام کرائے یا دوسرے خریدار کے نام اور اسے اس بات کا بھی حق ہے کہ وہ ملکی قانون کی پابندی کرتے ہوئے اس معاونت پر خریدار سے اجرت کا مطالبہ کرے اگر زمین پہلے خریدار کے نام کرائے تو پہلے خریدار سے لئے جانے والے ٹیکس کا ضامن نہیں ہے اور نہ ہی بلا واسطہ دوسرے خریدار کے نام زمین کرانا اس پر لازم ہے۔ 


اَحکام ِخیارات

1 خیار مجلس

مسئلہ۱۷۷۱: ایک شخص نے کسی سے کچھ جائداد خریدی اور بیچنے والے کو بیعانہ بھی دے دیا تین گھنٹے کے بعد فروخت کرنے والے نے معاملے کو فسخ کر دیا اور مذکورہ جائداد خریدار کے حوالے نہیں کی تو اگر فسخ دونوں کی جدائی کے بعد انجام پایا ہو یا کسی خیار فسخ کے شرعی اسباب کے بغیر انجام دیا گیا ہو تو مذکورہ فسخ باطل ہے اور اس کا کوئی اثر نہیں ہے اور اگر دونوں کے خریدو فروخت کی جگہ چھوڑنے سے قبل یا کسی اور سبب خیار کے تحت فسخ انجام پایا ہو تو فسخ صحیح اور نافذ ہے۔

2 خیار عیب

مسئلہ۱۷۷۲: اگر سرکاری دفاتر جائداد کو خریدار کے نام کرنے سے انکار کردیں تو مذکورہ انکار فسخ کا جواز صرف اسی صورت میں فراہم کرے گا کہ اگر معاملے کے بعد واضح ہو جائے کہ مذکورہ شے سرکاری طور پر دوسرے کے نام منتقل ہونے کے قابل نہیں تھی اور یہ ممنوعیت عرفاًعیب شمار کی جائے تو خریدار کو فسخ کرنے کا حق حاصل ہوگا (جسے خیارفسخ کہتے ہیں)

مسئلہ۱۷۷۳: ا گر معاملہ انجام پانے کے دوران معلوم ہو کہ مذکورہ شے سرکاری طور پر کسی کے نام نہیں ہو سکتی تو مذکورہ علم معاملے کے باطل ہونے کا سبب نہیں بنتا اور خریدار کے علم کے سبب اسے معاملے کو فسخ کرنے کا حق بھی نہیں ہے۔

3 خیار تاخیر

مسئلہ۱۷۷۴: خریدار کی طرف سے قیمت ادا کرنے اور گھر کو تحویل میں لینے میں تاخیر کرنے سے معاملہ باطل نہیں ہوتا اگر چہ اس نے فروخت کرنے والے کے ساتھ اسے بطور شرط نہ بھی رکھا ہوتب بھی فروخت کرنے والے کو ایسے معاملے میں تین دن گزر جانے کے بعد معاملے کو فسخ کرنے کا اختیار ہے جسے ”خیار فسخ“ کہتے ہیں۔

4 خیار شرط

مسئلہ۱۷۷۵: کسی نے ایک رہائشی گھر ایک شخص کو غیر قابل فسخ (عقد لازم) کے تحت فروخت کیا اور یہ طے پایا کہ اگر خریدار وعدے کے مطابق سرکاری دفتر میں گھر رجسٹری کرنے کے لئے حاضر نہیں ہوا اور باقی قیمت ادا نہیں کی تو فروخت کرنے والے کو یہ حق حاصل ہوگا کہ وہ معاملے کو فسخ کردے اور مذکورہ گھر کو اس دن کی قیمت پر کسی دوسرے شخص کو فروخت کردے گا اب چونکہ خریدار وعدے کے مطابق سرکاری دفتر میں حاضر نہیں ہوا تو اس نے معاملہ فسخ کردیا اور گھر ایک دوسرے شخص کو فروخت کردیا ہے اس صورت میں معاملے کا فسخ کرنا اور فسخ کے بعد دوسرے شخص کو فروخت کرنا جائز ہے جیسا کہ دونوں نے عقد لازم کے دوران مذکورہ شرط پر اتفاق کیا تھا۔

5 خیاررویت

مسئلہ۱۷۷۶: اگر زمین فروخت کرنے والا خریدار کو یہ بتائے کہ زمین کا رقبہ اتنے مربع میٹر ہے اور اس کے مطابق کاغذات تحریر کر لئے جائیں لیکن اس کے بعد خریدار مشاہدہ کرے کہ زمین فروخت کرنے والے کے بتائے ہوئے رقبے سے بہت کم ہے تو اگر خریدار نے فروخت کرنے والے کے کہنے پر اعتماد کرکے زمین خریدی ہو تو معاملہ صحیح ہے لیکن خریدار کو وصف کے تبدیل ہونے کی وجہ سے معاملے کو فسخ کرنے کا حق ہے اور اگر ہر میٹر زمین معین شدہ قیمت میں خریدی ہواس گمان کے ساتھ کہ زمین کا رقبہ اتنی ہی مقدار کا ہوگا لیکن وہ کم نکلے تو موجودہ مقدار کی زمین پر معاملہ صحیح ہے اور خریدار کو زمین کی مساحت کے کم ہونے کی نسبت سے قیمت واپس لینے کا حق ہے یا اگر چاہے تو معاملہ فسخ کردے اس صورت میں پوری قیمت واپس لے سکتا ہے۔

6 خیار غبن

مسئلہ۱۷۷۷: خیار غبن کا معیار یہ ہے کہ معاملے کے دن عادلانہ قیمت کے لحاظ سے غبن حاصل ہو مثلاً اگر فروخت کے دن متاع کو اس کی اصلی قیمت پر فروخت کرے جو کہ قابل درگزر نہ ہو لیکن معاملے کے ہو جانے کے بعد قیمت بڑھ جائے تو یہ غبن کا معیار نہیں ہے جو کہ سبب خیار ہے اور اسی طرح سے صرف مؤجل قیمت کے وقت کا گزر جانا فروخت کرنے والے کے لئے باعث خیار نہیں ہے۔

مسئلہ۱۷۷۸: ایک شخص نے ایک زمین کچھ قیمت پر فروخت کی اس کے بعد ایک شخص نے اسے بتایا کہ اس کے ساتھ دھوکہ ہوا ہے تو جب تک یہ ثابت نہ ہو جائے کہ اس نے مذکورہ زمین علم نہ ہونے کی وجہ سے اس دن کے مارکیٹ ریٹ سے اتنی کم قیمت پر فروخت کی ہے جو درگزر کے قابل نہیں ہے تو خیار غبن کا حق اس کے لئے ثابت نہیں ہے۔

مسئلہ۱۷۷۹: ایک شخص نے معین مساحت کی زمین فروخت کی بعد میں معلوم ہوا کہ زمین کا رقبہ زیادہ ہے تو اگر معین قیمت پر تمام زمین اس خیال سے فروخت کرے کہ اس کا اتنا رقبہ ہے اور بعد میں معلوم ہو کہ زمین کا رقبہ زیادہ تھا اور اس بنا پر زمین کی واقعی قیمت اس کی ادا شدہ قیمت سے زیادہ ہو تو اس صورت میں بیچنے والے کو خیار غبن کا حق حاصل ہے اور وہ معاملہ فسخ کر سکتا ہے لیکن اگر اس نے ہر میٹر زمین خاص قیمت پر فروخت کی ہو تو اسے زائد مقدار کے مطالبےکا حق ہے۔

مسئلہ۱۷۸۰: اگر فروخت کرنے والے اور خریدار کے درمیان اس بنیاد پر معاملہ انجام پائے کہ خریدار چند دنوں تک قیمت ادا نہیں کرے گا تاکہ یہ معلوم ہو جائے کہ وہ مغبون ہے یا نہیں تو ایک خاص مدت تک قیمت کی تاخیر کے ساتھ معاملہ کرنا صحیح ہے تاکہ مغبون ہونے یا نہ ہونے کا انکشاف ہو سکے لیکن جب تک غبن ثابت نہ ہو اسے فسخ کرنے کا حق نہیں ہے۔

مسئلہ۱۷۸۱: مغبون ہونے والا شخص چاہے مسلمان ہو یا نہ ہو اس کے لئے خیار غبن ثابت ہے مسلمان و غیر مسلمان میں کوئی فرق نہیں ہے۔

مسئلہ۱۷۸۲: کسی نے ایک گھر کسی کو فروخت کیا خریدار نے قیمت ادا کرنے اور گھر قبضے میں لینے کے بعد اعلان کیا کہ اس کے ساتھ دھوکہ ہوا ہے اور معاملہ فسخ کردیا لیکن خریدار نے ا س وقت سے اب تک مختلف بہانوں سے گھر خالی نہیں کیا اور بیچنے والے سے قیمت واپس نہیں لی یہاں تک کہ دو سال بعد اس نے دعویٰ کیا ہے کہ آدھے گھر میں اس نے معاملہ فسخ کردیا تھا اور اب آدھے گھر کی قیمت واپس مانگ رہا ہے تو جہاں غبن ثابت ہو جائے وہاں مغبون کو تمام معاملے میں فسخ کا حق حاصل ہے اور دیا ہوا مال واپس لے سکتا ہے البتہ اسے آدھے گھر میں معاملہ فسخ کرنے کا حق نہیں ہے اور نہ ہی ادا کردہ قیمت سے زیادہ مطالبہ کرنے کا حق ہے۔

مسئلہ۱۷۸۳: دو افراد کے مابین معاملہ انجام پایا اور ایک سادہ وثیقہ تحریر ہو گیا دونوں نے دوران عقد شرط کی کہ جس نے بھی معاملے سے روگردانی کی وہ دوسرے شخص کو ایک مقررہ رقم ادا کرے گا اب ایک شخص غبن کی وجہ سے معاملےسے روگردانی کر رہا ہے تو دونوں طرف سے روگردانی کی صورت میں مقررہ رقم جدا ادا کرنے کی شرط اگر چہ بذات خود صحیح ہے اور اس شرط کا پورا کرنا بھی واجب ہے نیز اگر شرط عقد کے ضمن میں کی جائے یا معاملہ مذکورہ اسی شرط کی بنا پر واقع ہو تو شرط پر عمل کرنا ایسی صورت میں واجب ہے لیکن مذکورہ شرط پر عمل کرنا اس صورت کو شامل نہیں ہے جہاں خیار غبن کی وجہ سے معاملہ فسخ کر دیا جائے البتہ اگر شرط فسخ کی صورت میں بھی جاری ہو تو شرط پر عمل کرنا لازم ہے۔

مسئلہ۱۷۸۴: صاحب خیار کا دوسرے شخص کی طرف فسخ کے بارے میں صرف گفتگو کے لئے رجوع کرنا یا اضافی قیمت پر خریدی ہوئی چیز گھر واپس کرنے پر اظہار رضایت کرنا معاملے کو فسخ نہیں کرتا لیکن چونکہ صاحب خیار کا فسخ کرنا دوسرے شخص کی موافقت کرنے پر موقوف نہیں ہے اور نہ ہی خریدی ہوئی چیز واپس کرنے پر موقوف ہے لہٰذا اگر غبن کی اطلاع پانے کے بعد اس نے معاملہ فسخ کردیا تھا تو وہ فسخ صحیح ہے خریدار فسخ کے بعد خریدی ہوئی چیز کا مالک نہیں ہے بلکہ اسے فروخت کرنے والے کے حوالے کرنا واجب ہے۔

7 خیاری معاملہ

مسئلہ۱۷۸۵: جب تک کہ فروخت کرنے والا معاملے کو فسخ نہ کرے فروخت کردہ چیز خیاری معاملے کے بعد خریدار کی ملکیت ہے لہٰذا فروخت کرنے والے کے لئے سابقہ معاملے کو فسخ کرنے سے پہلے دوسرے شخص کو فروخت کرنا جائز نہیں ہے لیکن اگر فروخت کرنے والا فسخ نہ کرے تو خیار کی مدت گزرنے کے بعد خریدار کے لئے کسی دوسرے شخص کو مذکورہ شے فروخت کرنا جائز ہے اگر چہ خریدار اس شے کو دوسرے شخص کے قبضے اور اختیار میں نہ بھی دے۔

8 شرط کی مخالفت کرنے کا خیار

مسئلہ۱۷۸۶: ایک شخص نے دوسرے شخص سے کچھ سامان اس شرط پر خریدا کہ دو ماہ کے دوران اس کی قیمت ادا کردی جائے گی اور یہ کہ مذکورہ مدت میں خریدار کو خیار کی مدت گزرنے کے بعد صاحب خیار کو فسخ کرنے کا حق نہیں ہے اور نہ ہی سامان کے وا پس کرنے کا حق ہے اسی طرح فروخت کرنے والے کو قبول کرنے پر مجبور نہیں کر سکتا ہاں! دونوں اقالہ کرنے پر توافق کرسکتے ہیں لیکن فروخت کرنے والے کو قیمت کی خاص فیصد کی کمی پر اقالہ قبول کرنے کا حق نہیں ہے اور اگر قیمت کی خاص فیصد کی کمی پر اقالہ کیا تو اقالہ باطل ہے۔

مسئلہ۱۷۸۷: اغراض و مقاصد کا پورا نہ ہونا جب تک معاہدے کے دوران بصورت شرط ذکر نہ کیا جائے یا معاملے کا انجام پانا اس پر موقوف نہ ہو اس وقت تک شرعاً فسخ کا حق نہیں ہے۔

مسئلہ۱۷۸۸: خریدار کا ٹیکس کے محکمے کو رقم ادا نہ کرنا اور ٹیکس کے محکمے کا فروخت کرنے والے کو ٹیکس ادا کرنے کا ذمہ دار ٹھہرانا فروخت کرنے والے کے لئے خیار فسخ کا باعث نہیں بنتا ہاں!اگر معاہدے کے دوران واضح طور پر شرط کی ہو تو اس صورت میں فروخت کرنے والے کو فسخ کرنے کا حق ہے۔

مسئلہ۱۷۸۹: ایک شخص نے پلاٹ اس شرط پر خریدا کہ اگر سرکاری طور پر زمین اس کے نام نہ ہو سکے یا اس بات کا انکشاف ہو جائے کہ مذکورہ پلاٹ بلدیہ کے پروجیکٹ میں شامل ہے تو وہ فسخ کرنے کا حقدار ہو گا اور چونکہ خریدار بلدیہ سے تعمیر کی اجازت نہیں لے سکا ہے لہٰذا فروخت کرنے والے سے فسخ اور قیمت کی واپسی کا مطالبہ کر رہا ہے اور اس بات کا مطالبہ بھی کررہا ہے کہ اگر آج سے دو سال تک بلدیہ اسے تعمیرات کی اجازت دیدے توفروخت کرنے والا سابقہ قیمت پر اسے دوبارہ مذکورہ زمین کو فروخت کردے تو اگر چہ خریدا رکو متفقہ شرائط کے مطابق کہ جن پر دونوں نے اتفاق کیا ہے فسخ کرنے کا حق ہے لہٰذاوہ معاملے کو فسخ کر سکتا ہے اور فروخت کرنے والے سے قیمت کا مطالبہ بھی کر سکتا ہے لیکن فسخ کے دوران کسی قسم کی شرط کرنے کا اسے کوئی حق نہیں ہے لہٰذا وہ سابقہ قیمت پر زمین کو دوبارہ فروخت کرنے کی شرط عائد نہیں کر سکتا ہے۔

مسئلہ۱۷۹۰: فروخت کرنے والے نے جب تک شرط پر عمل نہ ہونے کی وجہ سے معاملہ فسخ نہیں کیا اس وقت تک خریدار کے حق کا خیال رکھنا ضروری ہے اور خریدار بھی اسے مجبور کرسکتا ہے البتہ اگر وہ خریدار کی جانب سے بعض شرائط پر عمل نہ کرنے کی وجہ سے فسخ کرنا چا ہیے تو معاملہ فسخ کرسکتا ہے اور اس صورت میں خریدار فروخت کرنے والے کو مجبور نہیں کر سکتا لیکن ادا شدہ قیمت واپس لے سکتا ہے۔

خیارات کے متفرق احکام

مسئلہ۱۷۹۱: حق کا مطالبہ نہ کرنا یا مطالبہ کرنے میں تاخیر کرنے سے حق ساقط نہیں ہو جاتا۔ ہاں!اگر حق ایک معین مدت تک ہو تو اس مدت کے گزرنے کے بعد حق ساقط ہو جاتا ہے۔

مسئلہ۱۷۹۲: ایک شخص نے زمین فروخت کی جس کی کچھ قیمت ادھار تھی فروخت کرنے والے نے نقد حصے کی رقم لے لی اور زمین خریدار کے حوالے کر دی بعد میں ایک اور شخص اسی زمین کو مذکورہ قیمت سے زیادہ پر خریدنے کے لئے تیار ہو گیا تو فروخت کرنے والے کے لئے جائز نہیں کہ سابقہ معاملے کو فسخ کر دے اور زمین کو زیادہ قیمت پر ایک دوسرے خریدار کو فروخت کر دے چونکہ صحیح طور پر معاملہ انجام پانے کے بعد فروخت کرنے والے پر معاملے کے مطابق عمل کرنا واجب ہے ا ور معاملے کو فسخ کرنا اور دوسرے شخص کو فروخت کرنا صحیح نہیں ہے البتہ اگر وہ حق فسخ کا حامل ہو تو فسخ کر سکتا ہے۔

مسئلہ۱۷۹۳: اگر کوئی معاملہ کرنے کے بعد ناراضی ہو جائے تو شرعی لحاظ سے کوئی اثر نہیں پڑتا لہٰذا صحیح طور پر معاملہ انجام پانے کے بعد معاملہ شرعی طور پر نافذ ہو جاتا ہے اور خریدار مذکورہ شے کا مالک ہو جاتا ہے اور فروخت کرنے والے کو زمین وا پس لینے کا حق نہیں رہتا ہاں! اگر اسے اسباب خیار میں سے کوئی بھی خیار حاصل ہو تو معاملےکو فسخ کرنے کے بعد زمین واپس لے سکتا ہے۔

مسئلہ۱۷۹۴: کوئی شخص اپنی جدا شدہ زمین کو جس کی سرکاری سند بھی موجود تھی سادہ و ثیقے کے ذریعے تمام خیارات کو ساقط کرنے کے بعد فروخت کردے لیکن سرکاری سند کو استعمال کرتے ہوئے اسی زمین کو دوبارہ کسی شخص کو فروخت کرنا چاہے تو معاملے کے صحیح طور پر انجام پانے کے بعد جبکہ تمام خیارات بھی ساقط کئے جاچکے ہوں دوبارہ کسی دوسرے شخص کو زمین فروخت کرنا صحیح نہیں ہے بلکہ مذکورہ معاملہ فضولی ہے اور سابقہ خریدار کی اجازت پر موقوف ہے۔

مسئلہ۱۷۹۵: کوئی شخص اگر کارخانے سے کچھ مقدار سیمنٹ خریدے اور اس کی شرط یہ ہو کہ تدریجاًسیمنٹ اس کے حوالے کر دی جائے گی جبکہ اس نے سیمنٹ کی تمام قیمت کارخانے کو ادا کر دی ہو لیکن خریدار کے کچھ مقدار میں سیمنٹ لینے کے بعد بازار میں سیمنٹ کی قیمت میں بہت اضافہ ہوجائے تو کارخانے کو یہ حق نہیں ہے کہ معاملے کے صحیح طور پر انجام پانے کے بعد چاہے معاملہ نقد ہو یا ادھار یا سلف ہو یک طرفہ طور پر فسخ کرے ہاں! اگر فروخت کرنے والا خیارات شرعیہ میں کسی خیار کا حامل ہو تو معاملے کو فسخ کر سکتا ہے۔

مسئلہ۱۷۹۶: کوئی شخص معاملہ کرے کچھ قیمت ادا کر دے اور باقی ادھار رکھے لیکن مقررہ وقت پر باقیماندہ قیمت ادا نہ کرسکے تو صرف باقیماندہ قیمت کا وقت مقررہ پر ادا نہ کرنا فروخت کرنے والے کے لئے حق فسخ کا سبب نہیں بنتا لہٰذا اگر معاملہ صحیح شرعی طور پر انجام پاگیا تھا لیکن گھر (مثلاً) مالک کے قبضے میں رہا اور اس نے گھر کرایہ پر دے دیا در حالیکہ اسے فسخ کا حق بھی حاصل نہیں تھا تو اس کا کرایہ پر دینا فضولی ہے اور خریدار کی اجازت پر موقوف ہے اور اس پر واجب ہے کہ گھر خریدار کے حوالے کرنے کے ساتھ کرایہ کی رقم بھی خریدار کو ادا کرے اگر خریدا ر کرائے کے عقد پر راضی ہوجائے اور اگر کرائے کے عقد پر راضی نہ ہو تو اسے مدت تصرف کے عوض اجرت مثل کے مطالبے کا حق ہے۔

مسئلہ۱۷۹۷: فروخت کرنے والا حق خیار ثابت نہ ہونے کے باوجود نہ معاملے کو فسخ کرسکتا ہے اور نہ معاملہ انجام پانے کے بعد قیمت میں اضافہ کرنے کا اس کو حق حاصل ہے۔

مسئلہ۱۷۹۸: ایک شخص نے ایک گھر کسی سے خریدا جو کہ اس نے گھر بنانے والی کمپنی ( ادارہ مسکن ) سے خریدا تھا جب معاملہ انجام پاگیا اور فروخت کرنے والے نے قیمت وصول کرلی تو مذکورہ ادارے نے اعلان کیا کہ پہلے سے اداشدہ قیمت کے علاوہ مزید رقم بھی ادا کی جائے لہٰذا خریدار نے فروخت کرنے والے کو اطلاع دی کہ وہ اضافہ شدہ مبلغ ادا کرے ورنہ وہ معاملہ فسخ کردے گا اور اپنی رقم واپس لے لے گا لیکن فروخت کرنے والے نے اضافی مبلغ ادا نہیں کی جس کی وجہ سے کمپنی نے یہ فیصلہ کیا کہ مذکورہ گھر ایک اور شخص کو دے دیا جائے تو اگر شرط یا دیگر کسی سبب کی وجہ سے معاملہ فسخ ہوجائے تو خریدار کا فروخت کرنے والے سےرقوم کا مطالبہ کرنا ضروری ہے۔

مسئلہ۱۷۹۹: ایک شخص نے حیوان خریدا اور اسے اس نیت سے بازار لے گیا کہ اگر کوئی خریدار مل گیا تو اسے فروخت کردے گا ورنہ معاملہ فسخ کردے گا تو خریدار نہ ہونے کی وجہ سے فسخ کی نیت کرنا خیار کے ثابت ہونے کے لئے کافی نہیں اور اسی طرح خریدار کے نہ ہونے پر خیار کی شرط کو معلق کرنا صحیح نہیں ہے ہاں! فروخت شدہ شے چونکہ حیوان ہے لہٰذا خریدار کو تین دن تک حق ہے کہ وہ اسے وا پس کردے۔

مسئلہ۱۸۰۰: اگر خیار کے اسباب میں سے کوئی سبب موجود نہ ہو جیسے خیار شرط یا خیار غبن وغیرہ تو اس صورت میں فسخ صحیح نہیں ہے بلکہ انجام شدہ معاملہ صحیح شمار کیا جائے گا بیچنے والے پر واجب ہے کہ وہ قانونی طور پر خریدی گئی زمین کو خریداروں کے نام کرے۔

مسئلہ۱۸۰۱: معاملے سے نادم ہونا یا خریدار کو اس بات کا علم ہوجانا کہ سابقہ خریدار نے مذکورہ ساز و سامان کم قیمت پر خریدا تھا، خیار کا باعث نہیں ہوتا اور نہ ہی فسخ کے حق کا سبب بنتا ہے لہٰذا اگر دوسرے خریدار کو کسی ایسی چیز کا حق ہو جو خیار کا باعث ہو تو وہ فسخ کرسکتا ہے اور اگر نہیں ہے تو حق فسخ نہیں رکھتا۔

فروخت کردہ اشیا کے ملحقات

مسئلہ۱۸۰۲: ایک شخص نے اپنا گھر فروخت کردیا اور گھر فروخت کرنے کے بعد گیزر اور فانوس وغیرہ گھر سے اتار لیا اگر مذکورہ اشیا وغیرہ عرف عام میں گھر فروخت کرنے کے تابع شمار نہیں کی جا تیں تو ان کا اتار لینا جائز ہے ہاں اگر فروخت کرنے والے سے شرط کی ہو کہ مذکورہ اشیا گھر میں باقی رہیں گی تو لینا جائز نہیں ہے۔

مسئلہ۱۸۰۳: بیچنے والے پر واجب ہے کہ فروخت کردہ شیٔ کو اس کے تمام لواحق کے ساتھ تحویل میں دے اور اس میں فرق نہیں ہے کہ مذکورہ ملحقات کے عوض قیمت دی جائے یا ان لواحق کو فروخت کردہ اشیا میں ضم کئے جانے کی شرط کی گئی ہو اور خریدار فروخت کرنے والے کو مذکورہ عمل پر مجبور کرسکتا ہے۔

مسئلہ۱۸۰۴: اگر معاملےکے دوران اس پانی کے پائپ سے استفادہ کرنا ذکر نہ کیا گیا ہو جو کہ نچلی منزل پر موجود ہے تو جس نے اوپر والی منزل خریدی ہو وہ مالک کو مجبور نہیں کرسکتا کہ وہ اس کے لئے نیچے والی منزل سے پانی کا انتظام کرے۔

متاع تحویل میں دینا اور قیمت قبضے میں لینا

مسئلہ۱۸۰۵: کسی کا ایک گردہ فیل ہوجائے اور ایک شخص معینہ مبلغ کے عوض گردہ اہدا کرنے کا اعلان کرے لیکن طبی معائنے کے بعد یہ بات ظاہر ہو کہ اس کا گردہ مریض کی پیوند کاری کے لئے مناسب نہیں ہے تو مذکورہ شخص مریض سے طے شدہ رقم کے مطالبے کا حق صرف اسی صورت میں رکھتا ہے کہ اگر مذکورہ مبلغ گردے کے عوض ہو اور گردے کا غیر مناسب ہونا گردے کے کاٹنے اور مریض کے تحویل میں لینے کے بعد ثابت ہو چاہے بیمار اس گردے سے استفادہ نہ کرسکے اور اگر گردہ کاٹنے سے پہلے یہ معلوم ہوجائے کہ گردہ غیر مناسب ہے اور مریض اسے اطلاع بھی دے دے تو اسے مریض سے کسی رقم کا مطالبہ کرنے کا حق نہیں ہے۔

مسئلہ۱۸۰۶: کسی نے اپنا رہائشی گھر ایک سادہ سند کے ساتھ فروخت کر دیا ہو اور قیمت کا کچھ حصہ خریدار سے لے لیا ہو اور باقی رقم سرکاری سند تحریر کرتے وقت ادا ہونا قرار پائے لیکن بیچنے والا اب اپنا گھر فروخت کرنے پر نادم ہو جائے جب کہ خریدار گھر خالی کرنے کے لئے اصرار کر رہا ہو تو اگر شرعاًصحیح طور پر معاملہ انجام پا گیا تھا اور فروخت کرنے والا حق فسخ کا حامل نہیں تھا تو اس کے صرف نادم ہونے سے یا گھر کی اسے ضرورت ہونے کی وجہ سے گھر کو تحویل میں دینے سے اس کے لئے انکار کرنا جائز نہیں ہے۔

مسئلہ۱۸۰۷: کسی نے محکمۂ معدنیات سے پتھر خریدنے کی اجازت حاصل کی لیکن پتھر تحویل میں لینے کے بعد اس بات کا انکشاف ہوا کہ محکمہ ٔمعدنیات نے پتھروں کی قیمت معین نہیں کی اس نے محکمےسے رابطہ کیا تو جواب دیا گیا کہ قیمت کا بعد میں اعلان کر دیں گے جو کہ گزشتہ قیمت سے بہت زیادہ نہیں ہو گی لیکن جب انھوں نے اصلی قیمت کا اعلان کیا تو اعلان شدہ قیمت گزشتہ قیمت سے بہت زیادہ تھی اور وہ قیمت خریدار کے لئے قابل قبول نہیں تھی ایسی صورت حال میں حکم یہ ہے کہ معاملے کی صحت کے لئے قیمت کا اس طرح معین ہوناجس سے ضرراور جہالت رفع ہو جائے ضروری ہے اور بیچی گئی چیز کا معین ہونا بھی لازم ہے لہٰذا اگر پتھر خریدنے کے دن صحیح شرعی طور پر معاملہ انجام نہ پایا ہو تو خریدار مذکورہ پتھروں کے کاٹنے اور فروخت کرنے کی اس دن کی قیمت کا ضامن ہے جس دن اس نے انھیں فروخت کیا ہے۔

مسئلہ۱۸۰۸: ایک شخص نے اپنی بیٹی سے ایک مکان خریدا جو اس کے شوہر کے اختیار میں تھا باپ نے بیٹی کو قیمت ادا کردی لیکن بیٹی کے شوہر نے اپنی بیوی کو معاملہ ختم نہ کرنے کی صورت میں طلاق کی دھمکی دے دی اور اذیت دینی شروع کر دی جس کی وجہ سے بیٹی فروخت شدہ جائداد کو باپ کی تحویل میں نہ دے سکے تو اس صورت میں فروخت کرنے والی پر واجب ہے کہ جائداد کو تحویل میں دے یا ادا شدہ قیمت واپس کرے۔

مسئلہ۱۸۰۹: کسی نے ایک سادہ تحریر کے ساتھ ایک گھر اس شرط پر خریدا کہ فروخت کرنے والا سرکاری دفتر میں آکرگھر کو قانونی طور پر اس کے نام کر دے گا لیکن فروخت کرنے والے نے اس شرط پر عمل نہیں کیا اور گھر اس کی تحویل میں دینے اور اس کے نام کرنے سے انکار کر دیا تو اس صورت میں فریقین کے ما بین جو چیز انجام پائی ہے وہ اگر صرف خریدوفروخت کا وعدہ اور گفتگو تھی تو اس صورت میں مالک پر وعدہ کا وفا کرنا اور گھر فروخت کرنا اور خریدار کے نام کرانا لازم نہیں ہے اور اگر جو چیز ان کے ما بین انجام پائی ہے اور جسے انھوں نے تحریر کیا ہے وہ معاملے کا سادہ وثیقہ ہو اور شرعاً صحیح طریقے سے خریدو فروخت انجام پا گئی ہو تو فروخت کرنے والے کو معاملے سے انکار کرنے اور وفا نہ کرنے کا حق نہیں ہے بلکہ مالک پر شرعی طور پر واجب ہے کہ گھر کو خریدار کے قبضے میں دے دے گھر کو اس کے نام منتقل کرنے کے تمام امورکو انجام دے اور خریدار کو بھی مطالبےکا حق ہے۔

مسئلہ۱۸۱۰: بیچنے والے اور خریدار کے ما بین تجارتی معاملے کے مطابق خریدار بیچنے والے کو ہر ہفتہ حاصل شدہ مال کی کچھ قیمت ادا کرتا رہا اور ادا شدہ مبلغ کو تحریر کرتا رہا اور اسی طرح بیچنے والا خریدار کی تحریر پر دستخط کے علاوہ اپنے پاس بھی حاصل شدہ رقم کو تحریر کرتا رہا چار مہینے بعد دونوں نے خریدار کی ادا شدہ قیمت کا حساب کیا جو کہ متعدد بار ادا کی گئی تھی مذکورہ ادا شدہ رقم کی مقدار میں اختلاف ہو گیا خریدار دعویٰ کر رہا ہے کہ اس نے مذکورہ مقدار ادا کر دی ہے لیکن مالک انکار کر رہا ہے تو اگر یہ ثابت ہو جائے کے خریدار نے مال کی قیمت ادا کردی ہے تو ا س پر کچھ بھی واجب نہیں ہے اور اگر ثابت نہ ہو سکے تو فروخت کرنے والے کا قول قبول کیا جائے گا جو کہ رقم وصول کرنے کا منکر ہے۔

نقد اور اُدھار معاملہ

مسئلہ۱۸۱۱: نقد اجناس ایک خاص قیمت اور وہی اجناس بطور ادھار زیادہ قیمت پر خریدنا اور فروخت کرنا جائز ہے لیکن چیک کا کم یا زیادہ قیمت کے عوض فروخت کرنا جائز نہیں ہے البتہ وہ شخص جس نے چیک دیا ہے اور چیک میں مندرج مبلغ اس کے ذمے ہے اسے فروخت کرنا جائز ہے۔

مسئلہ۱۸۱۲: اگر کار فروخت کرنے والا یہ کہے کہ اس کار کی نقد قیمت اتنی ہے اوردس مہینے میں بطور قسط اسی کار کی قیمت اتنی ہے خریدار نے جب اس ادھار اضافی قیمت کو ملاحظہ کیا تو وہ ایک چوتھائی زیادہ نکلی اور اس طرح قسطی قیمت پر معاملہ انجام پاگیا اب اس بات کو سامنے رکھتے ہوئے کہ خریدار کے ذہن میں یہ چیز آئی ہے کہ وہ نقد قیمت سے زائد قیمت ادا کرے گا اور یہ اضافی قیمت فروخت کرنے والے کے لئے منافع ہے تو ادھار کی صورت میں مذکورہ معاملہ صحیح ہے قیمت کا قسطوں میں ادا کرنا بھی صحیح ہے اور مذکورہ معاملہ سودی بھی نہیں ہے۔

مسئلہ۱۸۱۳: خرید و فروخت کے معاہدے میں متاع اور قیمت کو مندرجہ ذیل طرز پر مؤجل بیان کیا گیا کہ مال کی قیمت ایک سال کے دوران اقساط کی صورت میں ادا کی جائے گی اور سال کے ختم ہونے پر خریدار کی طرف سے قیمت کی پہلی قسط ادا کرنے پر مال اس کےقبضے میں دے دیاجائے گا لیکن صورت حال اب یہ ہے کہ قیمت کی پہلی قسط کی ادائیگی میں مذکورہ وقت سے بہت تاخیر ہوگئی ہے تو ادھار مال کی قیمت کی ادائیگی میں تاخیر فروخت کرنے والے کے لئے خیار کا باعث نہیں بنتی اگر مال کلی اور مؤجل ہو اور معاملہ بعنوان بیع سلم انجام پایا ہو تو ایسی صورت میں قیمت کی ادائیگی نقد ہونی چاہیے وگرنہ معاملہ بنیادی طور پر ہی باطل قرار پائے گا۔

مسئلہ۱۸۱۴: اگر قیمت کی پہلی قسط ادا کرنے میں معمول سے تاخیر ہوجائے جیسا کہ فروخت کرنے والا دعویدار ہے اور قیمت کی ادائیگی کا کوئی وقت بھی معین نہیں تھا اور قیمت ۵۰۰ ادائیگی میں تاخیر پر فروخت کرنے والے کے لئے خیار کی شرط بھی نہیں کی گئی تھی تو ادھار معاملے میں قیمت کی ادائیگی کا وقت مقرر کرنا ضروری ہے لہٰذا اگر ادھار معاملہ قسطوں کی ادائیگی کا وقت مقرر کئے بغیر انجام پائے تو وہ معاملہ ابتدا سے ہی باطل ہے ہاں !اگر وقت مقرر ہو اور خریدار ادائیگی میں تاخیر کردے تو مذکورہ تاخیر کی وجہ سے فروخت کرنے والے کو خیار حاصل نہیں ہوگا۔

مسئلہ۱۸۱۵: زمین کے مالک کالج تعمیر کرنے کے لئے اگر مرضی سے زمین وزارت تعلیم و تربیت کو دے دیں تاکہ مذکورہ وزارت سے زمین کی قیمت وصول کریں تو اس صورت میں زمین پر ان کا کوئی حق نہیں ہے اور زمین غصبی نہیں کہلائے گی ہاں !انھیں وزارت تعلیم و تربیت سے زمین کی قیمت کا مطالبہ کرنے کا حق ہے بنابرایں مذکورہ عمارت میں نماز پڑھنا اور لکچر دینا صحیح ہے اور مذکورہ اعمال اس زمین کے گزشتہ مالکوں کی رضا یت پر موقوف نہیں ہیں۔

بیع سلف

مسئلہ۱۸۱۶: ایسے معاملے کے تحت قسطوں پر گھر خریدنا کہ جس میں قیمت نقد ادا کی جاتی ہے اور خریدی ہوئی چیزمعینہ مدت کے بعد وصول کی جاتی ہے بنیادی طور پر باطل ہے اس لئے کہ سلف معاملے میں معاملے کے وقت ہی نقد اًتمام قیمت ادا کرنا معاملے کی درستی کی شرائط میں شامل ہے ہاں !اگر بعنوان سلف معاملے کے وقت نقداً تمام قیمت ادا کردی گئی ہو تو بیچنے والے پر واجب ہے کہ مذکورہ گھر کو خریدار کے حوالے کرے اور فروخت کرنے والا مذکورہ شے کے علاوہ کسی اور شے یا مال کے خریدار سے لے لینے کا مطالبہ نہیں کرسکتا اور نہ ہی اسے حق ہے کہ وہ فروخت شدہ شے کے علاوہ کوئی اور چیز اسے دے اور نہ ہی خریدار کو متبادل شے کو قبول کرنا چاہیے اگر وہ مذکورہ قیمت کے برابر ہو اور اگر زیادہ ہو تو بطریق ا ولیٰ ٰ قبول کرنے کا حقدار نہیں ہے۔

مسئلہ۱۸۱۷: کسی نے ایک زیر تعمیر رہائشی گھر قسطوں پر خریدا اور اس کے مکمل ہونے اور اپنے قبضے میں لینے سے پہلے اسے ایک اور شخص کو فروخت کردیا تو اگر خرید شدہ گھر ایک جزئی اور معین شدہ گھر تھا اور اس شخص نے اسے قسطوں پر ادھار خریدا تھا اور فروخت کرنے والے کو مذکورہ گھر کومکمل کرنا تھا تو اس صورت میں مکمل سے پہلے اس کی فروخت کرنے اور خریدار کے مذکورہ گھر کو مکمل کرنے والے سے لے لینے میں کوئی حرج نہیں ہے لیکن اگر خرید شدہ گھر کلی (غیر معین) تھا اور خریدار نے اس گھر کو سلف معاملے کے ذریعے قسطوں پر خریدا تھا اور فروخت کرنے والے کو مذکورہ گھرمکمل کر کے مقررہ وقت پر خریدار کی تحویل میں دینا تھا تو مذکورہ معاملہ ابتدا ہی سے باطل ہے لہٰذا مذکورہ گھر کا کسی دوسرے شخص کو فروخت کرنا بھی باطل ہے۔

مسئلہ۱۸۱۸: کسی نے تہران کی بین الا قوامی کتابوں کی نمائش سے بعض کتابیں بعنوان سلف خریدیں اور انھوں نے آدھی قیمت وصول کر لی ہے اور طے ہوا کہ آدھی قیمت کتابیں وصول کرتے وقت ادا کی جائے گی اور کتابیں دینے کی مدت بھی معین نہیں کی تو اگر ادا شدہ قیمت بیعانہ کے عنوان سے دی گئی ہو اور معاملہ کتابوں کے تحویل دیتے وقت اور باقیماندہ قیمت ادا کرتے وقت انجام دیا جائے تو صحیح ہے لیکن اگر خریدو فروخت ابتدا میں کچھ مقدار قیمت ادا کرتے وقت انجام دی جائے اور ادھار قیمت ادا کرنے کے لئے بھی وقت مقرر نہ کیا جائے یا معاملہ بعنوان سلف انجام پایا ہو اور قیمت بھی معاملے کے وقت نقد ادا نہ کی گئی ہو تو معاملہ باطل ہے۔

مسئلہ۱۸۱۹: ایک شخص نے کچھ سازو سامان اس شرط پر خریدا کہ مذکورہ سازو سامان کچھ مدت کے بعد اس کی تحویل میں دے دیا جائے گا اور اسی معینہ مدت کے بعد مذکورہ سامان کی قیمت کم ہوگئی تو اگر معاملہ صحیح شرعی طور پر انجام دیا گیا ہو تو خریدار عین سامان کا مستحق ہے ہاں! اگر اس کی مالیت بالکل ختم ہوجائے یہاں تک کہ سامان کا ضیاع کہلائے تو معاملہ فسخ ہوجائے گا اور فروخت کرنے والے پر واجب ہے کہ خریدار کو ادا شدہ قیمت واپس کرے۔

سونے اور کرنسی کی خریدوفروخت

مسئلہ۱۸۲۰: خریدو فروخت کے معاملے میں قیمت کا تعین نقد ہو یا ادھار دونوں خریدار اور فروخت کرنے والے کی مصلحت اور تقاضوں پر منحصر ہے بنا بر ایں سونے کو آج کی قیمت سے زیادہ قیمت پر بطور ادھار فروخت کرنا طرفین کی رضایت سے جائز ہے اور اس معاملے میں منافع لینا صحیح ہے ہاں! سونے کو سونے کے عوض فروخت کرنے میں زیادہ لینا یا ادھار فروخت کرنا جائز نہیں ہے۔

مسئلہ۱۸۲۱: سونا ڈھالنے کا کام کرنا اور سونا فروخت کرنا صحیح ہے ہاں! اگر سونے کو سونے کے مقابلے میں خریدوفروخت کیا جائے تو شرط یہ ہے کہ نقد ہو اور عوض اور معوض کی مقدار مساوی اور معاملے کے وقت ہی قبض اور اقباض کا انجام پانا ضروری ہے۔

مسئلہ۱۸۲۲: کاغذی نوٹوں کو بطور ادھار زیادہ قیمت کے بدلے فروخت کرنے کا معاملہ اگر سنجیدگی اور عقلائی غرض کے ساتھ انجام پائے مثلاًنوٹ نئے اور پرانے ہونے کے لحاظ سے مختلف ہوں یا مخصوص علامتوں کے حامل ہوں یا ان کی قیمت ایک دوسرے سے مختلف ہو تو صحیح ہے لیکن اگر معاملہ بناوٹی اور ربا سے فرار کے لئے ہو اور حقیقت میں فائدہ تک رسائی چاہنا ہو تو شرعاً حرام اور باطل ہے۔

مسئلہ۱۸۲۳: بعض افراد ٹیلیفون کے لئے استعمال ہونے والے سکے زیادہ قیمت پر فروخت کرتے ہیں مثلاً پچاس روپے کا نوٹ لے کر پینتیس روپے کے سکے دیتے ہیں مذکورہ طریقے سے رقم کی خریدوفروخت کرنا اس غرض سے کہ ان سے ٹیلی فون وغیرہ کے استعمال میں استفادہ کیا جا سکے جائز ہے۔

مسئلہ۱۸۲۴: خریدار اور فروخت کرنے والے کے اتفاق کرنے پر قدیم کرنسی کو جدید کرنسی کے عوض اگر چہ بہت قیمت پر خریدا جائے جائز ہے اور خریدو فروخت صحیح ہے اور اگر فروخت شدہ شے کی بازار میں قیمت ہو اگر چہ وہ جدید کرنسی سے بہت کم ہو اور معاملہ غبنی ہو تب بھی معاملہ صحیح ہے اور غبن کرنے والے کا مغبون کو غبن کی اطلاع دینا بھی ضروری نہیں ہے اورمذکورہ غبنی معاملے سے حاصل شدہ مال بھی غبن کرنے والے کی دوسرے اموال کی طرح ملکیت ہے اور جب تک مغبون معاملے کو فسخ نہیں کرتا اس کا مذکورہ مال میں تصرف کرنا جائز ہے۔

مسئلہ۱۸۲۵: بعض کاغذی نوٹوں کو اس عنوان سے خریدو فروخت نہیں کیا جاتا کہ وہ مالیت کے حامل ہیں یا مالیت کا نشان ہیں بلکہ اس لئے خریدوفروخت کیا جاتا ہے کہ وہ خاص قسم کے کاغذی نوٹ ہیں مثلاً سبز رنگ کے ایک ہزار تومان کے نوٹ کہ جس پر امام خمینی قدس سرہ کی تصویر بنی ہوئی ہے زیادہ قیمت پر فروخت کرے تو اگر مذکورہ نوٹوں کو عقلائی غرض کے مطابق خریدو فروخت کیا جائے تو کوئی حرج نہیں ہے اور اگر ظاہری طور پر معاملہ ادھار ہو، تا کہ قرضی سود سے فرار کیا جائے تو یہ معاملہ باطل اور حرام ہے۔

مسئلہ۱۸۲۶: کرنسی تبدیل کرنا اور نادر کرنسی کی خریدوفروخت کرنا بذات خود جائز ہے۔

مسئلہ۱۸۲۷: اگرفرضی ٹکٹ چھاپنے اور فروخت کرنے سے حکومت کا مقصد عوام سے قرض لینا ہو تو عوام کا ٹکٹ خرید کر حکومت کو قرض دینا صحیح ہے اور اگر خریدار ٹکٹ فروخت کرکے اپنا مال واپس لینا چاہے تو کسی دوسرے شخص یا حکومت کو اسی قیمت پر یا صرف حکومت کو کم قیمت پر بھی فروخت کرے تو اپنی ادا کردہ قیمت وا پس لینے میں کوئی حرج نہیں ہے۔

تجارت کے مختلف مسائل

مسئلہ۱۸۲۸: بعض کارخانوں میں دوسرے کارخانوں کے بنے ہوئے پرزے جوڑ کر آلات بنائے جاتے ہیں اورپھر انھیں غیر ملکی معروف کمپنی کے نام سے بازار میں فروخت کردیا جاتا ہے اگر مذکورہ پرزے اس قابل ہیں کہ خریدار ان کی شناخت کر سکتا ہے تو مذکورہ عمل پر دھوکے بازی کا عنوان عائد نہیں ہوتا لیکن غلط بیانی سے کام لینا جھوٹ اور حرام ہے اور اگر مذکورہ اشیا کو غلط اوصاف کے ساتھ فروخت کیا جائے تو خریدوفروخت صحیح ہے ہاں !اگر خریدار حقیقت سے آگاہ ہو جائے تو اسے معاملہ فسخ کرنے کا اختیار ہے۔

مسئلہ۱۸۲۹: کارخانے اور دکان کے مالکوں کے لئے اپنے کارخانے یا دکان پر غیر ملکی زبان میں بورڈ لگانا یا خریداروں کی تو جہ مبذول کرنے کے لئے بچوں کے کپڑوں پر غیر ملکی حروف لکھنا یا غیر ملکی تصویریں چھاپنا اگر خریدار کے لئے دھوکے کا سبب نہ ہوتو جائز ہے۔

مسئلہ۱۸۳۰: معاملات میں جھوٹ ، دھوکے بازی اور بد دیانتی سے کام لینا با لکل جائز نہیں ہے چاہے غیر مسلم کے ساتھ معاملہ کیا جائے۔

مسئلہ۱۸۳۱:چیزوں کی خریدو فروخت میں بذات خود منافع کے لئے کوئی حد معین نہیں ہے لہٰذا جب تک ظلم کی حد تک نہ پہنچ جائے اورحکومت اسلامی کے قوانین کے خلاف نہ ہوتو جائزہے لیکن بہتربلکہ مستحب یہ ہے کہ اتنامنافع لے جوکہ اس کے اخراجات کے لئے کافی ہو۔

مسئلہ۱۸۳۲: ایک شخص کئی لوگوں سے پانی خرید کر مختلف قیمتوں پر فروخت کرتاہے مثلاً ایک شخص سے خریدے ہوئے حصے کو دس ہزار تومان اور اسی مقدار کے پانی کو دوسرے شخص کے حصے سے پندرہ ہزار تومان میں فروخت کرتا ہے جبکہ پانی کے مذکورہ تمام حصے ایک ہی کاریز چشمے یا کنویں سے حاصل کئے ہیں تو اگر فروخت کرنے والا پانی کا مالک یا شرعاً صاحب حق ہے اور اس نے پانی کے ہر حصے کو طرف مقابل سے اتفاق شدہ قیمت پر فروخت کیا ہے تو دوسروں کو قیمت کے اختلاف پر اعتراض کا حق نہیں ہے۔

مسئلہ۱۸۳۳: کوئی شخص اگر مرکز تعاون (یوٹیلیٹی اسٹور) سے کوئی چیز حکومت کی مقرر کردہ کم قیمت پر حاصل کر لے اور اس مال کو آزاد مارکیٹ میں مہنگی قیمت پر فروخت کرنا چاہے تو اگر حکومت کی طرف سے کوئی ممنوعیت نہ ہو اور قیمت میں اضافہ خریدار کے اوپر ظلم نہ ہو تو کوئی حرج نہیں ہے۔

مسئلہ۱۸۳۴: اگر حکومت کی طرف سے کسی مال کی کوئی قیمت مقرر نہ ہوتو جس قیمت پر بھی خریدار اور فروخت کرنے والا اتفاق کرے وہ صحیح ہے۔

مسئلہ۱۸۳۵: ثروت مند لوگوں کے مال میں حقوق شرعیہ صرف خمس اور زکوٰۃ تک محدود نہیں ہیں اور اسلام کثرت مال کا مخالف نہیں ہے بشرطیکہ مال شرعی طریقے سے تمام مالی حقوق ادا کرنے کے ساتھ ساتھ جمع کیا جائے اور اسلام و مسلمین کے فائدے میں ہو تو کوئی حرج نہیں ہے اور اس طریقے سے بھاری ثروت حاصل کرنا بھی بلا مانع ہے۔

مسئلہ۱۸۳۶: ایک شخص دوسرے شخص کو اپنی گاڑی خریدنے کے لئے کہتا ہے اور دوسرا شخص مثلاً دس لاکھ روپے میں گاڑی خرید لیتا ہے اب یہ شخص پہلے آدمی سے کہتا ہے کہ گاڑی کی قیمت گیارہ لاکھ اور اضافی قیمت کو دلالی کی محنت کا عوض شمار کرتا ہے تو اگر دوسرا شخص پہلے شخص کا گاڑی خریدنے میں وکیل تھا اور خریداری مؤکل کے لئے تھی تو اسے اضافی قیمت لینے کا حق نہیں ہے ہاں! اسے وکالت کی رائج اجرت لینے کا حق ہے اور اگر اس نے اپنے مال سے اپنے لئے گاڑی خریدی تھی اور پھر اس نے گاڑی ایسے شخص کو فروخت کرنے کا ارادہ کیا جس نے اس سے گاڑی خریدنے کا تقاضا کیا تھا تو اس صورت میں دونوں کے مابین مقررہ قیمت پر گاڑی فروخت کرسکتاہے البتہ گاڑی کی قیمت خرید کے بارے میں جھوٹ بولنا جائز نہیں ہے لیکن جھوٹ بولنا معاملے کے صحیح ہونے پر اثر انداز نہیں ہوتا۔

مسئلہ۱۸۳۷: بعض دوست موٹر مکینک کا کام کرتے ہیں اور ان کے پاس گاڑیوں کے تاجر آتے ہیں اور ان سے صحیح طریقے سے مرمت نہیں کرواتے اس گمان کے ساتھ کہ گاڑی کا ظاہری طور پر اچھا ہونا گاڑی کو خریدار کے سامنے پیش کرنے کے لئے کافی ہے تو ان دوستوں کے لئے مرمت کرنا اگر دھوکے بازی کا سبب ہو اور انھیں علم ہو کہ گاڑی کا مالک ان عیوب کو خریدار سے مخفی رکھے گا تو مرمت کرنے والے کے لئے مذکورہ کام جائز نہیں ہے۔

سود کے احکام

مسئلہ۱۸۳۸: ایک ڈرائیور نے ٹرک خریدنے کا ارادہ کیا اور ایک شخص کی طرف رجوع کیا اس شخص نے مذکورہ قیمت اسے دے دی اور ڈرائیور نے وکیل کی حیثیت سے اس کے لئے ٹرک خرید لیا اس کے بعد اس شخص نے اسی ڈرائیور کو وہ ٹرک قسطوں پر فروخت کردیا تو اگر خریدوفروخت صاحب مال کے وکیل کی حیثیت سے انجام پائی ہو اور دونوں معاملوں میں حقیقتاً خریدوفروخت انجام پائی ہو اور مذکورہ عمل سود سے فرار کے لئے نہ ہو تو صاحب مال کا قسطوں پر اسی وکیل کو ٹرک فروخت کرنا صحیح ہے۔

مسئلہ۱۸۳۹: قرضی سود یہ ہے کہ قرض لینے والا قرض کی مقدار سے بڑھ کر ایک خاص اور زیادہ مقدار قرض دینے والے کو دیتا ہے ہاں !اگر بینک کے پاس مال بطور امانت رکھے اور صاحب مال کی طرف سے بینک صحیح شرعی عقد کے ذریعےکام کرنے سے حاصل شدہ منافع عطا کرے تو وہ سود نہیں ہے اور اس میں کوئی اشکال نہیں ہے۔

مسئلہ۱۸۴۰: سود کبھی مکیل (پیمانہ دار ) اور موزون ( وزن دار) خریدوفروخت میں ہوتا ہے اور کبھی قرض میں اور جو سود قرض میں ہوتا ہے وہ یہ ہے کہ قرض دینے والے کے لئے عرفاً عینی یا حکمی طور پر زیادہ مال واپس دینے کی شرط کی جائے جو کہ اس کے لئے منافع شمار کیا جائے اور وہ سود جو کہ خرید و فروخت میں ہوتا ہے وہ یہ ہے کہ کسی ایک چیز کو ویسی ہی چیز کے عوض کمی یا زیادتی کے ساتھ فروخت کیا جائے۔

مسئلہ۱۸۴۱: سود حرام ہے اور اضطرار کی حالت میں مردار کھانے کو سود کھانے سے قیاس کرنا جائز نہیں ہے اس لئے کہ وہ شخص ابھی ایسی حالت میں ہے کہ مردار کھانے کے علاوہ کسی اور شے سے جان بچا سکتا ہے لیکن ایسا شخص جو کام نہیں کر سکتا وہ اپنے سرمائے کو عقود اسلامی میں سے کسی ایک عنوان مثلا مضاربہ کے تحت رکھ سکتا ہے۔

مسئلہ۱۸۴۲: خریدوفروخت کے بعض معاملات میں ڈاک کے ٹکٹ معین شدہ قیمت سے زیادہ قیمت میں فروخت کئے جاتے ہیں مثلاً ایک ٹکٹ جس کی قیمت ۲ روپے ہے اسے ۳ روپے میں فروخت کیا جاتا ہے تو مذکورہ معاملے میں کوئی حرج نہیں ہے اور اس جیسے اضافے کو سود شمار نہیں کیا جاتا جیسا کہ خریدوفروخت میں وہ زیادتی جو کہ سود کہلاتی ہے اور معاملے کو باطل کردیتی ہے وہ دو ایسی چیزیں ہیں جو ایک طرح کی ہوں اور مقدار کے اعتبار سے ایک زیادہ ہو اور ناپ تول کے ذریعے خریدی اور فروخت کی جاتی ہو۔

مسئلہ۱۸۴۳: سود عام طور پر حرام ہے ہاں !باپ اور بیٹے، میاں اور بیوی اور مسلمان اور غیر مسلمان کے درمیان سود کا لین دین جائز ہے۔

مسئلہ۱۸۴۴: اگر کسی مال کی خریدوفروخت معین قیمت پر انجام پا جائے لیکن فریقین اس پر اتفاق کریں کہ خریدار نے قیمت کے عنوان سے ایسا چیک دیا جو کہ مؤجل ہو ایسی صورت میں خریدار کچھ مزید رقم فروخت کرنے والے کو ادا کرے، اگر معین قیمت پر مال فروخت کر دیا گیا اور اضافی قیمت اصلی رقم کی ادائیگی میں تاخیر کی وجہ سے اضافے کی جارہی ہے تو مذکورہ اضافی قیمت سود ہے اور شرعاًحرام ہے اور دونوں کے توافق کرنے سے مذکورہ اضافہ حلال نہیں ہو جاتا ہے۔

مسئلہ۱۸۴۵: اگر کسی شخص کو قرض لینے کی ضرورت ہو اور کوئی اسے قرض حسنہ دینے والا نہ ہو تو وہ مندرجہ ذیل طریقے سے قرض لے کہ کوئی چیز ادھار کے طور پر اس کی واقعی قیمت سے زیادہ قیمت پر خریدے اور پھر اسی چیز کو فروخت کرنے والے کو کم قیمت پر اسی وقت فروخت کردے مثلاً ایک کلو گرام زعفران ایک سال کے ادھار پر ایک معین قیمت پر خریدے اور اسی وقت اسی فروخت کرنے والے کو بطور نقد دو تہائی قیمت خرید پر فروخت کردے تو اس جیسے معاملات قرضی سود سے فرار کا بہانہ ہیں جو کہ شرعاً باطل اور حرام ہیں۔

مسئلہ۱۸۴۶: بنیادی طور پر ایسا معاملہ کہ جسے شرعاً خیاری معاملہ کہا جاتا ہے صحیح ہے اور پھر خود کسی چیز کو اس کے فروخت کرنے والے کو کرایہ پر دینا بھی صحیح ہے البتہ ایسا کرنا وہاں صحیح ہے جہاں خریدار اور فروخت کرنے والے کرایہ دار اور کرایہ پر دینے والے نے حقیقی طور پر خریدو فروخت کا عمل انجام دیا ہو اور کرایہ پر دیا ہو لیکن اگر دونوں نے حقیقی معنی میں خریدو فروخت کا قصد نہ کیا ہو بلکہ ظاہری طور پر معاملہ فروخت کرنے والے کے حصول قرض اور خریدار کے حصول فائدہ کے لئے انجام دیا گیا ہو تو ایسا معاملہ جو کہ قرضی سود سے فرار کے لئے انجام دیا گیا ہو حرام ہے اور شرعاً باطل ہے اور اس صورت میں خریدار کو فقط اپنا اصلی مال وا پس لینے کا حق ہے جو کہ اس نے فروخت کرنے والے کو قیمت کے عنوان سے ادا کیا تھا۔

مسئلہ۱۸۴۷: سود سے فرار کے لئے کسی شے کا مال کے ساتھ ضم کرنا سودی قرض کے جائز ہونے کا باعث نہیں ہے اور کسی شے کے ضم کرنے سے سود حلال نہیں ہوتا۔

مسئلہ۱۸۴۸: پنشن لینے میں کوئی حرج نہیں ہے اور وہ اضافی رقم جو کہ حکومت ادا کرتی ہے اس رقم کا منافع نہیں ہے جسے اس کی تنخواہ سے کاٹا گیا تھا اور اسے سود نہیں کہا جاتا۔

مسئلہ۱۸۴۹: بعض بینک اس گھر کی مرمت کے لئے کہ جس گھر کے قانونی کاغذات ہوں بعنوان جعالہ قرض دیتے ہیں لیکن شرط یہ ہوتی ہے کہ قرض دار جب معین مدت میں قسطوں میں رقم ادا کرے گا تو ایک خاص مقدار رقم اضافی طور پر بھی ادا کرے گا تو اگر گھر کے مالک کو مرمت کے لئے دی گئی رقم قرض کے عنوان سے دی گئی ہے تو جعالہ کا عنوان بے معنی ہے اور قرض میں زائد رقم کا مطالبہ کرنا جائز نہیں ہے اگر چہ مذکورہ قرض بہر حال صحیح ہے اور اگر گھر کا مالک جعالہ قرار دے تو کوئی حرج نہیں ہے مثلاً اگر بینک گھر کی مرمت کرائے اور جعالہ وہ تمام رقم ہو جس کا تقاضہ بینک گھر کی مرمت کے عوض قسطوں کی ادائیگی پر کرے نہ فقط وہ رقم جسے بینک نے مرمت کے لئے خرچ کیا ہو۔

مسئلہ۱۸۵۰: کسی شے کا بطور ادھار نقد قیمت سے زیادہ قیمت پر خریدو فروخت کرنا جائز ہے اور نقدو ادھار قیمت کے مابین فرق سود نہیں کہلاتا۔

مسئلہ۱۸۵۱: ایک شخص نے اپنا گھر خیاری معاملے کے تحت فروخت کیا لیکن وہ خریدار کو حاصل شدہ قیمت ادا نہ کرسکا تاکہ معاملہ فسخ کیا جائے یہاں تک کہ معینہ مدت آگئی ایسی صورت حال میں ایک تیسرے شخص نے بعنوان جعالہ خریدار کو قیمت ادا کردی تا کہ فروخت کرنے والا معاملہ فسخ کرسکے اور مذکورہ شخص قیمت کے علاوہ فروخت کرنے والے سے بعنوان حق جعالہ کچھ حاصل کرلے تو اگر ایک تیسرا شخص بیچنے والے کی طرف سے قیمت ادا کرنے اور فسخ کرنے کے لئے وکیل ہو اس طرح سے کہ اس نے پہلے فروخت کرنے والے کو قرض دیا اور پھر مذکورہ رقم خریدار کو فروخت کرنے والے کی طرف سے ادا کر دی اور اس کے بعد اس نے معاملہ فسخ کردیا تو اس کا یہ عمل صحیح ہے اور اس صورت میں مذکورہ وکالت کے عوض جعالہ لینے میں کوئی حرج نہیں ہے ہاں !اگر اس نے خریدار کو جو قیمت ادا کی ہے وہ فروخت کرنے والے کو بعنوان قرض دی ہے تو اس صورت میں اسے فروخت کرنے والے سے صرف ادا کردہ قیمت کے مطالبے کا حق ہے۔

حقِ شفعہ

مسئلہ۱۸۵۲: حق شفعہ کسی شے کی اشتراکی ملکیت میں ہوتا ہے جہاں ایک شریک اپنا حصہ ایک تیسرے شخص کو فروخت کر دے لہٰذا اگر وقف دو اشخاص پر ہو اور ایک شخص اپنا حصہ تیسرے شخص کو فروخت کردے جب کہ فروخت جائز ہوتو اس صورت میں حق شفعہ نہیں ہے اور اسی طرح کرایہ پر لی ہوئی جگہ میں ایک شخص اپنا حق کسی تیسرے شخص کو منتقل کر دے تو بھی شفعہ کا حق نہیں ہے۔

مسئلہ۱۸۵۳: حق شفعہ کے باب میں موجود فقہی تحریروں کے الفاظ ومعنی اور مدنی قوانین سے یہ نتیجہ حاصل ہوتا ہے کہ دو شریک میں سے کوئی ایک اگر تیسرے شخص کو اپنا حصہ فروخت کردے تو دوسرے کو شفعہ کا حق ہے بنا بر ایں کسی ایک شریک کا کسی خریدار کو اس بات پر ابھارنا کہ وہ دوسرے شریک کا حصہ خرید لے اور یہ کہ وہ اپنا حق شفعہ استعمال نہیں کرے گا شفعہ کو ساقط کر دیتا ہے حق شفعہ کے ثابت رہنے سے منافات نہیں رکھتا بلکہ اگر وہ حق شفعہ کے استعمال نہ کرنے کا وعدہ بھی کرے جب کہ معاملہ انجام پا رہا ہو تب بھی معاملے کے انجام پانے کے بعد حق شفعہ ساقط نہیں ہوتا ہاں !اگر وہ معاملہ انجام پانے سے پہلے کسی عقد لازم کے دوران پابند ہو جائے کہ وہ حق شفعہ استعمال نہیں کرے گا تو حق شفعہ ساقط ہو جائے گا۔

مسئلہ۱۸۵۴: ایک شریک کا تیسرے شخص کو اپنا حصہ فروخت کرنے سے پہلے حق شفعہ کو اسقاط کرنا صحیح نہیں ہے ہاں ! اگر شریک عقد لازم کے دوران حق شفعہ اسقاط کرنے پر پابند ہو جائے تو شریک کے اپنے حصے کو کسی تیسرے شخص کو فروخت کرنے کی صورت میں حق شفعہ ساقط ہو جاتا ہے۔

مسئلہ۱۸۵۵: ایک شخص نے دو منزلہ گھر کا ایک طبقہ کرایہ پر لیا جس کے مالک دو بھائی تھے جو کہ کرایہ دار کے مقروض تھے اور دو سال سے مسلسل اصرار کرنے کے باوجود اس کا قرض ادا نہیں کر رہے تھے اور مذکورہ عمل کرایہ دار کے لئے حق تقاص کا شرعی جواز پیدا کرتا ہے گھر کی قیمت قرض کی رقم سے زیادہ ہے اب اگر وہ قیمت میں سے اپنے قرض کی مقدار وصول کرلے تو ان دونوں کا شریک ہو جائے گا ایسی صورت میں باقی رقم کی نسبت سے اس کے لئے حق شفعہ استعمال کرنے کا جواز نہیں رہ جاتا اس لئے کہ حق شفعہ اس جگہ ہے جہاں کسی شریک نے اپنا حصہ ایک تیسرے شخص کو فروخت کیا ہو اور یہ شخص قبل از فروخت مذکورہ شے میں اس کا شریک بن چکا ہو نہ یہ کہ دو میں سے ایک شریک کا حصہ خریدنے یا تقاص کی صورت میں حصے کا مالک اور شریک بننے کی صورت میں حق شفعہ کا حامل ہو اس کے علاوہ حق شفعہ وہاں ثابت ہوتا ہے جہاں ایک شریک اپنا حصہ فروخت کرے اور وہ چیز ان دو کی ملکیت ہو نہ دو سے زیادہ افراد کی۔

مسئلہ۱۸۵۶: ایک جائداد آدھی آدھی کرکے دو اشخاص کی ملکیت تھی اور ملکیت کی سند دونوں کے نام تھی دونوں نے ایک سادہ کاغذ پر اپنی تحریر کے ذریعے اسے تقسیم کرلیا اور دونوں حصوں کی حدود معین ہو گئیں ایسی صورت میں اگر ایک شریک اپنا حصہ تیسرے شخص کو فروخت کردے تو دوسرے شریک کو شفعہ کا حق حاصل نہیں ہے کیونکہ ہمسائیگی اور سابقہ اشتراک اور سند میں شریک ہونے کی بنا پر حق شفعہ ثابت نہیں ہوتا خصوصاً ایسی صورت میں جبکہ بیچا گیا حصہ فروخت کے وقت دوسرے شریک کے حصے سے واضح طور پر جدا ہو گیا ہو۔

وَالْحَمْدُ لِلہِ رَبِّ الْعٰلَمِیْنَ 

Wlsdom is the lost property of the Believer,
let him claim it wherever he finds'it





